
Қонун устуворлигини таъминлаш-
да ҳуқуқий маданиятни юксал-
тириш, фуқароларни қонунга
ҳурмат руҳида тарбиялаш муҳим
аҳамият касб этади.

Шавкат МИРЗИЁЕВ

C Ў З Б О Ш И

Жамиятда ҳуқуқий онг ва ҳуқуқий маданиятни юксалтириб бориш
қонун устуворлигини таъминлаш ва қонунийликни мустаҳкамлашнинг энг
муҳим шартларидан бири ҳисобланади. Сўнгги йилларда республикамизда
миллий ҳуқуқ тизимини тубдан ислоҳ қилиш, жамиятда ҳуқуқий маданиятни
шакллантириш ҳамда малакали юридик кадрларни тайёрлаш борасида
сезиларли ишлар амалга оширилди.

Шу билан бирга, инсон ҳуқуқ ва эркинликларига ҳурмат муносабатини
шакллантиришга, аҳолининг ҳуқуқий онги ва ҳуқуқий маданиятини
юксалтиришга, жамиятда фуқароларнинг ҳуқуқий саводхонлиги даражасини
оширишга тўсқинлик қилувчи бир қатор муаммо ва камчиликлар сақланиб
қолинмоқда. Хусусан, ҳуқуқий маданиятни юксалтиришда, энг аввало,
ҳуқуқий таълим ва тарбия борасидаги ишлар тизимли ва узвий олиб
борилмаяпти. Бундан ташқари, ҳозирги глобаллашув, илмий-техник тараққиёт
даврида аҳолининг ҳуқуқий онги ва ҳуқуқий маданиятини юксалтиришнинг
инновацион усулларидан, тарғиботнинг илғор ва таъсирчан воситаларидан,
хорижий давлатларнинг бу борадаги ижобий тажрибаларидан етарли даражада
фойдаланилмаяпти.

Аҳолининг ҳуқуқий онги ва ҳуқуқий маданиятини юксалтиришда
уларни зарур ҳуқуқий ахборотлар билан таъминлаш, янги ҳуқуқий
адабиётларни чоп этиш муҳим масалалардан бири саналади. Ўтган йиллар
мобайнида республикамизда ҳуқуқий адабиётларни тайёрлаш ва чоп этиш
ҳамда уларни ўқув жараёнига тадбиқ этиш, аҳолига кундалик ҳаётий
фаолиятда фойдаланиш учун тақдим этиш борасида жуда катта ишлар амалга
оширилди. Бироқ тараққиётнинг ҳозирги босқичида янги авлод ҳуқуқий
дарсликлари ва ўқув қўлланмалари тизимини яратиш, таълим муассасалари
учун ҳуқуқшунсолик фанлари бўйича бунунги замонга мос ўқув дарсликлари
ва қўлланмаларини тайёрлаш талаб этилмоқда. Ўзбекистон Республикаси
Президентининг 2019 йил 9 январдаги «Жамиятда ҳуқуқий онг ва ҳуқуқий
маданиятни юксалтириш тизимини тубдан такомиллаштириш тўғрисида»ги
ПФ-5618-сонли Фармонида ҳам бу борада тегишли вазифалар белгиланди.

Ўтган йиллар мобайнида чоп этилган ҳамда бугунги кунда амалда
бўлган ҳуқуқий адабиётларни асло камситмаган ҳолда таъкидлаш лозимки,
бугунги кунда аҳолининг ҳаётий фалиятига оид барча масалаларни қамраб
оладиган, таълим жараёнида ҳам кундалик фаолиятда ҳам фойдаланиш

эҳтиёжини қондира оладиган ҳуқуқий адабиётлар мавжуд эмас ва бундан бир
неча йиллар олдин чоп этилганлари ҳам бугунги кун талабларига жавоб
бермайди ва қонунчиликдаги ўзгаришлардан ортда қолган.

Қўлингиздаги мазкур дарслик давлат ва ҳуқуқ назарияси,
конституциявий ҳуқуқ, фуқаролик ҳуқуқи, оила ҳуқуқи, меҳнат ҳуқуқи,
маъмурий ҳуқуқ, жиноят ҳуқуқи, ҳуқуқбузарликлар профилактикаси, экология
ҳуқуқи ва халқаро ҳуқуқ фанларини ўзида қамраб олган бўлиб уни тайёрлашда
амалда бўлган қонунларга таянилган ҳамда шу кунга қадар ҳуқуқшунослик
фанлари бўйича чоп этилган адабиётларнинг умумий мазмуни ва ютуқларига
таянилган ҳолда тайёрланди.

Дарсликни тайёрлашда аҳолининг барча қатламлари учун зарур бўлган
ҳуқуқий масалаларни қамраб олишга ва уларни қисқа аммо керакли бўлган
даражада акс эттиришга ҳаракат қилинди. Шу билан бирга дарсликда
мактаблар, лицей ва касб-ҳунар коллежлари ҳамда олий ўқув юртларининг
ҳуқуқшунослик фанлари бўйича асоий ўқув дастурлари қамраб олинди.

Шундай қилиб, Сизларга тақдим этилаётган мазкур дарслик мактаб,
лицей, шу жумладан, ИИВ лицейлари, касб-ҳунар коллежларининг
ўқувчилари, юридик ва ноюридик олий ўқув юртларининг талаблари ҳамда
кенг китобхонлар учун тайёрланган.

Муаллиф дарсликнинг келгусида сифат жиҳатдан янада такомиллашган
нашрларини чоп этишни режалаштиришган. Шу сабабли дарслик юзасидан
билдирилган фикр ва мулоҳазалар мамнуният билан қабул қилинади.

Биринчи бўлим. ДАВЛАТ ВА ҲУҚУҚ
НАЗАРИЯСИ

1-§. Жамият тушунчаси.

Инсониятнинг тараққий этиши, давлат ва ҳуқуқнинг вужудга келиши
асосида жамият ётади.  Кишиларнинг онгли уюшмаси сифатида жамият ўз
мазмунига кўра жудаям мураккаб ижтимоий ҳодиса бўлиб, унинг пайдо
бўлиши ва ривожланиши узоқ тарихий жараёнларни ўзига қамраб олади.
Дастлаб инсонлар жамоа бўлиб яшаш осон эканлигини англаб етишган ва шу
тариқа улар жамоа тарзида ҳаёт кечиришган. Бу эса уларга йирқич
ҳайвонлардан ҳимояланиш, биргаликда ҳайвонларни овлаш ва озуқа топиш
каби ҳаётий масалаларни осонлик билан ҳал этиш имконини берган ва шу
тариқа инсонлар аввалига ибтидоий тўда, кейинчалик эса ҳақиқий жамоа
шаклида ҳаёт кечира бошлашган.

Эсда тутинг! Жамият сўзи арабча сўздан олинган бўлиб, йиғилиш,
уюшма, умумий, гуруҳ деган маъноларни англатади. Жамият – муайян
мақсад, эҳтиёж ва манфаатлар асосида бирлашган кишилар мажмуидир. У
тарихий тараққиётнинг муайян босқичида кишилар ўртасидаги ижтимоий
муносабатларнинг ривожланиб бориши натижасида вужудга келган.

Жамият − бу инсонларнинг манфаатлари ва эҳтиёжларини қондириш
мақсадида, кишилар ўртасидаги иқтисодий, синфий, оилавий, ахлоқий, диний,
маънавий ва бошқа ижтимоий муносабатларнинг йиғиндисидир.

Жамият одамларнинг оддий бирлиги бўлмасдан балки, мураккаб
ижтимоий организм, одамларнинг ўзаро алоқалари маҳсули, энг аввало, ишлаб
чиқариш, ҳаёт неъматларини ўзаро айирбошлаш ва истеъмол қилиш билан
боғлиқ улар ҳаётининг ташкилий тузилишидир.

2-§. Давлатгача бўлган давр: ибтидоий жамоа тузуми даврида
ижтимоий ҳокимият.

Инсоният давлатчиликка қадам қўйгунга қадар бир неча ўн минг йиллар
давомида ибтидоий жамоа тузуми шаклида яшаб келган. Бу даврда одамлар
уруғ, қабилаларга бирлашиб ҳаёт кечиришган. Уруғда ов ва меҳнат қуроллари
жамоанинг барча аъзоларига тегишли бўлиб, қўлга киритилган озиқ-овқат
маҳсулотлари улар ўртасида тенг тақсимланган. Айни шу омил уруғда
кимнингдир бошқа биров устидан ҳукмронлик қилиш эҳтиёжини вужудга
келтирмаган ва уруғ жамоаси узоқ муддат амал қилишига сабаб бўлган.
Ибтидоий жамоа тузуми даври Осиё ва Африкада илк давлатлар юзага келган
давргача давом этган.

Ибтидоий жамоа даврида жамият тузилишига қуйидаги белгилар
хос:

– ибтидоий жамоа одатда 30-50 кишидан иборат гуруҳлардан ташкил
топган;

– одамларни бирлаштириб турувчи асосий омил бу уларнинг
қариндошлик асосида уюшишидир;

– ибтидоий жамоа тузуми даврида шахс уруғдан ташқарида мавжуд
бўлиши мумкин бўлмаган, унга ижтимоий муносабатларнинг мустақил
субъекти сифатида қаралмаган;

– оила асосан полигамик ҳарактерга эга бўлган, қариндошлик она
орқали белгиланган. Шу туфайли ҳам мазкур давр матриархат даври, деб ҳам
юритилади.

Ижтимоий ҳокимият. Ибтидоий жамоа тузуми даврида ижтимоий
ҳокимият тўлалигича жамиятнинг ўзига тегишли бўлган, бунда уруғ учун энг
муҳим бўлган масалалар юзасидан бошқарув қарорлари уруғ аъзоларининг
умумий йиғинида қабул қилинган. Бошқарув ишларида уруғнинг барча тенг
ҳуқуқли аъзолари иштирок этганлар, уруғга жамоа томонидан сайланган уруғ
оқсоқоли раҳбарлик қилган. Оқсоқоллар ва бошлиқлар ҳокимияти уруғнинг
кекса аъзоларининг мутлақ обрўси, чуқур ҳурмат-эътибори, тажрибаси ва ақл-
заковатига асосланган.

Ижтимоий нормалар. Бу даврда уруғ аъзолари ўртасидаги ижтимоий
муносабатлар узоқ йиллар давомида шаклланиб, авлоддан-авлодга ўтиб келган
урф-одат, ахлоқ, мутлақ тақиқлар (табу), маросим қоидалари, диний расм-
русумлар асосида тартибга солинган.

3-§. Давлатнинг вужудга келиши хақидаги турли назариялар.

Давлат жуда мураккаб, узоқ тараққиёт йўлини босиб ўтган. У серқирра
ҳодиса сифатида узоқ йиллардан буён инсониятни қизиқтириб келади. Давлат
ва ҳуқуқнинг вужудга келиши ва ривожланиши жараёнини тушунтирувчи
турли-туман назариялар мавжуд.

Диний (теологик) назария. Бу назария (юнонча theos – худо, logos –
тушунча, таълимот, худо тўғрисидаги таълимотни англатади. Диний
таълимотлар давлат ва ҳуқуқнинг вужудга келиши тўғрисидаги илк
таълимотлардир. Ушбу назария вакиллари (Аврелий Августин (354-430), аль-
Маварди (974-1058), Ибн Рушд (1126-1198), Фома Аквинский (1225-1274),
Ибн Халдун (1332-1406) Жан Маритен) нинг фикрича, бутун олам, шу
жумладан, давлат ва ҳуқуқнинг келиб чиқиши ҳам худонинг иродаси билан
боғлиқ. Ҳукмдорлар худонинг иродасини ифодаловчилардир. Шунинг учун
ҳам фуқаролар уларнинг амрига сўзсиз бўйсунишлари лозим бўлади.

Патриархал назария. Мазкур назариянинг асосчилари бўлиб,
Аристотель ва Конфуцийлар ҳисобланади. Лекин у XVII – XVIII асрларда
Фильмер, Генри Мен, Михайловский каби олимларнинг асарлари орқали кенг
тарқалди. Ушбу назария намоёндаларининг фикрича, давлат оиланинг
ривожланиши асосида вужудга келган. Ибтидоий оилага ота бошчилик қилиб,
кейинчалик давлат вужудга келади ва ота ҳокимияти меросий бўлади.

Шартнома назарияси. Ушбу назария вакилларининг (Г.Гроций,
Ж.Руссо, А.Радищев, Т.Гоббс, Локк, Б.Спиноза) фикрича, давлат ҳокимияти

кишиларнинг ўзаро бирлашиб ихтиёрий шартлашганликларининг ифодасидир.
Бунда давлат ва жамият ўртасида ўзаро ҳуқуқ ва мажбуриятлар тизими
вужудга келиб, ўз навбатида уларда шартнома мажбуриятларини
бажармаганликлари учун жавобгарлик туғилади.

Материалистик (марксистик) назария. Ушбу назария вакилларининг
(К.Маркс, Ф.Энгельс, В.Ленин – XIX-XX асрлар) фикрича, давлат энг аввало,
иқтисодий муносабатларнинг ривожланиши, бир-бирига қарама-қарши
синфларнинг юзага келиши натижасида вужудга келган. Бунда давлат
иқтисодий ва сиёсий жиҳатдан ҳукмрон бўлган табақаларнинг қуйи
табақаларни бостириб туриш воситаси сифатида майдонга чиқади.

Зўравонлик назарияси. Мазкур назария вакиллари (Е.Дюринг,
Л.Гумплович, К.Каутский – XIX аср) давлатнинг вужудга келишига ҳарбий
сиёсий омиллар, яъни бир қабиланинг иккинчи қабилани қулликка тортиши
сабаб бўлган, деб ҳисоблайдилар. Бунга кўра, давлат босиб олинган
ҳудудларни (халқларни) бошқариш учун зўрлов аппарати вазифасини ўтаган.

Психологик (руҳий) назария. Мазкур назария XIX асрларда юзага
келган бўлиб, унинг асосий ғоялари Г.Тард, Л.И.Петражицкий ва
бошқаларнинг асарларида ўз ифодасини топган. Уларнинг фикрича,
кишиларнинг руҳияти жамиятнинг, шу жумладан, ахлоқ, ҳуқуқ, давлатнинг
ривожланишини белгилаб берувчи асосий омилдир.

Ирригацион назария. Ушбу назариянинг асосий намоёндаси немис
олими К.А.Виттфогель ҳисобланади. Олим ўз назариясини “Шарқ истибдоди”
асарида асослаган. Унинг фикрича, давлат Шарқ халқларида йирик
ирригацион қурилмаларини барпо этиш зарурати асосида келиб чиққан.
Месопатамия, Миср, Ҳиндистон, Хитой каби мамлакатларда йирик
ирригацион қурилиш ишларини ташкил этиш учун кучли, марказлашган
бошқарув аппарати ташкил этилган.

4-§. Давлат тушунчаси ва белгилари.

Эсда тутинг! Давлат жамиятдаги турли ижтимоий гуруҳлар (масалан,
ёшлар, болалар, кексалар, аёллар, тадбиркорлар ва ҳоказо) ўртасидаги
муносабатларни тартибга солувчи, барча ҳуқуқ субъектлари учун
умуммажбурий бўлган ҳуқуқ нормаларини ишлаб чиқувчи, ўзининг бошқарув
ва мажбурлов аппаратига эга сиёсий-ҳудудий ташкилотдир.

Давлатнинг асосий белгилари бўлиб қуйидагилар ҳисобланади:
1. Ҳудуднинг мавжудлиги. Ҳозирги замон юридик фанида давлат

ҳудуди деганда, муайян давлатнинг суверенитети татбиқ этиладиган доира
назарда тутилади. Давлат ҳудуди ўз ичига қуруқлик, сув, ер ости ва ҳаво
маконларини қамраб олади.

2. Аҳолининг мавжудлиги. Давлат бўлиши учун албатта унинг
ҳудудида истиқомат қилувчи ўз фуқаролари бўлиши шарт.

3. Давлат бошқарув ва мажбурлов аппаратининг мавжудлиги.
Давлат ўз олдига қўйган вазифа ва функцияларини амалга ошириш, аҳолининг

фаолиятини тартибга солиб туриш учун ўзининг давлат аппаратига эга
бўлиши керак. Давлат аппаратининг самарали фаолият юритиши учун алоҳида
мансабдор шахслар гуруҳи, яъни, давлат хизматчилари бўлиши тақозо
этилади. Ушбу шахсларнинг асосий вазифаси жамият устидан бошқарувни
амалга ошириш ҳисобланади. Давлат аппарати таркибига суд, прокуратура,
ички ишлар, армия, божхона, солиқ ва бошқа давлат органлари киради.

4. Солиқ тизимига эгалиги. Давлат ўзининг бошқарув аппаратини
сақлаб туриш, асосий вазифа ва функцияларини амалга ошириш учун ўзининг
моддий-молиявий базасига эга бўлиши керак, бу база эса жисмоний ва юридик
шахслар йиғиладиган турли солиқ, йиғимлар давлат божларидан
шакллантирилади. Давлат ушбу моддий базаси асосида давлат органлари
фаолиятини молиялаштиради ҳамда иқтисодиёт, табиатни муҳофаза қилиш,
таълим, соғлиқни сақлаш ва бошқа ижтимоий соҳалар юзасидан давлат
дастурларининг амалга оширилишини таъминлайди.

5. Суверенитетга эгалиги. «Суверенитет»  французча «souverainete»
сўзидан келиб чиққан бўлиб, ҳокимиятнинг олийлиги ёки «олий ҳокимият»
деган маъноларни англатади. Бугунги кунда суверенитет давлатнинг зарурий
белгиси сифатида эътироф қилинади. Яъни, давлатнинг муҳим
хусусиятларидан бири  унинг суверенитетга эгалигидир. Суверенитет –
мамлакат ичкарисида ва ундан ташқарида (халқаро майдонда) давлат
ҳокимиятининг олийлиги, устунлигидир. Суверен ҳокимият – олий, мустақил,
бўлинмас, умумий ва узвий, яъни давлатдан ажралмас, бегоналаштириб
бўлмас ҳокимиятдир. Давлат ҳокимиятининг суверенлиги – унинг мамлакат
ҳудудидаги барча ташкилотлар, муассасалар, уюшмалар, сиёсий партиялардан
устунлиги ва улардан мустақиллигидир.

Давлатнинг Конституция, миллий валюта, армия, давлат рамзларига эга
бўлиши қўшимча белгилар жумласига киради. Масалан, айрим давлатларда
конституция йўқ аммо биз уни давлат сифатида эътироф этамиз хусусан Буюк
Британия. Бундан ташқари, айрим давлатлар миллий валютасидан воз
кечишган масалан Европадаги Франция, Германия ва бошқа Европа
иттифоқига аъзо давлатлар.

5-§. Давлатнинг моҳияти юзасидан ёндашувлар.

Эсда тутинг! Давлатнинг моҳияти деганда, унинг мазмуни, мақсади,
давлат ҳокимиятининг қайси ижтимоий-сиёсий гуруҳларга мансублиги ва у
кимнинг манфаатларига хизмат қилиши тушунилади. Юридик фанда
давлатнинг моҳияти юзасидан мавжуд назарияларни умумий жиҳатдан
қуйидагича таснифлаш мумкин:

Элита назарияси. Ушбу назария ХХ аср бошларида вужудга келган
бўлиб, (В.Парето ва Г.Моски асарлари) аср ўрталарида янгидан
ривожлантирилган (Х.Лассуэл, Д. Сартори, Т.Дай ва бошқалар). Мазкур
назариянинг бош ғояси, гўё халқ оммаси давлатни идора этишга қодир
эмаслиги, шунинг учун бошқариш жамиятнинг ҳукмрон доираси – элитаси

томонидан амалга оширилиши лозимлигини исботлашдан иборат. Элиталар
турли белгилари (келиб чиқиши, маълумоти, тажрибаси, қобилияти кабилар)га
қараб аниқланади. Шу билан бирга, элита таркиби халқ оммаси, яъни
уларнинг энг қобилиятли вакиллари ҳисобига тўлдириб борилиши мумкин.

Мазкур назариянинг салбий жиҳати шундаки, унда аҳолининг муайян
даражада ҳокимият ишларидан четлаштирилиши назарда тутилади. Шу билан
бирга, ҳокимият ишлари амалда кишиларнинг ғоят чекланган доираси –
депутатлар, давлат хизматчилари ва бошқалар томонидан олиб борилишини
эътиборга оладиган бўлсак, унинг муайян даражада давлат аппаратини
шакллантириш амалиётига яқинроқ эканлигини кўрамиз.

Технократик назария. Мазкур назария XX асрнинг 20-йилларида
вужудга келган бўлиб, 60-70-йилларида анча кенг тарқалган. Унинг
тарафдорлари сифатида Т. Веблен, Д. Барнхейм, Г. Саймон, Д. Белл ва
бошқаларни кўрсатиб ўтиш мумкин. Ушбу назария элита назариясига ўхшаб
кетсада, у ўзида ижтимоий воқеликни муайян даражада ҳисобга олиши билан
ажралиб туради.

Мазкур назарияга кўра, жамиятни мутахассис-бошқарувчилар,
менеджерлар идора этишлари лозим. Чунки, айнан улар жамиятнинг ҳақиқий
эҳтиёжларини, унинг энг мақбул ривожланиш йўлларини, бунинг учун зарур
воситаларни аниқлашга қодирдирлар. Давлат ҳокимиятининг бундай ташкил
этилиши бошқарувни илмий асосда олиб бориш имконини беради ҳамда
жамиятнинг ўсиб борувчи ривожини таъминлайди.

Плюралистик демократия назарияси. Мазкур назария ХХ асрда юзага
келган бўлиб, унинг намоёндалари сифатида Г.Ласки, М.Дюверже,
Р.Дарендорф, Р. Дал ва бошқаларни кўрсатиб ўтиш мумкин. Ушбу назария
социал-демократларнинг ҳам, либералларнинг ҳам қарашларини ўзида
ифодалайди. Унинг мазмунини ҳозирги жамиятда моҳият-эътиборига кўра
синфлар амалда йўқолиб кетган ва ҳокимият шу тариқа ўз синфий табиатидан
халос бўлди, деган ғоя ташкил қилади. Бунда жамият – ёши, касб-кори,
истиқомат жойи, манфаатлар доираси ва бошқа белгиларига кўра юзага
келадиган одамлар ижтимоий бирлашмалари (страталар) йиғиндисидан
иборат.

Ўз навбатида бундай бирлашмалар бўлиб, кексалар ва ёшларнинг,
спортчилар ва ижодкорларнинг ҳамда бошқаларнинг уюшмалари бўлиши
мумкин. Бир фуқаронинг ўзи қизиқиши, эҳтиёжи, касб-кори, манфаати ва
бошқа ҳолатлар юзасидан бир йўла кўпчилик страталарга кира олади.
Фуқаролар шу асосда давлат идораларига таъсир ўтказишлари ҳамда шу йўл
билан давлат сиёсатини йўналтиришда иштирок этишлари мумкин бўлади.
Бундай шароитда давлат омма иродасининг, бутун жамият манфаатларининг
ифодачисига айланади.

“Умумий фаровонлик давлати” назарияси. Мазкур назария иккинчи
жаҳон урушидан кейин вужудга келган бўлиб, унинг намоёндалари
давлатнинг ижтимоий ҳаётга аралашмаслигига оид бўлган таълимотларга
қарши чиққанлар. Ушбу назариянинг асосий ғоялари ХХ асрнинг 30-
йилларида Д.Кейнс томонидан таърифлаб берилган. Кейинчалик Д.Мюрдал,

В.Пигу, К.Боулдинг, В.Мунд ва бошқаларнинг асарларида у янада
ривожлантирилган.

Мазкур назариянинг бош ғояси шундан иборатки, давлат барча
синфлардан устун тураркан, аҳолининг барча қатламлари манфаатларини
ифодалайди ҳамда шу асосда умумфаровонликни таъминлайди. Ривожланган
мамлакатларда аҳоли турмуш даражасининг юқори эканлиги ҳамда ижтимоий,
маданий ва бошқа соҳаларда йирик давлат дастурларини амалга оширилиши
ушбу назариянинг юзага келишига сабаб бўлган. Мазкур назария инсон
манфаатларини давлат фаолиятининг асосига қўйиш билан ҳар бир шахс қадр-
қимматига эътиборни жалб этади.

Тарихий-материалистик назария. Ушбу назария давлатнинг моҳияти
тўғрисидаги таълимотлар тизимида алоҳида ўрин эгаллайди. У давлатнинг
мавжудлиги ва тараққиётининг кўпгина жиҳатларини таҳлил этади. Ушбу
назариянинг асосида тарихий материализм ва синфий кураш ғоялари ётади
(К.Маркс, Ф.Энгельс, В.Ленин). Давлатга иқтисодий ҳукмрон синф
ҳокимиятининг қуроли сифатида қаралади. Унинг хусусиятлари энг аввало,
жамият тараққиётининг муайян босқичидаги шу жамият иқтисодиёти билан
белгиланади. Мақсад – социалистик, сўнг эса, коммунистик жамиятни қуриш,
охир-оқибат тақдири эса, коммунистик жамият барпо этила бориши билан
давлатнинг барҳам топишига эришишдан иборат.

6-§. Давлат ва жамиятнинг ўзаро алоқаси.

Давлат – жамият ривожланишининг маҳсули. Жамият
ривожланишининг муайян босқичида алоҳида сиёсий институт – давлат юзага
келади ва ривожланади. Давлат жамиятга ташқаридан киритилган куч эмас, у
жамиятнинг ўзидан келиб чиққан, уни ўзига бўйсундирувчи ва бошқарувчи
кучдир.

“Давлат” ва “жамият” тушунчалари айнан бир хил тушунчалар эмас.
“Жамият” кенг қамровли ҳодиса, воқелик бўлиб, “давлат” жамиятнинг
таркибига кирувчи бир қисм, алоҳида элементдир. Жамият ва давлат
ўртасидаги нисбат нафақат уларнинг бир – биридан фарқи, балки таркибий
(структуравий) тузилиши ва бажарадиган ижтимоий вазифалари билан
изоҳланади. Юқорида таъкидлаганимиздек, жамият мамлакат аҳолисининг
ҳаммасини қамраб олувчи мураккаб ижтимоий организм бўлиб, инсонларнинг
ўзаро алоқалари маҳсули, энг аввало, улар ҳаётининг ишлаб чиқариш, моддий
неъматларни ўзаро айирбошлаш ва истеъмол қилиш билан боғлиқ ташкилий
тузилмадир. Давлат эса жамият ичидан ажралиб чиқиб, уни бошқариш учун
вужудга келтириладиган сиёсий ташкилотдир.

Давлат – ҳокимият тепасидаги сиёсий кучларнинг алоҳида ташкилоти.
Давлат ибтидоий тузумдаги уруғдошлик ташкилотидан қуйидаги

белгиларга кўра фарқ қилади.
Биринчи – давлатдан ажралган бутун аҳоли билан бир бўлмаган

ижтимоий – сиёсий ҳокимият. Бу ҳокимият қуролланган кишиларнинг алоҳида

отрядларига – даставвал қирол аскарларига, кейинчалик – армия, полиция,
турмалар ва бошқа мажбурлов муассасаларига, ва ниҳоят, одамларни
бошқариш билан махсус шуғулланадиган амалдорларга таянади.

Иккинчи белги – жамоа аъзоларининг қондошлик белгисига кўра эмас,
балки ҳудудий белгига кўра бўлиниши, яъни давлат фуқаролигининг
ўрнатилиши. Монархлар (қироллар, князлар ва ҳ.к.)нинг девор билан ўралган
саройлари атрофида савдо-сотиқ ва ҳунармандчилик билан шуғулланувчи
аҳоли жойлашган шаҳарлар ривожланган. Бой зодагонлар ҳам шу ерда
жойлашган. Айнан шаҳарларда одамлар қариндошлик эмас, балки, аввало,
қўшничилик муносабатлари билан боғланган. Вақт ўтиши билан қишлоқда
ҳам қариндошлик алоқалари ўрнини қўшничилик муносабатлари эгаллади.

Оммавий (ижтимоий – сиёсий) ҳокимиятни ва унинг аппаратини
(амалдорлар, армия, полиция, турмалар ва ҳ.к.) сақлаб туриш учун аҳолидан
уруғдошлик тузуми даврида маълум бўлмаган солиқлар йиғилади. Бу
давлатнинг учинчи белгисидир.

Давлатнинг вужудга келиши сабаблари ва асосий қонуниятлари ер
юзидаги барча шаҳарлар учун деярли ўхшаш бўлган. Бироқ, жаҳоннинг турли
минтақаларида, турли халқларда давлатнинг ташкил топиш жараёни баъзан
жуда муҳим ўзига хос хусусиятларга эга бўлган. Улар географик муҳит, у ёки
бу давлат ташкил топишининг муайян тарихий шарт-шароитлари билан
боғлиқ эди. Афина давлатининг вужудга келиши давлат ташкил топишининг
классик шакли ҳисобланади. Яъни, у ижтимоий – иқтисодий ривожланишнинг
зарурий қонуниятлари асосида пайдо бўлган. Кейинчалик бошқа халқларда
ҳам давлатнинг шаклланиши шу йўлдан борди. Афиналиклар давлатининг
вужудга келиши умуман давлат ташкил топишига ёрқин намунавий мисолдир,
чунки у, бир томондан, соф кўринишда, ташқи ёки ички тазйиқсиз юз берган,
бошқа томондан, айни ҳолда давлатнинг анча ривожланган шакли –
демократик республика бевосита уруғдошлик тузумидан келиб чиққан. Бу
давлат ташкил топишининг барча муҳим тафсилотлари бизга яхши маълум.
Римда уруғдошлик жамияти бу жамиятдан ташқаридаги ҳақ-ҳуқуқсиз, бироқ
мажбуриятларга эга бўглан кўп сонли плебейлар қуршовидаги маҳдуд
аристократияга айланган; плебейларнинг зодагон – патрицийлар устидан
ғалабаси эски уруғдошлик тузумини ағдариб ташлади ва унинг вайроналарида
давлат бунёд этди. Кўп ўтмай бу давлат бағрида аристократия ва плебс
чатишиб кетди. Кейинчалик Рим империясини забт этган герман қабилаларида
давлат ўзгалар ҳудудини босиб олишнинг бевосита натижаси сифатида
вужудга келди. Уруғдошлик тузуми бу ҳудудларда ҳукмронлик қилиш
имкониятига эга эмас эди. Бинобарин, давлатнинг шаклланиш жараёни баъзан
мазкур жамият учун ташқи омиллар, масалан, қўшни қабилалар ёки мавжуд
давлатлар билан уруш таъсирида тезлашар эди. Герман қабилалари қулдорлик
тузуми амал қилган Рим империясининг ҳудудларини босиб олиши
натижасида ғолибларнинг ҳарбий демократия босқичидаги уруғдошлик
ташкилоти ўрнида кўп ўтмай феодал давлат ташкил топди.

7-§. Давлат типологияси.

Эсда тутинг! Давлатнинг типи – муайян давлатларга хос бўлган бир
хил, муҳим ва умумий белгилар йиғиндисидир.

Давлатларни типларга ажратишда формацион ва цивилизацион
ёндашувлар мавжуд.

Формацион ёндашув - давлатларни ижтимоий, иқтисодий ривожланиш
даражаси, базис ва устқурмаси, синфий моҳияти, мақсади, вазифалари ҳамда
функциялари мезонига кўра типларга ажратишдир.

Формацион ёндашувга кўра инсоният тараққиётида тўрт типдаги давлат
шаклланиб келган, яъни, қулдорлик, феодал, капиталистик ва социалистик
давлатлар.

Қулдорлик давлати. Европада илк қулдорлик давлатлари мил. авв. IX-
VII асрларда юзага келган бўлса, Мисрда ундан 20 аср олдин мавжуд бўлган.
Қулдорлик давлатларининг иқтисодий асосини нафақат ишлаб чиқариш
қуроллари, воситалари балки, юридик ҳуқуқ ва эркинликларга эга бўлмаган
қулларнинг меҳнати ҳам ташкил этган. Қулдорлик давлатининг асосий
вазифаси эксплуатация қилинувчи қулларнинг қаршилигини бостириш,
синфий эзиш ҳисобланган.

Феодал давлат. Бу турдаги давлат Европада эрамизнинг VI-IX
асрларида вужудга келган. Феодалларнинг ерга хусусий мулкчилиги феодал
давлатнинг иқтисодий асосини ташкил этади. Деҳқонлар феодал ерларида
майда якка хўжаликка эга бўлиб, ердан фойдаланганликлари учун ҳосилнинг
бир қисмини тўлашлари ҳамда унга текин ишлаб беришлари лозим бўлган.
Феодал жамият ривожланиб бориши билан деҳқонларнинг феодалларга
қарамлиги давлатнинг мажбурий чоралари билан янада ортган: бунда
деҳқонлар ерга “бириктириб қўйилар” ва ўз хўжаликларини ташлаб
кетолмасдилар.

Капиталистик давлат. Дастлабки буржуа давлатлари (капиталистик
давлатлар) бундан 200-300 йил муқаддам Европа ва Шимолий Америкада
вужудга келган. Хусусан, улар буюк француз инқилобидан кейин кенг
тарқалган. Буржуа жамиятининг хусусияти – расман мустаҳкам¬ланган
синфий тенгсизликка асосланган ўзидан олдинги ижтимоий-иқтисодий
формациялардан фарқли ўлароқ, капиталистик ишлаб чиқариш усули ўз
меҳнатини эркин сотувчи ишчиларга эга бўлганлиги учун ҳам анча илғор
дейиш мумкин.

АҚШнинг Мустақиллик Декларациясида, Франциянинг Инсон ва
фуқаро ҳуқуқлари Декларацияси ва бошқа ҳужжатларда барча одамларнинг
тенг бўлиб туғилиши ва тенг ҳуқуқларга эга эканлиги.

Социалистик давлат. Мазкур ғоя дастлаб назария сифатида К.Маркс,
Ф.Энгельс ва В.Ленин асарларида илгари сурилган. Социалистик давлат,
уларнинг фикрича, социалистик инқилоб натижасида вужудга келиши керак,
яъни ҳокимиятни қўлга киритиш зўравонлик йўли билан амалга оширилиши
лозим. Эски давлат машинаси синдирилиб, пролетариат диктатурасини
ўрнатиш зарурати бунга сабаб қилиб кўрсатилган. Ишчилар синфи бутун халқ

манфаатлари йўлида ағдариб ташланган эксплуататор синфлар қаршилигини
бостириб бориши, шунингдек, “янги ёрқин келажак”ни бунёд этиш йўлида
халқни ўз орқасидан эргаштириши керак эди. Капиталистлар ҳукмронлигидан
озод бўлган халқ ишлаб чиқариш воситаларининг умумийлаштирилиши
шароитларида меҳнат унумдорлигини оширишда мислсиз сакрашни содир
этади, фан ва техникани ривожлантиришда буюк ютуқларга эришилади, барча
меҳнаткашлар янги ҳаётнинг фаол бунёдкорларига айланадилар ҳамда
уларнинг барчаси давлат ишларини бошқаришга жалб этилади, деб тахмин
қилинган.

Бугунги кунда ушбу фаразларнинг аксарияти асоссиз эканлиги намоён
бўлди. Собиқ Иттифоқ тимсолида 70 йил мобайнида социалистик – тоталитар
давлатининг яшаганлигининг ўзи мазкур назарияларнинг утопиядан –
хомхаёлдан иборат эканлигини исботлаб турибди.

Цивилизацион ёндашув – бу давлатларни ижтимоий-иқтисодий тузуми
билан бир қаторда, кўпроқ уларнинг маънавий, ахлоқий ва маданий
ривожланиш даражасига қараб типларга ажратишдир (Еллинек, Кельзен,
Коркунов, Крюгер, Тойнби).

Бу ёндашувнинг кўзга кўринган вакили А. Тойнбидир. Унинг фикрича,
цивилизация – жамиятнинг миллий, диний, жуғрофий ва бошқа
белгиларининг яхлитлиги билан ажралиб турадиган муайян ҳолатидир. Унга
биноан, давлатлар хронологик, генетик, жуғрофий, ҳудудий, диний, иқтисодий
асослар ва ҳоказо мезонларга кўра типларга ажратилади.

Давлатларни ҳудудларининг ҳажмига қараб катта, ўрта ва кичик
давлатларга бўлиш мумкин. Катта ҳудудли давлатларга Россия Федерацияси,
АҚШ, Хитой, Ҳиндистон ва Мексика каби давлатларни мисол қилсак, ўрта
ҳудуд эга давлатларга Ўзбекистон, Франция, Германия, Испания каби
давлатларни олиш мумкин. Кичик давлатлар қаторида Кипр, Дания, Ватикан
каби давлатларни кўрсатиш мумкин.

Давлатни изоҳлашга тарихий нуқтаи назардан ёндашув асосида
уларни қадимий, ўрта аср ва ҳозирги замон давлат турларига ажратса бўлади.

Қадимий давлатлар Европада милодгача IX-VII асрларда мавжуд бўлган.
Ўрта Осиё ҳудудида илк давлатлар сифатида дастлаб Катта Хоразм, Сўғд,
Қанғ ва Бақтрия давлатлари пайдо бўлган. Ўрта асрларга Ўзбекистон ҳудудида
пайдо бўлган ва ривожланган Сомонийлар, Қорахонийлар, Салжуқийлар ва
Аштархонийлар давлатлари мисол бўла олади. Ҳозирга замон давлат турлари
сифатида, айни вақтда, ривожланаётган Ўзбекистон, Қозоғистон, Қирғизистон
каби давлатларни таъкидлаб ўтиш мумкин.

Тарихий ва маданий ривожланишига кўра эса давлатлар деҳқончилик
билан шуғулланувчи (аграр) ва саноат билан шуғулланувчи (индустриал)
давлатларга бўлинади. Аграр давлатларнинг аксарияти Осиё ҳудудида
жойлашган бўлиб, ушбу давлатлар халқларининг турмуш тарзи ва ҳаёт
кечириш манбаи асосан қишлоқ хўжалиги билан шуғулланишга мослашган.
Саноат билан шуғулланувчи давлатлар сифатида кўпроқ Япония, АҚШ ва
Европа мамлакатларини қайд этиш мумкин. Ўзбекистон Республикаси
саноатлашган аграр давлат типига киради.

Маърифийлик тавсифига кўра, давлатлар – Шарқ ва Fapб типларига
бўлинади. Шарқ давлатларига Осиё ҳудудида жойлашган давлатларни Ғарб
давлатларига Европа минтақаси мамлакатларини кўрсатиш мумкин.

Мамлакатнинг иқтисодий ривожланиши ва аҳоли жон бошига
тўғри келадиган йиллик ялпи ички маҳсулотнинг (ЯИМ) ҳажми бўйича
юксак даражада ривожланган (Сингапур, Жанубий Корея, Швейцария,
Япония, Америка), ўрта даражада ривожланган (Россия, Қозоғистон,
Ўзбекистон) ва «қашшоқ» (Эфиопия, Нигерия, Конго, Малави) давлатларга
бўлинади.

Маърифий типологиянинг ижобий жиҳатлари, биринчидан, маълум
шароитлардаги маданий омиллар типологиянинг асосий мезони қилиб
олинади, иккинчидан, маънавий мезонларнинг кўплиги, муайян
цивилизациянинг ўзига хос хусусиятлари типологияни аниқ амалга оширишга
имкон беради.

Давлат типологияси юзасидан юқоридаги ёндашувлар ҳуқуқшунослик
фанида анъанавий ёндашувлар сифатида қаралади, шу билан бирга, бугунги
кунда давлатларни ижтимоий-иқтисодий ривожланиш даражасига, муайян
халқаро ташкилотларга аъзолигига, географик жойлашган ўрнига қараб ҳам
таснифлаш кенг тарқалган.

8-§. Давлат функциялари.

Эсда тутинг! Давлат функциялари – бу давлатнинг мақсад ва
вазифаларини амалга оширишга қаратилган давлат фаолиятининг асосий
(бош) йўналишларидир. Давлат функциялари давлат мақсади ва вазифалари
билан чамбарчас боғлиқдир. Давлат ўз олдига қўйган мақсадга эришиши учун
маълум бир вазифаларни ҳал қилиши лозим, бу эса ўз навбатида, ушбу
вазифаларни бажаришга қаратилган тегишли функцияларни амалга оширишни
тақозо этади.

Вазифа – бу ечилиши талаб қилинадиган масала бўлса, функция – ушбу
масалани ечимига йўналтирилган фаолият тури. Вазифа, бир томондан,
маълум хусусиятга эга бўлмаган бирор-бир мақсадга эришиш заруратини,
иккинчи томондан эса маълум фаолият турини амалга ошириш заруратини ўз
ичига олади. Давлатнинг функциялари унинг вазифаларига боғлиқ бўлади,
чунки вазифалар функцияларнинг мавжудлигини ва уларнинг мазмунини
белгилайди, уларни амалга ошириш шакл ва усулларига таъсир кўрсатади.
Функциялар мазмуни, давлатнинг қандай фаолият олиб бораётганлигини, шу
муҳитда бошқарув ҳаракатлари қай йўсинда юритаётганлигини, унинг
тегишли органлари нима билан шуғулланаётганлигини кўрсатади.

Давлат фаолиятининг айрим босқичларидаги функция ва вазифалари
ўртасидаги ўзаро боғлиқлик муаммоси ҳам ички, ҳам ташқи функцияларга
татбиқан ҳал қилинади, зеро улар юзага келишининг тарихий сабаблари
тегишли равишда давлат ривожланишининг ички объектив қонунлари ва
ташқи шарт-шароитларига боғлиқ бўлади.

Бир хил ривожланиш босқичида турган ҳар хил давлатлар бир хил
мазмунли функцияларга эга бўлсалар-да, уларнинг моҳияти, шакллари ва
айниқса, функцияларини амалга ошириш усулларида фарқлар бўлиши
мумкин.

Давлат функцияларининг таснифи:
1. Фаолият доирасига кўра ички ва ташқи функциялар.
Ҳозирги замон давлатларининг асосий ташқи функциялари:
– бошқа давлатлар билан ҳамкорлик (иқтисодий, маданий, сиёсий,

ҳарбий, илмий техник, экологик соҳаларда);
– мудофаа (мамлакатни ташқи тажовуздан (агрессиядан) мудофаа

қилиш, давлат чегараларини қўриқлаш).
Ҳозирги замон давлатларининг асосий ички функциялари:
– иқтисодий (давлат бюджетини шакллантириш ва унинг бажарилиши

устидан назорат ўрнатиш; мамлакат иқтисодиёти ривожланишининг умумий
дастурларини белгилаш; иқтисодиётнинг муҳим соҳаларида ривожланиши
натижаларини рағбатлантириш; тадбиркорлик фаолиятини амалга ошириш
учун қулай шарт-шароитлар яратиш ва бошқалар);

– ижтимоий (жамиятнинг ижтимоий муҳофазага муҳтож аъзоларига
ёрдам бериш, соғлиқни сақлаш, таълим, уй жой, йўл қурилиши, алоқа ва
бошқа ижтимоий соҳаларни таъминлаш ва бошқалар);

– молиявий назорат (ишлаб чиқарувчиларнинг даромадларини аниқлаш
ва ҳисобга олиш; уларнинг бир қисмини ижтимоий ва умумдавлат
эҳтиёжларини қондириш учун давлат бюджетига юбориш; давлат
бюджетининг ижросини назорат қилиш ва бошқалар);

– ҳуқуқ тартиботни таъминлаш (ижтимоий муносабатлар барча
иштирокчиларининг қонунчилик кўрсатмаларини тўла ва аниқ
бажаришларини таъминлаш ва бошқалар);

– экологик (табиатни муҳофаза қилиш; табиий ҳаёт муҳити – ер, ер
ости, сув, ҳайвонот олами, атмосфера ҳавоси ҳамда товар-моддий
қимматликлар, ўрмонни кесишдан олинган ёғоч, ер остидан олинган фойдали
қазилмалар ва бошқалар; жамиятда экология соҳасида юзага келувчи
ижтимоий муносабатларни мавжуд ҳуқуқ нормаларига асосан таъминлаш;
экологик бошқарув, экологик таълим-тарбияни шакллантириш. ва бошқалар).

2. Фаолият муддатига кўра доимий ва вақтинчалик функциялар.
Доимий функциялар қаторига давлат мавжудлигининг ва

ривожланишининг барча босқичларига хос бўлган функциялар (масалан
иқтисодий функция) киритилса, муваққат функцияларга эса давлат ўз олдига
қўйган муайян мақсад ва вазифаларни амалга ошириши билан ўз аҳамиятини
йўқотадиган функциялар киритилади (масалан, фавқулодда ҳолатларни
бартараф этиш).

3. Ижтимоий аҳамиятига кўра асосий ва асосий бўлмаган
функциялар.

Давлатнинг асосий ва асосий бўлмаган функцияси ўзаро бир бирлари
билан боғлиқ бўлиб, давлатнинг асосий бўлмаган функцияси давлатнинг
асосий функциясини амалга оширишга ёрдам беради.

Давлатнинг барча органлари томонидан ўзаро ҳамкорликда
бажариладиган функциялар асосий функциялар дейилса, айрим давлат
органларигагина хос бўлган функциялар эса асосий бўлмаган функциялар
ҳисобланади.

4. Амалга оширишнинг ҳуқуқий шаклларига кўра ҳуқуқни ижод
қилиш, ҳуқуқни ижро қилиш ва ҳуқуқни муҳофаза қилиш (суд)
функциялар.

Ҳуқуқ ижодкорлиги – бу норматив-ҳуқуқий актларни тайёрлаш ва
уларни қабул қилиш бўлиб, деярли бу фаолиятсиз давлатнинг бошқа
функцияларини амалга ошириб бўлмайди.

Ижро этиш фаолиятига қонун ва бошқа норматив актларнинг амалда
қанчалик даражада ўз ижросини топиши ёки топмаслиги билан боғлиқ
фактларни киритиш мумкин.

Ҳуқуқни муҳофаза қилиш фаолиятига тартибни сақлаш,
фуқароларнинг ҳуқуқ ва эркинлигини ҳимоя қилиш, қонун ва қоидаларга риоя
этилишини таъминлаш, ҳуқуқбузарликларнинг олдини олиш бўйича чора
кўриш, юридик ишларни кўриб чиқиш ва улар юзасидан қарорлар қабул
қилиш ҳамда жавобгарликка тортиш кабиларни киритиш мумкин.

9-§. Давлат шакллари.

Давлат шакли – бу давлатни бошқариш учун давлат ҳокимиятини
ташкил этиш, давлат тузилиши ва сиёсий тартибни амалга ошириш усуллари
бўлиб, биринчи навбатда давлат хокимиятининг маҳаллий ва олий ҳокимият
органларини тузилиши ҳисобланади.

Давлат шакли – давлат ҳокимиятининг тузилиш шаклидир. Давлат
шаклига, мамлакатнинг тараққиёт даражаси, унинг маданияти, унда таркиб
топган тарихий анъаналар, урф-одатлар ҳам таъсир кўрсатади.

Шундай қилиб, давлат шакли мазмуни уч элементдан бошқарув шакли,
давлат тузилиши шакли, сиёсий режимдан ташкил топади.

Давлат бошқарув шакли давлат ҳокимияти ва бошқаруви идораларининг
шакллантирилиши, ташкил этилиши тартиби бўлиб, уларнинг ўзаро ҳамда
аҳоли билан алоқадорлигини англатади. Давлат бошқарув шаклига кўра
монархия ва республика шаклидан иборат.

Монархия – бу олий давлат ҳокимияти бир шахснинг (қирол, слотон,
подшо, император в.ҳ) бошқарувида бўлиб, бу бошқарув авлоддан-авлодга
мерос қилиб колдирилади.

Монархия бошкариш давлат шакли ўз навбатида икки турга бўлинади.
Булар, абсолют (мутлақ) монархия ва чекланган монархия бўлади.

Абсолют (мутлақ) монархия деб – бу бошқарув шаклининг алоҳида
тури бўлиб, бунда монарх (қирол) чекланмаган ҳокимиятга эга бўлади ҳамда у
қонунлар ва барча учун мажбурий бўлган қоидалар (фармонлар, дикретлар,
фармойишлар шаклида) чиқаради. Шунингдек, давлатни бевосита бошқариш,

муҳим давлат ишларини ҳал қилиш ва ушбу мақсадларда ҳукумат тузиш
ҳуқуқига эга ҳисобланади.

Чекланган монархияда – давлат тепасида турувчи монарх (қирол)
ҳокимиятни бошқармайди ва у мутлақ ҳокимиятга эга бўлмайди, унинг
ҳокимияти ва бошқарув шакли шу давлатнинг конституцияси билан
чекланади.

Ўз навбатида чекланган монархия икки турга яъни дуалистик ва
парламентар монархияга бўлинади.

Дуалистик монархия – давлатда ҳокимият монарх (подшоҳ) билан
парламент ўртасида тақсимланган бўлиб, амалда давлатни монарх (подшоҳ)
бошқаради. Монарх (подшоҳ) ҳукуматни ўзи тузади ва шу билан бирга
парламентни тарқатиб юбориш ҳуқуқига эга. Дуалистик (аралаш) монархия
ҳозирги кунда Иордания Хошимийлар қироллиги, Марокко каби давлатларда
мавжуд). Шу билан бирга, монарх парламент томонидан қабул қилинган
қонунларга мутлақ вето қўйиш ҳуқуқига эга.

Парламентар монархия – давлат бошлиғи монарх (қирол, қиролича,
подшоҳ, султон, император) бўлиб, амалда улар давлатни бошқармайди,
уларнинг ҳуқуқи чекланган бўлиб, давлатни парламент бошқаради ҳамда
парламент ва ҳукумат фаолиятини назорат қилади. Парламентер монархияда
(ҳозирги Англия, Белгия, Норвегия, Швеция мамлакатлари) қирол (қиролича)
шоҳлик қилади, лекин у ҳокимиятни бошқармайди. Ҳукумат парламент
томонидан сайловларда кўп овоз олган муайян партиялар таркибидан
тузилади. Энг кўп миқдорда депутатлик мандатига эга партия бошлиғи
ҳукумат постини эгаллайди. Қонунларни парламент қабул қилади ва улар
монарх томонидан расман имзоланади.

Конституциявий монархия – буржуа жамиятининг шаклланиши
даврида пайдо бўлиб, у монарх ҳокимияти вакиллик идораси билан чекланган
бошқарув шаклига тўғри келади. Бу ҳолат одатда парламент тасдиқлайдиган
Конституция билан мустаҳкамланади ҳамда монархнинг Конституцияни
ўзгартиришга ҳуқуқи бўлмайди.

Амалдаги ва юридик ҳокимият монарх тузадиган ҳукумат ва қонун
чиқарувчи идора ҳисобланган парламент ўртасида бўлинади. Мамлакатни
бошқаришни монарх амалга оширади, унинг олдида вазирлар ҳисоб
берадилар. Ҳукуматни тузиш парламентнинг партиявий таркибига боғлиқ
эмас. Бунда ўтмишдаги Пруссия, Австрия, Италия, Руминия каби давлатлар
мисол бўлади. Бугунги кунда бошқарувнинг бундай шакли деярли учрамайди.

Бошқарувнинг республика шакли амал қиладиган мамлакатларда
давлатнинг олий ҳокимият органлари халқ томонидан сайланади.

Бошқарувнинг республика (лотинча respublika – жамоат иши) шаклида
давлат ҳокимиятини муайян муддатга сайлаб қўядиган идоралар амалга
оширади. Республика ҳам монархиядек, муайян тарихга эга. Тарихдан
республика бошқарув шаклининг бир неча турлари маълум. Афина давлатида
(эрамизгача V-IV асрлар) демократик республика мавжуд бўлган. Унда
афиналик эркин фуқароларнинг қўлга айланишига йўл қўйилмаган. Бу
республикада ижтимоий рақобат, қулга эгалик қилишнинг махсус тавсифи,

жамоа қулчилиги мавжуд эди, шунингдек, давлат бошқарувининг самарали
тизими фаолият кўрсатарди. Спарта (эрамизгача V-IV асрлар) ва Рим
давлатлари (эрамизгача V-II асрлар) аристократ республикага бўлган бўлиб,
бу давлатда аҳолининг аристократ қисми манфаатлари ифодалаган.

Бошқарувнинг республика шакли парламентар ва президентлик
республикаларига бўлинади.

Парламентар республика – давлат етакчи ҳисобланиб, қонун ва бошқа
норматив-ҳуқуқий ҳужжатлар қабул қилишдан ташқари ҳукумат ва давлат
бошқарувининг бошқа органларига таъсир ўтказади.

Парламентар республиканинг ўзига хос хусусияти ҳокимият
поғоналарида келишмовчиликларнинг мавжуд бўлмаслигидир. Зеро, ижроия
ҳокимияти бошлиғи (Бош вазир) ва унинг маҳкамаси парламентдаги кўпчилик
томонидан сайланади ва назорат қилинади. Одатда парламентар
республикаларда Президент катта мавқега эга бўлмайди. Ижроия ҳокимияти
қонун чиқарувчи ҳокимият ишини давом эттиради, бу билан ҳокимият
тармоқлари орасида вужудга келиши мумкин бўлган келишмовчилик
тугатилади.

Давлат бошқарувининг президентлик республикасида сайланган
давлат бошлиғи айни пайтда ҳукумат бошлиғи бўлади. У парламент розилиги
билан ҳукуматни тузади ва уни тарқатиб юбориш ҳуқуқига эгадир.
Бошқарувнинг президентлик шакли умумхалқ йўли билан сайланган
Президентнинг умуммиллий манфаатларининг ифодачиси, миллатнинг рамзи
сифатида намоён бўлишидир. Мазкур шаклда бир шахс фавқулодда
ҳолатларда масъулият ва раҳбарликни ўз зиммасига олиши мумкин.

Масалан, Ўзбекистон – президентлик республикаси. Бошқарувнинг
президентлик шакли одатда парламент бошқарувидан кўра юқори даражадаги
сиёсий барқарорликни таъминлайди, чунки ҳукумат (Президент)
Конституцияда белгилаб қўйилган қатъий муайян муддатга сайланади.

10-§. Давлатнинг тузилиш шакли.

Давлат тузилиш шакли - бу давлатнинг сиёсий ва маъмурий -ҳудудий
тузилиши бўлиб, марказий ва маҳаллий органлар ўртасидаги ўзаро алоқаларни
характерлайдиган давлат шаклининг таркибий қисми.

Давлатнинг тузилиш шакли ҳар бир давлатнинг сиёсий ва маъмурий-
худудий тузилишини бирлаштиради. Масалан, Ўзбекистон Республикасининг
ҳудудида яшовчи барча халқнинг тарихий ва миллий ҳусусиятлари ҳисобга
олинган ҳолда унинг маъмурий-ҳудудий тузулиши вилоятлар, туманлар,
шаҳарлар, шаҳарчалар, қишлоқлар, овуллар ва Қорақалпоғистон
Республикасидан иборат.

Тузилиш шакли бўйича давлатлар унитар, федератив ва конфедератив
давлат тузилишга эга бўлади.

Унитар (французча «imitaire» – «ягона» дегани) давлат – оддий ва
яхлит давлатдир. Унитар давлатларнинг аксарияти муайян маъмурий-ҳудудий
бўлиниш (туманлар, вилоятлар, кантонлар ва ҳоказолар)га эга.

Унитар тузилишдаги давлат ягона бўлиб, таркибий қисмлари
суверенитет белгиларига эга бўлмаган маъмурий-ҳудудий бирликлардан
иборат.

Унитар давлатга хос белгилар:
– қонунчилик, ижроия ва суд ҳокимияти органлари ягона тизимининг

мавжудлиги;
– ягона конституция, қонунчилик, солиқ, молия тизимларининг

мавжудлиги;
– ягона фуқароликнинг жорий этилганлиги;
– барча ташқи муносабатлар марказий органлар томонидан амалга

оширилиши.
Унитар давлат таркибидаги ҳудудий қисмлар давлат мустақиллиги

аломатларига эга эмас. Бундай давлатда олий давлат идоралари ва
қонунчиликнинг ягона тизими мавжуд бўлади.

Ҳозирги замонда аксарият кўпчилик давлатлар ўз тузилиши бўйича
унитар давлатлардир. Масалан, Италия, Франция, Англия, Украина,
Белоруссия, Қозоғистон, Қирғизистон, Ўзбекистон. Унитар давлатлар
ҳудудида бошқа мустақил давлатлар бўлмайди. Унитар давлатлар ичидаги
маъмурий-ҳудудий бўлинмалар фақат маҳаллий масалаларни ҳал этиш
ҳуқуқига эга, марказий ягона давлат ҳокимиятининг кучи давлатнинг бутун
ҳудудига ўз таъсирини кўрсатади.

Демак, унитар давлат – маъмурий-ҳудудий қисмлар (вилоятлар,
туманлар, районлар, губерналар ва шу кабилар)га бўлиниб, ягона тизимдаги
ҳокимият ва бошқарув органларига, Конституцияга, фуқароликка, муайян
ҳудудга, давлат чегарасига ва ўз қонунчилигига эга бўлган давлатдир.

Федератив тузилишга эга бўлган давлат – бу мустақил бўлган бир
неча давлат тузилмаларининг ихтиёрий асосда бирлашган ягона иттифоқи.
Федератив давлатнинг миллий ва ҳудудий шакллари мавжуд.

Федератив давлатнинг умумий белгилари:
– федерация ҳудуди унинг алоҳида субъектларидан – штатлар,

кантонлар, республикалар, ўлкалар ва бошқа ҳудудлардан иборат бўлади;
– федерация ва унинг субъектлари ваколатлари доираси иттифоқ

шартномасида, конституциясида, ўзаро ваколатларни чегаралаш тўғрисидаги
икки томонлама шартномаларда белгилаб қўйилган бўлади;

– федерация субъектлари ўзларининг конституциялари ва қонунчилик
тизимига, олий қонунчилик, ижро, суд ҳокимиятлари тизимига эга бўлади;

– федератив давлатда иттифоқ фуқаролиги билан бир қаторда
субъектларнинг ҳам фуқаролиги бўлиши мумкин;

– федератив давлат парламенти асосан икки палатали бўлиб, юқори
палата асосан федерация субъектларининг манфаатларини ҳимоя қилади;

– федератив давлатнинг ташқи сиёсатини, қуролли кучларга ягона
қўмондонлигини, мудофаа, молия, солиқ тизимларига раҳбарликни асосан
федерал давлат органлари амалга оширади.

Бугунги кунда Россия, Германия, АҚШ федератив тузилишга эга
давлатлар сирасига киради.

Конфедерация – бу сиёсий, ҳарбий, иқтисодий ва бошқа соҳаларда
муайян мақсадларга эришиш учун ташкил қилинадиган давлатларнинг
муваққат иттифоқи.

Конфедерациянинг белгилари:
– конфедерация суверенитетга эга бўлмайди, чунки ушбу тузилма тўла

ички ва ташқи суверенитетга эга бўлган мустақил давлатларнинг
иттифоқидир;

– конфедерацияда марказий давлат аппарати ва ягона қонунчилик
тизими мавжуд бўлмайди;

– конфедерация доирасида у ёки бу муаммоларни ҳал қилиш
борасидаги ишларни мувофиқлаштиришга қаратилган иттифоқ органлари
ташкил этилиши мумкин;

– конфедерацияга бирлашган давлатларнинг ўз фуқаролиги сақланиб
қолинади, лекин бу давлатларнинг фуқаролари конфедерация ҳудудида эркин
ҳаракатланиш (виза ва бошқа расмиятчиликларсиз) ҳуқуқига эга бўладилар;

– конфедерацияда ягона солиқ тизими, ягона бюджет ва ягона армия
мавжуд бўлмайди, лекин конфедерация субъектлари муайян муддатга ягона
пул тизими, божхона қоидалари, давлатлараро кредит сиёсати, конфедерация
мақсадлари учун бюджет тизимини ташкил қилишлари мумкин;

– конфедератив давлатлар узоқ муддатга сақланиб қолмайди бунда улар
федерацияга айланиши ёки умуман тарқалиб кетиши мумкин.

Конфедерацияни ташкил этган мустақил давлатлар халқаро ҳуқуқ
субъектлари бўлиб, ўз фуқароликлари, ҳокимият идоралари, бошқарув, одил
судлов тизимларига эга бўладилар. Конфедерация аъзоси бўлмиш давлатлар
ҳокимиятни мустақил амалга оширадилар, ўз Конституцияларига эга
бўладилар. Конфедерация асосий мақсадига эришганидан сўнг тарқалиб
кетиши ёки тузилган иттифоқни мустаҳкамлаб федерацияга ўтиши, ёхуд
қўшилиб, унитар давлат бўлиб кетиши мумкин. Масалан, тарихда 1776-1787
йиллари Америка Қўшма Штатлари (11 йил), Швейцария – 1815-1848 (33 йил),
Германия 1815-1856 (51 йил) конфедератив шаклдаги давлат бўлган.

11-§. Сиёсий режим.

Сиёсий режим – бу давлат ҳокимиятини амалга оширишда
қўлланиладиган усул, услуб ва воситалар йиғиндисидир.

Сиёсий режим давлат ҳокимиятининг аҳоли билан ўзаро муносабатлари
қандай қилиб ва қандай усуллар, йўллар ёрдамида амалга оширилади,
ижтимоий қатламларнинг сиёсий соҳадаги ҳақиқий нисбати қандай намоён
бўлади, турли жамоат ташкилотларининг сиёсий мақоми қандай, давлат

органлари ўз ҳудудларида яшовчи аҳолини бошқариш бўйича амалда қандай
рол ўйнайдилар, деган саволларга аниқ жавоб беради.

Юридик фан кўп асрлик тарихида маълум бўлган сиёсий режимнинг бир
неча асосий турини ажратиб кўрсатади. Шунга кўра, барча сиёсий режимлар,
биринчи навбатда, икки хил кўринишдаги катта гуруҳга – демократик ва
нодемократик режимларга бўлинади.

Демократик сиёсий режимда, давлатда фуқароларнинг ҳуқуқ ва
бурчларини таъминлаш, халқни турли жамоат ташкилатларига бирлаштириш,
давлат хокимият ва бошкарув органларини халк иштирокида сайлов йўли
билан сайлаш, давлатни бошқаришда кенг халқ оммасини иштирок этиши,
Конституция доирасида амал қилувчи партиялар ва бошқа ташкилотларнинг
эркин фаолияти ҳамда турли ғоявий таълимотларнинг мавжудлиги, ҳукмрон
мафкуранинг йўқлиги ва бошқалар.

Давлат ҳокимиятини амалга оширишнинг мазкур турига қуйидаги
белгилар хос:

– иқтисодий фаолият соҳасида шахснинг эркинлиги;
– давлат ҳокимияти фаолиятига халқ томонидан тўғридан-тўғри таъсир

қилишнинг самарали механизмини мавжудлиги;
– жамият ҳаётига оид бўлган энг муҳим масалалар юзасидан

қарорларнинг кўпчилик томонидан озчиликнинг манфаатлари максимал
даражада эътиборга олинган ҳолда қабул қилиниши;

– шахсий ҳуқуқ ва эркинликларнинг кафолатланганлиги;
– шахснинг қонунсизлик ва ҳокимиятнинг ҳар хил суистеъмол

қилишликларидан ҳимояланганлиги;
– ошкоралик, оммавий ахборот воситаларининг эркинлиги ва улар

фаолиятининг цензурадан холилиги;
– барча давлат органлари фаолиятининг ҳуқуқийлик тамойилига

асосланиши;
– ҳокимият ваколатларининг тақсимланганлиги ва бошқалар.

Демократик режимнинг қуйидаги турлари мавжуд:
– социал - демократик (тенглик, давлат томонидан ижтимоий жиҳатдан

кам таъминланган шахсларга нисбатан кучли ижтимоий сиёсатнинг амалга
оширилиши ва бошқалар);

– либерал - демократик (эркинлик, биродарлик, тенглик каби
умуминсоний қадриятларнинг таъминланиши билан бирга, давлатнинг
иқтисодиётга таъсири минимал даражада бўлади ва бошқалар)

Демокрактик режим икки шаклда, амалга оширилади.
1. Вакиллик декмократияси – мамлакат аҳолиси томонидан сайланган

депутатлар орқали давлатнинг ривожланиши учун хизмат қиладиган
иқтисодий, сиёсий, ҳуқуқий ва маданий масалаларни муҳокама қилишда
фуқароларнинг давлат ишларида қатнашишга имконият яратиш тушунилади.

2. Бевосита демократия – давлат бошқарувида фуқароларнинг иштирок
этилиши таъминланади, яъни давлат аҳамиятига эга бўлган масалаларни ҳал
этишда умумхалқ овозига қўйишни амалга ошириш мумкин.

Демократияга зид режим – тоталитар, фашистик ва авторитар
турлардан иборат.

Тоталитар режим тури давлат бошқаруви марказлашган, ягона
ҳукмронлик мафкураси ўрнатилган ва маъмурий буйруқбозлик тизими
асосида бўлиб, фуқароларнинг ҳуқуқ ва бурчлари таъминланади, барча давлат
ҳокимияти ягона диктатура йулида бўлади. Масалан, собиқ Совет давлати
марказлашган партия диктатураси асосида бошқарилган. Шунинг учун бу
давлат инқирозга учради.

Демократияга зид режимнинг фашистик режим тури деб, мамлакатда
миллатчилик, бир миллатни бошқа бир миллатдан устун қўйиш, ирқий
камситиш, тез-тез содир бўладиган ижтимоий қарама-қаршилик, халқнинг
қашшоқлашуви ҳисобланади.

Демократияга зид режимнинг авторитар режим тури деб, ушбу
давлатларда демократияга зид авторитар режим ҳукмронлик қилади. Давлатда
фуқароларнинг ҳуқуқ ва эркинликлари чекланган ёки умуман йўқлиги билан
ажралиб туриб, сайлаб қўйиладиган давлат органлари, парламент ва бошқа
давлат органларининг роли чекланади ёки йўққа чиқарилган бўлади.

12-§. Давлат механизми.

Эсда тутинг! Давлат механизми – хокимият ваколатига эга давлат
органлари, ташкилотлари ва муассасаларининг пирамида шаклида жойлашган
яхлит тизимидир. Булар воситасида давлат ҳокимияти амалга оширилади ва
жамият устидан давлатнинг раҳбарлиги таъминланади.

Давлат аппарати – бу давлат ҳокимиятини амалга ошириш учун
ҳокимият ваколатларига эга бўлган органлар мажмуини намоён қиладиган
давлат механизмининг бир қисми.

Давлат муассасалари (давлатга қарашли оммавий ахборот воситалари,
илмий, таълим, тиббиёт ва бошқа ижтимоий-маданий муассасалар) давлат
ҳокимиятини амалга оширишда бевосита қатнашмай, балки улар давлатнинг
ижтимоий-маданий ва бошқа функцияларини амалга оширишда иштирок
этадилар.

Давлат ташкилотлари хўжалик фаолиятини амалга оширадилар,
муайян маҳсулотларни ишлаб чиқадилар ҳамда жамиятнинг эҳтиёжларини
қондириш мақсадида аҳолига турли хил хизматлар кўрсатадилар. Одатда
давлат ташкилотлари тизимига стратегик аҳамиятга эга бўлган корхоналар,
масалан, темир йўл, ҳаво транспорти, энергетика, табиат ресурсларини ишлаб
чиқариш ва қайта ишлаш соҳаларидаги хўжалик фаолият юритувчи
субъектлар киритилади.

Давлат аппаратини ташкил этиш ва фаолиятини амалга
оширишга доир тамойиллар:

– мамлакат барча аҳолисининг манфаатларини ҳимоя қилиш;
– қонунийлик;
– давлат аппаратини ташкил этишда халқчиллик (демократизм);

– профессионализм, шу жумладан касб этикаси талабларига қатъий
амал қилиш;

– ошкоралик, яъни давлат ҳуқуқий жараёнларида бўлаётган
ҳодисалардан аҳолининг хабардорлиги;

– ҳокимият ваколатларининг тақсимланганлиги ва бошқалар.
Давлат органи – бу қонуний асосда ташкил этиладиган, давлат

ҳокимиятини амалга оширувчи муайян ваколатларга эга бўлган, давлат
аппаратининг мустақил бўғини.

Давлат органи – бу давлат-ҳокимият ваколатига эга бўлган ва
белгиланган тартибда ҳамда ўзига берилган ваколатлар доирасида фаолиятини
амалга оширадиган давлат аппаратининг бир қисми.

Давлат органларини таснифловчи белгилар:
– ҳокимият ваколатига эга;
– давлат номидан унинг вазифа ва функцияларини бажаради;
– муайян ҳуқуқ ва мажбуриятлар мажмуи-компетенциясига эга;
– муайян ҳуқуқий мустақилликка эга;
– ўз ички тузилиши ва тузилмасига эга;
– муайян ҳудудда фаолият юритади;
– ўз ваколати доирасида бажарилиши мажбурий бўлган ҳуқуқий актлар

чиқаради;
– қонунда белгиланган тартибда ташкил этилади;
– ўз шахсий таркиби ўртасида ҳуқуқий алоқаларни ўрнатади.
Давлат органларини қуйидагича таснифлаш мумкин:
– шаклланиш усулига кўра: бирламчи (Ўзбекистон Республикасининг

Олий Мажлиси, Ўзбекистон Республикаси Президенти) ва ҳосилавий
(бирламчи органлар томонидан ташкил этиладиган бошқа барча органлар);

– фаолият ҳудудига кўра: марказий (Ўзбекистон Республикасининг
Олий Мажлиси, Ўзбекистон Республикаси Президенти, Ўзбекистон
Республикаси Вазирлар Маҳкамаси ва бошқа республика миқёсидаги
органлар) ва маҳаллий (вилоят, туман, шаҳар ҳокимликлари, халқ депутатлари
Кенгашлари, республика идораларининг маҳаллий бўғинлари);

– компетенцияси характерига кўра: умумий компетенцияли (Ўзбекистон
Республикасининг Олий Мажлиси, Ўзбекистон Республикаси Президенти,
Ўзбекистон Республикаси Вазирлар Маҳкамаси, ҳокимликлар, маҳаллий халқ
депутатлари кенгашлари) ва махсус компетенцияли (вазирликлар, давлат
қўмиталари, агентликлар ва бошқалар);

– ҳокимият ваколатлари бўлиниши принципига кўра; қонун чиқарувчи,
ижро этувчи ва суд;

– қарор қабул қилиш тартибига кўра: коллегиал (Ўзбекистон
Республикасининг Олий Мажлиси, Ўзбекистон Республикаси Вазирлар
Маҳкамаси, маҳаллий халқ депутатлари Кенгашлари) ва якка тартибда
фаолият кўрсатадиган давлат органлари.

13-§. Ижтимой нормалар тизими.

Ижтимоий нормалар – кишилар ҳамда уларнинг жамоалари ўртасидаги
муносабатларни тартибга солувчи умумий хулқ-атвор қоидаларидир.

Ижтимоий нормаларнинг қуйидаги турлари мавжуд:
1) ахлоқ нормалари;
2) сиёсий нормалар;
3) диний нормалар;
4) корпоратив нормалар;
5) урф-одат нормалари;
6) анъана нормалари;
7) ҳуқуқ нормалари ва бошқалар.
Ахлоқ нормалари – адолат ва адолатсизлик, яхшилик ва ёмонлик,

эзгулик ва ёвузлик, мақтов ва иснод, жамият томонидан рағбатлантириладиган
ва қораланадиган хатти-ҳаракатлар, ор-номус, виждон, бурч, қадр-қиммат ва
ҳоказо категориялар кўринишида ижтимоий ҳаёт шароитларининг бевосита
таъсири сифатида кишилар онгида шаклланадиган қарашлар, тасаввурлар ва
қоидалардир.

Сиёсий нормалар – алоҳида шахслар ва улар бирлашмаларининг
ҳокимиятга муносабати масалаларини тартибга солувчи хулқ-атвор
қоидалари.

Диний нормалар – диндорларнинг худога, бир-бирига муносабатини,
диний ташкилотларни ташкил қилиш ва уларнинг амал қилишини тартибга
солишга қаратилган хулқ-атвор қоидалари.

Жамоат бирлашмаларининг (корпоратив) нормалари – жамоат
бирлашмаларининг ўз фаолиятини тартибга солиш ва ташкилот аъзолари
ўртасидаги муносабатларни аниқлаш учун ўрнатилган хулқ-атвор қоидалари.

Жамоат ташкилотлари ички вазифаларни муваффақиятли ҳал этиш
ҳамда ўз фаолиятларини самарали ташкил этиш мақсадида корпоратив
нормаларни ишлаб чиқадилар. Корпоратив нормалар муайян бир жамоат
ташкилотининг раҳбар органларини шакллантириш ва фаолият кўрсатиш
тартиби, улар ваколатлари, низомга ўзгартириш ва қўшимчалар киритиш
тартиби, ташкилот аъзолари ҳамда қатнашчиларининг ҳуқуқлари,
мажбуриятлари ва бошқалар тўғрисидаги нормалар бўлиб, улар фақат ўша
ташкилот аъзолари ҳамда қатнашчиларига нисбатан жорий этилади ва фақат
улар учун мажбурий ҳисобланади.

Урф-одат нормалари – кишилар ўртасида кўп марта такрорланганлиги
сабабли одатга айланган ва шу тариқа авлоддан-авлодга ўтиб келаётган хулқ-
атвор қоидалари. Урф-одатлар муайян ижтимоий муҳитда таркиб топиб,
авлоддан-авлодга ўтиб юрадиган хулқ-атвор қоидалари сифатида
кишиларнинг табиий-ҳаётий эҳтиёжи кўринишида майдонга чиқади ва қайта-
қайта такрорланиш натижасида улар учун одатий ҳол бўлиб қолади.

Анъанавий нормалар – илғор анъаналарни асраш муносабати билан
юзага келадиган умумлашган ва барқарор хулқ-атвор қоидалари. Анъаналар
кишилар авлодлари ўртасидаги ворисликнинг хилма-хил боғланиш

йўналишлари сифатида, катталар тажрибаси ёшлар томонидан
ўзлаштириладиган узатиш механизми сифатида тасаввур этилади.

14-§. Ҳуқуқ тушунчаси ва белгилари.

Ҳуқуқ давлат томонидан ўрнатилган ёки маъқулланган унинг кучи
билан муҳофаза қилинадиган, барча учун умуммажбурий хулқ атвор
қоидаларидир.

Ҳуқуқнинг белгилари:
1. Давлат томонидан ўрнатилган ёки маъқулланганлиги − фақат давлат

муайян тартибга риоя қилган ҳолда ўзининг махсус органлари орқали ҳуқуқий
нормалар ўрната олади.

2. Умуммажбурийлиги − ҳуқуқий нормалар кимга қаратилган бўлса,
ўшалар томонидан ижро этилиши шарт.

3. Давлатнинг мажбурлов кучи билан таъминланганлиги − ҳуқуқий
нормалар кўрсатмалари ижро этилмаган тақдирда, одатда юридик
жавобгарлик сифатидаги давлат мажбурлов чоралари қўлланилиши мумкин.

4. Кўп марта қўлланилиши− ҳуқуқий нормалар тегишли давлат
органлари томонидан бекор қилинмагунга қадар кўп маротаба қўлланилади.

5. Расман аниқлиги −ҳуқуқий нормалар аниқ расмийлаштирилган ва
ёзма тартибда мустаҳкамланган бўлади.

15-§. Ҳуқуқ принциплари ва функциялари.

Принцип тушунчаси раҳбарий ғоя, асосий қоида маъноларини
англатади, шу билан бирга, у “қонуният”, “моҳият” каби тушунчалар билан
узвий боғлиқ тушунчадир.

Ҳуқуқ принциплари - бу ҳуқуқнинг ижтимоий муносабатларни
тартибга солувчи восита сифатидаги моҳиятини ифодаловчи бошланғич
норматив асослар, энг асосий қарашлар, ғоялар ва қоидалардир. Ҳуқуқ
принциплари таъсир этиш доирасига кўра умумҳуқуқий, соҳалараро ва
соҳавий тамойилларга бўлинади.

Умумҳуқуқий принциплари: адолатлилик, фуқароларнинг қонун
олдида ҳуқуқий жиҳатдан тенглиги, инсонпарварлик, қонунийлик,
демократизм, ҳуқуқ ва мажбуриятлар бирлиги ва бошқалар;

Соҳалараро принциплари: жавобгарликнинг муқаррарлиги,
ошкоралик, фуқаролик-процессуал ва жиноий-процессуал ҳуқуқдаги
тортишувлилик тамойили ва бошқалар;

Соҳавий принциплари: Масалан, мулкий муносабатларда
томонларнинг тенглиги (фуқаролик ҳуқуқи); жиноят жараёни ҳуқуқида
айбсизлик презумцияси ва бошқалар.

Ҳуқуқнинг функциялари – бу жамиятда ижтимоий муносабатларга ва
кишиларнинг юриш-туришларига ҳуқуқий таъсир қилишнинг асосий
йўналишларидир.

Ҳуқуқнинг қуйидаги функцияларини ажратиб кўрсатиш мумкин.
Тартибга солувчи функция – ҳуқуқ ўз мазмунига кўра жамиятдаги

ижтимоий муносабатларга таъсир этиб, уларни муайян йўналишга солиб
туради.

 Қўриқловчи функция – бу умумаҳамиятга молик энг муҳим
иқтисодий, сиёсий, миллий ва бошқа ижтимоий муносабатларни, уларнинг
дахлсизлигини муҳофаза қилишдан иборат.

 Тарбиявий функция – давлат ҳуқуқ орқали фуқароларни қонунга
итоаткорлик руҳида тарбиялашга ҳаракат қилади. Бунда ишонтириш ва
мажбурлаш усулларидан фойдаланилади. Ишонтириш усулида норматив-
ҳуқуқий ҳужжатларда акс этган ҳуқуқнинг маъзмуни ва ижтимоий фойдали
жиҳатлари турли ҳуқуқий тарғиботлар, тушунтиришлар орқали аҳолига
эътиборига етказилади. Мажбурлаш усулида эса ҳуқуқбузарлик содир этган
шахсларга нисбатан юридик жавобгарлик чораларини қўллаш орқали,
уларнинг келгусида бу каби ижтимоий зарарли хатти-ҳаракатлар содир
этишларининг олди олинади.

16-§. Ҳуқуқий муносабатлар тушунчаси, тузилиши ва турлари.

Жамият ҳаёти турли-туман ижтимоий муносабатлар (масалан: сиёсий,
ахлоқий, диний, ҳуқуқий ва бошқалар) мажмуидан иборат. Мазкур ижтимоий
муносабатлар мос равишда ижтимоий нормаларнинг муайян тури билан
тартибга солинади. Масалан, сиёсий муносабатлар сиёсий нормалар, ахлоқий
муносабатлар ахлоқ нормалари, диний муносабатлар диний нормалар ва
ҳоказо.

Ижтимоий муносабатларнинг муайян қисми ҳуқуқ нормалари билан
тартибга солиниб, уларга барқарорлик, изчиллик, мақсад сари
йўналтирилганлик хусусиятларини бахш этиб туради. Ижтимоий
муносабатларнинг ҳуқуқ нормалари ёрдамида тартибга солинадиган қисми
ҳуқуқий муносабатларни ташкил қилади.

Эсда тутинг! Ҳуқуқий муносабатлар − субъектив ҳуқуқ ва юридик
мажбуриятлар билан ўзаро боғлиқ бўлган шахслар (яъни, ҳуқуқ соҳиблари)
ўртасидаги ҳуқуқ нормалари ва муайян юридик фактлар асосидаги алоқадир.

Ҳуқуқий муносабатлар юзага келиши учун моддий асослар
(томонларнинг хоҳиш-истаги, манфаати) ва юридик асослар (мазкур
ижтимоий муносабатни тартибга соладиган тегишли ҳуқуқ нормасининг
мавжудлиги; томонларнинг ҳуқуқ ва муомала лаёқатига эга бўлишлиги;
юридик фактнинг мавжудлиги) бўлиши лозим. Масалан, эркак ва аёл ўртасида
оилавий-ҳуқуқий муносабатларнинг вужудга келиши учун икки томоннинг

никоҳга розилиги ва биргаликда яшаш манфаати (моддий асослар), никоҳни
тартибга соладиган оила кодексидаги тегишли моддалар, эркак ва аёлнинг
никоҳ ёшига етганлиги ва ақли расолиги ҳамда никоҳнинг ФҲДЁда қайд
этилиши (юридик асослар) талаб этилади.

Ҳуқуқий муносабатларнинг белгилари:
– ҳуқуқий муносабат − ижтимоий тусдаги муносабат бўлиб, фақат

ижтимоий субъектлар (инсонлар ва улар томонидан ташкил этилган
ташкилотлар) ўртасидагина юзага келувчи алоқалардир;

– ҳуқуқ нормалари асосида юзага келади;
– иродавий ҳарактерга эга (чунки муносабат юзага келиши учун камида

битта томоннинг истаги талаб қилинади);
– давлат томонидан қўриқланади ва таъминланади;
– муайян предмет ёки ашёга нисбатан юзага келади ва шу асосда

субъектлар ўзларига тегишли субъектив ҳуқуқ ва юридик мажбуриятларни
амалга оширадилар.

Ҳуқуқий муносабатларни қуйидаги мезонлар бўйича таснифлаш
мумкин:

1) тартибга солинадиган ҳуқуқ соҳаларига кўра: конституциявий,
маъмурий, фуқаролик-ҳуқуқий, жиноят-ҳуқуқий, меҳнат, оилавий ва бошқ.;

2) ҳуқуқий муносабатларнинг мазмунига кўра: тартибга солувчи,
қўриқловчи;

3) муносабатларнинг аниқлик даражасига кўра: мутлақ, нисбий;
4) ҳуқуқий муносабат иштирокчиларининг сонига кўра: оддий ва

мураккаб;
5) мажбуриятлар характерига кўра: суст, фаол;
6) давомийлигига кўра: қисқа муддатли, узоқ муддатли;
7) ҳуқуқий муносабатларнинг тавсифига кўра: моддий ва процессуал.

17-§. Ҳуқуқий муносабатлар таркиби объект, субъект, субъектив
ҳуқуқ ва юридик мажбуриятлар.

Ҳуқуқий муносабларнинг мазмунини ташкил этувчи, уларнинг вужудга
келиши учун зарур бўлган бир қатор таркибий элементлар мавжуд.

Ҳуқуқий муносабларнинг таркибий элементлари:
1. Ҳуқуқий муносабат объекти;
2. Ҳуқуқий муносабат субъекти;
3. Субъектив ҳуқуқ ва юридик мажбурият.
Ҳуқуқий муносабат объекти – ҳуқуқий муносабат иштирокчилари

(суъбект)нинг диққат-эътибори, манфаати қаратилган моддий ва шахсий
номулкий неъматлар, маънавий ижод натижалари, шахс хулқ-атвори ва
ҳаракатларидир.

Ҳуқуқий муносабатнинг объектлари қуйидагилар:
1. Моддий неъматлар (буюм, мулк мас, уй-жой, автомашина,

қимматбаҳо тақинчоқлар ва бошқ.);

2. Шахсий номулкий неъматлар (инсон ҳаёти, соғлиқ, шаън, қадр-
қиммат ва бошқ.);

3. Маънавий ижод маҳсуллари (мусиқа, кашфиётлар, асарлар, электрон
дастурлар ва бошқ.);

4. Ҳуқуқий муносабатлар иштирокчиларининг хулқ-атвори (ахлоқ
тузатиш жазоси тайинланган шахснинг хулқ-атвори).

Ҳуқуқий муносабат субъектлари – ҳуқуқий муносабатларда ўз
субъектив ҳуқуқ ва юридик мажбуриятлари орқали иштирок этувчи
томонлардир.

Ҳуқуқ субъекти – ҳуқуқий муносабатларда иштирок этувчи ҳуқуқ ва
муомала лаёқатига эга бўлган жисмоний ёки юридик шахслардир.

Жисмоний шахслар – деганда муайян давлат фуқаролари, чет эл
фуқаролари, шунингдек фуқаролиги бўлмаган шахслар тушунилади.

Юридик шахслар – ўз мулкида, хўжалик юритишда ва оператив
бошқарувда алоҳида мол-мулкка эга бўлган ҳамда ўз мажбуриятлари
юзасидан ушбу мол-мулк билан жавоб берадиган, ўз номидан мулкий ёки
шахсий номулкий ҳуқуқларга эга бўла оладиган ва уларни амалга ошира
оладиган, мажбуриятларни бажара оладиган, судда даъвогар ва жавобгар бўла
оладиган ташкилотлар (корхона, ташкилот муассаса ва бошқалар).

Жимоний ёки юридик шахс қачонки ҳуқуқ ва муомала лаёқатига эга
бўлгандагина ҳуқуқий муносабат суъбекти бўла олади.

Ҳуқуқий лаёқат – бу шахснинг ҳуқуқ нормаларига мувофиқ субъектив
ҳуқуқ ва юридик мажбуриятларга эга бўлишидир. Бошқача айтганда, ҳуқуқий
лаёқат жисмоний ва юридик шахсларнинг субъектив ҳуқуқ ва юридик
мажбуриятларга эга бўлиш имконияти, қонунда кўзда тутилган турли
муносабатларга киришиш қобилиятидир.

Инсонларда ҳуқуқий лаёқат улар туғилган пайтда пайдо бўлиб, вафот
этгунга қадар давом этади. Ушбу лаёқат у вафот этиши билан тугайди. Ҳуқуқ
лаёқати баъзи ҳолларда фуқаро туғилмасдан ҳам вужудга келиши мумкин.
Масалан, туғилмаган фарзанд номига қолдирилган мерос кабилар.

Юридик шахсларда эса ҳуқуқий лаёқат ва муомала лаёқати бир
вақтда, яъни у тузилган пайтдан бошлаб вужудга келади ва тугатилгандан сўнг
барҳам топади.

Муомала лаёқати – жисмоний ва юридик шахсларнинг ўз ҳуқуқ ва
мажбуриятларини ўзлари бевосита амалга ошира олиш лаёқати ҳисобланади.
Муомала лаёқати фақат суд томонидан чекланиши мумкин.

Умумий қоидага кўра, барча жисмоний шахслар ҳуқуқ лаёқатига эга
ҳисобланади аммо, ҳаммаси ҳам муомала лаёқатига эга бўлавермайди.
Жисмоний шахсларнинг муомала лаёқати у вояга етгач, яъни ўн саккиз ёшга
тўлганда тўла ҳажмда вужудга келади.

Айрим ҳуқуқ тармоқларида ҳуқуқ лаёқати ва муомала лаёқати бир
вақтда пайдо бўлади. Масалан, давлат ҳуқуқи соҳасида асосий ҳуқуқ ва
мажбуриятларга эга бўлиш ўн саккиз ёшдан бошланади.

Меҳнат-ҳуқуқий муносабатларида ҳуқуқ лаёқати ва муомала лаёқати 16
ёшдан, никоҳ-оила муносабатларида 18 ёшдан қатнаша оладилар. Жиноий-



30

ҳуқуқий муносабатларида жиноий жавобгарликка тортилиш 16 ёшдан, оғир
жиноятларда ҳуқуқ лаёқати ва муомала лаёқати 14 ёшдан, баъзан ҳатто 13
ёшдан пайдо бўлади (масалан, жавобгарликни оғирлаштирадиган ҳолатда
қасддан одам ўлдириш жиноятида).

Ҳуқуқий муносабат субъекти ўз хатти-ҳаракати, ножўя хулқ-атвори ва
ҳуқуқбузарлик оқибати учун, етказилган зарар учун жавобгарлик ўтай олиш
қобилиятига ҳам эга бўлиши лозим. Гап деликт лаёқати ҳақида бормоқда.
«Деликт» лотинча delictum иборасидан олинган бўлиб, шахснинг содир
этилган ҳуқуқбузарлиги, жинояти учун жавоб бера олиш лаёқатини англатади.
Мазкур лаёқат соҳиби ҳисобланаётган шахс ақли расо, руҳий жиҳатдан соғлом
бўлиши ва ўз хатти-ҳаракатлари оқибати учун тўла жавобгарликни адо этишга
лаёқатли бўлиши лозим1.

Ҳуқуқий муносабатга киришган иштирокчилари ўзаро субъектив ҳуқуқ
ва мажбуриятларга эга бўлишади

Субъектив ҳуқуқ – бу субъектнинг содир этиши мумкин бўлган хатти-
ҳаракатининг тури ва ўлчовидир. Бошқача айтганча, субъектив ҳуқуқ –
ҳуқуқий муносабат иштирокчиларининг ҳуқуқ нормасида назарда тутилган
ҳаракатни содир қилишга ҳақли эканини ёки бошқа иштирокчидан маълум
ҳаракатларни амалга оширилишини талаб қилиш ваколатини англатади.
Масалан, мулкдорнинг ўз мол-мулкига эгалик қилиши, ундан фойдаланиши
ёки уни эркин тасарруф этиш ҳуқуқи, соддароқ айтганда автомашина
эгасининг унга эгалик қилиши, ундан фойдаланиши ва истаган пайтда уни
сотиб юбориш ҳуқуқи ёки қарз шартномаси бўйича пулни қайтаришни талаб
этиш ҳуқуқи ва бошқ.

Юридик мажбурият - муайян ҳуқуқий муносабат иштирокчиси лозим
хулқ – атворининг қонун билан белгиланган мезони (субъектнинг содир
этиши лозим бўлган хатти-ҳаракати тури ва ўлчови).

Юридик мажбурият ўз мазмунига кўра субъектдан муайян ҳаракатларни
содир этиш ёки, аксинча, содир этишдан ўзини тийишни назарда тутиши
мумкин. Масалан, фуқароларнинг қонунда белгиланган солиқ ва йиғимларни
тўлаш мажбурияти (бунда субъектдан муайян ҳаракатларни содир этиш талаб
этилмоқда) ёки конституциявий тузумни зўрлик билан ўзгартиришни мақсад
қилган, шунингдек, ижтимоий, миллий, диний ирқий адоватни тарғиб қилувчи
уюшмаларни тузиш ва унинг фаолиятида иштирок этиш тақиқиланади (бу
ерда субъектдан муайян ҳаракатларни содир этишдан ўзини тийиш назарда
тутилмоқда).

18-§. Юридик факт тушунчаси ва турлари.

Ҳуқуқий муносабатлар юридик нормалар асосида келиб чиқади. Бироқ,
ҳуқуқий нормалар ўз-ўзидан, бевосита ҳуқуқий муносабатларни пайдо

1 Давлат ва ҳуқуқ назарияси. Дарслик.  Х.Т.Одилқориев умумий таҳрири остида. –Т., 2009,
317-бет.

қилмайди. Нормалар фақатгина ҳуқуқий муносабатлар вужудга келишининг
шартларини, ҳолатларини ва чегараларини белгилаб беради. Ҳуқуқий
муносабатларнинг мавжуд бўлиши юридик фактлар, деб аталувчи муайян
ҳаётий ҳодисалар билан боғлиқ. Юридик фактлар ҳуқуқий муносабатларнинг
зарурий шарти, конкрет талаби сифатида майдонга чиқади1.

Юридик фактлар – ҳуқуқий муносабатларни вужудга келтирувчи,
ўзгартирувчи ва бекор қилувчи ҳолатлардир. Ҳар қандай ҳуқуқий муносабат
муайян юридик фактлар асосида вужудга келади. Баъзи ҳолатларда эса
юридик факт амалдаги ҳуқуқий муносабатларни ўзгартиши ёки уни барҳам
топтириши ҳам мумкин.

Юридик фактларни турли мезонлар асосида таснифлаш мумкин.
Келтириб чиқарувчи оқибатларига кўра:
 ҳуқуқни вужудга келтирувчи
 ҳуқуққа барҳам берувчи
 ҳуқуқни ўзгартирувчи фактлар фарқланади.
Айрим юридик фактларнинг содир бўлиши ҳуқуқнинг пайдо бўлишига

сабаб бўлади. Масалан, харидорнинг сотувчи номидаги уй-жойни қонунда
белгиланган тартибда нотариал идорадан ўз номига расмийлаштириб олиши
(нотариусдан расмийлаштириш бу юридик факт) унда мазкур уй-жойга
нисбатан эгалик қилиш ҳуқуқини вужудга келтиради.

Шундай юридик фактлар ҳам борки, уларнинг содир бўлиши маълум
бир ҳуқуқларнинг тугатилишига сабаб бўлади. Масалан, ижра шартномаси
асосида бирор объектдан фойдаланиб келаётган шахс, шартномада назарда
тутилган ижара муддати тугагандан сўнг (шартномадаги ижара муддатининг
тугаши юридик факт) ушбу объектдан фойдаланиш ҳуқуқидан маҳрум бўлади.

Юридик фактларнинг муайян турлари борки, у ҳуқуқни ўзгартиради.
Масалан, турмуш қуришга аҳд қилган эркак ва аёл никоҳлари то ФҲДЁ
идораларида рўйхатдан ўтказилгунга қадар (никоҳнинг ФҲДЁдан ўтиши
юридик факт) ўз мол-мулкларига мустақил эгалик қилишган бўлса, расмий
никоҳдан сўнг эндиликда турмушдан кейинги даврда орттирилган мол-мулкка
улар биргаликда эгалик қилишади.

Ирода белгисига кўра юридик фактлар икки гуруҳга бўлинади:
 ҳодисалар
 ҳаракатларга (ҳаракатсизликларга).
Ҳодисалар − ҳуқуқ субъектларининг хоҳиш-иродасидан қатъи назар юз

берадиган ҳаётий ҳолатлар ҳисобланади. Масалан, инсон туғилиши, вафоти,
турли табиий офатлар – ёнғинлар, сув тошқинлари, зилзила, ва ҳ.к. Ушбу
табиий офатлар натижасида инсонлар ҳалок бўлиши мумкин, уларнинг мол-
мулкига зиён етади ва натижада уларга етказилган зарарни қоплаш, мол-
мулкларини мерос қолдириш, суғурта пулини тўлаш ва бошқа ҳолатлар билан
боғлиқ ҳуқуқий муносабатлар юзага келади.

1 Давлат ва ҳуқуқ назарияси. Дарслик.  Х.Т.Одилқориев умумий таҳрири остида. –Т., 2009,
322, 324-бетлар.

Ҳаракат (ҳаракатсизлик) − кишилар хоҳиш иродасига боғлиқ бўлган
юридик фактлардир. Улар бир неча турга ажралади: ҳуқуққа мувофиқ ва
ҳуқуққа хилоф ҳаракатлар. Амалдаги қонун нормалари асосида вужудга
келадиган ҳамда шу нормалар билан тартибга солинадиган ҳаракатлар
ҳуқуқий (ҳуқуққа мувофиқ) ҳаракатлар, деб аталади. Масалан ишга ёки олий
ўқув юртига ўқишга кириш, никоҳни рўйхатдан ўтказиш ва б.). Ҳуқуқий
нормалар талабларига зид, уларни бузувчи ҳаракатлар ҳуқуққа хилоф
(ғайриқонуний) ҳаракатлар ҳисобланади. Бунга ҳуқуқбузарликларнинг барча
турлари мисол бўлади. Барча ноқонуний ҳаракатлар учун қонун доирасида
айбдор шахслар юридик жавобгарликка тортилади.

Ҳуқуққа мувофиқ ҳаракатлар, ўз навбатида, икки турга бўлинади:
– юридик ҳужжатлар (актлар);
– юридик хатти-ҳаракат.
Юридик ҳужжатлар (актлар)га суд ҳукмлари ва ҳал қилув қарорлари,

бошқарув қарорлари, фармойишлар ва буйруқлар, фуқаролик битимлари,
шартномалар, васиятномалар, битимлар ва ҳ.к. мисол бўлади.

Юридик хатти-ҳаракат юридик ҳужжатлардан фарқли ўлароқ,
қилмишлар бевосита ҳуқуқий муносабатларни вужудга келтириш
(ўзгартириш, барҳам бериш)га қаратилмайди, лекин шунга қарамай қонунга
кўра муайян ҳуқуқий оқибатларга олиб келади. Юридик ҳаракатда муайян
ҳаракатни содир этаётган шахснинг маълум ҳуқуқлар ёки бурчларни эгаллаш
нияти эмас, балки бундай ҳаракатнинг объектив натижаси (сценарий ёзилиши,
топилма ва ҳ.к.) юридик аҳамиятга моликдир. Масалан, ижодкор илмий ёки
бадиий асар яратди, дейлик. Бунда ижодкор ҳуқуқий оқибатлар вужудга
келтиришни истагани ёки исталмаганидан қатъи назар, қонун муаллифлик
ҳуқуқий муносабатлари пайдо бўлишини шарт қилиб қўйган. Демак, ижод
маҳсулининг яратилиши – юридик фактдир.

Баъзан ҳуқуқий муносабатлар юзага келиши (ўзгариши, барҳам топиши)
учун юридик фактлар мажмуи (юридик таркиблар ёки комплекс юридик
фактлар) талаб қилинади: масалан, никоҳ тузиш учун муайян ёшга тўлиш,
никоҳни рўйхатга олиш тўғрисида ариза бериш, никоҳни фуқаролик ҳолати
далолатномаларини қайд этиш органларида рўйхатдан ўтказиш зарур.

19-§. Ҳуқуқий онг тушунчаси ва таркибий қисмлари.

Жамиятда ижтимоий онгнинг турли шакллари мавжуд бўлиб, одамлар
улар ёрдамида атрофни ўраб турган табиатни, жамиятни ўрганадилар. Шу
муносабат билан сиёсий, ахлоқий, эстетик, одоб, диний, ҳуқуқий онг
шакллари ажратиб кўрсатилади.

Ҳуқуқий онг – бу ижтимоий онгнинг шаклларидан бири бўлиб,
кишиларда ҳуқуққа, қонунчиликка, ҳуқуқ-тартиботга ва бошқа ҳуқуқий
ҳодисаларга нисбатан бўлган ғоялар, ҳис-туйғулар, тасаввурлар
йиғиндисидир.

Ҳуқуқий онг: биринчидан, ҳуқуқнинг жамият эҳтиёжларини ифодаловчи
манбаидир; иккинчидан, ҳуқуқни ижтимоий воқеликка татбиқ этишнинг зарур
омилларидан биридир; учинчидан, шахсларнинг хулқ-атвори ҳуқуқ
нормаларига қай даражада мос келишини тушуниб олишга кўмаклашади,
баҳолаш воситаси сифатида хизмат қилади.

Ҳуқуқий онгни мамлакат фуқароларининг ҳам амалдаги ҳуқуққа,
юридик амалиётга, фуқаролар ҳуқуқлари, эркинликлари мажбуриятларига,
ҳам орзу қилинган ҳуқуққа ва бошқа ҳуқуқий ҳодисаларга муносабатини
ифодаловчи ҳуқуқий сезгилар, ғоялар, баҳолар, тасаввурлар тизими сифатида
таърифлаш мумкин.

Ҳуқуқий онгнинг асосий таркибий элементлари: ҳуқуқий руҳият
(психология) ва ҳуқуқий мафкура (идеология).

Ҳуқуқий руҳият жамиятдаги мавжуд ҳуқуқий муҳитнинг бевосита
таъсири остида вужудга келади ва ҳуқуқий онгнинг биринчи, бошланғич
поғонаси ҳисобланади. Ҳуқуқий онгнинг айнан шу даражасидан ҳуқуқий
реалликни англаш, у билан дастлабки танишув бошланади.

Жумладан, янги қонуннинг қабул қилиниши ёки эскисининг бекор
қилиниши муносабати билан қувониш ёхуд дилсиёҳлик, юридик нормаларни
қўллаш тажрибасидан, ҳуқуқни муҳофаза қилиш органларининг
ҳаракатларидан кўнгил тўлиши ёки норозилик, юридик тақиқларнинг
бузилишига муросасиз ёхуд лоқайд муносабат – буларнинг ҳаммаси ҳуқуқий
ҳиссиётлар (эҳтирослар) бўлиб, улар жамланиб, ижтимоий онгда ҳуқуқий
руҳият муҳитини ташкил этади.

Ҳуқуқий мафкура оламни руҳий идрок этишдан фарқли ўлароқ,
воқеликни илмий-назарий ифодалаш ва ўзлаштириш даражасига мос келади.

Ҳуқуқий мафкура бир сафга тизилган илмий қоидалар, ғоялар,
назариялар ва таълимотлар қатори бўлиб, улар биргаликда ҳуқуқий тизимнинг
ривожланиш ҳолатини акс эттиради.

20-§. Ҳуқуқий онгнинг турлари, даражалари ва функциялари.

Ҳуқуқий онг мураккаб ижтимоий ҳодисадир. Субъектлар нуқтаи
назаридан ҳуқуқий онг, одатда, индивидуал, гуруҳий ва жамоавий (оммавий),
онгга бўлинади. Шу ўринда ҳуқуқий онгнинг индивидуал ва ижтимоий
шакллари кенг тарқалганлигини алоҳида таъкидлаш лозим.

Индивидуал ҳуқуқий онг – бу ҳар бир шахс, алоҳида инсонга хос
ҳуқуқий билимлар, баҳолар, ҳиссиётлар ва туйғулар мажмуи ҳисобланади.
Индивидуал ҳуқуқий онг доимо ноёб ва бетакрордир. Ҳар бир инсон турли
билиш қобилиятлари, шахсиятнинг турли психологик турлари оқибатида
амалдаги ҳуқуқни ўзича қабул қилади, уни баҳолайди, қонуний ёки қонунга
зид равишда хатти-ҳаракат қилиш истагини билдиради. Ҳатто бир хил
шароитда ўқийдиган юридик олий ўқув юртлари талабалари турли ҳуқуқий
онгга эга. Масалан, баъзи талабалар чуқур билимга эга бўлса, бошқалари
ўртача билимли бўлади, айрим талабалар жамиятда амал қилаётган ҳуқуқ-

тартиботни қўллаб-қувватласа, бошқалари бетараф ёки тескари муносабатда
бўлади, учинчилари эса танқид остига олади ва ҳоказо.

Индивидуал ҳуқуқий онг фуқаролар томонидан юридик аҳамиятга
молик хатти-ҳаракатлар содир этилганда, ҳуқуқ ва эркинликлар амалга
оширилганда, қонуний манфаатлар ҳимоя қилинганда, турли кўринишдаги
ҳуқуқий ҳужжатлар тайёрлашида яққол намоён бўлади.

Касб-кори ҳуқуқшунос бўлганларнинг ҳуқуқий онги қарор лойиҳалари,
буйруқ, ҳукм, ажрим каби ҳуқуқий ҳужжатларни тайёрланганда рўёбга
чиқади. Ҳуқуқшуносларнинг индивудуал ҳуқуқий онгларини рўёбга чиқариш
шакли монография ва рисолалар, мақола ва диссертация ишлари, ҳисоботлар
саналади.

Алоҳида ижтимоий гуруҳларнинг ҳуқуқий онги – моддий ва маънавий
бойликларни ишлаб чиқишда иштирок этишига, бу бойликларни тақсимлаш ва
истеъмол қилиш усулларига кўп жиҳатдан боғлиқ бўлади. Ижтимоий қатлам
ва синфларнинг ижтимоий ҳуқуқий онги фаол ҳаётда жамоат бирлашмалари,
сиёсий партиялар томонидан қабул қилинадиган мурожаатнома, декларация,
дастурларда қабул қилинадиган норматив-ҳуқуқий ҳужжатларда, ижтимоий
қатлам, синф мафкурачиларининг илмий ва илмий-оммабоп нашрларида,
оммавий ахборот воситаларида эълон қилиш орқали ва бошқа шаклларда
намоён бўлади.

Ижтимоий ҳуқуқий онг – бу жамият ёки унинг алоҳида ижтимоий
табақалари, синфлари томонидан илгари суриладиган ҳуқуқий тасаввурлар,
тамойиллар, тушунчалар, назариялар, ҳиссиётлар йиғиндисидир. Ҳозирги
жамиятнинг асосий ҳуқуқий тамойиллари сирасига мавжуд имкониятлардан
фойдаланган ҳолда инсон ва фуқароларнинг ҳуқуқ ва эркинликларини ҳимоя
қилиш, иқтисодий сиёсий, илмий ва бошқа ижодий фаолиятнинг тенг
ҳуқуқлилиги, инсонпарварлик, эркинлик, қонун устуворлигини тан олиш
кабиларни киритиш мумкин.

Агар ҳуқуқий онг савияси нуқтаи назаридан олиб қарайдиган бўлсак, у
ҳолда бу жиҳатга кўра одатий, илмий ва профессионал (касбий-малакавий)
ҳуқуқий онг турларига бўлинади.

Одатий ҳуқуқий онг бевосита одамларнинг ҳаётий шарт-шароитлари,
уларнинг ҳаётий тажрибалари асосида шаклланади. Унда руҳий элементлар –
ҳиссиётлар, эҳтирослар катта роль ўйнайди.

Профессионал ҳуқуқий онг – профессионал ҳуқуқшунослар, яъни
махсус маълумот ва тайёргарликнинг амалий тажрибаси талаб қилинадиган
касб эгалари ҳуқуқий онгидир. Ҳуқуқшунослар учун ҳуқуқий тайёргарлик
катта аҳамиятга эга. Бу тайёргарлик, албатта, ҳатто қонунга сўзсиз итоат
этувчи фуқаролар даражасидан анча юқори бўлиши, ҳуқуқ тамойиллари ва
нормалари бўйича билимларининг кўлами, теранлиги, расмийлаштирилган
моҳияти билан ажралиб туриши, энг муҳими эса – улар ҳақиқатан ҳам шу
билим ва кўникмаларини амалиётда қўллай олиш қобилиятига эга бўлишлари
лозим.

Илмий ҳуқуқий онг – ҳуқуқни тизимга солиб, назарий ўзлаштиришда
ифодаланувчи ғоялар, концепциялар, қарашлардан иборат. Ҳозирги жамиятда

ҳуқуқ, қонун ҳужжатлари, сиёсий-конституциявий муносабатларни
ривожлантириш йўлларини белгилашда илмий ҳуқуқий онгга кенг
устуворликлар берилган. Юридик йўналишдаги илмий тадқиқот институтлари
ҳам умумфуқаровий, ҳам идоравий олий ўқув юртлари тизимида фаолият
кўрсатувчи ҳуқуқшунос олимлар ушбу ҳуқуқий онгнинг яратувчилари ва
соҳибларидир, десак, асло муболаға қилмаган бўламиз.

Ҳуқуқий онгнинг бузилган шакллари булар ҳуқуқий нигилизм ва ҳуқуқий
идиализмдир.

Ҳуқуқий нигилизм Нигилизм (нигилизм, яъни лотинча «nihil» сўзидан
олинган бўлиб, «ҳеч нарса» деган маънони англатади) умуман субъектлар
(гуруҳлар, синфлар)нинг муайян қадриятларга, нормалар, қарашлар, орзу-
интилишларга, инсон ҳаётининг айрим, кўпинча эса барча томонларига салбий
муносабатини ифодалайди.

Ҳуқуқий нигилизм – ижтимоий нигилизмнинг кўринишларидан
биридир. У моҳиятан ҳуқуққа, қонунларга, норматив тартибга салбий, инкор
қилувчи, ҳурматсизлик муносабатида бўлиш демакдир.

Ҳар қалай, ҳуқуқий нигилизм қонун талабларини онгли равишда инкор
этишдан иборат бўлса-да, у жинояткорона мақсад билан амалга оширилмайди.
Ёвуз мақсаднинг мавжудлиги ҳуқуқий онгнинг бутунлай бузилган, энг оғир
шаклини келтириб чиқаради.

Ҳуқуқий идеализм. Агар ҳуқуқий нигилизм ҳуқуқни назар-писанд
қилмаслик ёки уни инкор этиш ҳисобланса, ҳуқуқий идеализм ҳуқуқни ҳаддан
ташқари юксак баҳолаш, идеаллаштиришни англатади. Иккала ҳодиса ҳам
ҳуқуқий саводсизлик, ҳуқуқий онг яхши ривожланмаганлиги, сиёсий-ҳуқуқий
маданият пастлигининг натижасидир. Гарчи ҳуқуқий идеализм ҳуқуқий
нигилизм каби кўзга яққол ташланмаса-да, бу ҳодиса давлатга, жамиятга
ҳуқуқий нигилизмдан кам зарар етказмайди.

Шундай қилиб, бир-бирини озиқлантирувчи ҳуқуқий нигилизмга ҳам,
ҳуқуқий идеализмга ҳам барҳам бериш муҳим ва зарурдир. Зеро, ҳуқуқий
нигилизм ҳам, ҳуқуқий идеализм ҳам ҳуқуқий маданиятсизликнинг умумий
нохуш кўринишидир. Ҳар иккала ҳолатда ҳам: 1) қонунлар назар-писанд
қилинмайди, очиқ-ойдин бузилади, ижро этилмайди, қадрланмайди, иззат-
ҳурмат қилинмайди; 2) аксинча, қонунларга барча муаммоларни бир зумда ҳал
қилишга қодир мўъжизакор кучга эга бўлган ҳужжат сифатида қаралади. Де-
мак, уларни бартараф этмасдан туриб ҳуқуқий давлат ғоясини рўёбга чиқариш
мумкин эмас.

21-§. Ҳуқуқий маданият тушунчаси ва даражалари.

Маънавий-ахлоқий ва ҳуқуқий қадриятлар тизими сифатида ҳуқуқий
маданият ҳуқуқий ҳолат ривожининг эришилган даражасида, норматив
ҳуқуқий ҳужжатларда, ҳуқуқий онгда ўз ифодасини топади. Уларга мувофиқ
равишда қонунга итоаткор ҳаёт тарзи шаклланади ҳамда мамлакатда ҳуқуқ-

тартибот режимини ўрнатувчи ижтимоий муносабатларни ҳуқуқий тартибга
солиш амалга оширилади.

Ҳуқуқий маданият - бу кишиларнинг ҳуқуқий билим даражаси,
ҳуқуққа нисбатан онгли муносабати, ҳуқуқни ҳурмат қилиш ва унга риоя
қилишидир.

Ҳуқуқий маданият субъектив таркибига кўра шахс (индивидуал),
гуруҳ, жамият ҳуқуқий маданиятларини кўрсатиб ўтиш мумкин.

Шахc хуқуқий маданияти ҳуқуқни ҳурмат қилиш, ҳуқуқдан лозим
даражада хабардорликни назарда тутади. Ҳуқуқий маданиятга эга шахc:
1) юридик нормаларни муайян даражада билиши; 2) ижобий ҳуқуқий онг,
яъни ҳуқуқни хурмат килиши; 3) ҳуқуқни ҳурмат қилишга асосланган хулқ –
атвор билан тавсифланади.

Гуруҳ ҳуқуқий маданияти айрим ижтимоий гуруҳларга, хусусан,
профессионал юристларга хос. У мазкур гуруҳнинг ҳуқуқий онгига боғлиқ.
Унга жамиятда эътироф этилган ҳуқуқий қадриятлар, айрим шахсларнинг
ҳуқуқий интилишлари бевосита таъсир кўрсатади.

Жамиятнинг ҳуқуқий маданияти – бу жамият яратган маънавий
қадриятларнинг таркибий қисмидир. У ўз ичига ҳуқуқий мулоқот ва
ижтимоий муносабатларни тартибга солишнинг ҳуқуқий воситаларидан
фойдаланиш билан боғлиқ хулқ – атвор ҳамда ҳаракатларнинг барча
турларини қамраб олади. У ижтимоий онг даражаси, қонунчиликнинг ҳолати
ва хусусияти, мамлакатда мавжуд ҳуқуқий тартиботнинг мустаҳкамлик
даражаси билан белгиланади. Жамиятнинг ҳуқуқий маданияти аҳолининг
умумий маданий даражаси билан бевосита боғлиқ бўлиб, аҳоли
маданиятининг сиёсий, маънавий, эстетик ва бошқа турлари билан ўзаро
алоқадор ҳамда инсон (фуқаро) ҳуқуқлари ва эркинликларининг тўлиқлиги,
ривожланганлиги ва таъминланганлиги; қонунийлик ва ҳуқуқий тартибот
ҳолати; жамиятда юридик фан ва юридик таълимнинг ривожланиш даражаси
билан тавсифланади.

Юқоридагилар билан бирга, субъектларнинг ҳуқуқий маданияти
савиясига (даражасига) кўра одатдаги, профессионал (касбий), назарий
турларини кўрсатиб ўтиш мумкин.

Одатдаги даража ҳуқуқий маданият одамларнинг кундалик ҳаёти
доираси билан чегараланади. Одамлар ундан ўз кундалик фаолиятида
субъектив ҳуқуқларни рўёбга чиқариш, юклатилган вазифаларни бажаришда
фойдаланадилар.

Касбий даражадаги ҳуқуқий маданият юридик фаолият билан ўз
касбий фаолиятини амалга ошириш жараёнида доимий шуғулланувчи
шахсларга хосдир. Мазкур даража ҳуқуқни билиш ва ҳуқуқий муаммолар,
ҳуқуқий фаолиятнинг мақсад ва вазифаларини тушуниш даражасининг
юқорилиги билан тавсифланади.

Назарий даража – бу нафақат ҳуқуқни билиш, балки унинг теран
хоссалари ва қадриятлари, амал қилиш механизми, ҳуқуқнинг
самарадорлигига таъсир кўрсатувчи омилларни тушунишнинг юксак
даражасидир.

22-§. Ҳуқуқ ижодкорлиги тушунчаси ва турлари.

Бизга маълумки, давлат фаолиятининг энг муҳим вазифалари ҳуқуқда ўз
ифодасини топади. Ҳуқуқ эса давлат томонидан яратилади. Ҳуқуқ орқали
давлат ўз вазифаларини бажаради. Ҳуқуқ ижод этиш давлатнинг юридик
қоидалар яратишга қаратилган фаолиятидир. Давлат ушбу фаолият орқали
халқнинг иродасини қонун даражасида ифода этади, ижтимоий бошқарув ва
сиёсий раҳбарликни амалга оширади. Ҳуқуқ нормаларининг яратилиши,
юридик кучи, шакли, қуйидан юқорига бўйсуниш муносабатлари давлатнинг
ҳуқуқ ижодкорлик функцияси билан бевосита боғлиқ. Бинобарин, давлатнинг
вазифаси, типи, давлат ҳокимиятини амалга ошириш ва ташкил этиш
шаклларидан қатъи назар, ҳуқуқ ижодкорлиги давлат томонидан амалга
оширилади. Давлат ва жамиятдаги барча эҳтиёжлар ҳуқуқ ижодкорлиги
орқали тартиблаштирилади.

Эсда тутинг! Ҳуқуқ ижодкорлиги – бу энг аввало, ваколатли давлат
органларининг норматив-ҳуқуқий актларини яратиш, уларга ўзгартириш
киритиш ёки уларни бекор қилишга қаратилган фаолиятидир.

Ҳуқуқий ижодкорликнинг қуйидаги турларини кўрсатишмумкин:
1. Халқнинг бевосита ҳуқуқ ижодкорлиги (умумхалқ референдуми);
2. Давлат органларининг ҳуқуқ ижодкорлиги (Олий Мажлис, Вазирлар

Маҳкамаси, вазирликлар ва б.);
3. Мансабдор шахсларнинг ҳуқуқ ижодкорлиги (Президент, вазирлар,

ҳокимлар ва б.);
Ҳуқуқий ижодкорлик субъектлари бўлиб қуйидагилар ҳисобланади:

халқ,давлат органлари (ҳокимият ва бошқарув органлари), мансабдор
шахслар.

1. Халқнинг бевосита ҳуқуқий ижодкорлиги. Унинг энг ёрқин
кўриниши референдум – давлат ва жамият ҳаётининг энг муҳим масалалари
бўйича умумхалқ овоз беришидан иборат. Ҳуқуқий ижод тури сифатида
референдум ҳуқуқий нормаларни ўрнатиш бўйича халқ иродасининг бевосита
акс этиши сифатида кўринади. Шунга кўра, референдум натижалари
давлатнинг қайсидир органи томонидан тасдиқланишга муҳтож эмас, агарда
референдум қарорининг ўзида бошқача муддат ўрнатилмаган бўлса, у эълон
қилинган куниданоқ кучга киради. Референдум йўли билан қабул қилинадиган
норматив ҳужжатлар худди қонунлар каби олий юридик кучга эгадир.
Референдум ҳуқуқий ижодкорликнинг самарали тури бўлиши мумкин. У
ортиқча поғоналарсиз ва бўлиши мумкин бўлган тузатишларсиз бевосита
мамлакат фуқароларининг референдумга чиқарилган у ёки бу масалани
ҳуқуқий тартибга солиш ва шу бўйича дарҳол якуний қарор чиқаришга имкон
беради. Шу билан бирга референдум анча қимматга тушадиган жараён бўлиб,
каттагина ташкилий-техник чиқимни талаб қилади.

Ўзбекистон Республикаси фуқаролари референдумда тенг асосларда
иштирок этадилар. Ҳар бир фуқаро бир овозга эга бўлади. Референдумга
тайёргарлик кўриш ва уни ўтказиш очиқ ва ошкора амалга оширилади.
Ўзбекистон Республикаси фуқаролари референдумда бевосита иштирок
этадилар. Фуқароларнинг ўз хоҳиш-иродасини билдириши назорат
қилинишига йўл қўйилмайди.

2. Давлат органларининг ҳуқуқий ижодкорлиги. Бу – ҳуқуқий
ижоднинг асосий шаклидир. Давлат органларининг ҳуқуқий ижодкорлиги
−давлат органларининг ҳуқуқ нормаларини яратиш, ўзгартириш ва бекор
қилишга қаратилган фаолиятидир. Давлат органларининг деярли ҳаммаси ўз
ваколати даражасида мазкур иш билан шуғулланадилар. Давлат органлари
ваколат даражасининг ҳажми ва кўлами улар қабул қилган норматив ҳуқуқий
ҳужжатларнинг юридик кучини белгилайди. Олий давлат органлари тегишли
равишда қуйидаги норматив-ҳуқуқий ҳужжат қабул қилади.

Ўзбекистон Республикаси Олий Мажлиси Ўзбекистон
Республикасининг Конституцияси, қонунлар ва қарорлар;

Ўзбекистон Республикаси Вазирлар Маҳкамаси қарорлар ва
фармойишлар;

Вазирликлар, давлат қўмиталари ва идоралар буйруқлар ҳамда қарорлар;
маҳаллий давлат ҳокимияти органлари қарорлари.
3. Мансабдор шахсларнинг ҳуқуқий ижодкорлиги.Ҳозирги Ўзбекистон

қонунчилигида давлат ва нодавлат муассасаларининг раҳбар ҳодимлари ва
мансабдор шахсларнинг ҳуқуқий мақомини тўлароқ ҳажмда акс эттира
оладиган, универсал тушунча йўқ. Амалдаги жиноят қонунларида мансабдор
шахс тушунчасининг таърифи анча эскириб қолган, шу билан бирга тор
доирадаги мақсадга қаратилган – яъни мансабдорлик жиноятлари учун
жиноий жавобгарликка тортилувчи шахслар доирасини белгилашдангина
иборат. Мансабдор шахс – бу давлат ҳокимияти, бошқаруви ёки нодавлат
ташкилотда маълум бир мансабни эгаллаган, ўзига юксатилган функцияларни
бажариш учун ҳуқуқий ҳужжатлар қабул қилиш ва унга амал қилишни
таъминлаш ҳуқуқи берилган шахсдир. Ҳуқуқий ҳужжатлар қабул қилиш ва
амал килишини таъминлаш бўйича нодавлат ташкилотлари раҳбарларининг
(хўжалик, тижорат, ижодий ва ҳ. к.) ваколатлари меҳнат, фуқаролик, молия ва
қонунчиликнинг бошқа соҳаларидан келиб чиқади. Мансабдор шахсларининг
ҳуқуқий ижод фаолияти фақатгина ҳуқуқий норматив ҳужжатлар тайёрлаш ва
қабул қилишдангина иборат. Уларнинг ҳуқуқни қўллаш ҳақидаги ҳужжатлари
ҳуқуқий ижодкорликка табиийки, алоқаси йўқ. Қуйидагилар мансабдор
шахслар ҳисобланади: вазирлар, бошқарма раҳбарлари, бўлим, корхона,
ташкилот, нодавлат ташкилотларнинг раҳбарлари, депутатлар ва ҳоказолар.
Масалан, Ўзбекистон Республикаси Президенти мамлакатда барча давлат
органлари ва фуқаролар томонидан бажарилиши мажбурий бўлган фармонлар,
қарорлар ва фармойиш қабул қилади.

Ҳуқуқий ижодкорлик жараёнида қуйидаги функциялар амалга
оширилади: янги ҳуқуқий норматив ҳужжатларнинг қабул қилиниши,
яъниқонунчиликнинг янгиланиши; эскириб қолган юридик нормаларнинг



39

бекорқилиниши; ҳуқуқий бўшлиқларни тўлдириш. Бу функцияларнинг
амалгаоширилиши қонунларни ривожлантириш вазифасини ҳал қилишга
имконберади.

Ҳуқуқ ижодкорлиги тамойиллари: илмийлик; профессионализм;
қонунийлик; демократизм; ошкоралик; тезкорлик.

23-§. Қонун ижодкорлиги жараёни тушунчаси ва унинг босқичлари.

Қонун давлат ҳокимияти фаолиятининг маҳсули сифатида вужудга
келади. Давлат иродасининг олий ифодаси бўлмиш қонун, ҳокимиятнинг
алоҳида ваколатли органи томонидан амалга ошириладиган мураккаб жараён
натижасида яратилади.

Эсда тутинг! Қонунчилик жараёни – давлат олий вакиллик
органининг Конституцияда белгиланган тартибда янги қонунлар яратишга,
амалдаги қонунларга қўшимча ва ўзгартириш киритишга қаратилган,
шунингдек, эскирган қонунларни бекор қилиш борасидаги ҳаракатлари
йиғиндиси бўлиб, у қонун билан тартибга солиниши зарур бўлган
муносабатларни аниқлаш, қонун лойиҳасини тайёрлаш, уни муҳокама этиш
ва қабул қилишни ўз ичига олади.

Қонун ижодкорлик (қонун чиқариш) жараёни бир неча босқичларни
ўзичига олади.

1. Қонун чиқариш ташаббуси – маълум давлат ташкилотлари ва
мансабдор шахсларнинг қонунлар чиқариш ва уларнинг лойиҳасини
кўрибчиқиш учун қонун чиқарувчи органга киритиш ҳуқуқидир. Конституция
қонун чиқариш ташаббуси субъектларини белгилаб берган.

Қонунчилик ташаббуси деганда, Ўзбекистон Республикаси
Конституциясида кўрсатилган қонунчилик ташаббуси ҳуқуқига эга бўлган
субъектларнинг қонун лойиҳаларини бўйича билдирган фикр ва мулоҳазалари
ва қонун лойиҳасини бирламчи кўринишини тайёрлаши тушунилади. Кўриниб
турибдики, қонунчилик ташаббускорлиги ижтимоий фикрни ифодалаш
усулларидан асосийсидир. Қонун ташаббускорлик ҳуқуқининг бу соҳадаги
мажбуриятлари ҳам мавжуд, булар шу органнинг алоҳида муддат ичида
қонунни эълон қилиш ёки қонун лойиҳасига ўзгартишлар киритишини ҳам
кўзда тутади. Қонунлар лойиҳасини ҳар хил органлар ва алоҳида мансабдор
шахслартайёрлайди. Кўпинча, қонун ижодкорлик амалиётида соҳавий ва
идоравий принциплар қўлланилади. Бунда асосан, қонун лойиҳалари шу
органлар соҳасига тўғри келган органлар томонидан тайёрланади.
Қонунлойиҳаларини бундай ишлаб чиқиш тартиби ҳали мукаммал эмас, чунки
буерда идоравий манфаатларни кенгайтириш аниқ кўринади.
Масалаларгахонаки овоз бериш, айрим ҳолларда бунга ваколатли бўлмаган
давлаттузилмалари, мансабдор шахсларнинг аралашиши ҳам учраб туради.
Табиийки, Олий Мажлиснинг қонун чиқарувчи органга айлантирилишиунинг

қўмиталарда, муқобил асосда бир қанча қонунларни ишлабчиқилишига олиб
келди. Лекин вазирликлар ва идораларни улар фаолиятинитартибга солувчи
қонун лойиҳасини ишлаб чиқишдан тўлиқ четлаштиришҳам нотўғри бўлур
эди.

2. Қонун лойиҳасини муҳокама қилиш - бу қонун чиқарувчи
органмажлисида қонун лойиҳасини киритган идора вакилининг
маърузасиданкейин бўлади. Қонун чиқарувчи орган ишида иштирок этаётган
депутатларқонун лойиҳасига баҳо берганларидан кейин унга
ўзларинингқўшимчаларини киритадилар.Ўзбекистон Республикасида
қонунлар муҳокамаси икки босқичда амалга оширилади. Биринчиси,
Ўзбекистон Республикаси Олий Мажлиси Қонунчилик палатаси тегишли
қўмиталарида алоҳида муҳокама қилинади, иккинчиси эса Ўзбекистон
Республикаси Олий Мажлиси Сенатида алоҳида муҳокамадан ўтказилади.

3. Қонун қабул қилиш депутатларнинг бевосита овоз бериш йўли
орқалиамалга оширилади. Парламентнинг кўпчилик аъзолари овоз берса
қонунлариқабул қилинган деб ҳисобланади. Конституциявий қонун олий
вакилликоргани депутатларининг камида учдан икки қисми овоз берган
такдирдақабул қилинади. Баъзи ҳолларда қонун лойиҳалари бўйича номма-
ном овоз бериш ҳам ўтказилади. Қоида тариқасида Ўзбекистон Республикаси
Конституциясида қуйидаги фикрлар баён этилган: Қонун Қонунчилик
палатаси томонидан қабул қилинади ва Сенат томонидан маъқулланади.
Қонунчилик палатаси томонидан қабул қилинган қонун Сенатга юборилади.
Сенат қонунни кўриб чиқади ҳамда уни маъқуллаш ёки рад этиш тўғрисида
қарор қабул қилади.

Сенат томонидан рад этилган қонун Қонунчилик палатасига
қайтарилади. Агар Қонунчилик палатаси депутатлар умумий сонининг учдан
икки қисмидан иборат кўпчилик овози билан қонунни яна маъқулласа, қонун
Ўзбекистон Республикаси Олий Мажлиси томонидан қабул қилинган
ҳисобланади.

4. Қонуннинг имзолаш ва эълон қилиш. Қонун Ўзбекистон
Республикаси Президенти томонидан имзоланади. Қонунлар Президент
томонидан имзоланганидан сўнг эълон қилинади. Қонун Қонунчилик палатаси
томонидан қабул қилиниб, Сенат томонидан маъқуллангач, Ўзбекистон
Республикаси Президенти томонидан имзоланиб, қонунда белгиланган
тартибда расмий нашрларда эълон қилинган тақдирда, юридик кучга эга
бўлади. Қонуннинг расмий равишда эълонқилиниши – ҳар қандай қонуннинг
кучга кириши асосидир. “Ўзбекистон Республикаси Олий Мажлиси
палаталарининг Ахборотномаси”, “Ўзбекистон Республикаси қонун
ҳужжатларининг тўплами”, “Халқ сўзи” ва “Народное слово” газеталари
Ўзбекистон Республикасининг қонунлари, Ўзбекистон Республикаси Олий
Мажлиси палаталарининг қарорлари, Ўзбекистон Республикаси
Президентининг фармонлари эълон қилинадиган расмий манбалардир.

Қонун ижодкорлиги принциплари
- коллегиаллик (жамоа бўлиб муҳокама қилиш) принципи.

- халқ ҳокимиятчилиги принципи. Халқ ҳокимиятчилиги ёрдамида
фуқаролар қонун ижодкорлиги фаолиятида бевосита иштирок этадилар.

- қонун лойиҳаларини умумхалқ муҳокамасига ҳавола этиш принципи.
- Конституция ва қонун устунлиги принципи. Жорий қонун

ҳужжатларининг Конституцияга қатъий мос бўлишига эришиш талаб этилади.
- ижтимоий тараққиёт талабларига мувофиқ равишда қонунчиликни

мунтазам равишда янгилаб бориш принципи.
- илмийлик принципи.
Юқорида саналган принциплардан ташқари, олий қонунчилик

органининг профессионал даражада иш олиб бориши, жамият ҳаётининг барча
соҳаларида савияси юксаклиги, демократик тарзда иш юритиш урф одатларига
эга эканлиги, кўп партиявийлик (фракциячилик) асосида фаолият кўрсатиш
тажрибасини ўзлаштирганлиги каби бир қатор омиллар ҳам қонунчилик
фаолиятининг ижобий қарор топишига ўз таъсирини кўрсатади. Бундан
ташқари, қонун ижодкорлиги жараёнида бевосита иш олиб борувчи
субъектларнинг кучли билим ва малакага эга бўлиши ҳам бу жараёнга
тегишли равишда ўзининг ижобий таъсирини кўрсатади.

24-§. Ҳуқуқ нормаси тушунчаси, белгилари.

Ҳуқуқ нормаси – давлат томонидан ўрнатиладиган, маъқулланадиган,
муҳофазаланадиган, муайян шаклда ифодаланадиган, ижтимоий
муносабатларни тартибга солишга қаратилган умуммажбурий юриш-туриш
(хулқ-атвор) қоидаси. Ҳуқуқ нормаси ҳуқуқ мазмунининг бошланғич нуқтаси
ҳисобланади. Шу сабабли унда, авваламбор, умуман ҳуқуқ мазмунининг
асосий хусусиятлари ифодаланади. Ҳуқуқ нормалари ижтимоий нормалар
сифатида кишиларнинг ўзаро муносабатларидаги (ижтимоий
муносабатлардаги) хулқ-атвор нормалари жумласига киради. Бу рухсат бериш,
чеклаш, тақиқлаш ёки позитив ҳуқуққа хос мажбуриятлар қоидасини ўз ичига
олувчи қоидадир. Ҳуқуқ нормаси – ижтимоий ҳодиса сифатида ҳуқуқнинг
асосий, муҳим қисми, бутун ҳуқуқий тизимнинг бош тушунчасидир. Ҳуқуқ-
нинг шаклланиши ва амалга оширилиш жараёни, қонунлар, барча юридик
тушунчалар ва тузилишлар, ҳатто назария ҳам ўз замирида бевосита ёки
билвосита ҳуқуқ нормасига эга бўлади.

Ҳуқуқ нормасининг белгилари:
 давлат томонидан ўрнатилади, халқнинг иродасини ўзида акс

эттиради;
 давлат томонидан муҳофазаланади;
 умуммажбурийлик характерига эга;
 расмий аниқликка эга;
 норматив (ваколат берувчи ва мажбурият юкловчи) характерга эга.

25-§. Ҳуқуқ нормасининг тузилиши: гипотеза, диспозиция ва
санкция.

Гипотеза - ҳуқуқ нормасида белгиланадиган қоида қандай шароит ва
ҳолатда ким томонидан амалга оширилиши кўрсатилади. Гипотеза ҳуқуқ
нормасининг бир қисми бўлиб, унда диспозицияда кўрсатилган қоиданинг
кучга кириши учун зарур бўлган муайян аниқ ҳаётий ҳолатлар (воқеа, ҳаракат,
ҳолатлар) ўзининг ифодасини топади.

Гепотизанинг турлари:
оддий гипотезада бирон-бир ҳолатнинг мавжудлиги ёки йўқлиги

кўрсатилиши юридик норманинг ҳаракати билан боғлиқ бўлади
мураккаб гипотезада, қоидага кўра, бир вақтнинг ўзида иккита

ҳолатнинг мавжудлигида амалга киради
муқобил гипотезада бир неча ҳолатлардан бири мавжуд бўлган

тақдирдагина ҳуқуқ нормаси ҳаракат қилади
Диспозиция - лотинча, “dispositio”-жойлашув. Диспозиция ҳуқуқ

нормасининг бир қисми бўлиб, унда гипотезада кўрсатилган ҳолатлар мавжуд
бўлганида ҳуқуқ субъектлари риоя этишлари лозим бўлган хатти-ҳаракат
қоидаси (ҳуқуқ ва мажбуриятлари) ифодаланган бўлади. Бу юридик
норманинг ўзаги, ҳуқуққа мувофиқ ҳулқ-атвор намунаси, моделидир. Бироқ
диспозиция тартибга солиш хусусиятларини гипотеза ва санкция билан
биргаликдагина намоён эта олади, ҳаракатда бўлади.

Диспозициянинг турлари:
оддий диспозицияда қилмиш тавсифлаб берилмайди, балки барчага

маълум ибора ёрдамида таърифланади
тавсифловчи диспозиция ҳуқуқбузарлик белгиларининг тўлиқ баёнини

ўз ичига олади
бланкет диспозицияда ҳуқуқбузарликнинг белгиларини аниқлаш учун

ҳуқуқнинг бошқа соҳалари нормаларида белгиланган махсус қоидаларига
ҳавола қилинади

ҳавола этувчи диспозицияда ҳуқуқбузарлик белгиларига эга бўлмаган,
балки ўша қонуннинг бошқа нормасига ёки бошқа ҳуқуқий ҳужжатга ҳавола
этувчи диспозиция тушунилади.

Санкция – диспозицияда кўрсатилган қоидани бузган шахсга нисбатан
давлат органи қўллаши мумкин бўлган таъсир чорасини белгилайди. Санкция
ҳуқуқ нормасининг бир қисми бўлиб, унда диспозицияда кўрсатилган
талабларни бажармаганлик учун берилиши мумкин бўлган жазонинг ёки
тавсия этилган ҳаракатни содир этганлик учун рағбатлантиришнинг тури ва
ўлчови ифодаланган бўлади.

мутлақ аниқ санкцияда ҳуқуқ нормасининг талаблари бузилган
тақдирдаги жазонинг аниқ ҳажми белгилаб қўйилади

нисбий аниқ санкция ҳуқуқбузарга нисбатан қўлланиладиган жазонинг
энг кам ва энг кўп чегарасини белгилайди

муқобил санкия судга қонунда кўрсатилган бир неча жазодан бирини
тайинлаш имконини беради

Ҳуқуқ нормаларининг гипотеза, диспозиция ва санкцияга бўлиниши
мантиқий норма деб таърифланади. Чунки мантиқий норма унсурлари ўзаро
бир-бири билан боғлиқ ва норматив ҳужжатлар матнларида қуйидаги шартли
схемада ифодаланади: “агар . . ., бундай тақдирда . . ., акс ҳолда . . .”. Ҳуқуқ
нормалари ички таркибий унсурлари ўртасидаги узвий мантиқий боғлиқликка
эришиш ўз ўрнида ушбу ҳуқуқ нормаларининг ҳаётийлигини, барқарорлигини
таъминлашга хизмат қилади.

26-§. Ҳуқуқ нормаларини турли асосларга кўра таснифлаш.

Ҳуқуқ нормалари уларда мустаҳкамланган қоидаларнинг характерига
қараб ҳуқуқ ва ваколат берувчи, мажбурият юкловчи ва таъқиқловчи (ман
қилувчи) нормаларга ажратилади:

1) Ҳуқуқ субъектига муайян ҳаракатларни содир этиш мумкинлигини
кўрсатувчи ҳуқуқ нормалари ҳуқуқ ва ваколат берувчи нормалар дейилади.
Масалан, Ўзбекистон Республикаси Конституциясининг 29-моддасига биноан,
“Ҳар ким фикрлаш, сўз ва эътиқод эркинлиги ҳуқуқига эга…”.

2) Ҳуқуқ субъектига муайян ҳаракатларни содир этиш лозимлигини
(шартлигини) кўрсатувчи ҳуқуқ нормалари мажбурият юкловчи нормалар
дейилади. Масалан, Ўзбекистон Республикаси Конституциясининг 51-
моддасида “Фуқаролар қонун билан белгиланган солиқлар ва маҳаллий
йиғимларни тўлашга мажбурдирлар”, дейилган ва бу қоида мажбурият юклаш
характерига эга.

3) Ҳуқуқ субъектига муайян хатти-ҳаракатларни содир этишни ман
қилувчи нормалар таъқиқловчи нормалар, деб аталади. Масалан, Ўзбекистон
Республикаси Конституциясининг 58-моддасида мустаҳкамлаб қўйилган
“…Давлат органлари ва мансабдор шахсларнинг жамоат бирлашмалари
фаолиятига аралашишига, шунингдек жамоат бирлашмаларининг давлат
органлари ва мансабдор шахслар фаолиятига аралашишига йўл қўйилмайди”,
деган қоида таъқиқловчи норма ҳисобланади.

Булардан ташқари, ҳуқуқ нормалари бошқа бир қатор мезонлар асосида
ҳам таснифланади. Жумладан, ҳуқуқ нормалари ўзида хатти-ҳаракатни
шакллантиришнинг мавҳумлигига қараб абстракт (мавҳум) ва казуистик
нормаларга, гипотезада мустаҳкамланган ҳолатнинг фактик жиҳатлари аниқ
ёки нисбий эканлигига қараб аниқ ва нисбий аниқ нормаларга, гипотезанинг
ҳажмига қараб оддий, мураккаб ва альтернатив нормаларга,
диспозициянинг аниқлигига қараб мутлақ аниқ, нисбатан аниқ ва бланкет
нормаларга, ҳуқуқий тартибга солиш усулига кўра императив ва диспозитив
нормаларга, субъектларига қараб умумий ва махсус нормаларга,
ҳаракатланиш ҳудудига қараб умумий ҳаракат қилувчи ва маҳаллий
миқёсда ҳаракат қилувчи нормаларга бўлинади. Шунингдек, ҳуқуқни
қўриқловчи нормалар санкцияларнинг аниқлигига қараб мутлақ аниқ ва
нисбатан аниқ нормаларга ҳам бўлинади. Ҳуқуқ соҳаларида эса ҳуқуқ

нормаси халқаро, конституциявий, маъмурий-ҳуқуқий, фуқаровий-ҳуқуқий,
жиноий-ҳуқуқий ва бошқа турларга ажратилади.

27-§. Ҳуқуқ шакллари (манбалари) тушунчаси ва турлари.

Ҳуқуқнинг манбаси деганда, умумий маънода ҳуқуқни ифода этилиш
шакли тушунилади. Ҳуқуқий ҳодиса сифатида ҳуқуқнинг манбасини уч хил
маънода тушуниш мумкин: моддий маънода - бу жамиятдаги мулкчилик
шакллари, моддий шарт-шароитлар, жамият аъзоларининг қизиқишлари ва
манфаатлари; мафкуравий маънода - бу турли ҳуқуқий мафкура ва
таълимотлар, ҳуқуқий онг; махсус юридик маънода - бу ҳуқуқнинг шакллари.

Ҳуқуқий одат. Ҳуқуқнинг энг қадимги манбаларидан бири – бу ҳуқуқий
одат. Ҳуқуқий одат узоқ давр мобайнида амалда бўлиши натижасида
шаклланган ва давлат томонидан умуммажбурий қоида сифатида тан олинган
ҳулқ атвор қоидасидир. Ҳар қандай одат ҳам ҳуқуқий одатга айлана олмайди,
балки узоқ давр мобайнида амалда бўлиш натижасида одат тусига кириб,
кишилар онгида кўникма бўлиб қолган ҳамда жамиятда ижтимоий
муносабатларни тартибга солишда муҳим аҳамиятга эга бўлган ва давлат
томонидан маъқулланган одатгина ҳуқуқий одат бўлиши мумкин.

Ҳуқуқий прецедент (лот. praecedens - аввалгиси, олдингиси). Ҳуқуқий
прецедент - суд ёки маъмурий органнинг ёзма ёки оғзаки қарори бўлиб, бу
қарор келгусида барча шунга ўхшаш ишларни кўриб чиқиш ва ҳал қилиш учун
асос бўладиган намуна нормадир. Ҳуқуқий прецедентнинг суд ва маъмурий
прецедент шакллари мавжуд. Ҳуқуқий прецедентнинг суд прецеденти шакли
АҚШ, Австралия, Буюк Британия, Канада ва Янги Зеландия каби умумий
ҳуқуқ амалда бўлган давлатларда ҳуқуқнинг манбаси сифатида кенг
қўлланилади.

Норматив-ҳуқуқий ҳужжат. Норматив-ҳуқуқий ҳужжат – ваколатли
давлат органининг белгиланган тартибда қабул қилган, ижтимоий
муносабатларни тартибга солишга қаратилган, умуммажбурий тусдаги
қоидаларни ўрнатувчи, ўзгартирувчи ёки бекор қилувчи юридик ҳужжати
ҳисобланади.

Норматив-ҳуқуқий ҳужжат умуммажбурий хулқ-атвор қоидаларини ўз
ичига олади ҳамда ўзининг қуйидаги хусусиятлари билан ижтимоий
нормаларнинг бошқа турларидан ажралиб туради:

а) давлат номидан қонунда белгиланган тартибда қабул қилинади;
б) ваколатли субъектларнинг ҳуқуқ ижодкорлиги фаолиятининг маҳсули

ҳисобланади;
в)барча учун умуммажбурий қоидаларни ўрнатади, ўзгартиради

(такомиллаштиради) ёки бекор қилади;
г) махсус процессуал тартибда амалга оширилади;
д) муайян ҳужжатлаштирилган шаклга эга (қонун, фармон, қарор ва б.);
е) муайян турдаги ижтимоий муносабатларни тартибга солишга

қаратилган;

ж) уларда ҳуқуқий қоиданинг мазмуни, яъни ҳуқуқий муносабат
иштирокчиларининг ҳуқуқ ва бурчлари баён этилади;

з) норматив-ҳуқуқий ҳужжатларда мустаҳкамланган қоидалар
бажарилмаган ёки бузилган тақдирда муайян ҳуқуқий оқибатлар келиб
чиқади, қоида бўйича, давлатнинг мажбурлов кучи ишга солинади.

Норматив шартномалар ҳам ҳуқуқнинг муҳим манбаси ҳисобланади.
Икки ёки ундан ортиқ мустақил ҳуқуқ субъектлари ўртасида тузиладиган
ҳамда уларнинг ҳуқуқ ва мажбуриятларини ўрнатадиган, ўзгартирадиган ёки
бекор қиладиган битимларга норматив шартномалар дейилади. Норматив
шартномалар, айниқса, халқаро ҳуқуқда катта аҳамиятга эга. Норматив
шартномаларнинг қуйидаги турлари мавжуд: субъектларига кўра: икки
томонлама ва кўп томонлама; хусусиятига кўра: норма ўрнатувчи ва таъсис
этувчи.

28-§. Норматив-ҳуқуқий ҳужжатларнинг турлари.

Ўзбекистон Республикасида ҳуқуқнинг асосий шакли норматив-ҳуқуқий
ҳужжатлар ҳисобланади. Шу жиҳатдан олганда, Ўзбекистон
Республикасининг “Норматив-ҳуқуқий ҳужжатлар тўғрисида”ги Қонунда
норматив-ҳуқуқий ҳужжатларнинг қуйидаги турлари кўрсатиб ўтилган:

а) Ўзбекистон Республикасининг Конституцияси;
б) Ўзбекистон Республикасининг қонунлари;
в)Ўзбекистон Республикаси Олий Мажлиси палаталарининг қарорлари;
г) Ўзбекистон Республикаси Президентининг фармонлари;
д) Ўзбекистон Республикаси Вазирлар Маҳкамасининг қарорлари;
е) вазирликлар, давлат қўмиталари ва идораларининг ҳужжатлари;
ж) маҳаллий давлат ҳокимияти органларининг қарорлари.
Қуйида юқорида кўрсатиб ўтилган норматив-ҳуқуқий ҳужжатларининг

ҳар бирини юридик табиати таҳлил қилинади.
Конституция - (лотин. conctitutio - ўрнатиш, тузилиш) – моддий

маънода аввало инсон ва фуқаро ҳуқуқлари ва эркинликларини эълон қилувчи
ва кафолатловчи, шунингдек ижтимоий тузум, бошқарув шакли ва давлат
тузилиши, ҳокимият марказий ва маҳаллий органларини ташкил этиш
асосларини, уларнинг ваколатлари ва ўзаро муносабатларини, давлат рамзлари
ва пойтахтини белгилайдиган қонун ҳужжати, ҳужжатлар ёки конституциявий
одатлар мажмуи. Расмий маънода барча қонунларга нисбатан олий юридик
кучга эга бўлган асосий қонун. Конституция - энг олий ҳуқуқий шакл бўлиб,
унда конституциявий тузум қадриятлари, институтлари ва нормалари, давлат
ҳокимиятининг ижтимоий алоқалари ва муносабатларини давлат - ҳуқуқий
тартибга солиш асослари мустаҳкамлаб қўйилади. Конституция ҳозирги замон
давлатчилигининг муҳим белгиси ҳисобланади.

Ўз юридик табиати ва моҳиятига кўра, Конституция бошқа норматив-
ҳуқуқий ҳужжатлардан қуйидаги муҳим жиҳатлари билан ажралиб туради:

биринчидан, Конституция махсус субъект томонидан ёки унинг номидан
ўрнатилади;

иккинчидан, Конституциявий қоидалар таъсис эътувчи, йўналтирувчи,
бирламчи аҳамиятга эга;

учинчидан, конституциявий тартибга солиш ўз ҳажмининг кенг
қамровлилиги билан тавсифланади, яъни у ниҳоятда муҳим ва кенг кўламдаги
ижтимоий муносабатлар доирасига таъсир кўрсатади;

тўртинчидан, Конституция алоҳида юридик хусусиятларга, яъни
устуворликка, олий юридик кучга, ўзига хос муҳофаза шаклига, махсус тарзда
қабул қилиниш ва ўзгартирилиш тартибига эга.

Конституциявий қонун – норматив-ҳуқуқий ҳужжатлар тизимида
ўзининг юридик кучи ва аҳамиятига кўра конституциядан кейин турадиган
қонун шакли. Конституциявий қонунлар конституцияда кўрсатилган
масалалар юзасидан қабул қилинади. Конституциявий қонунларни қабул
қилиш тартиби жорий қонунларни қабул қилишга нисбатан бирмунча фарқ
қилади. Жумладан, бундай қонунни қабул қилиш учун депутатларнинг мутлоқ
кўпчилиги овози, яъни учдан икки қисм овоз берилиши талаб қилинади. 1991
йил 31 августда қабул қилинган “Ўзбекистон Республикасининг давлат
мустақиллиги асослари тўғрисида”ги Конституциявий қонун ана шундай
қонунлар жумласига киради. Конституциявий қонунларнинг қабул қилиниши
конституцияга ўзгартиш ва қўшимчалар киритишга сабаб бўлади. Масалан,
мамлакатимизда 2002 йил 27 январь куни ўтказилган референдум
натижаларига мувофиқ “Референдум якунлари ҳамда давлат ҳокимияти
ташкил этилишининг асосий принциплари тўғрисида”ги Конституциявий
қонун қабул қилинди ва иккинчи чақириқ Ўзбекистон Республикаси Олий
Мажлисининг XI сессиясида “Ўзбекистон Республикаси Конституциясига
ўзгартиш ва қўшимчалар киритиш тўғрисида”ги Қонун қабул қилинди. Ушбу
қонун асосида Ўзбекистон Республикаси Конституциясининг XVIII, XIX, XX,
XXII бобларига тегишли ўзгартиш ва қўшимчалар киритилди.
Конституциявий қонунлар алоҳида норматив-ҳуқуқий ҳужжат сифатида
конституция билан бирга харакатда бўлиб, унинг ажралмас қисми
ҳисобланади.

Кодекс (лот. “Соdех” - қонунлар тўплами) – ижтимоий
муносабатларнинг муайян соҳасини тартибга солувчи, устувор ҳуқуқ
нормаларини ўзида мужассамлаштирган ва тизимлаштирилган ҳуқуқий акт -
қонун бўлиб, унда ҳуқуқ тармоғининг барча нормалари мантиқан
мутаносиблаштирилади (масалан, фуқаролик кодекси, оила кодекси, жиноят
кодекси ва б.). У катта миқдордаги турли хил нормаларни қамраб олса ҳам,
ички мувофиқликка эга бўлган ягона бир бутун актдир. Кодекснинг таркибий
қисмлари (бўлимлар, боблар, институтлар, нормалар) ўзаро узвий алоқадор
бўлиб, муайян тизим тарзида жойлаштирилади. Анъанага кўра, қонунчилик
соҳаларида уйғунлаштирувчи ва бошқарувчи фаол марказ ролини тегишли
кодекслар ўйнайди. Кодекс оддий қонундан ўзининг мукаммаллиги, сайқал
топганлиги, барқарорлиги билан фарқ қилади. Агар муайян қонунчилик
соҳасида бир вақтнинг ўзида Кодекс ва бир неча қонун ҳужжатлари мавжуд

бўлса, улар ичида кодекс юридик кучи ҳамда тартибга солиш имконияти
жиҳатидан устунлик қилади. Кодекслар ички мантиғининг пишиқлиги,
нормаларининг ўзаро мувофиқлаштирилганлиги билан ажралиб туради.

Кодекслаштирилган актлар ўзининг ҳуқуқий тартибга солувчи таъсир
кучини ва аҳамиятини узоқ муддат давомида сақлаб қолади. Кодексдаги
ҳуқуқий нормаларнинг жойлашиши тегишли ҳуқуқ тармоғи тизимининг акс
эттирилиши тартибида ишлаб чиқилади. Кодекслар ижтимоий
муносабатларнинг жамиятдаги барча ривожланиш босқичларида муҳим
аҳамият касб этади. Ўзбекистон Республикасида ҳозирги кунда фуқаролик,
фуқаролик-процессуал, жиноят, жиноят-процессуал, маъмурий жавобгарлик,
меҳнат, хўжалик-процессуал, оила, ер, уй-жой, солиқ, божхона ва шу каби
қатор кодекслар амалда қўлланилиб келинмоқда.

Қонун – давлат ҳокимиятининг олий вакиллик ва қонунчилик
ҳокимияти органи томонидан ёки бевосита ҳалқнинг хоҳиш - иродасига кўра
(масалан, референдум ўтказиш йўли билан) қабул қилинган, энг муҳим
ижтимоий муносабатларни тартибга солувчи юридик ҳужжат. Қонун давлат
ҳуқуқ тизимининг негизини ташкил этади, давлатнинг бошқа органлари
норматив ҳужжатларига нисбатан олий юридик кучга эга бўлади. Қонунларни
қабул қилиш муайян тартибга, махсус қонун ижодкорлиги таомилига эга.
Ушбу таомил бир неча босқичдан, чунончи: қонунчилик ташаббуси, қонун
лойиҳасининг муҳокамаси, қонунни қабул қилиш ва уни эълон қилиш
босқичларидан иборат. Шаклланиш усули, давлатнинг ҳуқуқий тизимидаги
ўрни ва ижтимоий муносабатларни тартибга солишдаги ролига кўра ягона
бўлган қонунлар маълум турларга бўлинади. Хусусан, қонунда ифодаланган
нормалар аҳамиятига кўра, конституциявий, органик ва оддий қонунлар
фарқланади. Оддий қонунлар кодификацион ва жорий қонунларга бўлинади.
Федератив давлатларда федерал қонунлар ва федерация субъектларининг
қонунлари ҳам фарқланади. Фавқулодда қонунлар алоҳида тоифани ташкил
этади.

Қонуности ҳужжатлари. Қонуности ҳужжатлари қонунга асосан ва
унинг ижросини таъминлаш юзасидан чиқарилади. Қонуности ҳужжатлари
умуммажбурий тусдаги (норматив) ва умуммажбурий тусга эга бўлмаган
(норматив бўлмаган) ҳуқуқий ҳужжатларга бўлинади. “Норматив-ҳуқуқий
ҳужжатлар тўғрисида”ги Ўзбекистон Республикаси Қонунига кўра, қонуности
ҳужжати норматив тусдаги қонуности актларига Ўзбекистон Республикаси
Президентининг фармонлари, Вазирлар Маҳкамасининг қарорлари,
вазирликлар, давлат қўмиталари ва идораларининг, шунингдек маҳаллий
давлат ҳокимияти органларининг умуммажбурий тусдаги ҳуқуқий актлари
киради, норматив бўлмаган қонуности актларига эса умумюрисдикция ва
хўжалик судлари қарорларини мисол келтириш мумкин.

Ўзбекистон Республикаси Президенти томонидан қабул
қилинадиган ҳужжатлар. Ўзбекистон Республикаси Конституциясининг 94-
моддасига биноан, “Ўзбекистон Республикасининг Президенти Конституцияга
ва қонунларга асосланиб ҳамда уларни ижро этиш юзасидан республиканинг

бутун ҳудудида мажбурий кучга эга бўлган фармонлар, қарорлар ва
фармойишлар чиқаради”.

Ўзбекистон Республикаси Вазирлар Маҳкамасининг қарорлари –
Ўзбекистон Республикаси Вазирлар Маҳкамаси Ўзбекистон
Республикасининг Конституцияси ва қонунларига, Ўзбекистон Республикаси
Олий Мажлисининг ва Ўзбекистон Республикаси Президентининг
қарорларига мувофиқ қарорлар шаклида норматив-ҳуқуқий ҳужжатлар қабул
қилади.

Вазирликлар, давлат қўмиталари ва идораларининг норматив-
ҳуқуқий ҳужжатлари. Вазирликлар, давлат қўмиталари ва идоралари ўз
ваколатлари доирасида буйруқлар ва қарорлар шаклида норматив-ҳуқуқий
ҳужжатлар қабул қилади. Низомлар, қоидалар ва йўриқномалар тарзида қабул
қилинадиган норматив-ҳуқуқий ҳужжатлар шулар жумласидандир. Низомлар,
қоидалар ва йўриқномалар тарзида қабул қилинадиган норматив-ҳуқуқий
ҳужжатлар буйруқ ҳамда қарорлар билан тасдиқланади.

Вазирликлар, давлат қўмиталари ва идораларининг норматив-ҳуқуқий
ҳужжатлари Ўзбекистон Республикасининг Конституцияси ва қонунлари,
Ўзбекистон Республикаси Олий Мажлисининг, Ўзбекистон Республикасининг
Президенти ва Ўзбекистон Республикаси Вазирлар Маҳкамасининг қарорлари
асосида ҳамда уларни ижро этиш учун қабул қилинади.

Вазирликлар, давлат қўмиталари ва идораларининг норматив-ҳуқуқий
ҳужжатлари бир неча вазирликлар, давлат қўмиталари ва идоралари билан
биргаликда ёки уларнинг биттаси томонидан бошқалари билан келишилган
ҳолда қабул қилиниши мумкин.

Маҳаллий давлат ҳокимияти органларининг норматив-ҳуқуқий
ҳужжатлари. Ўзбекистон Республикаси Конституциясининг 100-моддасига
мувофиқ, маҳаллий ҳокимият органлари ихтиёрига қуйидагилар киради:

“...норматив ҳужжатларни қабул қилиш ҳамда Ўзбекистон Республикаси
Конституциясига ва Ўзбекистон Республикаси қонунларига зид келмайдиган
бошқа ваколатларни амалга ошириш”.

Маҳаллий давлат ҳокимияти органлари ўз ваколатлари доирасида
қарорлар шаклида норматив-ҳуқуқий ҳужжатлар қабул қиладилар. Маҳаллий
давлат ҳокимияти органларининг норматив-ҳуқуқий ҳужжатлари Ўзбекистон
Республикасининг Конституцияси ва қонунлари, Ўзбекистон Республикаси
Олий Мажлиси, Ўзбекистон Республикасининг Президенти, Ўзбекистон
Республикаси Вазирлар Маҳкамасининг, шунингдек, юқори турувчи маҳаллий
давлат ҳокимияти органларининг қарорлари асосида ва уларни ижро этиш
учун қабул қилинади. Ушбу ҳужжатлар амал қилишнинг маҳаллий
хусусиятига эга бўлиб, улар тегишли ҳокимликлар ҳудудидагина татбиқ
этилади.

Давлат ва нодавлат ташкилотлар ҳужжатлари. Ушбу ташкилотлар ўз
функцияларини бажара бориб, буйруқлар, низомлар, қоидалар сингари
норматив-ҳуқуқий ҳужжатлар (умумий мажлис иштирокчилари томонидан
тасдиқланадиган ёхуд қабул қилинадиган корхона, очиқ ёки ёпиқ турдаги
акциядорлик жамиятлари низоми)ни қабул қиладилар. Қонуности ҳужжатлари

тизимининг охирида турувчи мазкур ҳужжатлар аниқ бир ташкилот доирасида
амал қилиб, фақат унинг аъзолари учунгина мажбурийдир.

29-§. Норматив-ҳуқуқий ҳужжатларнинг вақт, ҳудуд ва шахсларга
нисбатан амал қилиши.

Норматив-ҳуқуқий ҳужжатлар вақт, ҳудуд ва шахсларга нисбатан амал
қилиш доирасига эга бўлади.

Норматив-ҳуқуқий ҳужжатларнинг замонда (вақт бўйича) амал
қилиши қонун ёки бошқа ҳуқуқий ҳужжатнинг юридик кучга кириш ёки уни
йўқотиш вақтини англатади.

Норматив-ҳуқуқий ҳужжатлар қуйидаги ҳолларда кучга киради:
қонунлар матбуотда эълон қилинган кундан;
қонуннинг ўзида белгилаб қуйилган кундан;
Президент фармон ва фармойишларининг амал қилиш вақти тўғридан-

тўғри кўрсатилади.
Норматив-ҳуқуқий ҳужжат (унинг қисми) қуйидаги ҳолларда амал

қилишини тугатади:
– норматив-ҳуқуқий ҳужжат (унинг қисми) мўлжалланган муддат

тугаганда ёки ҳодиса бошланганда;
– норматив-ҳуқуқий ҳужжат (унинг қисми) қонунда белгиланган

тартибда конституциявий эмас деб топилганда;
– норматив-ҳуқуқий ҳужжат (унинг қисми) ўз кучини йўқотган деб

топилганда;
– норматив-ҳуқуқий ҳужжат қонунда назарда тутилган ҳолларда бекор

қилинганда.
Норматив-ҳуқуқий ҳужжатларнинг шахслар буйича амал қилиши

деганда уларнинг Ўзбекистон Республикасида фуқароларга, фуқаролиги
бўлмаган шахсларга, давлат органларига, жамоат ташкилотларига, чет эл
фуқароларига тегишлилиги тушунилади. Шунингдек, Ўзбекистон
Республикаси ҳудудидаги чет эллик юридик шахсларга, чет эл фуқаролари ва
фуқаролиги бўлмаган шахсларга татбиқ этилади.

Норматив ҳуқуқий ҳужжатларнинг ҳудуд бўйича амал қилиши
мамлакатнинг бутун ҳудудига нисбатан тадбиқ этилади.

Давлат ҳудуди тушунчасига қуйидагилар киради: қуруқлик, сув
ҳудудлари, ҳаво бўшлиғи, хориждаги элчихоналар ва ваколатхоналар эгаллаб
турган ҳудуд, муайян давлат байроғи остида бўлган денгиз, дарё, ҳаво ва
космик кемалар ҳудуди.

30-§. Ислом ҳуқуқининг асосий манбалари: қуръон, сунна, ижмоъ,
қиёс.

Ислом ҳуқуқи VII-X асрларда Араб халифалигида илк ўрта асрлар
даврида шаклланган ва ислом динига асосланган. Муҳаммад Пайғамбар

ўлимидан юз йилдан кейин (732 йил) Араб халифалигининг босқинчилик
юришлари натижада ислом дини Африканинг Шимолий қирғоғидан ўтган ва
Испанияга кириб борган. Шарқда у Эрон чегарасини кесиб ўтган ва
Ҳиндистонгача етган. XV асрда ислом босқинининг иккинчи тўлқини юз
берган. Усмонийлар салтанати султонлари бошчилигидаги кучлар Византия
империясини яксон этиб, Константинополни эгаллаганлар (1453 йил) ва
Жануби-Шарқий Европада ислом ҳукмронлигини ўрнатганлар.

Мусулмон ҳуқуқининг манбалари:
1. Қуръони Карим – мусулмонларнинг муқаддас китоби, мусулмон

ҳуқуқи учун раҳбарий қоидалар тўплами (Оллоҳ томонидан Муҳаммад
пайғамбарга нозир қилинган).

2. Ҳадис ёки Сунна – Муҳаммад пайғамбар тўғрисидаги ҳамда унинг
панд- насиҳатлари, ўгитлари ва кўрсатмалари билан боғлиқ ахлоқий, диний
меъёрлар бўлиб, улар Қуръони Каримни аниқлаштиришга ёрдам берувчи,
ҳуқуқий муносабатларни тартибга солишга кўмаклашувчи қоидалар тўплами
ҳисобланади.

3. Ижмоъ – халифалар, билимдон кишиларнинг Қуръон қоидалари
асосида турли муносабатлар бўйича чиқарган ҳукмлари, қарорлари.

4. Қиёс – аналогия, ўхшатиш йўли билан чиқарилган ҳукм (олдинги
манбаларда ўз ифодасини топмаган фикр-мулоҳозаларни қамраб олади).

Қуръон, Сунна, ижмоъ ва қиёсдан ташқари, фиқҳнинг бошқа ёрдамчи
манбаларидан фойдаланиш ҳам мустасно этилмаган. Уларга ҳуқуқий одатлар,
қонунлар ва фатволар киради. Лекин бу ёрдамчи манбалар асосийлари
қаторига ҳеч қачон қўшилмаган.

31-§. Ҳуқуқ тизими: тушунчаси ва тузилиши.

Ҳуқуқ тизими - бу ижтимоий муносабатларнинг характери билан
боғлиқ бўлган ҳуқуқнинг ички тузилиши бўлиб, у ҳуқуқ нормалари, ҳуқуқ
институтлари ва ҳуқуқ соҳаларининг қатъий илмий изчилликда жойлашган
тартибидир. Ҳуқуқ тизимининг қуйидаги элементлари мавжуд: а) ҳуқуқ
нормаси; б) ҳуқуқ институти; с) ҳуқуқ соҳаси.

Ҳуқуқ нормалари – давлат томонидан ўрнатиладиган ва
маъқулланадиган, муайян шаклда ифодаланадиган, ижтимоий муносабатларни
тартибга солишга қаратилган умуммажбурий ҳулқ-атвор қоидалари. Ҳуқуқ
нормаси – ҳуқуқ тизимининг энг асосий, дастлабки элементи бўлиб, давлат
жорий этган, бажарилиши жамиятнинг барча аъзолари учун мажбурий бўлган,
ижтимоий муносабатларни тартибга солувчи турмуш қоидасидир. Ҳуқуқ
нормаси умумий, яъни ҳаммага тааллуқлидир. У доимо қўлланиладиган
бўлиб, унда бажариш шартлари, субъектлар ўртасидаги тартибга солинадиган
ижтимоий муносабатлар, тарафларнинг ҳуқуқ ва бурчлари, бажармаганлик
учун жазо чоралари белгиланади.

Ҳуқуқ институтлари – ўзаро боғлиқ бўлган бир турдаги ижтимоий
муносабатларни тартибга солувчи ҳуқуқий нормалар гуруҳи. Масалан,

фуқаролик ҳуқуқи соҳасида – мулк ҳуқуқи институти, жиноят ҳуқуқи
соҳасида – давлатга қарши жиноятлар институти кабилар амал қилади ва ҳ.к.
Ушбу ҳуқуқ институтлари ўзлари тегишли бўлган ҳуқуқ соҳасининг ички
таркибий қисмидир. Ўз навбатида, юқоридаги мисолимизда биринчиси –
мулкий муносабатларни, иккинчиси давлатга қарши жиноят қилишдан келиб
чиқадиган муносабатларни тартибга солувчи нормаларнинг мустақил
гуруҳини ташкил этади. Бу соҳадаги ҳуқуқ институтлари бирлашиб, муайян
ҳуқуқ соҳасини ташкил этади.

Ҳуқуқ соҳаси – бу ўзига хос ижтимоий муносабатларнинг муайян
соҳасини тартибга солувчи ҳуқуқ нормалари ва ҳуқуқ институтларининг
йиғиндисидир. Масалан, молиявий муносабатлар-молия ҳуқуқ соҳаси билан,
меҳнат муносабатлари – меҳнат ҳуқуқи соҳаси билан, ер билан боғлиқ
муносабатлар – ер ҳуқуқи соҳаси билан тартибга солинади ва ҳоказо. Ҳуқуқ
соҳаси – ҳуқуқ тизимининг асосий қисми ва мустақил бўғини. Ҳар бир ҳуқуқ
соҳасида умумий қисм мавжуд бўлиб, унда шу соҳага тегишли ижтимоий
муносабатларни тартибга солишнинг умумий принцип ва қоидалари баён
этилади.

Моддий ҳуқуқ – ижтимоий муносабатларни тартибга солишни
таъминловчи ҳуқуқ нормалари тизими. Моддий ҳуқуқни амалга ошириш
шакллари ва тартибини, уни ҳимоя қилиш шартларини мустаҳкамловчи
процессуал ҳуқуқдан фарқли ўлароқ, моддий ҳуқуқ ижтимоий муносабатларга
уларни тўғридан-тўғри, бевосита ҳуқуқий тартибга солиш орқали таъсир
кўрсатиш имконини беради. Моддий ҳуқуқ нормалари мулкчилик
шаклларини, мол-мулк ва шахсларнинг юридик ҳолатини, давлат ҳокимияти
ва маҳаллий ўзини ўзи бошқариш органларини ташкил этиш тартиби ва
уларнинг тузилмасини, ҳуқуқбузарликлар учун жавобгарлик асослари ва
уларнинг чегараларини белгилайди. Ҳуқуқ тизимида ҳуқуқнинг моддий
(фуқаролик, жиноят ҳуқуқи) ва процессуал (фуқаролик процессуал, жиноят -
процессуал ҳуқуқи) тармоқлари фарқланади. Бироқ, аксарият ҳолларда
ҳуқуқнинг айни бир тармоғи (кўпинча - қонунчилик тармоғи) моддий -
ҳуқуқий нормаларни ҳам, процессуал - ҳуқуқий нормаларни ҳам ўз ичига
қамраб олади (масалан, конституциявий, маъмурий, молия, меҳнат, божхона
ҳуқуқи). Моддий ва процессуал ҳуқуқ ўртасида аниқ чегара мавжуд эмас,
кўпгина ҳуқуқий институтлар аралаш хусусиятга эга. Масалан, вакиллик бир
вақтнинг ўзида ҳам моддий, ҳам процессуал ҳуқуқ институти ҳисобланади,
даъво қўзғатиш муддатининг ўтиши роман - герман ҳуқуқий тизимида моддий
ҳуқуққа, англо-саксон ҳуқуқий тизимида эса - процессуал ҳуқуққа киради.

Процессуал ҳуқуқ – ҳуқуқларни амалга ошириш ва мажбуриятларни
бажариш ва ижро этиш тартибини белгиловчи нормалар. Процессуал ҳуқуқ
моддий ҳуқуқ нормаларини қўллаш жараёни ва тартибини белгиловчи
нормалар йиғиндисидир. Хусусан, ушбу нормалар жиноий, фуқаролик,
хўжалик, маъмурий ҳуқуқбузарлик ишларини кўриб чиқиш ва ҳал этиш
тартибини белгилаб беради. Жиноят ва Фуқаролик процессуал кодексларида
кўрсатилган нормалар шулар жумласидандир.

32-§. Ҳуқуқни амалга ошириш тушунчаси.

Ҳуқуқни амалга ошириш – бу давлат томонидан юридик жиҳатдан
мустаҳкамланган ва кафолатланган имкониятларнинг амалга оширилиши
бўлиб, ҳуқуқ нормаларини кишилар ва уларнинг ташкилотлари фаолиятида
ҳаётга тадбиқ этилишидир. Ҳуқуқ принциплари ва нормалари фақат ҳаётга
татбиқ этилган, махсус муомала субъектлари ҳаракатларида амалга ошган
тақдирдагина ҳуқуқ олий ижтимоий қадрият сифатида намоён бўлади,
шундагина у мазмун касб этади, жамият учун аҳамиятга эга бўлади. Агар
ҳуқуқ амалга оширилмас экан, охир-оқибатда у ўзининг моҳиятини йўқотади.
Зеро, ҳуқуқий жамиятда халқ ҳам, давлат ҳам ҳуқуққа риоя этиш
мажбуриятини ўз зиммасига олади. Ҳуқуқни тадбиқ этиш шаклларини
қуйидаги мезонлар бўйича таснифлаш мумкин: ҳуқуқни тадбиқ этишнинг
норматив ҳужжатларда кўрсатилган қоидаларни қўлланиш даражасига кўра:
ҳуқуқий фаолият амалга ошириладиган умумий вазифалар ва тамойиллар ўз
ифодасини топган қонунлар ҳамда моддаларнинг муқаддималарида кўзда
тутилган умумий кўрсатмаларни тадбиқ этиш; ҳуқуқ субъектларининг
ҳуқуқий мақомини ҳамда ваколатлар доирасини ўрнатувчи умумий
нормаларни тадбиқ этиш; муайян ҳуқуқий муносабатларда тегишли ҳуқуқий
нормаларни тадбиқ этиш. Ҳуқуқни тадбиқ этиш субъектларига кўра:
индивидуал; жамоа томонидан. Ҳуқуқни тадбиқ этувчи субъектлар фаолияти
характерига кўра: ҳуқуқ нормаларига риоя қилиш; ҳуқуқ нормаларини
бажариш; ҳуқуқ нормаларидан фойдаланиш; ҳуқуқ нормаларини қўллаш.

33-§. Ҳуқуқни амалга ошириш шакллари: риоя этиш, ижро этиш,
фойдаланиш ва қўллаш.

Ҳуқуқни амалга ошириш шакллари:
Ҳуқуқни амалга оширишнинг норматив ҳужжатларда кўрсатилган

қоидаларни қўлланиш даражасига кўра:
 ҳуқуқий фаолият амалга ошириладиган умумий вазифалар ва

тамойиллар ўз ифодасини топган қонунлар ҳамда моддаларнинг
муқаддималарида кўзда тутилган умумий кўрсатмаларни тадбиқ этиш;
 ҳуқуқ субъектларининг ҳуқуқий мақомини ҳамда ваколатлар доирасини

ўрнатувчи умумий нормаларни тадбиқ этиш;
муайян ҳуқуқий муносабатларда тегишли ҳуқуқий нормаларни тадбиқ

этиш.
Ҳуқуқни амалга ошириш субъектларига кўра:
 Индивидуал;
 Жамоа томонидан.

Ҳуқуқни амалга оширувчи субъектлар фаолияти характерига кўра:

 Ҳуқуқ нормаларига риоя қилиш. Риоя этиш орқали тақиқловчи
нормалар амалга оширилади. Ушбу шаклнинг моҳияти тақиқланган
ҳаракатларни содир этишдан пассив ҳолатда ўзини тийишдан иборат;
 Ҳуқуқ нормаларини бажариш. Ҳуқуқни амалга оширишнинг ушбу

шакли ҳуқуқ субъектларидан мажбурий кўрсатмаларни ҳаётга жорий этиш би-
лан боғлиқ фаол ҳаракатларни талаб қилади;
 Ҳуқуқ нормаларидан фойдаланиш. Ҳуқуқдан фойдаланиш шахсга

берилган ҳуқуқларини амалга оширишга йўналтирилган. Бинобарин, ушбу
ўринда унинг хоҳиши бўйича фаол ҳаракат ҳам, пассив ҳаракат ҳам бўлиши
мумкин. Масалан, фуқаролар сайлов ҳуқуқларидан фойдаланиш ёки
фойдаланмасликлари мумкин;
 Ҳуқуқ нормаларини қўллаш.

34-§. Ҳуқуқ нормасини қўллаш - ҳуқуқни амалга оширишнинг
муҳим шакли сифатида.

Ҳуқуқни қўллаш – ҳуқуқ нормалари талабини амалга оширишнинг
асосий шаклларидан биридир. Ҳуқуқни қўллаш ваколатли давлат органи
томонидан индивидуал-аниқ кўрсатма (қарор, буйруқ, фармойиш) чиқариш
орқали ҳуқуқ нормаларини амалга оширишга йўналтирилган фаолиятдир.
Ҳуқуқни қўллаш фаолияти ҳуқуқий нормани (қоидани) тўла - тўкис татбиқ
этиш учун ваколатли идоранинг аралашуви талаб этилган ҳолларда заруриятга
айланади. Ҳуқуқни қўллаш фаолияти давлат–ҳокимияти характерига эга. Унда
қарор (яъни, ҳуқуқни қўллаш ҳужжати) тегишли органнинг азм-ихтиёри,
иродаси маҳсули сифатида майдонга чиқади. Зеро, бу идора ўз қарорини
давлат ҳокимияти номидан чиқаради ва ҳаётга жорий этади.

Ҳуқуқни қўллаш жараёни ўз ичига қуйидаги босқичларни қамраб
олади:

1) ҳуқуқ нормалари билан тартибга солиниши лозим бўлган юридик
ишнинг фактик томонини ўрганиш ва ўрнатиш;

2) кўрилаётган юридик ишга мос келадиган ҳуқуқ нормасини танлаб
олиш;

3) кўрилаётган юридик ишга мос келадиган ҳуқуқ нормасининг
мазмунини аниқлаш ва уни шарҳлаш;

4) кўрилаётган масалага оид танлаб олинган ҳуқуқ нормаларининг
қўлланиш актини чиқариш; 5)ҳуқуқни қўллаш акти чиқарилгандан сўнг, унинг
бажарилишини таъминлаш чора-тадбирларини кўриш; 6)ҳуқуқни қўллаш
актининг амалда бажарилишини текшириш ва унинг устидан назорат
ўрнатиш.

Ҳуқуқни қўллашнинг белгилари:
1) давлат ҳокимияти функциясини қўллаш ваколатига эга бўлган

органлар ёки мансабдор шахслар томонидан амалга оширилади;
2) индивидуал характерга эга;

3) муайян ҳуқуқий оқибатларни – субъектив ҳуқуқ, мажбуриятлар,
жавобгарликни ўрнатишга йўналтирилган бўлади;

4) махсус белгиланган процессуал шаклларда амалга оширилади;
5) индивидуал характерга эга бўлган юридик қарор чиқариш билан

якунланади.

35-§. Ҳуқуқни қўллаш актлари: тушунчаси, хусусияти ва турлари.

Ҳуқуқни қўллаш акти – бу муайян юридик иш бўйича муайян
шахс(лар)нинг ҳуқуқларини, мажбуриятларини ва у(лар)нинг юридик
жавобгарлик даражасини белгиловчи, юридик фактлар ва ҳуқуқ нормаларига
асосланиб ваколатли ёки мансабдор шахс томонидан чиқариладиган ҳуқуқий
акт. Юридик ишни ҳал этиш ҳуқуқ ижодкорлиги ҳужжатларига нисбатан
бўйсунувчи мақомга эга бўлган ҳуқуқни қўллаш актларида қайд этилади. Улар
ҳуқуқий нормаларга асосланади ҳамда норматив ҳужжатларни амалга ошириш
жараёнига индивидуал норматив таъсирини ўтказиш мақсадини кўзлайди.

Ҳуқуқни қўллаш актларининг хусусиятлари:
ваколатли органлар ва мансабдор шахслар томонидан чиқарилиши;
актлар қатъий индивидуаллашганлиги, уларнинг муайян шахс ва

ҳодисаларга нисбатан эканлиги;
давлатнинг мажбурлов кучи билан таъминланиши;
ҳуқуқни қўллаш актларининг бир маротаба қўлланилиши ва шу билан у

ўз вазифасини тамомлаши (яъни унинг ўз кучини йўқотиши).
Ҳуқуқни қўллаш актларининг турлари:
парламент актлари;
давлат бошлиғи актлари;
ижро ҳокимияти органларининг актлари;
суд ҳокимияти органларининг актлари;
маҳаллий вакиллик ҳокимият (ўзини ўзи бошқариш) органларининг

актлари;
корхона, ташкилот, муассаса раҳбарларининг актлари.
Ҳуқуқни қўллаш актлари асослантирилганлик, қонунийлик ва

мақсадга мувофиқлик тамойиллари талабларига жавоб бериши лозим.

36-§. Ҳуқуқдаги бўшлиқлар ва уларни бартараф қилиш йўллари.

Давлат ва ҳуқуқ ҳодисалари жамиятдаги бошқа воқеликлар билан
биргаликда доимо ривожланишда бўлади. Бинобарин, жамият ҳаётига таъсир
қилувчи омиллар натижасида ижтимоий муносабатлар мураккаблашиб
боради. Бу эса қонуншуноснинг (ҳуқуқ ижодкорининг) ҳуқуқ тизимини
мазкур жараёнга мос равишда шакллантириб ва такомиллаштириб боришини
талаб этади. Ҳуқуқ нормалари мавжуд ва келгуси ижтимоий муносабатларни

қанчалик эътиборга олган ҳолда яратилмасин, бунда жамиятдаги барча
ўзгаришларнинг барча жиҳатларини қамраб олиш мумкин эмас.

Ҳуқуқдаги бўшлиқ – бу тартибга солиниши зарур бўлган
муносабатларнинг амалдаги қонунчиликда ҳуқуқ нормалари билан қисман ёки
тўлиқ тартибга солинмаганлигидир. Ҳуқуқдаги бўшлиқни тўлдириш усуллари:
янги норматив ҳуқуқий ҳужжатларни яратиш; ҳуқуқ ёки қонун аналогиясини
қўллаш.

Ўзбекистон Республикасида ҳам қонун ҳужжатларида бўшлиқ мавжуд
бўлса қонун ёки ҳуқуқ аналогияси қўлланилиши мумкинлиги белгилаб
қўйилган. Ўзбекистон Республикаси Фуқаролик кодексининг 5-моддасига
асосан фуқаролик ҳуқуқий муносабатлари қонун ҳужжатлари ёки
тарафларнинг келишуви билан тўғридан тўғри тартибга солинмаган ҳолларда
фуқаролик қонун ҳужжатларининг ўхшаш муносабатларни тартибга солувчи
нормаси қўлланилади (қонун ўхшашлиги). Агар қонун ўхшашлигидан
фойдаланиш мумкин бўлмаса, тарафларнинг ҳуқуқ ва бурчлари фуқаролик
қонун ҳужжатларининг умумий негизлари ва мазмуни (ҳуқуқ ўхшашлиги)га
ҳамда одиллик, оқиллик ва адолат талабларига амал қилган ҳолда
белгиланади.

Ҳуқуқ аналогияси – бу муайян иш (муносабат)ни ҳуқуқнинг асосий
тамойиллари ва маъносидан келиб чиқишига асосланиб кўриб чиқиш ва ечиш.

Қонун аналогияси – бу ўз аҳамияти ва ҳаракатларига кўра ўхшаш
бўлган ижтимоий муносабатларни (ўзини эмас) тартибга солишга
мўлжалланган муайян юридик ишни ҳуқуқ нормалари асосида ҳал этиш
(ечиш).

Қонун аналогиясини қўллаш ҳам ҳуқуқ аналогиясини қўллаш ҳам унинг
тўғри қўлланилишини таъминловчи бир қатор талабларга риоя қилинишини
кўзда тутади. Ушбу талаблар сифатида қуйидагиларни кўрсатиб ўтиш мумкин:

биринчидан, муайян ҳаётий вазият ҳуқуқий аҳамиятга эга бўлиши ва
уни ҳуқуқий ҳал этиш талаб қилиниши;

иккинчидан, қонунчиликда бундай муносабатларни (вазиятларни)
тартибга солувчи муайян ҳуқуқий норма мавжуд бўлмаслиги;

учинчидан, қонунчиликдан шунга ўхшаш вазиятларни тартибга солувчи
нормаларни қидириб топиш ва шу асосда ишни хал этиш (қонун аналогияси),
агар бундай норма мавжуд бўлмаса ҳуқуқнинг умумий тамойилларига
асосланган ҳолда (ҳуқуқ аналогияси) ишни ҳал этиш;

тўртинчидан, иш бўйича чиқарилган қарорда мазкур вазият бўйича
қонун ёки ҳуқуқ аналогиясининг қўлланилиши юзасидан асослантирилган
тушунтириш бериш.

37-§. Юридик коллизиялар ва уларни ҳал этиш усуллари.

Юридик коллизиялар – бу муайян турдаги ижтимоий муносабатларни
тартибга солишга қаратилган норматив ҳужжатлар ўртасидаги қарама-
қаршилик ва зиддиятлардир.

Юридик коллизиялар қуйидагиларда намоён бўлади:
– ҳуқуқни тушунишда турли хил ёндашувлар ва қарашларнинг

мавжудлигида;
– миллий ҳуқуқ тизими доирасидаги норма ва ҳужжатларнинг

тўқнашувида;
– ҳорижий мамлакатларнинг қонунчилиги билан;
– миллий ва халқаро ҳуқуқ нормалари ўртасида юзага келади;
Юридик коллизияларнинг белгилари:
– жамият ижтимоий ривожланишида объектив тарзда юзага келадиган

қарама-қаршилик ва зиддиятлар билан боғлиқ;
– ўзининг формал характерга эгалиги;
– муайян турдаги ижтимоий муносабатларнинг бир қатор ҳуқуқ

нормалари билан тартибга солинган ҳолдагина юзага келиши;
– ҳуқуқ субъектларининг ўз ҳуқуқ ва мажбуриятларини амалга ошириш

жараёнида муайян қийинчиликларни келтириб чиқариши ва бошқаларда.
Юридик коллизиялар келиб чиқишига қуйидаги омилларни сабаб

сифатида кўрсатиш мумкин:
Биринчидан, объектив, яъни ижтимоий муносабатларнинг доимий

тарзда ривожланиб ва ўзгариб бориши натижасида юзага келади. Бунда ҳуқуқ
ижодкори доим ҳам тегишли ўзгаришларга мос равишда ҳуқуқ нормаларини
шакллантириб боришга улгурмаслиги мумкин.

Иккинчидан, субъектив: етарли тарзда ҳуқуқий маданият, демократик
анъаналар ва тажрибанинг мавжуд эмаслигида; қонун ва бошқа норматив
ҳужжатларнинг сифат даражасининг пастлигида; ҳуқуқдаги бўшлиқларнинг
мавжудлигида; ҳуқуқ ижодкорлиги жараёнининг лозим даражада
мувофиқлашмаганлигида; норматив-ҳуқуқий ҳужжатларнинг қатъий ва тўлиқ
тизимлаштирилмаганлигида; тегишли давлат органлари ва мансабдор шахслар
фаолиятидаги камчиликлар; бюрократизм ва бошқа омилларда юзага келиши
мумкин.

Юридик коллизияларнинг қуйидаги: Конституция ва бошқа ҳужжатлар;
қонунлар ва қонуности ҳужжатлари; бир орган томонидан қабул қилинган
турли ҳужжатлар; турли хил органлар томонидан қабул қилинган ҳужжатлар
ҳамда умумий ва махсус ҳужжатлар ўртасида юзага келадиган турларини
кўрсатиб ўтиш мумкин.

Тегишли адабиётлар ва мавжуд амалиётни таҳлил қилиш орқали
юридик коллизияларни бартараф этишнинг қуйидаги услубларини
кўрсатиб ўтиш жоиз:

– зиддиятли ҳужжатлар ўрнига янги норматив актни қабул қилиш;
– зиддиятли ҳужжатлардан биттасини бекор қилиш;
– жорий ҳужжатга ўзгартириш ва аниқлик киритиш;
– коллизион норма ва тамойилларни ишлаб чиқиш;
– коллизион ҳолатларда юзага келадиган баҳсларни кўриб чиқишнинг

суд тартибини ўрнатиш (Конституциявий, ҳакамлик, хўжалик ва бошқа
судлар);

– ҳуқуқ нормалари ўртасидаги зиддиятларни бартараф этиш мақсадида
мазкур нормаларни суд томонидан шарҳланиши;

– ҳуқуқ нормаларини уйғунлаштириш ва қонунчиликни
тизимлаштириш;

– тегишли зиддиятли ҳужжат юзасидан суд ёки маъмурий тартибда
шикоят қилиш;

– келишув ва муросага келтирувчи тартибларни жорий этиш;
– тегишли ҳуқуқ субъектларининг қатъий конституциявий-қонуний

ҳамда белгилаб қўйилган ваколатлар доирасида фаолият юритишини
таъминлаш;

– қабул қилинаётган ҳужжатларни олдиндан манфаатдор томонлар
билан келишиш ва юридик экспертизадан ўтказиш;

– ҳуқуқ ижодкорлиги субъектлари томонидан ўзлари қабул қилган
ҳужжатларни вақти-вақти билан инвентаризация қилиб бориш;

– норматив-ҳуқуқий ҳужжатларнинг самарадорлигини таҳлил қилиб
бориш;

– норматив-ҳуқуқий ҳужжатларнинг қўлланилиши натижасида келиб
чиқиши мумкин бўлган конфликтли ҳолатларни олдиндан кўра олиш
кўникмаларини шакллантириш ва бошқалар.

38-§. Ҳуқуқий хулқ-атвор: тушунчаси, турлари.

Шахснинг ҳуқуқий хулқ-атвори – бу шахс томонидан юридик
нормалар кўрсатмаларига мос келадиган хатти-ҳаракатларнинг амалга
оширилишидир. Яна бу – қонунга итоат этувчи хатти-ҳаракат ҳамдир.

Ҳуқуқий хулқ-атвор – бу ҳуқуқ нормаларига мос келадиган, юридик
оқибатларни келтириб чиқарадиган, ижтимоий фойдали аҳамиятга эга бўлган,
ҳуқуқ субъектларининг онгли равишдаги хулқидир.

Ҳуқуқ нуқтаи назаридан хулқ-атвор ҳуқуққа мос келувчи, юридик
бетараф ва ҳуқуққа зид келувчи бўлиши мумкин.

Ҳуқуқий хулқ-атвор элементлари:
– субъектлар (жисмоний ва юридик шахслар);
– объектлар (предмет ва субъект ҳулқ-атвори);
– объектив томони (ҳулқ-атворнинг ҳаракат ва ҳаракатсизлик

кўринишлари);
– субъектив томони (субъектнинг масъулиятлилик даражаси).
Ҳуқуқий хулқ-атворнинг қуйидаги уч тури (кўриниши) мавжуд:
1. Фаол ҳуқуқий хулқ-атвор. Бу фуқароларнинг, мансабдор

шахсларнинг қўшимча вақт, куч-ғайрат, баъзан эса моддий маблағлар
сарфлаш билан боғлиқ бўлган бир мақсадга йўналтирилган, ташаббусга
асосланган қонуний фаолиятидир.

Ўзини ҳимоя қила олиш, яшаш ва ривожланиш учун нормал
шароитларни таъминлаш, қонун доирасида эркин бўлиш, қонунларнинг ишлаб
чиқилиши ва қабул қилинишига таъсир кўрсатиш, давлат тимсолида ўз

ҳимоячисига эга бўлиш учун шахс иқтисодий, сиёсий, ҳуқуқий, ахлоқий ва
бошқа жиҳатлардан фаол бўлиши керак. Шахснинг ҳуқуқий фаоллиги –
бугунги кун талабидир. Ҳуқуқий фаолликни намоён қилишнинг шакллари
хилма-хилдир. Бу сидқидилдан қилинган хизмат фаолияти ҳам, партиялар,
жамоат бирлашмаларининг ташкил қилиниши ва уларнинг ишида иштирок
этиш, қонун лойиҳаларининг муҳокамасида қатнашиш ва турли давлат ор-
ганлари билан ҳамкорлик қилиш кўринишида бўлиши мумкин.

2. Одатий ҳуқуқий хулқ-атвор. Фаол хатти-ҳаракатдан фарқли ўлароқ,
у қўшимча маблағлар, куч-ғайратлар сарф қилиш билан боғлиқ бўлмайди. Бу
инсоннинг ҳуқуқий нормаларга мос келадиган кундалик маиший турмуши ва
бошқа ҳаётидир. Хулқ-атворнинг ушбу тури доирасида фуқаролар ўзларининг
ҳуқуқий мажбуриятларини бажарадилар, юридик аҳамиятга молик бирон-бир
хатти-ҳаракатни содир этадилар. Бироқ бу ўринда уларнинг фаоллиги ҳуқуқий
талаблар даражасидан ортиб кетмайди. У одатий бўлиб, кишининг оила,
давлат, жамиятдаги нормал ҳаётий фаолияти учун зарурдир. Инсон-
фуқаронинг моддий, маънавий ва бошқа эҳтиёжлари худди шу тарзда
қондирилади.

3. Пассив (маргинал) ҳуқуқий хулқ-атвор. Бундай ҳулқ-атворли
шахслар ҳуқуқ кўрсатмаларига мос фаолият юритсаларда, бунда улар ушбу
ҳаракатларни давлат мажбурловидан, ноҳуқуқий ҳатти-ҳаракатлари учун
тегишли тартибда жазоланишларидан қўрққанликлари учун амалга
оширадилар.

39-§. Ҳуқуқбузарлик тушунчаси ва белгилари.

Ҳуқуқбузарлик – бу ҳуқуқ ва муомала лаёқатига эга субъект томонидан
ҳаракат ёки ҳаракатсизлик кўринишида содир этиладиган, ҳуқуқ нормалари
талабларига зид келувчи ҳамда шахсга, мулкка, давлатга ва бутун жамиятга
зарар келтирувчи ижтимоий хавфли қилмишдир.

Бундай қилмиш қонун билан муҳофаза қилинадиган ижтимоий
муносабатларга зарар етказиши ёки зарар етказиш хавфини туғдириши
мумкин.

Ҳуқуқбузарликнинг асосий белгилари:
– жамият ва шахс учун ижтимоий хавфлилик;
– ҳуқуққа зид харатерга эгалиги;
– айбли қилмиш;
– зарарли оқибат келтириб чиқаради;
– кишиларнинг эрки ва онгига боғлиқ бўлган ҳолда, улар томонидан

ҳаракат ёки ҳаракатсизлик шаклида амалга оширилади ва бошқалар.
Ҳуқуқбузарликнинг элементлари:
– объекти (ҳуқуқ билан тартибга солинадиган ижтимоий муносабатлар);
– объектив томони (ҳуқуқнинг бузилиши ва унинг ижтимоий

хавфлилиги);
– субъекти (ҳуқуқубузарликни содир этган шахслар);

– субъектив томони (ҳуқуқбузарлик оқибатидан келиб чиқадиган
ижтимоий хавфли қилмишга бўлган онгли-руҳий муносабат).

Ўз навбатида ҳуқуқбузарлик объектив томонининг қуйидаги
элементлари мавжуд:

1) ҳуқуққа қарши қилмиш;
2) зарарли оқибат;
3) ҳуқуққа қарши қилмиш ва зарарли оқибат ўртасидаги сабабий

боғлиқлик;
4) жойи, вақти, усули ва муҳит.
Ҳуқуқбузарлик субъектив томонининг зарурий белгиси айбдир.
Айб – ҳуқуқбузарнинг ҳуқуққа хилоф хатти-ҳаракатига ва унинг

ижтимоий хавфли оқибатига нисбатан қасд ёки эҳтиётсизлик кўринишидаги
муносабати.

Қасд – шахснинг ҳуқуққа хилоф ҳатти-ҳаракатини содир қилаётганида,
бу ҳаракат (ҳаракатсизлик)нинг ҳуқуққа хилофлигини, ижтимоий
хавфлилигини, унинг оқибатини англаши ёки тушуниши (тўғри қасд), ёки бу
муносабатнинг маълум оқибатни келтириб чиқаришига онгли равишда йўл
қўйиши (эгри қасд).

Эҳтиётсизлик – шахснинг ҳатти-ҳаракатлари натижасида келиб
чиқиши мумкин бўлган оқибатларнинг олдини олишни назарда тутиб,
бепарволик билан ўзига-ўзи ишониб ҳаракат (ҳаракатсизлик) қилиши.

Ижтимоий хавфлилик даражасига кўра ҳуқуқбузарликнинг жиноят(одам
ўлдириш, ўғрилик, фирибгарлик ва ҳ.). ва ножўя иш кўринишидаги турлари
мавжуд.

Ножўя иш кўринишидаги ҳуқуқбузарлик ўз навбатида фуқаролик-
ҳуқуқий (моддий зарар етказиш, мажбуриятни бажармаслик ва ҳ.); маъмурий-
ҳуқуқий (майда безорилик, йўл ҳаракати қоидаларини бузиш ва ҳ.к);
интизомий-ҳуқуқий (ишга келмаслик, кеч қолиш ва ҳ.)ларга бўлинади.

40-§. Ҳуқуқбузарлик субъекти ва объекти, субъектив ва объектив
томони.

Ҳуқуқбузарлик объекти – бу ҳуқуқ билан тартибга солинадиган ва
муҳофаза қилинадиган ижтимоий муносабатлардир. Жиноят ҳуқуқи
назариясида жиноятларнинг умумий, махсус ва бевосита объектлари
фарқланади.

Ҳуқуқбузарликнинг объектив томони – бу ҳуқуққа зид хатти-
ҳаракатнинг ташқи белгисидир. Айнан шундай белгига асосан ҳуқуқбузарлик
ҳақида, у қандай рўй бергани ва қанчалик зарар келтиргани ҳақида мулоҳаза
юритиш мумкин бўлади.

Ҳуқуқбузарликнинг объектив томонини таркибий қисмлари қуйида-
гилардан иборатдир:

1) Ножўя ҳаракат – яъни инсон иродаси ва ақл-заковати назоратида
бўлган ва ҳаракатда ёки ҳаракатсизликда ифодаланадиган хулқ-атвордир.

Ҳаракат – кишининг фаол хатти-ҳаракати, ҳаракатсизлик – пассив хулқ-атвор
ҳисобланади. Шахс ҳаракат қилишга мажбур бўла туриб, яъни ўз ҳуқуқий
мажбуриятларини бажариши керак бўлгани ҳолда ҳаракатсизликка йўл
қўйиши ҳуқуқбузарликка киради.

2) Хатти-ҳаракат ҳуқуққа зидлиги, яъни юридик нормалар
кўрсатмаларига зидлиги туфайли ҳуқуқ томонидан тақиқланади. Ҳуқуққа
зидлик, яъни хатти-ҳаракатнинг қонун билан тақиқланиши уч хил усул:

биринчиси, тўғридан-тўғри тақиқлаш орқали (меҳнат қонунларига
биноан, зарарли меҳнат шароитларидаги оғир ишларда аёллар меҳнатидан
фойдаланиш тақиқланади);

иккинчиси, нормада ҳуқуққа зид хатти-ҳаракат аниқланиб, уни содир
этганлик учун жазо чораси белгиланганида билвосита тақиқ орқали (бу – ёзма
ифодаланган ёки оддийгина номи келтирилган хатти-ҳаракат қонун билан
тақиқланган демакдир; чунончи Жиноят кодексининг махсус қисми барча
нормалари бунга мисол бўла олади);

учинчиси, ҳуқуқий нормада ижобий, қонунда ифодаланган хатти-
ҳаракатни баён этиш орқали (бундай вазиятда хатти-ҳаракатнинг бошқа, унга
қарама-қарши тури мақсадга мувофиқ бўлмайди ва шунинг учун тақиқланган
хатти-ҳаракат ҳисобланади; масалан, олди-сотди шартномаси бўйича сотувчи
харидорга буюмни, харидор эса сотувчига пулни беришга мажбур бўлади,
бироқ бу – хатти-ҳаракатнинг бошқа турига кўра – пул ёки буюмнинг
берилмаслиги тақиқланади деганидир) ифодаланади.

3) Қилмиш натижасида етказилган зарар – ҳуқуқбузарлик натижасида
юзага келадиган салбий ва шунинг учун номақбул оқибатдир. Ушбу салбий
оқибатлар мулкий (мулкдан айрилиш, бой берилган фойда), номулкий
(ҳақоратлаш, бўҳтон), ижтимоий (ўз ҳуқуқини амалга ошириш имкониятидан
маҳрум бўлиш), шахсий (ҳаётдан кўз юмиш, соғлиққа зарар етказиш) ва бошқа
хусусиятга эга бўлиши мумкин.

4) Қилмиш билан етказилган зарар ўртасидаги сабабий боғланиш.
Ҳуқуқдаги сабабий боғланиш – ҳодисалар ўртасидаги боғлиқлик бўлиб,
улардан бири – заруратни иккинчиси – оқибатни туғдиради.

Ҳуқуқбузарлик субъекти – бу ҳуқуққа зид айбли қилмишни содир
этган шахс, яъни ҳуқуқбузардир. Ҳар қандай шахс ҳам ҳуқуқбузарлик
субъекти ҳисобланмайди, фақат ўз қилмишига жавоб бера оладиган, ақли расо
шахсгина шундай субъект сифатида тан олинади.

Ҳуқуқбузарликнинг субъектив томони. Бу жиҳат айблов билан
боғлиқ. Содир қилинган қилмишига нисбатан шахснинг руҳий муносабати
сифатида айб турли шаклларга эга. У қасддан ва эҳтиётсизликдан содир
бўлиши мумкин. Қасд ўз навбатида – тўғри ва эгри қасдга бўлинади.

41-§. Юридик жавобгарлик: тушунчаси, белгиси, турлари.

Юридик жавобгарлик - бу ҳуқуқбузарга нисбатан ҳуқуқ нормаларида
кўзда тутилган санкциялар асосида давлатнинг мажбурлов чораларини

қўллашдир. Бу чоралар: шахсий (озодликдан маҳрум этиш); мулкий (жарима);
ташкилий (муайян ҳуқуқдан маҳрум этиш; ишдан бўшатиш) характерга эга
бўлиши мумкин.

Юридик жавобгарлик ҳуқуқбузарликнинг турларига кўра қуйидагиларга
бўлинади: жиноий-ҳуқуқий, фуқаролик-ҳуқуқий, маъмурий-ҳуқуқий,
интизомий-ҳуқуқий.

Юридик жавобгарликнинг тамойиллари: адолатлилик,
инсонпарварлик, қонунийлик, асослантирилганлик, ҳуқуқ бузилган ҳолда
жавобгарликнинг муқаррарлиги, мақсадга мувофиқлилик ва бошқалар.

Жиноий ва фуқаролик ҳуқуқий жавобгарликни белгилаш суд томонидан
амалга оширилади.

Юридик жавобгарликни истисно қилувчи ҳолатлар: зарурий
мудофаа; охирги зарурат; буйруқни ёки бошқача тарздаги расмий вазифани
бажариш; муомалага лаёқатсизлик ва ҳ.

Юридик жавобгарлик-ҳуқуқбузарга нисбатан ҳуқуқ нормаларида кўзда
тутилган санкциялар асосида давлатнинг мажбурлов чораларини қўллаш
бўлиб, бунда айбдор шахс муайян ҳуқуқлардан (шахсий, ташкилий ва хоказо)
маҳрум этилади.

Юридик жавобгарлик куйидаги белгилари билан характерланади:
– юридик жавобгарлик давлат мажбурлов чоралари билан боғлиқ;
– юридик жавобгарлик ҳуқуқбузарлик билан боғлиқ;
– юридик жавобгарлик ҳуқуқбузар учун салбий оқибатларни келтириб

чикаради (озодликдан, ота-оналикдан маҳрум бўлиш ёки содир этилган
қилмиши учун жарима тўлаш ва хоказо);

– нормаларнинг санкциясида ўрнатилган бўлади;
Давлат томонидан қўлланиладиган мажбурлов чоралари ҳуқуқни

қўллаш фаолияти давомида тегишли ваколатли органлар томонидан қонунда
белгиланган тартибда ва процессуал шаклларга амал килган холда олиб
борилади.

Ҳуқуқбузарлик ўз-ўзидан жавобгарликни келтириб чиқармайди ёки
давлат мажбурлов чораларини қўллашни юзага келтирмайди, балки бундай
қўллаш учун асос бўлади холос. Реал юридик жавобгарликни амалга ошириш
учун эса ваколатли органнинг ҳуқуқни қўллаш акти зарур бўлади. Бундай
актлар суднинг қарори, маъмурият буйруғи бўлиши мумкин.

42-§. Ҳуқуқий тартибга солиш механизми тушунчаси, унинг асосий
элементлари.

Ҳуқуқий тартибга солиш – бу кишиларнинг хулқ – атвори ва
ижтимоий муносабатларга ҳуқуқий воситалар ёрдамида мақсадли таъсир
этишдир.

Ҳуқуқий тартибга солиш – ҳуқуқий воситалар тизими (юридик
нормалар, ҳуқуқий муносабатлар, якка тартибдаги кўрсатмалар ва бошқалар)
ёрдамида амалга ошириладиган ижтимоий муносабатларни тартибга солиш,

муҳофаза қилиш, ижтимоий эҳтиёжлардан келиб чиққан ҳолда, уларни
ривожлантириш мақсадида ушбу ижтимоий муносабатларга самарали,
норматив-ташкилий таъсир кўрсатиш жараёнидир.

Ҳуқуқий тартибга солиш механизми – жамиятдаги турли хил
ижтимоий муносабатларни маълум кетма-кетликда ҳуқуқий тартибга солишга
ёрдамлашувчи ҳуқуқий (юридик) воситалар тизими.

Ҳуқуқий тартибга солиш механизмининг элементлари:
1. Ҳуқуқ нормалари.
2. Ҳуқуқий муносабатлар.
3. Юридик фактлар.
4. Норматив-ҳуқуқий ҳужжатлар.
5. Ҳуқуқий тадбиқ этиш ва ҳуқуқни қўллаш актлари.
6. Индивидуал ҳуқуқий актлар.
7. Ҳуқуқий хулқ.
8. Ҳуқуқий онг.
Ҳуқуқий тартибга солиш механизми қуйидаги босқичлардан иборат:
1. Ижтимоий муносабатларни тартибга солувчи ҳуқуқ нормаларининг

яратилиши.
2. Яратилган ҳуқуқ нормаси доирасида субъектларда ҳуқуқ ва

мажбуриятларнинг пайдо бўлиши.
3. Юридик нормада назарда тутилган ҳолатлар вужудга келганда

субъектив ҳуқуқ ва мажбуриятларни амалга оширилиши.
4. Ҳуқуқни қўллаш.
Ҳуқуқий тартибга солиш усули деганда юридик нормаларнинг

ижтимоий муносабатларга таъсир этиш усули тушунилади. Унинг турларига
авторитар ва автоном усуллар киради.

Авторитар усул – ҳуқуқ нормалари билан тартибга солинадиган
ижтимоий муносабат субъектларига ҳокимият-императив таъсир кўрсатиш
усули.

Автоном усул – ўзаро тенг бўлган иштирокчилар ўртасидаги
муносабатларни тартибга солиш усули бўлиб, у томонларнинг ҳуқуқ
нормалари билан тартибга солинган ўзаро муносабатларига оид масалаларни
уларнинг ўзлари ҳал қилишлари ҳуқуқини беради.

Ҳуқуқий тартибга солиш қуйидаги босқичларни ўз ичига олади:
1) ҳуқуқ нормасини яратиш ва унинг умумий таъсири (ижтимоий

муносабатларни регламентлаштириш);
2) субъектив ҳуқуқлар ва субъектив юридик мажбуриятларнинг вужудга

келиши;
3) субъектив ҳуқуқ ва субъектив юридик мажбуриятларни амалга

ошириш, ижтимоий муносабатлар иштирокчиларининг аниқ, амалдаги хулқ-
атворида уларнинг намоён бўлиши;

4) ҳуқуқнинг қўлланиши.
Ҳуқуқий тартибга солишнинг юқорида кўрсатилган босқичларига

мувофиқ равишда унинг механизмининг қуйидаги асосий таркибий
қисмлари фарқланади:

– Ҳуқуқ нормалари. Ҳуқуқ нормаси ҳуқуқий тартибга солиш учун
бошланғич юридик асос ҳисобланади. Чунки, унда ҳуқуқий норма
диспозициясида таърифланган зарур ҳаракатлар моделининг асоси мавжуд.
Ҳуқуқ субъектлари хатти-ҳаракатлари хусусияти ҳуқуқ нормаси тури (тақиқ-
ловчи, ҳуқуқ берувчи, мажбурият юкловчи, тавсиф этувчи)га боғлиқ бўлади.

– Ҳуқуқий муносабатлар. Ҳуқуқий муносабат ҳуқуқ нормаси талаблари
ким ва қандай амалга оширилишини аниқлашга ёрдам берадиган асосий
воситадир. Хатти-ҳаракатларнинг умумий модели унда субъектларга нисбатан
аниқлаштирилади, уларнинг субъектив ҳуқуқлари ва субъектив юридик
мажбуриятлари жамланади.

– Ҳуқуқ ва мажбуриятларни амалга ошириш ҳаракатлари. Ҳуқуқ ва
мажбуриятларни амалга ошириш ҳаракатлари – субъектларнинг амалдаги
хатти-ҳаракатидир. Бу ерда ҳуқуқий тартибга солиш механизми таъсири
тугайди. Чунки, қонун чиқарувчи иродаси йўналтирилган субъектларнинг
ҳақиқий, амалдаги хатти-ҳаракатидан кутилган натижа таъминланади.

– Ҳуқуқни қўллаш ҳужжатлари. Ҳуқуқни қўллаш ҳужжатлари –
ваколатли органларнинг ҳокимият кучига эга буйруқлари бўлиб, улар ҳуқуқий
муносабатларнинг пайдо бўлишини таъминлайди, ҳуқуқ нормалари
талабларини ҳаётга татбиқ этади, ҳуқуқ ва мажбуриятларнинг амалга
оширилишини кафолатлайди ва ҳоказо.

43-§. Ҳуқуқий тартибот тушунчаси ва объектив зарурияти.

Ҳуқуқий тартибот – бу ҳуқуқ субъектларининг ҳуқуқ нормаларида
белгиланган қоидаларга тўла ва аниқ риоя қилишлари натижасида
ўрнатиладиган ижтимоий муносабатлар тизимидир.

Ҳуқуқ, қонунийлик, ҳуқуқ-тартибот – давлат ва жамият ҳаётининг энг
муҳим таркибий қисмларидир. Бироқ ҳуқуқ-тартибот – ҳуқуқ яратиладиган ва
ҳуқуқий тартибга солишнинг бутун механизми ишга солинадиган пировард
мақсад эмас. Мазкур мақсад – ҳуқуқ ёрдамида у ёки бу ижтимоий
муносабатларни ўзгартириш, мустаҳкамлаш ёхуд сиқиб чиқариш, яъни ё
ҳукмрон синфга ёки бутун халққа мақбул тартибни ўрнатишдан иборат.
Ҳуқуқий тартибга солишнинг асосий мақсади барқарор ижтимоий
муносабатлар ва тартибни таъминлашдан иборат бўлиши лозим.

Ҳуқуқий тартиботнинг хусусиятларига қуйидагилар киради:
– у ҳуқуқ нормаларида кўзда тутилган бўлади;
– муайян ҳуқуқ нормаларини ҳаётга тадбиқ этиш натижасида юзага

келади;
– давлат томонидан таъминланади;
– кишиларнинг ҳаётини енгиллаштириб, уларнинг янада эркин

бўлишлари ҳамда ижтимоий муносабатларни ташкилий жиҳатдан юзага
келиши ва амалда бўлиши учун шарт-шароит яратади;

– қонунийликнинг натижаси сифатида юзага чиқади.

44-§. Ҳозирги замоннинг асосий ҳуқуқий тизимлари тушунчаси ва
таснифи.

“Қиёсий ҳуқуқшунослик” (ҳозирги замон асосий ҳуқуқий тизимлари)
атамаси маъно жиҳатидан муайян тафовутга эга. Бунда “компаративизм”
атамаси билан бирга бошқа номлар ҳам қўлланилади, бироқ ушбу термин
турли мамлакатларда ҳар хил: французларда “Droit compare”, Буюк Британия
ва АҚШда – “Comparative Law”, Германияда “Rechtsvergleichung”, деб
номланади. Натижада нафақат турли тиллар ўртасида, балки бир тилнинг
ичида катта фарқланишлар кузатилади: “comparative law – law comparison –
vergleichende Rechtswissenschaft” (“Қиёсий ҳуқуқшунослик – қиёсий ҳуқуқ –
ҳуқуқий қиёслаш – ҳуқуқни қиёслаш” ва бошқалар). Шу билан бирга, илмий
адабиётларда асосан “қиёсий ҳуқуқшунослик” атамаси қўлланилишини қайд
этиш лозим.

“Ҳуқуқий тизим” тушунчаси давлат ва ҳуқуқ назарияси ҳамда қиёсий
ҳуқуқшунослик фанларида кенг қўлланиладиган категориялардан бири
ҳисобланади. Бугунги кунда муайян давлатнинг ички ҳуқуқий тизимини
англатувчи “миллий ҳуқуқий тизим” тушунчаси ҳам илмий муомалада кенг
қўлланилмоқда.

Миллий ҳуқуқий тизим муайян мамлакатнинг сиёсий, иқтисодий,
тарихий ва маданий ривожланиши жараёнидаги илғор ғояларни, жамиятнинг
анъаналари, маданий ва ахлоқий хусусиятларини ўзида акс эттиради. “Миллий
ҳуқуқий тизим” тушунчасини тўла-тўкис ва чуқур англаб етиш учун, аввало,
“ҳуқуқий тизим” тушунчасини таҳлил қилиш мақсадга мувофиқдир. “Ҳуқуқий
тизим” термини “ҳуқуқ” тушунчасига нисбатан кенг қамровли ва бой маънога
эга. Унга жамиятдаги барча ҳуқуқий ҳодиса ва жараёнларни тизимли алоқалар
даражасида мужассамлаштирувчи категория сифатида қаралади.

“Ҳуқуқий тизим” муҳим илмий институциявий тушунчалар қаторига
киради. Мазкур тушунчанинг фанда вужудга келишини ижтимоий
воқеликдаги омиллар, жамиятнинг ҳуқуқий ҳаётида кечаётган интеграцион
жараёнлар, ҳуқуқий воқеликдаги тузилмавий хусусиятларни инобатга
олмасдан туриб тавсифлаб бўлмайди. Таъкидлаш жоизки, дунёдаги ҳуқуқий
тизимлар минг йиллар давомида шаклланиб келмоқда. Ушбу тушунчанинг
шаклланишидаги муҳим хусусиятлар методологик тадқиқотларда акс этган.

Ҳуқуқий тизим тушунчасининг шаклланишида муҳим аҳамият касб
этган методологик асослар сифатида қуйидагиларни кўрсатиб ўтиш
мумкин:

биринчидан, ҳуқуқшуносликда ҳуқуққа ва бошқа ҳуқуқий ҳодисаларга
тизимли ва мақсадли ёндашувнинг кенг қўлланилиши. Айнан шундай ёндашув
мазкур ҳодисаларга нисбатан нафақат ички, балки ташқи алоқаларга ҳам эга
бўлган тузилма сифатида қараш имконини беради;

иккинчидан, фанда ҳуқуққа нисбатан социологик ёндашувни қарор
топтириш ушбу воқеликни доимий ҳаракатда эканлигини англаш ва уни реал
ҳаётга татбиқ қилишни талаб қилади;

учинчидан, турли мамлакатлар ҳуқуқий тизимларини қиёслашнинг янги
қирраларини очиб беришга имкон берувчи қиёсий ҳуқуқшуносликнинг
ривожланиши ва дунё ҳуқуқий фани миқёсидаги ахборот алмашинуви;

тўртинчидан, юридик фанда ҳуқуқнинг моҳиятига нисбатан турли-туман
ёндашувлар мавжуд бўлишини эътироф этиш ва шу асосда юридик
плюрализмга эришиш.

Ҳуқуқий тизимларни таснифлаш мезонлари. Мезонлар тизимини
танлашнинг тўғрилиги, авваламбор, ҳар қандай мантиқий тўғри таснифлаш
олдига қўйиладиган талабларнинг бажарилиши билан белгиланади. У ёки бу
ҳуқуқий оиланинг барча ҳуқуқий тизимларига хос бўлган ўзига хос
белгиларнинг акс этиши улар ўртасида асосийси ҳисобланади. Бинобарин,
бунда таснифлаш мезонлари хилма – хил бўлиши мумкин.

Ҳуқуқий тизимларни муайян ҳуқуқий оилаларга ажратишда қуйидаги
мезонлардан фойдаланилади, яъни: ҳуқуқий тизимлар тарихи; ҳуқуқ
манбалари тизими; ҳуқуқий тизим тузилиши; етакчи ҳуқуқий институтлар ва
ҳуқуқ тармоқлари.

Ушбу мезонлар муайян ҳуқуқий оиланинг сифат белгиларини ажратиб
кўрсатиш билан бирга, уларни синхрон ва диахрон тарзда қиёслаш имконини
ҳам туғдиради.

Ҳозирги замоннинг асосий ҳуқуқий тизимларини ҳуқуқ оилаларига
ажратиш юзасидан тегишли юридик адабиётларда келтириб ўтилган
ёндашувларни таҳлил қилиш орқали уларнинг қуйидаги турларини ажратиб
кўрсатиш мумкин: роман-герман (континентал) ҳуқуқ оиласи; умумий (англо-
саксон) ҳуқуқ оиласи; Скандинавия мамлакатларининг ҳуқуқий тизимлари;
Лотин Америкаси мамлакатларининг ҳуқуқий тизимлари; Узоқ Шарқ
мамлакатларининг ҳуқуқий тизимлари; диний-анъанавий ҳуқуқ оиласи;
социалистик ҳуқуқ оиласи; аралаш ҳуқуқий тизимлар.

Роман-герман ҳуқуқ оиласи – бу Рим ҳуқуқий меросидан фойдаланган
ҳолда ташкил этилган ва тузилманинг умумийлиги, ҳуқуқ манбалари ҳамда
юридик тушунчаларнинг ўхшашлиги билан бирлашган ҳуқуқий тизимлар
мажмуидир. Ушбу ҳуқуқ оиласининг тузилиши оммавий ва хусусий ҳуқуқдан
ташкил топган.

Умумий ҳуқуқ (англо-саксон) оиласи амал қилувчи давлатларда
судьялар томонидан шакллантирилган ва суд прецедентларида ифодаланган
норма ҳуқуқнинг муҳим манбаи бўлиб хизмат қилади. Умумий ҳуқуқ
оиласида ҳуқуқ оммавий ва хусусийга бўлинмасдан, умумий ҳуқуқ ва адолат
ҳуқуқига бўлинади.

Скандинав ҳуқуқ оиласининг (Норвегия, Швеция, Дания, Финляндия)
ўзига хос хусусиятлар ҳуқуқ оиласида кодификацияланган қонунчилик ва
прецедент нормалари кенг тарқалмаганлигидир. Бу ерда ҳуқуқнинг тарихий
ривожланиши, қонунчиликдаги ўхшашликлар, манбалар тизими алоҳида
ажралиб туради.

Ислом ҳуқуқи оиласи ислом дини асосида ифодаланган, ижтимоий
ҳаётнинг барча жабҳаларини қамраб олган, у ёки бу даражада давлат
томонидан тасдиқланган ва қўллаб-қувватланган нормалар тизимидан иборат.

Ислом ҳуқуқи мустаҳкам тизимга эга бўлган, рад қилиб бўлмайдиган
далилларга асосланади. Бунда ҳуқуқнинг классик бўлиниши, яъни оммавий ва
хусусий ҳуқукларга, тармоқ ва институтларга бўлиниш учрамайди.

Ҳиндистон ҳуқуқий тизими узоқ тарихий ривожланиш йўлини босиб
ўтган. Ҳинду ҳуқуқинииг асосий хусусияти – бу унинг дин билан узвий
бирикиб кетганлигидир. Ҳукуқий институтлар ва нормалар диний доирада
ташкил топган. Британия мустамлакачилиги даврида ҳинду ҳуқуқи жиддий
ўзгаришларга учради. Кўп нормалар умумий ҳуқуқ нормалари билан
алмаштирилди. Суд прецеденти жорий этилди. Натижада “инглиз-ҳинд
ҳуқуқи” вужудга келди.

Африка мамлакатларининг ҳуқуқий тизимлари. Африка қитъасининг
кўпчилик аҳолиси одат ҳуқуқи нормаларига риоя қилади. Анъанавий ҳуқуқ
“қабила қонунчилиги”га тўла сингдирилмаган бўлса ҳам, оғзаки равишда
авлоддан авлодга ўтказиб келинган, ёзилмаган қоидалар мажмуини ўзида
ифодалаган.

45-§. Фуқаролик жамияти тушунчаси ва белгилари.

“Фуқаролик жамияти” иборасининг этимологияси немис тилидаги
“Burgerliske besellshaft” (Бюргерлеске беселлшафт) сўзидан келиб чиққан
бўлиб, у икки маънога эга, яъни, бюргер (буржуа) – бу ҳам фуқаро, ҳам
буржуа деганидир. Хусусий мулкчиликка асосланган ижтимоий тузилма
сифатида майдонга чиқаркан, фуқаролик жамияти, энг аввало, бозор
муносабатлари тизимини ўзида ифода этади. Ушбу тизим маъмурий ҳокимият
бошқара олмайдиган жараёнларни, жумладан, турли хил рақобатларга бардош
бера оладиган бозор муносабатларининг ўз табиий ички талаб ва
қонуниятлари асосида ривожланишини таъминлайди. Демак, инсон
фаолиятида ижодий изланиш, тадбиркорлик аниқ намоён бўлганда ҳамда шахс
эркинлиги ҳақидаги орзулар чинакам воқеликка айлангандагина фуқаролик
жамияти барпо этилиши мумкин.

Фуқаролик жамияти – ҳар бир инсон манфаатини устувор билувчи,
ҳуқуқий анъана ва қонунларга ҳурмат муҳити шакллантирилган, умуминсоний
қадриятлар эъзозланадиган, инсон ҳуқуқлари ва эркинликлари сўзсиз
таъминланадиган, давлат ҳокимиятининг самарали жамоатчилик назорати
механизмлари вужудга келтирилган, инсоний муносабатлар чуқур маънавий-
маданий қадриятларга таянадиган эркин демократик ҳуқуқий жамиятдир.

Фуқаролик жамиятини шакллантиришдан асосий мақсад инсон ҳаётини
муҳофаза қилиш, унинг мақсадлари, манфаатларини, муайян ташкилотлар,
ижтимоий институтлар, гуруҳлар, оила ва бошқа бирлашмалар орқали амалга
оширишдир. Фуқаролик жамиятининг мазкур институтлари, ўз навбатида,
алоҳида шахс учун унинг ҳокимият манбаи эканлигини ҳис қилишга ҳамда
унинг лаёқати ва ҳаракати, обрўси жамиятда юксак қадрият сифатида тан
олинишини таъминлашга хизмат қилади.

Фуқаролик жамиятининг қуйидаги асосий белгилари ва

хусусиятларини кўрсатиб ўтиш мумкин:
1) жамият ва шахс эҳтиёжлари тизимида фаол ижобий фаолият ва

меҳнатнинг роли алоҳида мазмунга эга бўлиши. Меҳнатга асосланган
ижтимоий эҳтиёж ва манфаатлар тизимининг қарор топиши;

2) жамият мазмуни, унинг ривожланиш қонуниятлари моҳиятининг
хусусий мулкчилик муносабатлари орқали белгиланиши;

3) хусусий мулк барча мулк шакллари қатори равнақ топиши ва уни
муҳофазалашда қонуннинг, давлат ҳокимиятининг алоҳида ўрин тутиши;

4) фуқароларнинг юридик жиҳатдан бир хил мақомга эгалиги ва қонун
олдида тенглиги. Жамиятда адолатли суд тизимининг қарор топиши ва унинг
фуқароларни ҳимояловчи посбон идорага айланиши.

5) шахснинг хусусий ҳаёти ва иқтисодий фаолиятига давлат
аралашувининг қонун доирасида чекланиши. Ҳуқуқий давлатчиликнинг
мавжуд бўлиши;

6) шахснинг давлат ҳокимиятига нисбатан мулкий ва иқтисодий
мустақиллиги;

7) давлат, давлат идоралари ва фуқаролар ҳуқуқнинг тенг субъекти
сифатида муносабатга кириша олиши, уларнинг судда тенг тарафлар сифатида
майдонга чиқа олиши. Фуқаролар ҳуқуқларини кафолатлаш ва устувор
таъминлаш механизмларининг яратилганлиги;

8) фуқаролик жамиятининг таркибий институтлари, жумладан
фуқароларнинг ўзини ўзи бошқариш органлари тизимининг мавжудлиги;

9) жамиятнинг юксак маънавий-маданий ва ахлоқий ривожланганлиги;
инсонлар ўртасидаги муносабатлар ўзаро ҳурмат, иймон-инсоф доирасида,
шахс қадрини эъзозлаш асосига қурилганлиги.

Фуқаролик жамиятининг таркибий тузилиши қуйидагилардан
иборат:

Биринчидан, иқтисодий соҳадаги манфаатларни қаноатлантирувчи
тузилмалар: хусусий мулк асосида вужудга келадиган ва фаолият юритадиган
нодавлат ташкилотлари; ширкат хўжаликлари ва уларнинг уюшмалари; ижара
асосида ишловчи жамоалар; ҳиссадорлик жамиятлари; молиявий жамғарма
ҳамда уюшмалар; ишлаб чиқариш корпорация, концернлари ва бирлашмалари;
тадбиркорлар уюшмалари (палатаси) ва бошқалар.

Иккинчидан, ижтимоий соҳадаги манфаатларни ифодаловчи
тузилмалар: оила ҳамда унинг манфаатларини акс эттирувчи махсус
ташкилотлар; таълим-тарбия муассасалари (мактаб, ўрта махсус ва олий
таълим муассасалари); жамоат бирлашмалари, нодавлат ташкилотлар;
фуқароларнинг ўзини ўзи бошқариш органлари; мустақил ОАВ; диний
ташкилотлар; миллий-маданий марказлар; ихтиёрий кўнгилли жамиятлар;
жамоатчилик фикрини аниқлаш ва ўрганиш институтлари; турли ижтимоий
ихтилофларни адолатли ҳал этувчи тузилмалар ва бошқалар.

Учинчидан, сиёсий соҳадаги манфаатларни акс эттирувчи институтлар
ва тузилмалар: ҳуқуқий давлатнинг мавжудлиги; сиёсий партиялар;

ижтимоий-сиёсий ҳаракатлар; сиёсий мухолифатнинг мавжудлиги; инсон
ҳуқуқларини ҳимояловчи институтлар ва бошқалар1.

46-§. Ҳуқуқий давлат ва унинг асосий белгилари.

Ҳуқуқий давлат – давлат ҳокимиятининг қонун асосида фаолият
юритишига асосланган, барча¬нинг қонун ва суд олдида тенглиги
таъминланадиган, инсон ҳуқуқлари ва эркинликлари кафолатланадиган,
ҳокимият ваколатларининг бўлиниши принципи асосида ташкил этилган
демократик давлат.

Ҳуқуқий давлатнинг асосий белгиларига қуйидагилар киради:
Конституциявий қонуннинг устунлиги ва бевосита амал қилиши.

Конституция ва қонунлар жамият ҳуқуқий тизимида олий мақомга эга. Давлат
ҳокимиятини амалга ошириш конституция ва қонунларга асосланиши лозим.

Ҳокимият ваколатларининг бўлиниши. Қонун чиқарувчи, ижро этувчи
ва суд ҳокимияти органлари бир-биридан мустақил тарзда фаолият юритиши.

Фуқаролик жамиятининг мавжудлиги. Ҳуқуқий давлат фуқаролик
жамияти барпо этилган мамлакатда амал қилади.

Фуқаролар ҳуқуқлари ва мажбуриятларининг бирлиги. Фуқаролар ўз
ҳуқуқлари ва эркинликларини амалга оширишлари билан бирга, ўз
зиммаларига олган мажбуриятларни ҳам бажарадилар.

Давлат ва шахснинг ўзаро масъулияти. Давлат ва шахс ўзаро ҳуқуқ ва
мажбуриятлар билан боғлиқ бўлади. Шахс ҳуқуқлари ва эркинликлари давлат
томонидан таъминланади. Ўз навбатида шахс давлат олдида муайян
мажбуриятларни бажаради.

Инсон ҳуқуқлари ва эркинликларининг таъминланиши. Инсон ҳуқуқлари
ва эркинликлари давлат томонидан тан олинади, уларга риоя этилади ва
бажарилади. Инсоннинг барча ҳуқуқ ва эркинликлари дахлсиздир.

Суднинг мустақиллиги. Суд давлатнинг бошқа ҳокимият тармоқларидан
мустақилдир. Суд фаолиятига ҳеч кимнинг аралашишига йўл қўйилмайди.

Юксак даражадаги ҳуқуқий маданиятнинг шаклланганлиги. Жамият
аъзоларининг ҳуқуқ ва қонунга ижобий муносабати, қонунларнинг мазмун-
моҳиятини чуқур англаб етиши ва амал қилишидир. Ҳуқуқий маданият
амалдаги қонунларни билишда, ўз фаолиятида қўллашда, ҳуқуқни ҳурмат
қилишда, ҳуқуқбузарликка нисбатан муросасиз муносабатда намоён бўлади.

Халқ ҳокимиятчилигининг ўрнатилганлиги. Халқ мамлакат ишларини
бошқаришда бевосита ёки билвосита иштирок этади. Сиёсий ҳуқуқлар ва
эркинликлар қонун билан кафолатланади. Сиёсий партиялар, нодавлат
ташкилотлар, фуқароларнинг ўзини-ўзи бошқариш органлари, сиёсий
мухолифат амал қилади.

1 Қаранг: Одилқориев Х. Конституция ва фуқаролик жамияти. – Тошкент: Шарқ, 2002. –Б.173-175

Иккинчи бўлим. КОНСТИТУЦИЯВИЙ
ҲУҚУҚ



70

1-БОБ. КОНСТИТУЦИЯВИЙ ҲУҚУҚҚА КИРИШ.

1-§. Конституциявий-ҳуқуқ тушунчаси.

Конституциявий ҳуқуқ шундай ҳуқуқ соҳасики, у ҳар бир шахс ҳамда
давлат ва жамият ҳаётида муҳир роль ўйнайди. Конституциявий ҳуқуқ шахс,
давлат ва жамият ҳаётидаги энг муҳим муносабатларни тартибга солади. Шу
билан бирга шахс, давлат ва жамият ўртасидаги ўзаро муносабатларнинг
асосий мазмуни ва принципларини белгилаб беради. Шунинг учун ҳам бошқа
ҳуқуқ соҳалари конституциявий ҳуқуқдан келиб чиқади. Конституциявий
ҳуқуқ энг аввало конституцияга асосланади ҳамда Ўзбекистон Республикаси
конституциявий тузумининг асосий принципларини, инсон ва фуқароларнинг
асосий ҳуқуқлари, эркинликлари ва бурчларини, жамият ва шахс
муносабатларини, маъмурий-ҳудудий ва давлат тузилиши, давлат
ҳокимиятининг ташкил этилишини белгилаб беради.

Конституциявий ҳуқуқнинг шахс ҳаётида тутган ўрни шундаки, у ҳар
бир шахснинг давлат ва жамият олдидаги мавқейини, унинг энг асосий
ҳуқуқлари, эркинликлари ва уларнинг кафолатларини ҳамда бурчларини
белгилаб беради. Конституциявий ҳуқуқнинг давлат ҳаётида тутган ўрни эса,
маъмурий-ҳудудий ва давлат тузилиши, давлат ҳокимиятининг ташкил
этилишининг белгилаб берилишида намоён бўлади. Жамият турли ижтимоий
қатламлар, гуруҳлар, фуқаролик жамияти институтлари ва шу кабилардан
иборат бўлиб, уларнинг ҳуқуқий мақоми, давлат ва шахс ҳаётидаги
иштирокининг асослари ҳам бевосита конституциявий ҳуқуқ нормалари ва
қоидалари ҳамда принциплари билан белгилаб берлади.

Эсда тутинг! Конституциявий ҳуқуқ – инсоннинг жамият ва
давлатдаги мавқеини, ижтимоий тузум асосларини, давлат органларининг
ташкил этилиши ва фаолият юритиши, шунингдек, фуқароларнинг ўзини ўзи
бошқариш органлари фаолиятини тартибга солувчи ҳуқуқий нормалар
тизимидир1.

Юқорида таъкидланганидек, барча ҳуқуқ соҳалари конституциявий
ҳуқуққа асосланади. Шу ўринда конституциявий ҳуқуқнинг ўзи нимага
асосланади деган, савол туғилади. Бу саволга Ўзбекистон Республикаси
Конституциясининг муқаддимасида жавоб берлган. Унга кўра, Ўзбекистон
Республикаси Конституцияси қуйидагиларга асосланади:

инсон ҳуқуқларига ва давлат суверенитети ғояларига;
ҳозирги ва келажак авлодлар олдидаги юксак масъулиятга;
ўзбек давлатчилиги ривожининг тарихий тажрибасига;
демократия ва ижтимоий адолатга;

1 Конституциявий ҳуқуқ: Дарслик / Х.Т.Одилқориев, Ў.Х.Мухамедов, Б.А.Саидов ва бошқ.;
Масъул муҳаррир Ш. Т. Икрамов. – Т.: Ўзбекистон Республикаси ИИВ Академияси, 2014.
Б. 7.

халқаро ҳуқуқнинг умум эътироф этилган қоидаларига;
республика фуқароларининг муносиб ҳаёт кечиришларини

таъминлашга;
инсонпарвар демократик ҳуқуқий давлат барпо этишга;
фуқаролар тинчлиги ва миллий тотувлигини таъминлашга.
«Конституциявий ҳуқуқ» ибораси уч хил маънода, яъни амалдаги ҳуқуқ

соҳаси, фан соҳаси ва ўқув курси сифатида талқин этилади.
Конституциявий ҳуқуқ мамлакат ҳуқуқ тизимининг етакчи соҳаси

сифатида ижтимоий ва сиёсий тузум асослари, шахснинг ҳуқуқий ҳолатига
оид муайян турдаги муносабатларни тартибга солувчи норматив ҳуқуқий
ҳужжатлар (Конституция, қонунлар, фармонлар ва
бошқалар)да мустаҳкамланган юридик нормаларнинг изчил, ўзаро мутаносиб
тизимидир. Конституциявий ҳуқуқ юридик фан соҳаси сифатида илмий
асарлар, мақола ва маърузаларда баён этилган конституциявий ҳуқуқ
масалаларига оид таълимотлар, назарий қарашлар йиғиндисидир.

Ўқув курси сифатида эса, конституциявий ҳуқуқ таълим муассасаларида
ўрганиладиган конституциявий муносабатларга оид назарий қоидалар ва
амалий маълумотларнинг мантиқий тизими ҳамда ўқув фанининг мазмуни
ҳисобланади1.

2-§. Конституциявий-ҳуқуқий муносабатлар ва уларнинг
субъектлари.

Конституциявий ҳуқуқий муносабатлар конституция ва унинг ижросини
таъминлаш учун қабул қилинган норматив-ҳуқуқий ҳужжатлар билан тартибга
солинади. Конституциявий ҳуқуқий-муносабатлар ўз мазмуни ҳамда унда
иштирок этадиган субъектлар таркибига кўра жудаям хилма-хил бўлади.
Масалан, шахс ва давлат ўртасидаги муносабатлар, давлат ва жамият
ўртасидаги муносабатлар, муайян шахслар ва давлат ўртасидаги муносабатлар
ёки сайлов жараёнидаги муносабатлар, фуқароларнинг ҳуқуқ ва бурчларига
оид муносабатлар, давлат органларини шакллантиришга оид муносабатлар
шулар жумласидандир.

Конституциявий-ҳуқуқий муносабатлар шахс, жамият ва давлат
ҳаётидаги энг муҳим муносабатларни тартибга солади. Хусусан,
конституциявий тузумнинг асосий принциплари, фуқароларнинг асосий
ҳуқуқлари, эркинлари, уларнинг кафолатлари ҳамда бурчлари, фуқаролик
жамияти институтлари, давлатнинг маъмурий-ҳудудий тузилиши, давлат
ҳокитияти органларининг ваколатлари ва уларни шакллантириш кабилар
шулар жумласидандир.

Конституциявий-ҳуқуқий муносабатлар қуйидаги хусусиятлари билан

1 Конституциявий ҳуқуқ: Дарслик / Х.Т.Одилқориев, Ў.Х.Мухамедов, Б.А.Саидов ва бошқ.;
Масъул муҳаррир Ш. Т. Икрамов. – Т.: Ўзбекистон Республикаси ИИВ Академияси, 2014.
Б. 9.

бошқа турдаги ҳуқуқий муносабатлардан ажралиб туради:
биринчидан, улар конституциявий ҳуқуқ мавзуини ташкил қилувчи

алоҳида соҳада вужудга келади;
иккинчидан, ўз субъектларининг таркиби билан фарқланади. Хусусан,

конституциявий-ҳуқуқий муносабат субъектлари орасида шундайлари борки,
уларни бошқа турдаги ҳуқуқий муносабатларда учратмаймиз (масалан, халқ,
миллатлар, сиёсий партиялар, сайловчилар ва ҳоказо);

учинчидан, конституциявий ҳуқуқ бошқа ҳуқуқ соҳаларидан
серқирралиги, турли-туман ҳуқуқий муносабатларни қамраб олганлиги билан
ажралиб туради;

тўртинчидан, конституциявий-ҳуқуқий муносабатлар аксарият
ҳолларда сиёсий муносабатлар ва алоқаларнинг махсус юридик шакли
сифатида майдонга чиқади;

бешинчидан, конституциявий-ҳуқуқий муносабатлар жамиятда сиёсий
ва давлат ҳокимияти соҳасидаги алоқаларни тартибга солишнинг ҳуқуқий
шакли ҳамда асосини ташкил этади1.

Эсда тутинг! Конституциявий-ҳуқуқий муносабатлар –
конституциявий-ҳуқуқий нормалар билан тартибга солинадиган муносабатлар
ҳисобланади.

Бошқа ҳуқуқ соҳалари сингари конституциявий ҳуқуқ ҳам ўз
субъектларига эга. Конституциявий-ҳуқуқий муносабатларда турли
субъектлар иштирок этади ва улар конституциявий-ҳуқуқий нормалар билан
белгиланган ҳуқуқлар, эркинликлар, бурчлар ва ваколатларга эга бўлади.

Конституциявий-ҳуқуқий муносабатларнинг субъектлари ҳам маълум
ҳуқуқ ва муомала лаёқатига эга бўлиши лозим.

Конституциявий-ҳуқуқий муносабатларда турли субъектлар иштирок
этади ва бунда бошқа ҳуқуқ соҳаларидаги бўлгани каби аниқ шахслардан
ташқари муайян аҳоли қатламлари, фуқаролар гуруҳлар, ижтимоий гуруҳлар,
халқлар, элатлар ҳам ҳуқуқий муносабат субъектлари сифатида иштирок
этади.

Эсда тутинг! Конституциявий-ҳуқуқий муносабатларнинг
субъектлари – конституциявий-ҳуқуқий муносабатларда иштирок этадиган,
конституциявий-ҳуқуқий нормалар асосида ҳуқуқ ва муомала лаёқатига эга
бўлган субъектлар ҳисобланади.

Конституциявий-ҳуқуқий муносабатларнинг субъектлари сифатида
қуйидагилар иштирок этади:

1 Конституциявий ҳуқуқ: Дарслик / Х.Т.Одилқориев, Ў.Х.Мухамедов, Б.А.Саидов ва бошқ.;
Масъул муҳаррир Ш. Т. Икрамов. – Т.: Ўзбекистон Республикаси ИИВ Академияси, 2014.
Б. 16.

фуқаролар ва шахслар – бунда фуқаролар фақат Ўзбекистон
фуқароларини, шахслар эса Ўзбекистон фуқаролари билан бирга чет эл
фуқаролари ва фуқаролиги бўмаган шахсларни англатади;

Ўзбекистон халқи – миллатидан қатъи назар Ўзбекистон фуқаролари
ҳисобланиб, улар Конституциянинг 7-моддасига кўра ҳокимиятнинг бирдан-
бир манбаи ҳисобланади;

муайян миллат ва элатлар;
маъмурий-ҳудудий субъектлар – Қорақалпоғистон Республикаси,

вилоятлар, туманлар, шаҳарлар, шаҳарчалар, қишлоқлар ва овуллар;
Ўзбекистон Республикасининг Президенти;
давлат ҳокимияти органлари, уларнинг таркибий қисмлари, ҳудудий

бўғинлари – Олий Мажлис ва унинг палаталари, Олий мажлис палаталарининг
қўмиталари, фракциялар, депутатлар гуруҳлари, Вазирлар Маҳкамаси, давлат
бошқаруви органлари, судлар;

Қорақалпоғистон Республикасининг давлат ҳокимияти органлари;
маҳаллий давлат ҳокимияти органлари – ҳокимлар ва халқ депутатлари

кенгашлари;
депутатлар ва сенторлар;
Конституция билан бевосита ваколатлари ва ҳуқуқлари белгиланган

мансабдор шахслар;
жамоат бирлашмалари;
фуқароларнинг ўзини ўзи бошқариш органлари ва бошқлар.

3-§. Конституциявий ҳуқуқ нормалари ва институтлари.

Конституциявий ҳуқуқ нормалари Ўзбекистон Республикасининг
Конституцияси, қонунлари ва бошқа қонун ҳужжатлари билан белгиланади.
Конституциявий ҳуқуқ нормалари конституциявий-ҳуқуқий нормалар деб ҳам
юритилади. Конституциявий-ҳуқуқ нормалар конституциявий-ҳуқуқий
нормаларни вужудга келтиради, ўзгартиради ва бекор қилади. Бундай
нормалар муҳим ижтимоий-ҳуқуқий ва сиёсий муносабатларни тартибга
солади. Конституциявий-ҳуқуқий нормаларнинг ўзига хос томонлари улар
раҳбарий қоидалар ва принципларни ифодалайди ва бошқа ҳуқуқ
соҳаларининг нормалари ушбу қоида ва принципларга асосланади.
Конституциявий-ҳуқуқий нормаларнинг яна бир ўзига хос томони шундаки,
ушбу нормалар баъзи ҳолларда шиорий аҳамиятга эга бўлади ҳамда мутлақ
аниқ қоидани ўзида акс эттирмаслиги мумкин. Масалан, Ўзбекистон
Республикаси Конституциясининг 24-моддасига кўра “инсон ҳаётига суиқасд
қилиш энг оғир жиноятдир” деб белгилаб қўйилган. Бироқ Жиноят кодексида
“энг оғир жиноят” деган тушунча мавжуд эмас. Бироқ Конституциянинг ушбу
нормасида инсон, унинг ҳаёти олий қадрят эканлигига ишора қилинмоқда.

Эсда тутинг! Конституциявий-ҳуқуқий нормалар – конституциявий-
ҳуқуқий муносабатларни вужудга келтирадиган ва тартибга соладиган юридик

нормалар бўлиб, шахс, жамият ва давлат ўртасидаги энг муҳим
муносабатларни тартибга солади.

Конституциявий-ҳуқуқий нормалар қуйидаги муҳим муносабатларни
тартибга солади:

конституциявий тузумнинг асосий принциплари;
шахснинг асосий ҳуқуқлари, эркинликлар ва бурчлари;
жамият ва шахс муносабатлари;
маъмурий-ҳудудий ва давлат тузилиши;
давлат ҳокимиятининг ташкил этилиши;
конституцияга ўзгартириш киритиш тартиби.

Эсда тутинг! Конституциявий ҳуқуқ институтлари – ўзаро боғлиқ
бўлган бир турдаги ижтимоий муносабатларни тартибга солувчи
конституциявий-ҳуқуқий нормалар гуруҳи.

Конституциявий ҳуқуқ институтлари муайян турдаги муносабатларни
тартибга солувчи ва ўзаро бир-бири билан боғланган нормалар мажмуидан
иборат бўлади. Масалан, Конституциянинг иккинчи бўлимида инсон ва
фуқароларнинг асосий ҳуқуқлари, эркинликлари ва бурчларига оид ҳуқуқ
институти белгиланган. Ушбу бўлимда бир турдаги муносабатлар, яъни
шахснинг ҳуқуқ ва эркинликлари ҳамда бурчларига оид муносабатларни
тартибга солувчи нормалар белгиланган. Конституциявий ҳуқуқ институтлари
ўз ҳажмига кўра турлича бўлади. Баъзи конституциявий ҳуқуқ институтлари
йирик ҳажмли бўлиб уларнинг ўзи бир неча институтларига ажралиши
мумкин. Масалан, Конституциянинг бешинчи бўлимида давлат
ҳокимиятининг ташкил этилишига оид муносабаларни тартибга солувчи
нормалардан иборат институт белгиланган бўлиб, ушбу институт ўз
навбатида, парламент, ҳукумат ва судга оид ҳуқуқ институтлари ажралади.

4-§. Конституциявий ҳуқуқ манбалари ва тизими.

Ҳар бир ҳуқуқ соҳаси сингари конституциявий ҳуқуқнинг ҳам ўз
манбалари мавжуд. Конституциявий ҳуқуқ манбалари конституциявий-
ҳуқуқий муносабатларни тартибга солувчи нормаларни ўзида акс
эттирган халқаро-ҳуқуқий ҳужжатлар ва миллий ҳуқуқ тизимига кирувчи
норматив-ҳуқуқий ҳужжатлар ҳисобланади. Шу билан бирга айрим
давлатларда суд прецедентлари ҳам конституциявий ҳуқуқ манбаалари
ҳисобланади.

Ўзбекистон Республикаси Конституциявий ҳуқуқининг манбаларига
қуйидагилар киради:

Ўзбекистон Республикаси томонидан ратификация қилинган
(расман тан олинган) халқаро-ҳуқуқий ҳужжатлар. Халқаро-ҳуқуқий
ҳужжатлар Ўзбекистон Республикаси Олий Мажлиси томонидан
ратификация қилингач (расман тан олингач) у Ўзбекистон Республикаси

учун мажбурий бўлади. Ўзбекистон Республикасида халқаро ҳуқуқнинг
умум эътироф этилган қоидалари устунлигини тан олинади. Бугунги кунда
Ўзбекистон Республикаси томонидан қатор халқаро-ҳуқуқий ҳужжатлар
ратификация қилинган. Масалан, БМТ Бош Ассамблеяси томонидан 1948 йил
10 декабрда қабул қилинган Инсон ҳуқуқлари умумжаҳон декларацияси, 1966
йилда қабул қилинган Фуқаролик ва сиёсий ҳуқуқлар тўғрисидаги халқаро
пакт, Фуқаролик ва сиёсий ҳуқуқлар тўғрисидаги халқаро пактга қўшимча
протокол, 1966 йил 16 декабрда қабул қилинган Иқтисодий, ижтимоий ва
маданий ҳуқуқлар тўғрисидаги халқаро пакт, 1989 йилда қабул қилинган Бола
ҳуқуқлари тўғрисидаги конвенциялар Ўзбекистон Республикаси томонидан
ратификиция қилинган бўлиб, мазкур ҳужжатлар инсон ҳуқуқларига оид
муносабатларни тартибга солувчи халқаро-ҳуқуқий ҳужжатлар
ҳисобланади;

Ўзбекистон Республикасининг халқаро шартномалари.
Ўзбекистон Республикаси бошқа давлатлар, халқаро ташкилот ёхуд
халқаро ҳуқуқнинг  бошқа билан турли шартномалар имзолаши мумкин
ва бундай шартномалар ҳам конституциявий ҳуқуқнинг манбалари
бўлиб хизмат қилади.

Эсда тутинг! Ўзбекистон Республикасининг халқаро шартномаси –
республиканинг бир ёки бир неча давлат,  халқаро ташкилот ёхуд  халқаро
ҳуқуқнинг  бошқа субъектлари билан халқаро муносабатлар соҳасидаги ҳуқуқ
ва мажбуриятларига доир тенг ҳуқуқли ва ихтиёрий келишув ҳисобланади.

Ўзбекистон Республикасининг Конституцияси. Конституция
конституциявий ҳуқуқнинг энг асосий манбаи бўлибгина қолмай бошқа
ҳуқуқ соҳаларининг ҳам бош манбаи ҳисобланади. Шунингдек, барча
қонун ҳужжатлар Конституцияга мос бўлиши шарт. Шунинг учун ҳам
Конституция асосий қонун ҳам дейилади;

Ўзбекистон Республикасининг Конституциявий қонунлари.
Конституциявий қонунлар Конституциядан кейинги ўринда туради. Бундай
қонунлар давлат мустақиллиги асосларини, давлат ҳокимияти органларининг
ҳуқуқий мақомини белгилаш ва бошқа ўта муҳим бўлган масалаларни
тартибга солиш мақсадида қабул қилинади. Ўзбекистонда «Ўзбекистон
Республикасининг давлат мустақиллиги асослари тўғрисида»ги, «Давлат
бошқарувини янгилаш ва янада демократлаштириш ҳамда мамлакатни
модернизация қилишда сиёсий партияларнинг ролини кучайтириш
тўғрисида»ги, «Референдум якунлари ва давлат ҳокимиятини ташкил
қилишнинг асосий принциплари тўғрисида»ги, «Ўзбекистон Республикаси
Олий Мажлисининг Сенати тўғрисида»ги, «Ўзбекистон Республикаси Олий
Мажлисининг Қонунчилик палатаси тўғрисида»ги, «Ўзбекистон
Республикасининг Конституциявий суди тўғрисида»ги конституциявий
қонунлар қабул қилинган;

Ўзбекистон Республикасининг қонунлари. Ўзбекистон
Республикасининг қонунлари жорий қонунлар ҳам деб юритилади.

Бундай қонунлар энг муҳим ва барқарор ижтимоий муносабатларни
тартибга солиш учун қабул қилинади;

Ўзбекистон Республикаси Олий Мажлиси палаталарининг
қарорлари. Олий Мажлис палаталари ўз фаолиятига доир турли
қарорлар қабул қилиши мумкин. Ўзбекистон Республикаси Олий
Мажлисининг палаталари Ўзбекистон Республикасининг Конституцияси ва
қонунлари асосида ҳамда уларни ижро этиш учун қарорлар тарзида норматив-
ҳуқуқий ҳужжатлар қабул қилади;

Ўзбекистон Республикаси Президентининг фармон ва
қарорлари. Ўзбекистон Республикасининг Президенти Ўзбекистон
Республикасининг Конституцияси ва қонунлари асосида ҳамда уларни ижро
этиш учун фармонлар ва қарорлар тарзида норматив-ҳуқуқий ҳужжатлар
қабул қилади;

Ўзбекистон Республикаси Вазирлар Маҳкамасининг қарорлари.
Ўзбекистон Республикаси Вазирлар Маҳкамаси Ўзбекистон
Республикасининг Конституцияси ва қонунлари, Ўзбекистон Республикаси
Олий Мажлиси палаталарининг қарорлари, Ўзбекистон Республикаси
Президентининг фармонлари, қарорлари ва фармойишлари асосида ҳамда
уларни ижро этиш учун қарорлар тарзида норматив-ҳуқуқий ҳужжатлар қабул
қилади;

Маҳаллий давлат ҳокимияти органлари томонидан қабул
қилинган норматив-ҳужжатлар ва бошқа ҳужжатлар. Маҳаллий давлат
ҳокимияти органлари ўз ваколати доирасида қарорлар тарзида норматив-
ҳуқуқий ҳужжатлар қабул қилади. Шунингдек, Вазирликлар, давлат
қўмиталари ва идоралар ҳам ўз ваколати доирасида буйруқлар ҳамда қарорлар
тарзида норматив-ҳуқуқий ҳужжатлар қабул қилади

5-§. Конституциявий тузум ва унинг принциплари.

Конституциявий тузум шахс, жамият ва давлат ўртасидаги
конституциявий-ҳуқуқий муносабатларнинг энг умумий ва устувор
принципларини ифодалайди. Мазкур принциплар конституциянинг бутун
тузилиши ва конституцивий ҳуқуқнинг энг устувор қоидаларини белгилаб
беради.

Шу билан бирга конституциявий тузум конституциявий ҳуқуқнинг энг
йирик институтларидан бири сифатида ҳам тушунилади.

Эсда тутинг! Конституциявий тузумнинг принциплари конституция
билан белгилаб қўйилган, шахс, жамият ва давлат ўртасидаги энг муҳим
муносабатларни, давлатнинг сиёсий режимини, суверенитетини, ташқи
сиёсатини белгилаб берадиган қоидалар ҳисобланади.

Ўзбекистон Репсубликаси Конституциясининг биринчи бўлимида
конституциявий тузумнинг принциплари белгилаб қўйилган бўлиб уларга

қуйидагилар киради:
давлат суверенитети;
халқ ҳокимиятчилиги;
конституция ва қонуннинг устунлиги;
ташқи сиёсат.

Давлат суверенитети – давлатнинг ўз ички ва ташқи сиёсатини ўзи
мустақил амалга оширишини англатади.

Ўзбекистон Республикаси конституциясининг биринчи бобида давлат
суверенитетининг асосий белгилари сифатида қуйдагилар белгилаб қўйилган:

давлатнинг «Ўзбекистон Республикаси» ва «Ўзбекистон» деган номлари
бир маънони англатиши – ҳар қандай давлатнинг ўз расмий номи бўлиши
лозим. Шу жумладан, суверен давлатлар ҳам ўзининг расмий номи билан
аталиши ва халқаро муносабатларда ўз номи билан иштирок этиши зарур;

давлат халқ иродасини ифода этиб, унинг манфаатларига хизмат
қилиши, давлат органлари ва мансабдор шахслар жамият ва фуқаролар олдида
масъул экалиги – давлат ҳокимияти халқ манфаатларига хизмат қилиши ва
уларнинг хоҳиш-истакларини ифодалаши зарур;

Ўзбекистон Республикаси ўзининг миллий-давлат ва маъмурий-ҳудудий
тузилишини, давлат ҳокимияти ва бошқарув органларининг тизимини
белгилайди, ички ва ташқи сиёсатини амалга ошириши – давлат
суверенитетининг энг муҳим белгилардан бири ҳисобланади.

Шу билан бирга Ўзбекистоннинг давлат чегараси ва ҳудуди дахлсиз ва
бўлинмаслиги, давлат тили (ўзбек тили)нинг мавжудлиги, қонун билан
тасдиқланадиган ўз давлат рамзларига эгалиги ҳам унинг суверен давлат
эканлигини англатади.

Халқ ҳокимиятчилиги – суверен демократик давлатнинг энг муҳим
белгисидир. Ўзбекистон Республикасида халқ давлат ҳокимиятининг бирдан
бир манбаи ҳисобланади, яъни давлат ҳокимияти фақат ва фақат халқ
томонидан шакллантирилади. Ҳокимият авлоддан-авлодга мерос бўлиб
ўтмайди. Давлат ҳокимияти халқ манфаатларини кўзлаб ва Ўзбекистон
Республикаси Конституцияси ҳамда унинг асосида қабул қилинган қонунлар
ваколат берган идоралар томонидангина амалга оширилади.

Давлат ҳокимиятини шакллантириш Конституция ва қонунлар асосида
белгилаб қўйилади. Конституцияда назарда тутилмаган тартибда давлат
ҳокимияти ваколатларини ўзлаштириш, ҳокимият идоралари фаолиятини
тўхтатиб қўйиш ёки тугатиш, ҳокимиятнинг янги ва параллел таркибларини
тузиш Конституцияга хилоф ҳисобланади ва қонунга биноан жавобгарликка
тортишга асос бўлади.

Ўзбекистон халқи. Ўзбекистон кўпмиллатли давлат ҳисобланади.
Асрлар давомида бу миллатлар ягона оила сингари ҳамжиҳатликда бирга яшаб
келмоқдалар. Ўзбекистонда барча миллатлар тенг ҳисобланади ва Ўзбекистон
халқини миллатидан қатъи назар, Ўзбекистон Республикасининг фуқаролари
ташкил этади.

Халқ хокимиятчилиги, унинг иродаси тўғридан-тўғри шаклда ҳам
амалга оширилиши мумкин. Бунда жамият ва давлат ҳаётининг энг муҳим
масалалари халқ муҳокамасига тақдим этилади, умумий овозга, яъни
референдумга қўйилади.

Шу билан бирга Ўзбекистон халқи номидан фақат у сайлаган
Республика Олий Мажлиси ва Президенти иш олиб бориши мумкин.
Жамиятнинг бирон-бир қисми, сиёсий партия, жамоат бирлашмаси, ижтимоий
ҳаракат ёки алоҳида шахс Ўзбекистон халқи номидан иш олиб боришга ҳақли
эмас.

Ўзбекистон Республикаси давлат ҳокимиятининг тизими ҳокимиятнинг
қонун чиқарувчи, ижро этувчи ва суд ҳокимиятига бўлиниши принципига
асосланади. Бу эса ҳокимиятнинг бир шахс қўлида тўпланиб қолмаслигига
ҳамда давлат ҳокимият органларини ўзаро бир-бирини назорат қилиш ва
тийиб туришга имкон беради.

Демократиянинг яна бир муҳим шартларидан бири фикрлар хилма-
хиллиги ҳисобланади. Ўзбекистон Республикасида ижтимоий ҳаёт сиёсий
институтлар, мафкуралар ва фикрларнинг хилма-хиллиги асосида
ривожланади. Ҳеч қайси мафкура давлат мафкураси сифатида ўрнатилиши
мумкин эмас.

Халқ ҳокимиятчилиги инсон ва унинг манфаатлари учун хизмат қилиш
шарт. Демократиянинг асл моҳияти ва шарти ҳам аслида шу. Агарда инсон ва
унинг манфаатлари биринчи ўринга қўйилмас ва амалда таъминмас экан унда
демкоратия ҳақида сўз юритиш ҳам ноўрин ҳисобаланади. Шу сабабли
Ўзбекистон Республикасида демократия умуминсоний принципларга
асосланади, уларга кўра инсон, унинг ҳаёти, эркинлиги, шаъни, қадр-қиммати
ва бошқа дахлсиз ҳуқуқлари олий қадрият ҳисобланади ҳамда улар
Конституция ва қонунлар билан ҳимоя қилинади.

Конституция ва қонуннинг устунлиги – шахс, жамият ва давлат ҳаётида
қонунийликни таъминлашга қаратилган бўлиб, унда ҳуқуқий муносабатлар
Конституция ва қонунларга асосланишини, Конституция ва қонунлар эса
инсон манфаатларига асосланиши керак.

Ҳуқуқий демократик давлат, эркин фуқаролик жамиятида қонун устувор
бўлиши лозим. Қонун устуворлиги шунчаки тартиб-интизом ва барчанинг
қонунга итоат этишини англатмайди. Бунда қонунлар шахснинг ҳуқуқ ва
эркинликларини, давлат ва жамият манфаатларини, халқнинг иродасини ҳамда
адолатни ўзида ифодалайди. Шу муносабат билан Ўзбекистон Республикасида
Ўзбекистон Республикасининг Конституцияси ва қонунларининг устунлиги
сўзсиз тан олинади. Давлат, унинг органлари, мансабдор шахслар, жамоат
бирлашмалари, фуқаролар Конституция ва қонунларга мувофиқ иш
кўрадилар.

Конституциянинг бирорта қоидаси Ўзбекистон Республикаси ҳуқуқ ва
манфаатларига зарар етказадиган тарзда талқин этилиши мумкин эмас.
Бирорта ҳам қонун ёки бошқа норматив-ҳуқуқий ҳужжат Конституция
нормалари ва қоидаларига зид келиши мумкин эмас.

Ташқи сиёсат – ҳар бир давлат нафақат ички муносабатларда, ўз ички
сиёсатини белгилаш ва уни амалга оширишда, балки халқаро муносабатларда
ҳам мустақил бўлиши зарур. Бугун Ўзбекистонни дунё давлатлари ҳамда энг
нуфузли халқаро ташкилотлар мустақил суверен давлат салоҳиятли ҳамкор
деб билади.

Ўзбекистон Республикаси халқаро муносабатларнинг тўла ҳуқуқли
субъекти сифатида ўз ташқи сиёсатини қуйидаги принциплар асосида амалга
оширади:

давлатларнинг суверен тенглиги – барча давлатлар тенг кўрилади ва
уларнинг барчаси билан бир хил очиқ мулоқот ва ҳамкорлик амалга
оширилади

куч ишлатмаслик ёки куч билан таҳдид қилмаслик – Ўзбекистон халқаро
муносабатларда ҳеч бир давлат ёки халқаро ташкилотга куч ишлатмайди ва
куч ишлатиш билан таҳдид қилмайди;

чегараларнинг дахлсизлиги – давлат чегаралари дахлсиз ҳисобланиб, у
қўриқланади. Давлат чегараларини ноқонуний кесиб ёки бузиб ўтишга йўл
қўйилмайди. Шунингдек, бошқа давлатларнинг давлат чегаралари
дахлсизлиги ҳурмат қилинади;

низоларни тинч йўл билан ҳал этиш – халқаро ёки давлатлараро низолар
фақат дипломатик воситалар орқали музокаралар воситасида ҳал этилади;

бошқа давлатларнинг ички ишларига аралашмаслик – бошқа
давлатларнинг ички сиёсатига ҳар қандай йўл билан таъсир этилмайди,
уларнинг ички сиёсатини ўзгартиришга қаратилган ҳаракатлар амалга
оширилмайди ҳамда давлат суверенитети ҳурмат қилинади.

Ўзбекистон халқаро муносабатларнинг тўлақонли субъекти сифатида
иттифоқлар тузиши, ҳамдўстликларга ва бошқа давлатлараро тузилмаларга
кириши ва улардан ажралиб чиқиши мумкин. Фақат бунда давлатнинг,
халқнинг олий манфаатлари, фаровонлиги ва хавфсизлигини таъминлаш
асосий мезон бўлиб ҳисобланади.

2-БОБ. ИНСОН ВА ФУҚАРОЛАРНИНГ АСОСИЙ ҲУҚУҚЛАРИ,
ЭРКИНЛИКЛАРИ ВА БУРЧЛАРИ.

6-§. Инсон ва фуқароларнинг асосий ҳуқуқлари, эркинликлари ва
бурчлари тизими.

Ҳар бир шахс ким бўлишидан қатъий назар Конституция ва қонунларда
белгиланган ҳуқуқ ва эркинликларга эга ҳисобланади. Конституция ва
қонунларда шахс ҳуқуқ ва эркинликларининг белгилаб қўйилиши, унинг
давлат томонидан расман тан олиниши ҳамда ҳимоя қилинишини англатади.

Конституциявий-ҳуқуқий муносабатларнинг муҳим жиҳатларидан бири
давлат ва фуқаронинг боғлиқлиги уларнинг ўзаро ҳуқуқ ва бурчларида
ифодаланади. Хусусан, давлат томонидан фуқароларнинг Конституция ва
қонунларда мустаҳкамлаб қўйилган ҳуқуқ ва эркинликлари дахлсизлиги
таъминлайди. Шахс ўз ҳуқуқ ва эркинликларидан фақат суд қарори асосида
маҳрум этилиши ёки чеклаб қўйилиши мумкин.

Конституцияга асосан барча фуқаролар бир хил ҳуқуқ ва эркинликларга
эга эканлиги, улар жинси, ирқи, миллати, тили, дини, ижтимоий келиб
чиқиши, эътиқоди, шахси ва ижтимоий мавқеидан қатъи назар, қонун олдида
тенглиги белгилаб қўйилган.

Фуқаролар Конституция ва қонунларда белгилаб қўйилган ҳуқуқ ва
эркинликларини ўз истакларига кўра амалга оширишга ҳақли, бироқ ҳар
қандай эркинликнинг чегараси мавжуд бўлади. Шахснинг эркинлиги бошқа
шахсларнинг, давлат ва жамиятнинг қонуний манфаатлари, ҳуқуқлари ва
эркинликлари билан чегараланади.

Ўзбекистон Республикаси Конституциясига кўра инсон ва
фуқароларнинг асосий ҳуқуқлари, эркинликлари ва бурчлари тизими
қуйидагилардан иборат:

шахсий ҳуқуқ ва эркинликлар;
сиёсий ҳуқуқлар;
иқтисодий ва ижтимоий ҳуқуқлар;
фуқароларнинг бурчлари.

7-§. Фуқаролик.

Фуқаролик контитуциявий ҳуқуқнинг асосий институтларидан бири
ҳисобланади. Шахснинг Конституция ва қонунларда белгиланган ҳуқуқ ва
бурчлари кўп ҳолларда унинг фуқаролигига бориб тақалади. Хусусан,
Конституцияда «инсон», «фуқаро» ва «ҳар ким» деган тушунчалар
қўлланилган. Мазкур тушунчалар бир маънони англатмайди. Бунда «инсон»
ёки «ҳар ким» дейилганда барча жисмоний шахслар тушунилса, «фуқаро»
дейилганда эса Ўзбекистон Республикасининг фуқаролари назарда тутилади.

Фуқаролик шахс ва давлат ўртасидаги ўзаро ижтимоий келишувни
ифодалайди. Мазкур келишув асосида давлат ва фуқаро ўртасида



81

муносабатлар пайдо бўлади. Унга кўра Ўзбекистон Республикаси ўз ҳудудида
ҳам, унинг ташқарисида ҳам ўз фуқароларини ҳуқуқий ҳимоя қилиш ва уларга
ҳомийлик кўрсатишни кафолатлайди.

Фуқаролар эса Ўзбекистон Республикасининг Конституцияси ва
қонунларида белгиланган бурчларини адо этиши лозим.

Ўзбекистон Республикасининг фуқаролигини тасдиқловчи ҳужжатлар
деб ҳисобланади:

Ўзбекистон Республикаси фуқаросининг паспорти;
паспорт олингунга қадар эса туғилганлик тўғрисидаги гувоҳнома ёки

шахснинг фуқаролигига доир маълумотлар бўлган ўзга ҳужжат.

Эсда тутинг! Ўзбекистон Республикасининг фуқаролиги шахс билан
давлатнинг доимий сиёсий-ҳуқуқий алоқасини белгилайди, бу алоқа уларнинг
ўзаро ҳуқуқлари ва бурчларида ифодаланади.

Фуқароликка эга бўлиш ёки ўзгартириш шахснинг асосий ҳуқуқларидан
биридир. Ўзбекистон Республикасида ҳар бир шахс фуқаро бўлиш ҳуқуқига
эга ва ҳеч ким фуқароликдан ёки фуқароликни ўзгартириш ҳуқуқидан маҳрум
қилиниши мумкин эмас.

Ўзбекистон Республикасининг фуқаролиги, унга қандай асосларда эга
бўлганликдан қатъи назар, ҳамма учун тенгдир.

Қорақалпоғистон Республикасининг фуқароси айни вақтда Ўзбекистон
Республикасининг фуқароси ҳисобланади.

Қуйидагилар Ўзбекистон Республикасининг фуқаролари бўладилар:
келиб чиқиши, ижтимоий ва мулкий ҳолатидан, ирқи ва миллатидан,

жинси, маълумоти, тили, сиёсий қарашлари, диний эътиқоди, машғулотининг
тури ва сажиясидан қатъи назар, 1992 йил 2 июль куни қабул қилинган
Ўзбекистон Республикасининг «Ўзбекистон Республикасининг фуқаролиги
тўғрисида»ги Қонуни кучга кирган вақтда Ўзбекистон Республикасида
доимий яшаб турган, бошқа давлатларнинг фуқаролари бўлмаган ҳамда
Ўзбекистон Республикасининг фуқароси бўлиш истагини билдирган шахслар;

давлат йўлланмаси билан Ўзбекистон Республикасидан ташқарида
ишлаётган, ҳарбий хизматни ўтаётган ёки ўқиётган шахслар, агар улар
Ўзбекистон Республикасининг ҳудудида туғилган бўлсалар ёки доимий
яшаганликларини исбот қилган бўлсалар, бошқа давлатларнинг фуқаролари
бўлмасалар ва 1992 йил 2 июль куни қабул қилинган Ўзбекистон
Республикасининг «Ўзбекистон Республикасининг фуқаролиги тўғрисида»ги
Қонуни кучга кирганидан кейин кечи билан бир йил ичида Ўзбекистон
Республикасининг фуқароси бўлиш истагини билдирган бўлсалар;

1992 йил 2 июль куни қабул қилинган Ўзбекистон Республикасининг
«Ўзбекистон Республикасининг фуқаролиги тўғрисида»ги Қонунига мувофиқ
Ўзбекистон Республикасининг фуқаролигини олган шахслар.

Ўзбекистон Республикаси фуқаролигини олиш асослари:
туғилганда;
Ўзбекистон Республикаси фуқаролигига қабул қилиниши натижасида;
Ўзбекистон Республикасининг халқаро шартномаларида назарда

тутилган асослар бўйича;
Қонунда назарда тутилган бошқа асослар бўйича.

Ўзбекистон Республикаси фуқаролигининг тугатилиши.
Ўзбекистон Республикаси фуқаролигининг тугатилиши қуйидагилар

асосида амалга оширилади: а) Ўзбекистон Республикаси фуқаролигининг
тўхтатилиши; б) Ўзбекистон Республикаси фуқаролигини йўқотиш.

Ўзбекистон Республикаси фуқаролиги қуйидаги ҳолларда тўхтатилади:
Ўзбекистон Республикаси фуқаролигидан чиқиш оқибатида;
Ўзбекистон Республикаси фуқаролигини йўқотиш оқибатида;
Ўзбекистон Республикасининг халқаро шартномаларида назарда

тутилган асосларга биноан;
қонунда кўзда тутилган бошқа асосларга биноан.

Қуйидаги ҳолларда Ўзбекистон Республикаси фуқаролиги йўқотилиши
мумкин:

шахс чет давлатда ҳарбий хизматга, хавфсизлик хизмати идораларига,
полицияга, адлия идораларига ёки давлат ҳокимияти ва бошқарувининг бошқа
идораларига ишга кирганлиги натижасида;

агар чет элда доимий яшовчи шахс уч йил ичида узрли сабабларсиз
консуллик ҳисобига турмаган бўлса;

агар Ўзбекистон Республикаси фуқаролиги ёлғонлиги шак-шубҳасиз
маълумотлар ёки сохта ҳужжатлар тақдим этиш натижасида олинган бўлса;

агар шахс чет давлат фойдасини кўзлаб фаолият юритиш ёки тинчлик ва
хавфсизликка қарши жиноятлар содир этиш орқали жамият ва давлат
манфаатларига жиддий зарар етказган бўлса;

агар шахс чет давлатнинг фуқаролигини олган бўлса.

Ўзбекистон Республикаси фуқароси бўлган эркак ёки аёлнинг чет эл
фуқароси билан ёхуд фуқаролиги бўлмаган шахс билан никоҳдан ўтиши,
шунингдек бундай никоҳнинг бекор қилиниши эр ёки хотиннинг фуқаролиги
ўзгаришига сабаб бўлмайди. Шунингдек, эр-хотиндан бирининг фуқаролиги
ўзгариши иккинчисининг фуқаролиги ўзгаришига ҳамда Ўзбекистон
Республикаси фуқаросининг чет элда яшаши Ўзбекистон Республикаси
фуқаролигининг тўхтатилишига олиб келмайди.

8-§. Шахсий ҳуқуқ ва эркинликлар.

Ҳар бир шахс шахсий ҳуқуқ ва эркинликларга эга бўлиб, унинг мазкур
ҳуқуқларини бошқа шахсга ўтказиш мумкин эмас, яъни ушбу ҳуқуқлар унга
шахсан тегишли ҳуқуқлар ҳисобланади.

Шахсий ҳуқуқ ва эркинликларга қуйидагилар киради:
яшаш ҳуқуқи – яшаш ҳуқуқи ҳар бир инсоннинг ажралмас ҳуқуқи

ҳисобланади. Ҳеч ким бу ҳуқуқдан маҳрум этилиши мумкин эмас. Инсон
ҳаётига суиқасд қилиш энг оғир жиноятдир;

эркинлик ва шахсий дахлсизлик ҳуқуқи – ҳар бир шахс эркинлик ва
шахсий дахлсизлик ҳуқуқига эга бўлиб, унинг мазкур ҳуқуқи фақат
қонунларда назарда тутилган ҳоллардагина чекланиши мумкин. Шахсни
ушлаб туриш, қамоққа олиш ёки бошқача тарзда унинг озодлигини чеклаш
асослари ва тартиби қонун билан белгиланади. Шахснинг эркинлиги ва
озодлигини қонунга асосланмаган ҳолда чеклаганлик учун жавобгарлик
белгиланган;

айбсизлик презумпцияси – жиноят содир этганликда айбланаётган
шахснинг айби суд томонидан ошкора исботланмагунча унинг айбдор деб
ҳисобланмаслиги ҳисобланади. Жиноят содир этишда айбланаётган шахсга
ўзини ҳимоя қилиш учун барча шароитлар таъминлаб берилади. Шу билан
бирга ҳеч бир асосга кўра ҳар қандай шахс қийноққа солиниши, зўравонликка,
шафқатсиз ёки инсон қадр-қимматини камситувчи бошқа тарздаги тазйиққа
дучор этилиши мумкин эмас ва бунинг учун жавобгарликка тортилиши
мумкин эмас;

шахснинг ўз шаъни ва обрўсига қилинган тажовузлардан, шахсий
ҳаётига аралашишдан ҳимояланиш ҳуқуқи – шахснинг қадр-қиммати, шаъни
ва обрў эътиборини, шахсий ҳаётдаги мустақиллигини ифодалайди. Шахснинг
шахсий ва оилавий ҳаёти билан боғлиқ маълумотлар унинг розилигисиз ошкор
этилиши мумкин эмас, фуқарога маънавий ёки моддий зарар етказиши мумкин
бўлган маълумотларни ошкор этиш, шахснинг шахсий ёки оилавий сирини
ташкил этувчи шахсий ҳаёти тўғрисидаги маълумотларни унинг розилигисиз
қонунга хилоф равишда йиғиш ёки тарқатиш, била туриб ёлғон, бошқа бир
шахсни шарманда қилувчи уйдирмаларни тарқатиш, шахснинг шаъни ва қадр-
қимматини қасддан камситиш учун жавобгарлик назарда тутилган.

Шунингдек, шахснинг ўзаро ёзишмалар ва телефонда сўзлашувлар
сирлари ошкор этилиши ман этилади. Фақат қонунда назарда тутилган
ҳоллардагина телефонда сўзлашувлар ҳуқуқни муҳофаза қилувчи органлари
томонидан эшитилиши мумкин;

турар жойи дахлсизлиги ҳуқуқи – шахснинг турар жойига унинг
розилигисиз кириш, суднинг санкциясиз турар жойда тинтув ўтказиш ман
этилади. Шахснинг турар жойига мансабдор шахслар фақат қонунларда
назарда тутилган ҳоллардигина киришлари мумкин;

бир жойдан иккинчи жойга кўчиш – Ўзбекистон Республикаси
фуқаросининг республикага келиши ва ундан чиқиб кетиши ҳамда республика
ҳудуди бўйлаб истилган жойга бориш ва у ерда истиқомат қилиш ҳуқуқи
ҳисобланади. Қонунда назарда тутилган айрим ҳоллардигина бу борада
чеклашлар жорий этилиши мумкин;

фикрлаш, сўз ва эътиқод эркинлиги – ҳар ким ўз фикрини эркин баён
этиш, ўз муносабатини билдириш ҳуқуқига эга ҳисобланади. Фикр юритиш ва
уни ифодалаш эркинлиги фақат давлат сири ва бошқа сирларга тааллуқли
бўлган тақдирдагина қонун билан чекланиши мумкин.

ахборот эркинлиги – ҳар кимнинг ахборотни эркин ва монеликсиз
излаш, олиш, тадқиқ этиш, узатиш ҳамда тарқатиш ҳуқуқига эга. Бироқ,
амалдаги конституциявий тузумга қарши қаратилган ахборот ва қонун билан
белгиланган бошқа ахборотларга нисбатан чеклашлар ўрнатилиши мумкин;

Давлат органлари, фуқароларнинг ўзини ўзи бошқариш органлари,
жамоат бирлашмалари, корхоналар, муассасалар, ташкилотлар ва мансабдор
шахслар ҳар кимга ўзининг ҳуқуқлари ва қонуний манфаатларига дахлдор
бўлган қонун ҳужжатлари билан, шунингдек ҳужжатлар, қарорлар ва бошқа
материаллар билан танишиб чиқиш имкониятини яратиб беришга мажбурдир.
Ахборот олиш имконияти қонун ҳужжатларини ва тегишли материалларни
эълон қилиш ва тарқатиш йўли билан таъминланади.

виждон эркинлиги – фуқароларнинг ҳар қандай динга эътиқод қилиш
ёки ҳеч қандай динга эътиқод қилмасликдан иборат кафолатланган ҳуқуқидир.
Фуқаро ўзининг динга, динга эътиқод қилишга ёки эътиқод этмасликка,
ибодат қилишда, диний расм-русумлар ва маросимларда қатнашиш ёки
қатнашмасликка, диний таълим олишга ўз муносабатини белгилаётган пайтда
уни у ёки бу тарзда мажбур этишга йўл қўйилмайди.

9-§. Сиёсий ҳуқуқлар.

Шахснинг сиёсий ҳуқуқлари унинг жамият ва давлат ишларини
бошқаришдаги иштироки, ўз сиёсий фаолликларини амалга оширишлари,
мурожаат қилишлари ҳамда бошқа сиёсий масалалар билан боғлиқ
ҳисобланади.

Ўзбекистон Республикаси фуқароларининг сиёсий ҳуқуқлари
қуйидагилардан иборат:

жамият ва давлат ишларини бошқаришда иштирок этиш –
фуқароларнинг асосий сиёсий ҳуқуқларидан бири бўлиб шахснинг давлат ва
жамият ҳаётига оид масалаларни ҳал этишда бевосита ёки ўз вакиллари
орқали (билвосита) иштирок этишини билдиради.

Бундай иштирок этиш қуйидаги шаклларда амалга оширилади:
ўзини ўзи бошқариш – фуқароларнинг ўзини ўзи бошқариши

фуқароларнинг маҳаллий аҳамиятга молик масалаларни ўз манфаатларидан,
ривожланишнинг тарихий хусусиятларидан, шунингдек миллий ва маънавий
қадриятлардан, маҳаллий урф-одатлар ва анъаналардан келиб чиққан ҳолда
ҳал қилиш борасидаги мустақил фаолиятидир;

референдумлар ўтказиш – Ўзбекистон Республикасининг қонунларини
ва бошқа қарорларни қабул қилиш мақсадларида жамият ва давлат ҳаётининг
энг муҳим масалалари юзасидан фуқароларнинг умумхалқ овоз бериши;

давлат органларини демократик тарзда ташкил этиш – сайловлар
орқали амалга оширилади;

давлат органларининг фаолияти устидан жамоатчилик назорати –
давлат органларининг ва улар мансабдор шахслари устидан Ўзбекистон
Республикаси фуқаролари, фуқароларнинг ўзини ўзи бошқариш органлари,
шунингдек қонун ҳужжатларида белгиланган тартибда рўйхатга олинган
нодавлат нотижорат ташкилотлари, оммавий ахборот воситалари томонидан
назоартнинг амалга оширилиши ҳисобланади;

ўз ижтимоий фаолликларини намоён этиш – фуқаронинг давлат ва
жамият ишларини бошқаришга нисбатан ўзининг муносабатини митинглар,
йиғилишлар ва намойишлар шаклида амалга ошириши ҳисобланади. Давлат
органлари фақат хавфсизлик нуқтаи назаридангина бундай тадбирлар
ўтказилишини тўхтатиш ёки тақиқлаш ҳуқуқига эга;

жамоат бирлашмаларига уюшиш, оммавий ҳаракатларда иштирок
этиш – фуқаролар ўз ҳуқуқлари, эркинликларини ҳамда сиёсат, иқтисодиёт,
ижтимоий ривожланиш, фан, маданият, экология ва ҳаётнинг бошқа
соҳаларидаги қонуний манфаатларини рўёбга чиқариш учун жамоат
бирлашмаларига аъзо бўлишлари ёки турли оммавий ҳаракатларда иштирок
этишлари мумкин. Жамоат бирлашмаларига уюшиш, оммавий ҳаракатларда
иштирок этишга мажбу қилиш ман этилади;

мурожаат қилиш – шахснинг бевосита ўзи ва бошқалар билан
биргаликда ваколатли давлат органларига, муассасаларига ёки халқ
вакилларига ариза, таклиф ва шикоятлар билан мурожаат қилиш ҳуқуқи
ҳисобланади ва ҳар қандай мурожаат аризалар, таклифлар ва шикоятлар
қонунда белгиланган тартибда ва муддатларда кўриб чиқилиши шарт.

мурожаатлар қуйидаги турларга бўлинади:
ариза – ҳуқуқларни, эркинликларни ва қонуний манфаатларни амалга

оширишда ёрдам кўрсатиш тўғрисидаги илтимос баён этилган мурожаат;
таклиф – давлат ва жамият фаолиятини такомиллаштиришга доир

тавсияларни ўз ичига олган мурожаат;
шикоят – бузилган ҳуқуқларни, эркинликларни тиклаш ва қонуний

манфаатларни ҳимоя қилиш тўғрисидаги талаб баён этилган мурожаат.

10-§. Иқтисодий ва ижтимоий ҳуқуқлар.

Иқтисодий ва ижтимоий ҳуқуқлар шахснинг муносиб турмуш
кечириши, таълим олиши, илмий-тадқиқот, саънат билан шуғулланиш, илмий
ва техникавий ижод эркинлиги, маданият ютуқларидан фойдаланиш билан
боғлиқ ҳуқуқлари бўлиб уларга қуйидаглар киради:

мулкдор бўлиш – ҳар ким мулкдор бўлиш ҳуқуқига эга, мулк ҳуқуқи
шахснинг қонун ҳужжатларига мувофиқ қўлга киритган мол-мулкка эгалик
қилиш, ундан фойдаланиш ва уни тасарруф этиш ҳуқуқи ҳисобланади.
Хусусий мулк бўлган мол-мулкнинг миқдори ва қиймати чекланмайди.
Хусусий мулк дахлсиз ва давлат ҳимоясидадир. Давлат хусусий мулкнинг бут

сақланишини таъминлаш ва унинг кўпайтирилиши учун барча зарур
шароитларни яратади. Мулкдор фақат қонунда назарда тутилган ҳолларда ва
тартибдагина ўз мол-мулкидан маҳрум этилиши мумкин;

шахс меҳнат қилиш – ҳар бир шахснинг меҳнат қилиш, эркин иш
танлаш, ҳаққоний меҳнат шартлари асосида ишлаш ва қонунда белгиланган
тартибда ишсизликдан ҳимояланиш ҳуқуқи ҳисобланади. Шахс ўз
мутахассислиги, қобилияти ва малакасига мос иш билан таъминланиш
ҳуқуқига эга.

Иш билан таъминланиш – фуқароларнинг қонун ҳужжатларига зид
келмайдиган, ўз шахсий ва ижтимоий эҳтиёжларини қондириш билан боғлиқ
бўлган, уларга иш ҳақи (меҳнат даромади) келтирадиган фаолиятидир. Шу
билан бирга шасх мажбурия меҳнатга жалб этилиши мумкин эмас;

дам олиш – ходимнинг меҳнат вазифаларини бажаришдан ҳоли бўлган
ва ундан ўз ихтиёрига кўра фойдаланиши мумкин бўлган вақт ҳисобланади.
Ҳар бир ходим иш куни давомида танаффус шаклида дам олиш ҳуқуқига эга
Шунингдек, кундалик дам олиш, байрам кунларидаги дам олиш ва таътилар
шаклида ҳам дам олиш ҳуқуқи кафолатланади;

ижтимоий таъминот олиш – ҳар ким қариганда, меҳнат лаёқатини
йўқотганда, шунингдек боқувчисидан маҳрум бўлганда ва қонунда назарда
тутилган бошқа ҳолларда давлатдан ижтимоий таъминот (пенция таъминоти)
олиш ҳуқуқига эга.

Давлат пенсияларининг қуйидаги турлари белгиланади:
ёшга доир пенсия;
ногиронлик пенсияси;
боқувчисини йўқотганлик пенсияси.
малакали тиббий хизматдан фойдаланиш – фуқаролар соғлиқни сақлаш

борасида дахлсиз ҳуқуққа эга бўлиб, давлат ёши, жинси, ирқи, миллати, тили,
динга муносабати, ижтимоий келиб чиқиши, эътиқоди, шахсий ва ижтимоий
мавқеидан қатъи назар фуқароларнинг соғлиғи сақланишини таъминлайди.
Давлат фуқароларда касалликларнинг ҳар қандай шакллари борлигидан қатъи
назар, уларнинг камситишлардан ҳимоя қилинишини кафолатлайди.

Давлат соғлиқни сақлаш тизимининг даволаш-профилактика
муассасалари аҳолига давлат томонидан кафолатланган бепул тиббий ёрдам
кўрсатади. Бепул тиббий ёрдам кўрасатиш ҳажми ва тартиби қонун ҳужжатлар
билан белгиланади;

билим олиш – жинси, тили, ёши, ирқий, миллий мансублиги, эътиқоди,
динга муносабати, ижтимоий келиб чиқиши, хизмат тури, ижтимоий мавқеи,
турар жойи, Ўзбекистон Республикаси ҳудудида қанча вақт яшаётганлигидан
қатъи назар, ҳар кимга билим олишда тенг ҳуқуқлар кафолатланади.
Шунингдек, бепул умумий таълим олиш давлат томонидан кафолатланади.
Мактаблар фаолиятини ташкил этиш ва назорат қилиш давлат томонидан
амалга оширилади;

илмий ва техникавий ижод эркинлиги, маданият ютуқларидан
фойдаланиш – ҳар бир шахс илмий, техникавий ва бадиий ижод қилиш
эркинлига, илм-фан ва маданият ютуқларидан фойдаланиш ҳуқуқига эга.

Жамиятнинг маданий, илмий ва техникавий ривожланиши давлат томонидан
қўллаб-қувватланади;

11-§. Инсон ҳуқуқлари ва эркинликларининг кафолатлари.

Инсон ва фуқароларнинг ҳуқуқ ва эркинликларнинг Конституция ва
қонунлар билан белгилаб қўйилиши муҳим аҳамиятга. Бироқ шахснинг ҳуқуқ
ва эркинликларининг тўла-тўкис амалга оширилиши учун бунинг ўзи етарли
эмас. Конституция ва қонунлар билан белгилаб қўйилган ҳуқуқ ва
эркинликларнинг амалга оширилиши ҳамда дахлсизлиги кафолатланиши
лозим. Шунинг учун ҳам Конституцияда инсон ҳуқуқлари ва эркинликлари
кафолатланади.

Давлат томонидан фуқароларнинг Конституция ва қонунларда
мустаҳкамланган ҳуқуқлари ва эркинликларини таъминланади. Бунинг учун
суд ва ҳуқуқни муҳофаза қилувчи органлар ташкил этилган. Шунингдек,
фуқароларнинг ҳуқуқ ва эркинликларини бузганлик учун барча ҳолларда
жавобгарлик белгилаб қўйилган.

Бундан ташқари, ҳар бир шахсга ўз ҳуқуқ ва эркинликларини суд орқали
ҳимоя қилиш, давлат органлари, мансабдор шахслар, жамоат
бирлашмаларининг ғайриқонуний хатти-ҳаракатлари устидан судга шикоят
қилиш ҳуқуқи кафолатланади.

Шахс қуйидаги ҳолларда маъмурий органнинг, фуқаролар ўзини ўзи
бошқариш органининг қарорлари ҳамда ҳаракат ёки ҳаракатсизлиги юзасидан
судга шикоят қилиши мумкин:

шахс ўз ҳуқуқлари ва қонун билан қўриқланадиган манфаатларини
бузилган деб ҳисобласа;

шахс ўз ҳуқуқлари, эркинликларини амалга оширишга ва қонуний
манфаатларини рўёбга чиқаришга тўсиқлар вужудга келтирган деб ҳисобласа;

шахс ўз зиммасига қонунга хилоф равишда бирор-бир мажбурият
юклаган деб ҳисобласа;

шахс ўз у ёки бу соҳадаги фаолиятни амалга ошириши учун бошқа
тўсиқлар вужудга келтирган деб ҳисобласа.

Давлат томонидан вояга етмаганлар, меҳнатга лаёқатсизлар ва ёлғиз
кексаларнинг ҳуқуқлари алоҳида муҳофаза этилади. Хусусан, давлат
томонидан мазкур тоифадаги шахсларнинг ҳуқуқ ва манфаатларини
таъминланиши учун махсус чоралари кўрилади ва уларга нисбатан алоиҳда
ғамхўрлик қилинади.

Конституция ва бошқа қонунларга биноан хотин-қизлар ва эркаклар
тенг ҳуқуқли ҳисобланади. Хусусан, Конституциянинг 18-моддасига, Меҳнат
кодексининг 6-моддасига, Оила кодексининг 3-моддасига ҳамда бошқа қонун
ҳужжатларига кўра эса фуқаролар жинсидан қатъи назар қонун олдида тенг
ҳисобланади.

12-§. Фуқароларнинг бурчлари.

Фуқаролар ҳуқуқ ва эркинликлар билан бирга Конституция ва
қонунларга кўра маълум бурчларга ҳам эга ҳисобланадлар.

Фуқароларнинг бурчлари уларнинг жамият ва давлат олдида адо этиши
лозим бўлган умумижтимоий вазифалари ҳисобланади. Фуқаро ва давлат бир-
бири билан ўзаро ҳуқуқ ва бурчлар орқали боғлиқ бўлиб ана шу ҳуқуқ ва
бурчлар негизида фуқаролик шаклланади. Умумий маънода фуқаролар ўз
бурчларини бажриш орқали жамият ва давлат равнақига ўз ҳиссасини қўшади
ҳамда бунинг эвазига давлат томонидан уларнинг ҳуқуқ ва манфаатлари
кафолатланади ва ҳимоя қилинади. Ўзбекистон Республикаси
Конституциясининг 19-моддасида ҳам Ўзбекистон Республикаси фуқароси ва
давлат бир-бирига нисбатан бўлган ҳуқуқлари ва бурчлари билан ўзаро боғлиқ
эканлиги белгилаб қўйилган. Шунинг учун ҳам шахснинг ҳуқуқ ва бурчлари
ажралмас ҳисобланади.

Шахснинг ўз мажбуриятларини бажармаслиги унинг қонун
ҳужжатларига биноан жавобгарликка тортилишига сабаб бўлади ва мазкур
жавобгарлик уни бажарилмаган бурчни бажаришдан озод этмайди.

Ўзбекистон Республикаси Конституциясига кўра фуқарорлар қуйидаги
бурчларга эга:

Конституция ва қонунларга риоя этиш, бошқа кишиларнинг ҳуқуқлари
эркинликлари, шаъни ва қадр-қимматини ҳурмат қилиш – фуқароларнинг энг
муҳим ва умумий бурчларидан бири бўлиб, Конституция ва қонунларга риоя
шахснинг маънавий-ахлоқий олами билан боғлиқ бўлиб, у бу орқали ўзи
истиқомат қилаётган жамият ва давлатга нисбатан муносабатини ифодалайди.
Конституция ва қонунлар шахс, жамият ва давлат манфаатлари ҳамда
иродасини ифодалайди шу сабабли ҳар бир шахснинг Конституция ва
қонунларни бажариш орқали аслида ўзининг ҳамда атрофдагиларнинг
манфатларини рўёбга чиқаршига хизмат қилади.

Фуқаролар ўз ҳуқуқ ва эркинликларини амалга оширишда бошқа
шахсларнинг, давлат ва жамиятнинг қонуний манфаатлари, ҳуқуқлари ва
эркинликларига путур етказмасликлари, бошқа кишиларнинг ҳуқуқлари
эркинликлари, шаъни ва қадр-қимматини ҳурмат қилишлари лозим.

Ўзбекистон халқининг тарихий, маънавий ва маданий меросини авайлаб
асраш – Ўзбекистон халқининг тарихий, маънавий ва маданий меросга давлат
ҳисобланади. Асрлар оша авлодан авлодга ўтиб келаётган ушбу мерослар
давлат томонидан муҳафаза этилади ва шу билан бирга улар фуқаролар
томонидан ҳам асраб авайланиши ва нобуд қилинмаслиги шарт.

Моддий маданий мерос объектларини муҳофаза қилиш ва улардан
фойдаланиш қоидаларини қасддан бузганлик учун маъмурий ва жиноий
жавобгарлик белгиланган;

атроф табиий муҳитга эҳтиёткорона муносабатда бўлиш –
Ўзбекистон Республикаси аҳолиси табиий ресурслардан оқилона
фойдаланиши, табиат бойликларига эҳтиётлик билан муносабатда бўлиши,
экология талабларига риоя этиши шарт.

Экология, атроф-муҳитни муҳофаза қилиш ва табиатдан фойдаланиш
қоидалаорини бузанлик учун маъмурий ва жиноий жавобгарлик белгиланган;

қонун билан белгиланган солиқлар ва маҳаллий йиғимларни тўлаш – ҳар
бир шахс Солиқ кодексда белгиланган солиқлар ва бошқа мажбурий
тўловларни тўлашга мажбур.

Эсда тутинг! Солиқлар муайян миқдорларда ундириладиган, мунтазам,
қайтариб берилмайдиган ва беғараз хусусиятга эга бўлган, бюджетга
йўналтириладиган мажбурий пул тўловлар ҳисобланса, мажбурий тўловлар
ҳам Солиқ кодексда белгиланган давлат мақсадли жамғармаларига мажбурий
пул тўловлари, божхона тўловлари, шунингдек ваколатли органлар ҳамда
мансабдор шахслар томонидан юридик аҳамиятга молик ҳаракатларни
тўловчиларга нисбатан амалга ошириш учун, шу жумладан муайян
ҳуқуқларни ёки лицензиялар ва бошқа рухсат берувчи ҳужжатларни бериш
учун тўланиши лозим бўлган йиғимлар, давлат божи тушунилади.

Солиқлар ва мажбурий тўловлар жамият ва давлат равнақи учун
сарфаланади.

Ўзбекистон Республикасини ҳимоя қилиш – фуқарорнинг Ватан
олдидаги шарафли бурчи, ҳарбий мажбурияти ҳисобланади.

Ҳарбий мажбурият фуқароларнинг Ўзбекистон Республикасини ҳимоя
қилишга мажбурий ҳарбий тайёргарлигидан иборат бўлади ҳамда Ўзбекистон
Республикаси Қуролли Кучлари сафини тўлдиришни ва уларнинг резервини
тайёрлашни таъминлаш мақсадида жорий этилади.

Эсда тутинг! Ҳарбий хизмат – Ўзбекистон Республикаси
фуқароларининг Қуролли Кучлар сафида умумий ҳарбий мажбуриятни
бажариш борасидаги давлат хизматининг алоҳида туридир.

Ҳарбий хизматнинг қуйидаги турлари жорий этилади:
муддатли ҳарбий хизмат;
сафарбарлик чақируви резервидаги ҳарбий хизмат;
контракт бўйича ҳарбий хизмат;
Ўзбекистон Республикаси Қуролли Кучлари сафида ҳарбий хизматни

ўтаган резервчилар хизмати.
Тинчлик даврида оддий аскарлар ва сержантлар таркиби лавозимларида

муддатли ҳарбий хизматга, шунингдек сафарбарлик чақируви резервидаги
хизматга ўн саккиз ёшдан йигирма етти ёшгача бўлган, саломатлигига кўра
Қуролли Кучлар сафида ҳарбий хизматни ўташга яроқли эркак фуқаролар
чақириладилар.

3-БОБ. ЖАМИЯТ ВА ШАХС

13-§. Жамиятнинг иқтисодий негизлари.

Ҳар қандай жамиятда маълум мулкий муносабатлар қарор торади. Ана
шу мулкий муносабатлар жамиятнинг иқтисодий негизларини ташкил этади.
Айниқса, бозор муносабатларига асослаган жамиятларда мулкий
муносабатлар жудаям ранг-баранг бўлади ҳамда барча мулк шакллари тенг
ҳимоя қилинади.

Барча мулк шаклларининг тенг ҳимоя қилиниши жамиятнинг иқтисодий
жиҳатдан янада равнақ топишига ва унинг фаровон бўлишига замин яратади.
Чунки, жамиятнинг иқтисодий ҳаётида барча мулк шаклларининг ўз ўрни
бўлади. Шу сабабли Ўзбекистон Республикаси Конституциясининг 53-
моддасига кўра бозор муносабатларини ривожлантиришга қаратилган
Ўзбекистон иқтисодиётининг негизини хилма-хил шакллардаги мулк ташкил
этиши, давлат истеъмолчиларнинг ҳуқуқи устунлигини ҳисобга олиб,
иқтисодий фаолият, тадбиркорлик ва меҳнат қилиш эркинлигини, барча мулк
шаклларининг тенг ҳуқуқлилигини ва ҳуқуқий жиҳатдан баб-баравар
муҳофаза этилишини кафолатлаши белгилаб қўйилган.

Ўзбекистон Республикасида мулк қуйидаги шаклларда бўлади:
хусусий мулк;
ширкат (жамоа) мулки;
маъмурий-ҳудудий тузилмаларнинг мулкидан (коммунал мулкдан)

иборат давлат мулки;
аралаш мулк;
бошқа давлатлар ҳамда халқаро ташкилотлар юридик ва жисмоний

шахсларининг мулки.

Хусусий мулк ҳуқуқининг кафолатлари.
Мулкий муносабатлар тизимида хусусий мулк алоҳида ўрин тутади.

Айниқса бозор муносабатларини ривожлантиришда хусусий мулк муҳим роль
ўйнайди. Хусусий мулк шахснинг ўз мол-мулкига хусусий тарзда эгалик
қилиш, ундан фойдаланиш ва уни тасарруф этиш ҳуқуқидан иборатдир.
Хусусий мулк бўлган мол-мулкнинг миқдори ва қиймати чекланмайди.
Мулкдор фақат қонунда назарда тутилган ҳолларда ва тартибдагина ўз мол-
мулкидан маҳрум этилиши мумкин.

Мулкдор ўзига қарашли мол-мулкка ўз хоҳишига кўра ҳамда ўз
манфаатларини кўзлаб эгалик қилади, ундан фойдаланади ва уни тасарруф
этади. Мулкдор ўз мол-мулкига нисбатан қонунга зид бўлмаган ҳар қандай
ҳаракатларни бажаришга ҳақли. У ўз мол-мулкидан хўжалик фаолиятини ва
қонунда тақиқланмаган бошқа фаолиятни амалга ошириш учун фойдаланиши,
уни бошқа шахсларга эгалик қилиш ёки фойдаланиш учун текинга ёхуд ҳақ
эвазига бериши мумкин. Мол-мулкдан фойдаланиш фуқароларнинг, юридик
шахслар ва давлатнинг ҳуқуқларини ҳамда қонун билан қўриқланадиган
манфаатларини бузмаслиги, атроф-муҳитга зарар етказмаслиги керак.

Мулкдор фақат қонунда назарда тутилган ҳолларда ва тартибдагина
мулкидан маҳрум этилиши мумкин.

Мулкдор мулкига ўз хоҳишича эгалик қилади, ундан фойдаланади ва
уни тасарруф этади фақат бунда мулкдан фойдаланиш экологик муҳитга зарар
етказмаслиги, фуқаролар, юридик шахслар ва давлатнинг ҳуқуқларини ҳамда
қонун билан қўриқланадиган манфаатларини бузмаслиги шарт.

Умуммиллий бойлик.
Фуқаролик жамиятининг иқтисодий негизида умуммиллий бойликлар

ҳам муҳим роль ўйнади. Умуммиллик бойликлар шундай бойликки, улар
Ўзбекистоннинг бутун халқига тегишли бўлади ва улар давлат тасарруфидан
чиқарилмайди ва хусусийлаштирилмайди.

Умуммиллий бойликка қуйидагилар киради:
Ер умуммиллий бойликдир, Ўзбекистон Республикаси халқи ҳаёти,

фаолияти ва фаровонлигининг асоси сифатида ундан оқилона фойдаланиш
зарур ва у давлат томонидан муҳофаза қилинади;

Ер ости бойликлари – ер қаъридаги келиб чиқиши ноорганик ва органик
бўлган қаттиқ, суюқ ёки газ ҳолидаги табиий минерал ҳосилалар, шу
жумладан саноат аҳамиятига молик ер ости сувлари, шўр кўлларнинг туз
эритмалари ва рапалари;

сув Ўзбекистон Республикасининг давлат мулки – умуммиллий бойлик
ҳисобланади, сувдан оқилона фойдаланиш лозим бўлиб, у давлат томонидан
қўриқланади;

ўсимлик дунёси – Ўзбекистон Республикаси ҳудудида табиий муҳитда
ўсадиган ёки сунъий яратилган шароитларда етиштириладиган барча турдаги
ёввойи ўсимликлар мажмуи бўлиб, Ўсимлик дунёси умуммиллий бойлик
ҳисобланади ва ундан оқилона фойдаланиш лозим ва у давлат томонидан
муҳофаза қилинади;

ҳайвонот дунёси – Ўзбекистон Республикаси ҳудудида доимий ёки
вақтинча яшаётган барча турдаги ёввойи ҳайвонлар мажмуи ҳисобланади ва
ҳайвонот дунёси умуммиллий бойлик бўлиб, ундан оқилона фойдаланиш
лозим ва у давлат томонидан муҳофаза қилинади. Табиий эркинлик ҳолатида
яшаётган, шунингдек табиий яшаш муҳитига чиқариб юборилган ёввойи
ҳайвонлар давлат мулкидир. Ярим эркин шароитда, сунъий яратилган яшаш
муҳитида ёки тутқунликда сақланаётган ва (ёки) етиштирилган ёввойи
ҳайвонлар юридик ёки жисмоний шахснинг мулки бўлиши мумкин;

бошқа табиий захиралар – табиий жиҳатдан мавжуд бўлган ва халқ
хўжалигида, саноат, ишлаб чиқариш ва аҳолининг бошқа эҳтиёжларини
қондиришда фойдаланиш мумкин бўлган захиралар (масалан, ўрмон фонид,
қорлар) ҳисобланади.

14-§. Жамоат бирлашмалари.
Жамоат бирлашмалари тушунчаси ва турлари.
Конституциявий ҳуқуқнинг субъектларидан бири сифатида жамоат

бирлашмалари шахс, жамият ва давлат ҳаётида муҳим ўрин тутади. Фуқаролар

ўз ҳуқуқ ва манфаатларини якка тартибда ва жамоа тарзида бирлашган шаклда
ҳам амалга оширишлари мумкин. Жамоат бирлашмалари ягоан қарашга эга
бўлган ҳамда ўзаро манфаатлари уйғун бўлган фуқароларни ўзида
бирлаштиради.

Эсда тутинг! Жамоат бирлашмаси фуқароларнинг хоҳиш-
иродаларини эркин билдиришлари натижасида вужудга келган уларнинг ўз
ҳуқуқлари, эркинликларини ҳамда сиёсат, иқтисодиёт, ижтимоий
ривожланиш, фан, маданият, экология ва ҳаётнинг бошқа соҳаларидаги
қонуний манфаатларини биргаликда рўёбга чиқариш учун бирлашган
ихтиёрий тузилмаси ҳисобланади.

Қуйидагилар жамоат бирлашмалари ҳисобланади:
сиёсий партиялар;
оммавий ҳаракатлар;
касаба уюшмалари;
хотин-қизлар, ёшлар ва болалар ташкилотлари;
ветеранлар ва ногиронлар ташкилотлари;
илмий-техникавий, маданий-маърифий, жисмоний тарбия-спорт ва

бошқа кўнгилли жамиятлар;
ижодий уюшмалар;
юртдошлар уюшмалари;
ассоциациялар ва фуқароларнинг бошқа бирлашмалари.

Жамоат бирлашмалари қуйидаги мақсадларда тузилади:
фуқаролик, сиёсий, иқтисодий, ижтимоий ва маданий, ҳуқуқлар ҳамда

эркинликларни рўёбга чиқариш ва ҳимоя қилиш;
фуқароларнинг фаоллиги ва ташаббускорлигини, давлат ва жамият

ишларини бошқаришда уларнинг иштирок этишини ривожлантириш;
касб-кор ва ҳаваскорлик қизиқишларини қондириш;
илмий, техникавий ва бадиий ижодкорликни ривожлантириш;
аҳолининг сиҳат-саломатлигини сақлаш, хайрия фаолиятида қатнашиш;
маданий-маърифий, жисмоний тарбия-соғломлаштириш ва спорт

ишларини амалга ошириш;
табиатни, маданий мерос объектларини муҳофаза қилиш;

ватанпарварлик ва инсонпарварлик тарбияси;
республикалараро ва халқаро алоқаларни кенгайтириш, халқлар

ўртасида тинчлик ва дўстликни мустаҳкамлаш; қонунда тақиқланмаган бошқа
фаолиятни амалга ошириш.

Қуйидаги жамоат бирлашмаларини тузиш ва уларнинг фаолияти
юритиши ман этилади:

жамиятнинг ахлоқий негизларини, умумбашарий инсонпарварлик
қадриятларини бузишга қаратилган;

шунингдек конституцион тузумни ғайриқонуний йўл билан ўзгартириш
ёки Ўзбекистон Республикаси ҳудудининг бирлигини бузиш, урушни,
зўравонликни ва шафқатсизликни, жамиятни парчалашга олиб борадиган
ижтимоий, шу жумладан синфий, шунингдек ирқий, миллий ва диний
адоватни авж олдириш, қонун билан тақиқланган бошқа хатти-ҳаракатлар
қилиш мақсадини кўзлайдиган;

ҳарбийлаштирилган жамоат бирлашмалари ва қуролли тузилмалар;
диний характерга эга партиялар, уларнинг филиаллари ва бошқа

структура бўлаклари.

15-§. Жамоат бирлашмаларини тузиш.

Жамоат бирлашмалари фуқаролар томонидан мутлақо ихтиёрий тарзда
тузилади. Жамоат бирлашмалари қуйидаги принциплар асосида тузилади ва
фаолият юритади:

ўз аъзолик (қатнашиш)нинг ихтиёрийлиги;
тенг ҳуқуқлилик;
ўзини ўзи бошқариш;
қонунийлик ва ошкоралик.
Жамоат бирлашмаси камида ўн нафар фуқаронинг ташаббуси билан

тузилади.
Жамоат бирлашмасини тузиш ташаббускорлари таъсис съездини

(конференциясини) ёки умумий йиғилишини чақирадилар, унда устав (низом,
ўзга асосий ҳужжат) қабул қилинади ва раҳбар идоралар тузилади.

Жамоат бирлашмаларининг устави давлат рўйхатидан ўтказилган
кундан бошлаб улар расман фаолият юритишлари мумкин бўлади. Жамоат
бирлашмаларининг уставлари Адлия вазирлиги ва унинг ҳудудий органлари
томонидан амаога оширилади.

Жамоат бирлашмалари Ўзбекистон Республикаси Конституциясининг
XII боби, 1999 йил 14 апрелда қабул қилинган «Нодавлат нотижорат
ташкилотлари тўғрисида»ги, 1991 йил 15 февралда қабул қилинган
«Ўзбекистон Республикасида жамоат бирлашмалари тўғрисида»ги, 1996 йил
26 декабрда қабул қилинган «Сиёсий партиялар тўғрисида»ги, 1992 йил 2
юлда қабул қилинган «Касаба уюшмалари, уларнинг ҳуқуқлари ва
фаолиятининг кафолатлари тўғрисида»ги ва бошқа қонунларга биноан
фаолият юритади.

Жамоат бирлашмасининг уставида қуйидагилар кўзда тутилиши керак:
1) жамоат бирлашмасининг номи, мақсади ва вазифаси;
2) жамоат бирлашмасининг ички тузилиши, унинг ўз фаолиятини амалга

оширадиган ҳудуд;
3) жамоат бирлашмаси аъзолигига қабул қилиш шартлари ва тартиби,

агар бирлашма рўйхатда қайд этиладиган аъзоларга эга бўлса, бундай
ҳолларда ундан чиқиш шартлари ва тартиби;



94

4) жамоат бирлашмаси аъзолари (қатнашчилари)нинг ҳуқуқлари ва
бурчлари;

5) жамоат бирлашмаси ҳамда унинг ташкилотлари раҳбар
идораларининг ваколатлари ва уларни тузиш тартиби, уларнинг ваколат
муддати;

6) жамоат бирлашмаси ҳамда унинг ташкилотларининг маблағлари ва
бошқа мол-мулкини ҳосил қилишнинг пул билан таъминланиш манбалари;

7) жамоат бирлашмасининг раҳбар идораси қаерда жойлашганлиги;
8) жамоат бирлашмаси уставига ўзгартишлар, қўшимчалар киритиш

тартиби;
9) жамоат бирлашмаси фаолиятини тўхтатиш тартиби.
Уставда жамоат бирлашмаси фаолиятига тааллуқли бошқа қоидалар ҳам

кўзда тутилиши мумкин.
Жамоат бирлашмасининг устави амалдаги қонунларга зид бўлмаслиги

керак.

16-§. Давлат ва жамоат бирлашмалари.

Жамоат бирлашмалар ва давлат бир-бирларидан мустақил ҳисобланади.
Давлат жамоат бирлашмалари фаолиятига аралшмайди. Бироқ давлат жамоат
бирлашмалари фаолиятини қўллаб-қувватлайди, уларнинг фаолият
юритишлари учун имкониятлар яратади ҳамда жамоат бирлашмаларининг
ҳуқуқ ва манфаатларини ҳимоя қиладилар.

Давлат томонидан ҳатто ёшлар ва болалар ташкилотларига моддий ва
маънавий мадад берилади. Бундан ташкилотларга нисбатан имтиёзли солиқ
сиёсати ўтказилишини таъминлайди, болалар ташкилотларига, мактаб,
мактабдан ташқари муассасалар биноларидан, клублардан, маданият
саройлари ва уйларидан, спорт иншоотлари ва бошқа иншоотлардан бепул ёки
имтиёзли шартлар билан фойдаланиш ҳуқуқини беради. Масалан, Ўзбекистон
Республикаси Президентининг 2017 йил 5 июлда «Ёшларга оид давлат сиёсати
самарадорлигини ошириш ва Ўзбекистон ёшлар иттифоқи фаолиятини қўллаб-
қувватлаш тўғрисида»ги ПФ-5106-сонли Фармони қабул қилинган.

Давлат органлари ва уларнинг мансабдор шахслари қонунларда назарда
тутилган тутилган ҳоллардагина жамоат бирлашмалари фаолиятига ҳуқуқ
тартиботни таъминлаш, шахс, жамият ва давлат манфаатларини кўзлаб
аралашишига, худди шунингдек, жамоат бирлашмаларининг давлат идоралари
ва мансабдор шахсларнинг фаолиятига аралашишига йўл қўйилмайди.

17-§. Касаба уюшмалари.

Жамоат бирлашмаларининг турларидан бири касаба уюшмалари
аъзоларининг ижтимоий-меҳнат ҳуқуқлари, ишлаб чиқариш, касбий,
иқтисодий ва ижтимоий манфаатларини ифода этиш ва ҳимоя қилиш

борасидаги саъй-ҳаракатларини бирлаштириш ҳамда мувофиқлаштириш,
шунингдек аъзо ташкилотларнинг умумий мақсадларига эришиш, умумий
манфаатларини ифода этиш ва ҳимоя қилиш, амалдаги қонунчилик доирасида
уларнинг ҳуқуқий кафолатларини таъминлаш мақсадида ташкил этилади.

Эсда тутинг! Касаба уюшмалари жамоат бирлашмаларининг
турларидан бири бўлиб ходимларнинг меҳнат-ҳуқуқий муносабатлардаги
ҳуқуқ ва манфаатларини ифодалаш ва биргаликда ҳимоя қилиш учун
тузилади.

Ходимлар, олий ва ўрта махсус, касб-ҳунар таълими муассасаларида
таълим олаётган шахслар ҳамда иш билан таъминланган бошқа шахслар ҳеч
қандай чекловларсиз ва ҳеч кимдан олдиндан рухсат олмасдан, ихтиёрий
равишда касаба уюшмаларини тузиш ҳуқуқига, шунингдек касаба
уюшмаларига уларнинг уставларига риоя этиш шарти билан кириш ҳуқуқига
эга.

Касаба уюшмалари фаолияти Ўзбекистон Республикаси
Конституциясининг XIII бобби, 1992 йил 2 юлда қабул қилинган «Касаба
уюшмалари, уларнинг ҳуқуқлари ва фаолиятининг кафолатлари тўғрисида»ги
Қонун, Меҳнат кодекс ҳамда бошқа қонун ҳужжатлари ва касаба
уюшмасининг низоми билан белгиланади.

Касаба уюшмалари ўз фаолиятида давлат органларидан, хўжалик
бошқаруви органларидан, иш берувчилардан ва уларнинг бирлашмаларидан,
сиёсий партиялардан ҳамда бошқа жамоат бирлашмаларидан мустақилдир,
улар олдида ҳисобдор эмас ва улар томонидан назорат қилинмайди, қонунда
назарда тутилган ҳоллар бундан мустасно. Касаба уюшмаларининг
фаолиятига аралашишга йўл қўйилмайди.

Касаба уюшмалари мустақил равишда ўз уставларини ишлаб чиқадилар
ва тасдиқлайдилар, уюшма тузилишини белгилайдилар, раҳбар идораларини
сайлайдилар, ўз фаолиятларини ташкил этадилар, йиғилишлар,
конференциялар, пленумлар, қурултойлар ўтказади.

Касаба уюшмалари ўз уставларида белгиланган мақсадларга ва
вазифаларга мувофиқ равишда бошқа мамлакатларнинг касаба уюшмалари
билан ҳамкорлик қилиш, ўз хоҳишига кўра халқаро ва бошқа касаба
уюшмалари бирлашмаларига ва ташкилотларига кириш ҳуқуқига эга.

Иш берувчилар ва мансабдор шахслар касаба уюшмаларининг
ҳуқуқларига риоя этиши, уларнинг фаолиятига кўмаклашиши шарт. Улар
касаба уюшмаларининг ҳуқуқларини бузганлик ёки уларнинг қонуний
фаолиятига тўсқинлик қилганлик учун қонунда белгиланган тартибда
жавобгар бўлади. Иш берувчилар ва мансабдор шахслар касаба уюшмалари
вакилларининг шу касаба уюшмалари аъзолари ишлаётган ташкилотларга
уставда белгиланган мақсад ва вазифаларни ҳамда қонун ҳужжатларида
берилган ҳуқуқларни амалга ошириш учун киришига тўсқинлик қилишга
ҳақли эмас.

18-§. Сиёсий партиялар.

Сиёсий партияларнинг вужудга келиши ўзоқ тарихга бориб тақалади.
Сиёсий партиялар сиёсий маънода ҳокимиятга эриши йўли, воситаси
ҳисобланади. Шунинг учун жамият ва давлатнинг сиёсий ҳаётида сиёсий
партиялар муҳим роль ўйнайди. Сиёсий партиялар фуқароларнинг давлат
ҳокимиятини шакллантиришдаги сиёсий ҳуқуқларини рўёбга чиқариш учун
ташкил этилади.

Сиёсий партияларнинг давлат ҳокимияти органларини
шакллантиришдаги иштироки уларнинг сайловларда ўз номзодларини
кўрсатиш орқали амалга оширилади.

Эсда тутинг! Сиёсий партия Ўзбекистон Республикаси
фуқароларининг қарашлар, манфаатлар ва мақсадлар муштараклиги асосида
тузилган, давлат ҳокимияти органларини шакллантиришда жамият муайян
қисмининг сиёсий иродасини рўёбга чиқаришга интилувчи ҳамда ўз
вакиллари орқали давлат ва жамоат ишларини идора этишда қатнашувчи
кўнгилли бирлашмасидир.

Сиёсий партиялар фуқароларнинг ҳуқуқ ва эркинликларини амалга
ошириш мақсадида, хоҳиш-иродани эркин билдириш, партияга ихтиёрий
равишда кириш ва ундан чиқиш, аъзоларининг тенг ҳуқуқлилиги, ўзини ўзи
бошқариш, қонунийлик ва ошкоралик асосида тузилади ва фаолият кўрсатади.

Қуйидаги сиёсий партияларни тузиш ва уларнинг фаолият кўрсатиши
тақиқланади:

конституциявий тузумни зўрлик билан ўзгартиришни мақсад қилиб
қўювчи;

Ўзбекистон Республикаси суверенитети, яхлитлиги ва хавфсизлигига,
фуқароларининг конституциявий ҳуқуқ ва эркинликларига қарши чиқувчи;

урушни, ижтимоий, миллий, ирқий ва диний адоватни тарғиб қилувчи;
халқнинг соғлиғи ва маънавиятига тажовуз қилувчи;
миллий ва диний руҳдаги партиялар. Ўзбекистон Республикаси

фуқароси бир пайтнинг ўзида фақат битта сиёсий партияга аъзо бўлиши
мумкин.

Партияга мансублигига кўра фуқаронинг ҳуқуқларини ҳар қандай
чеклаш, худди шунингдек унга имтиёзлар ёки устунликлар бериш
тақиқланади.

Ўзбекистон Республикаси Президенти республика барча
фуқароларининг ҳуқуқ ва эркинликларига риоя қилинишининг кафили
сифатида президентлик ваколатларини бажариш муддати давомида сиёсий
партияга аъзоликни ёки унда иштирок этишни тўхтатиб туриши ёхуд бутунлай
тўхтатиши шарт.

Қуйидагилар сиёсий партияларга аъзо бўла олмайди:
судьялар;
прокурорлар ва прокуратура терговчилари;
ички ишлар органлари, миллий хавфсизлик хизмати ходимлари;
ҳарбий хизматчилар;
хорижий давлатларнинг фуқаролари ва фуқаролиги бўлмаган шахслар.
Сиёсий партияларга аъзолик якка тартибда қайд этилади.

Сиёсий партиялар қуйидаги ҳуқуқларга эга:
ўз фаолияти тўғрисидаги ахборотни эркин тарқатиш, ўз ғоялари,

мақсадлари ва қарорларини тарғиб қилиш;
сайлаб қўйиладиган давлат органларидаги ўз вакиллари орқали тегишли

қарорларни тайёрлашда иштирок этиш;
қонунда белгилаб қўйилган тартибда Ўзбекистон Республикаси

Президенти, давлат ҳокимияти органлари сайловларида иштирок этиш;
партия фаолияти билан боғлиқ йиғилишлар, конференциялар ва бошқа

тадбирларни ўтказиш;
қонун ҳужжатларида назарда тутилган тартибда оммавий ахборот

воситалари таъсис этиш ва бошқа оммавий ахборот воситаларидан
фойдаланиш;

Ўзбекистон Республикасининг сиёсий партиялари билан иттифоқ (блок)
тузиш, улар билан ва бошқа жамоат бирлашмалари билан шартнома
муносабатлари ўрнатиш.

Сиёсий партиялар ушбу Қонунда ҳамда Ўзбекистон Республикасининг
бошқа қонунларида назарда тутилган ўзга ҳуқуқларга ҳам эга бўлишлари
мумкин.

19-§. Диний ташкилотлар.

Ўзбекистон Республикасида барча фуқароларнинг виждон эркинлиги
кафолатланади. Шу жумладан, фуқароларга муайян динга эътиқод қилиш,
диний расм-русмларни адо этишида давлат томонидан шарт-шароитлар яратиб
берилади. Фуқаролар мазкур йўналишдаги ўз ҳуқуқларини биргаликда диний
ташкилотларга бирлашиб ҳам амалга оширишлари мумкин.

Шу муносабат билан Ўзбекистон Республикасида диний ташкилотлар
фаолияти юртиши асослари ва тартиби белгилаб қўйилган.

Эсда тутинг! Диний ташкилотлар – Ўзбекистон Республикаси
фуқароларининг динга эътиқод қилиш, ибодат, расм-русумлар ва
маросимларни биргаликда адо этиш мақсадида тузилган кўнгилли
бирлашмалари ҳисобланади.

Диний ташкилот Ўзбекистон Республикасининг ўн саккиз ёшга тўлган
ва Ўзбекистон Республикаси ҳудудида доимий яшаётган юз нафардан кам

бўлмаган фуқаролари ташаббуси билан тузилади ва Ўзбекистон Республикаси
Адлия вазирлигида ёки унинг жойлардаги органларида рўйхатдан
ўтказилгандан кейин юридик шахс мақомига эга бўлади ва қонун
ҳужжатларида назарда тутилган тартибда ўз фаолиятини амалга ошириши
мумкин.

Диний ташкилотлар Ўзбекистон Республикаси Конституциясининг 61-
моддаси ҳамда 1998 йил 1 майда янги таҳрирда қабул қилинган «Виждон
эркинлиги ва диний ташкилотлар тўғрисида»ги Қонун ҳамда бошқа қонунлар
ва ўз уставига асосан фаолият юритади.

Диннинг давлатдан ажратилганлиги.
Ўзбекистон Республикасида дин давлатдан ажратилган. Ҳеч бир динга

ёки диний эътиқодга бошқаларига нисбатан бирон-бир имтиёз ёки чеклашлар
белгиланишига йўл қўйилмайди.

Давлат турли динларга эътиқод қилувчи ва уларга эътиқод қилмайдиган
фуқаролар, ҳар хил эътиқодларга мансуб диний ташкилотлар ўртасида ўзаро
муроса ва ҳурмат ўрнатилишига кўмаклашади, диний ва ўзга мутаассибликка
ҳамда экстремизмга, муносабатларни қарама-қарши қўйиш ва
кескинлаштиришга, турли конфессиялар ўртасида адоватни авж олдиришга
қаратилган хатти-ҳаракатларга йўл қўймайди.

Давлат диний конфессиялар ўртасидаги тинчлик ва тотувликни қўллаб-
қувватлайди. Бир диний конфессиядаги диндорларни бошқасига киритишга
қаратилган хатти-ҳаракатлар (прозелитизм), шунингдек бошқа ҳар қандай
миссионерлик фаолияти ман этилади. Ушбу қоиданинг бузилишига айбдор
бўлган шахслар қонун ҳужжатларида белгиланган жавобгарликка
тортиладилар.

Давлат диний ташкилотлар зиммасига ўзининг ҳеч қандай вазифасини
бажаришни юкламайди, уларнинг қонун ҳужжатларига зид бўлмаган
фаолиятига аралашмайди. Диний ташкилотлар давлат вазифаларини
бажармайди. Давлат диний ташкилотларнинг фаолиятини ҳамда даҳрийлик
тарғиботига оид фаолиятини маблағ билан таъминламайди.

Ўзбекистон Республикасида диний моҳиятдаги сиёсий партия ва жамоат
ҳаракати, шунингдек республикадан ташқарида тузилган диний
партияларнинг филиаллари ва бўлимларини тузишга ва уларнинг фаолият
юритишига йўл қўйилмайди.

Диний ташкилотлар амалдаги қонун ҳужжатлари талабларига риоя
этишлари шарт. Диндан давлатга ва конституцияга қарши тарғибот олиб
боришда, душманлик, нафрат, миллатлараро адоват уйғотиш, ахлоқий
негизларни ва фуқаровий тотувликни бузишда, бўҳтон, вазиятни
беқарорлаштирувчи уйдирмаларни тарқатишда, аҳоли ўртасида ваҳима
чиқаришда ҳамда давлатга, жамият ва шахсга қарши қаратилган бошқа хатти-
ҳаракатларда фойдаланишга йўл қўйилмайди. Терроризм, наркобизнес ва
уюшган жиноятчиликка кўмаклашадиган, шунингдек бошқа ғаразли
мақсадларни кўзловчи диний ташкилотлар, оқимлар, секталар ва
бошқаларнинг фаолияти ман этилади.

Давлат ҳокимияти ва бошқарув органларига, мансабдор шахсларга
тазйиқ ўтказишга қаратилган ҳар қандай уриниш, шунингдек яширин диний
фаолият қонун билан тақиқланади.

20-§. Оила.

Оила тушунчаси ва унинг мақоми.
Оила ўзаро қариндош бўлган шахсларнинг ижтимоий ва юридик

нормалар асосида доимий биргаликда умумий рўзғор асосида яшашига
асосланади. Ҳар бир шахс оилада камол топади. Инсонлар азал-азалдан оила
бўлиб яшайдилар. Уларнинг ҳаётий фаолияти оилада кечади.

Оила жамиятнинг асосий бўғини ҳисобланади, яъни жамият асосан
оилалардан таркиб топади. Жамиятнинг тараққий этиши ёки заволга юз
тутиши ундаги оилалардаги муҳитга, оила аъзолари ўртасидаги ўзаро
муносабатларга боғлиқ ҳисобланади.

Агар оилаларда соғлом муҳит бўлса, оила аъзолари маънавий-ахлоқий
қадрятлар ва қонунлар асосида ҳаёт кечирсалар бундай оилалар ижтимоий
соғлом оила ҳисобланади ва ўз навбатида жамиятнинг тараққий этиши ҳамда
унинг барқарор бўлишига хизмат қилади.

Оилавий муносабатлар жуда мураккаб ва доимий характерга эга бўлган
муносабатлар ҳисобланиб шахснинг муҳим аҳамиятга эга бўлган ҳуқуқларини
ифодалайди. Инсон бир умр оилавий муносабатларда иштирок этади.

Оила жамият ва давлат томонидан муҳофаза этилади ва оилани
мустаҳкамлаш, оилавий муносабатларни ўзаро муҳаббат, ишонч ва ҳурмат,
ҳамжиҳатлик, бир-бирига ёрдам бериш ҳамда оила олдида унинг барча
аъзоларининг масъуллиги ҳисси асосида қуриш, ёш оилаларни қўллаб-
қувватлаш каби мақсадларга эришиш учун тегишли чоралар кўрилади.
Шунингдек, Ўзбекистон Республикаси Оила кодексининг 4-моддасига асосан
Ўзбекистон Республикасида оила, оналик, оталик ва болалик давлат
ҳимоясида бўлиб, оналик ва оталик иззат-икромга ҳамда ҳурматга сазовор
ҳисодланади. Она ва бола манфаатларини муҳофаза қилиш, аёлларнинг
меҳнати ва соғлиғини сақлашга доир махсус тадбирлар кўриш, меҳнатни
оналик билан боғлаб қўшиб олиб бориш учун аёлларга шароит яратиш, оналик
ва болаликни ҳуқуқий ҳимоя қилиш, моддий ва маънавий жиҳатдан қўллаб-
қувватлаш йўли билан таъминланади.

Никоҳ томонларнинг ихтиёрий розилиги ва тенг ҳуқуқлилигига
асосланиши.

Никоҳ шахснинг шахсий ҳуқуқи бўлиб, унинг эркин ҳоҳишига
асосланади. Ўзбекистон Республикаси Конституцияси 63-моддасининг 2-
қисми ҳамда Оила кодексининг 14-моддасига асосан никоҳ томонларнинг
ихтиёрий розилигига асосланади. Никоҳланувчиларнинг ўзаро розиликлари ва
уларнинг никоҳ ёшига етганликлари никоҳ тузишнинг асосий шартлари
ҳисобланади.

Мажбуран никоҳ тузишга йўл қўйилмайди. Аёлни эрга тегишга ёки
никоҳда яшашни давом эттиришга мажбур қилиш ёхуд аёлнинг эркига хилоф
равишда у билан никоҳда бўлиш учун ўғрилаш, шунингдек, аёлнинг эрга
тегишига тўсқинлик қилиш учун ҳамда ота-она ёки уларнинг ўрнини босувчи
шахслар томонидан никоҳ ёшига етмаган шахсни эрга бериш ёхуд
уйлантириш учун маъмурий ва жиноий жавобгарлик белгиланган.

Оила кодексининг 2-моддасига кўра оилавий муносабатларни тартибга
солиш эркак ва аёлнинг ихтиёрий равишда никоҳланиб тузган иттифоқи, эр ва
хотиннинг шахсий ҳамда мулкий ҳуқуқлари тенглиги, ички оилавий
масалаларнинг ўзаро келишув йўли билан ҳал қилиниши, оилада болалар
тарбияси, уларнинг фаровон ҳаёт кечириши ва камолоти ҳақида ғамхўрлик
қилиш, вояга етмаган ва меҳнатга лаёқатсиз оила аъзоларининг ҳуқуқ ва
манфаатларини ҳимоя қилиш устуворлиги тамойиллари асосида амалга
оширилади.

Ота-оналар ўз фарзандларини боқиш ва тарбиялаш мажбуриятлари.
Ота-оналарнинг оилавий муносабатлар доирасидаги мажбурятларидан

бири ўз фарзандларини боқиш ва тарбиялаш ҳисобланади. Ўзбекистон
Республикаси Конституциясининг 64-моддаси, ҳамда Оила Кодекснинг 73-
моддаларига кўра ота-оналар ўз фарзандларини вояга етгунларига қадар
боқиш ва тарбиялашга мажбурдирлар, ота-она ўз болаларини тарбиялаш
ҳуқуқига эга ва тарбиялаши шарт. Ота-она ўз болаларининг тарбияси ва
камолоти учун жавобгардир. Улар ўз болаларининг соғлиғи, жисмоний, руҳий,
маънавий ва ахлоқий камолоти ҳақида ғамхўрлик қилишлари зарур.

Болаларни тарбиялаш ва уларга таълим бериш борасидаги
мажбуриятларни бажармаслик, вояга етмаган ёки меҳнатга лаёқатсиз
шахсларни моддий таъминлашдан бўйин товлаш учун маъмурий ва жиноий
жавобгарлик белгиланган.

Етим болаларни боқиш ва тарбиялашнинг кафоланланиши.
Конституциянинг 64-моддасига асосан Давлат ва жамият етим

болаларни ва ота-оналарининг васийлигидан маҳрум бўлган болаларни боқиш,
тарбиялаш ва ўқитишни таъминлайди, болаларга бағишланган хайрия
фаолиятларни рағбатлантиради. Шунингдек, Оила кодексининг 106-моддасига
кўра, ота-онаси вафот этганлиги оқибатида етим қолган вояга етмаган
болаларга таъминот бериш, уларни тарбиялаш ва уларга таълим бериш давлат
томонидан тўлиқ амалга оширилади.

Етим болалар ва ота-онасининг ёки бошқа қонуний вакилларининг
қарамоғидан маҳрум бўлган болалар давлат тарбия, даволаш-
соғломлаштириш, тиббий-ижтимоий муассасаларига, ўрта махсус, таълим
муассасаларига тарбияга берилган кундан эътиборан тўлиқ давлат
таъминотида бўлади.

Тўлиқ давлат таъминотида бўлган етим болаларга ва ота-онасининг ёки
бошқа қонуний вакилларининг қарамоғидан маҳрум бўлган болаларга таълим
бериш, уларни уй-жой, озиқ-овқат маҳсулотлари, кийим-бош, пойабзал ва

бошқа ашёвий таъминот буюмлари билан таъминлаш, улар таълим
муассасаларини битираётганда, ишга қабул қилинаётганда кийим-бош,
пойабзал ва бошқа ашёвий таъминот буюмлари сотиб олиш учун нафақа
тўлаш Ўзбекистон Республикаси Вазирлар Маҳкамаси томонидан белгиланган
тартибда амалга оширилади.

Фарзандлар ўз ота-оналари ҳақида ғамхўрлик қилишлари.
Конституциянинг 66-моддасига ҳамда Оила кодексининг 109-моддасига

асосан вояга етган, меҳнатга лаёқатли фарзандлар ўз ота-оналари ҳақида
ғамхўрлик қилишга мажбурдирлар. Вояга етган, меҳнатга лаёқатли болалар
меҳнатга лаёқатсиз, ёрдамга муҳтож ўз ота-онасига таъминот беришлари ва
улар тўғрисида ғамхўрлик қилишлари шарт. Ота-онасининг давлат ва
нодавлат муассасалари қарамоғида эканлиги вояга етган меҳнатга лаёқатли
болаларни ота-она ҳақида ғамхўрлик қилиш ва уларга моддий ёрдам кўрсатиш
мажбуриятидан озод қилмайди.

Вояга етган шахсларнинг меҳнатга лаёқатсиз ва моддий ёрдамга муҳтож
бўлган ота-онани ёки уларнинг ўрнини босувчи шахсларни моддий
таъминлашдан бўйин товлаши, яъни уларни моддий жиҳатдан таъминлаш
учун суднинг ҳал қилув қарорига биноан ундирилиши лозим бўлган маблағни
жами бўлиб икки ойдан ортиқ муддат мобайнида тўламаслик учун маъмурий
ва жиноий жавобгарлик белгиланган.

21-§. Оммавий ахборот воситалари.

Бугунги кунда ҳаётимизни оммавий ахборот воситаларисиз тасаввур
этиб бўлмайди. Оммавий ахборот воситалари рамзий маънода «тўртинчи
ҳокимият» деб юритилади. Чунки, оммавий ахборот воситалари мамлакат ва
дунёда юз берган воқеа ва ҳодислар ҳақида ахборот бериш билан бирга,
жамият ва давлат ҳаётида юз бераётган янгиликлар ва ўзгаришларга нисбатан
омманинг эътиборини жалб этиш орқали кенг жамоатчиликнинг фикри ва
муносабатини шакллантиришга хизмат қила олади.

Мамлакатда демократиянинг қай даражада қарор топганлиги ҳам
муайян маънода оммавий ахборот воситаларининг эркинлиги билан боғлиқ
ҳисобланади.

Эсда тутинг! Оммавий ахборотни даврий тарқатишнинг доимий номга
эга бўлган ҳамда босма тарзда (газеталар, журналлар, ахборотномалар,
бюллетенлар ва бошқалар) ва (ёки) электрон тарзда (теле-, радио-, видео-,
кинохроникал дастурлар, Интернет жаҳон ахборот тармоғидаги веб-сайтлар)
олти ойда камида бир марта нашр этиладиган ёки эфирга бериладиган, қонун
ҳужжатларида белгиланган тартибда рўйхатга олинган шакли ҳамда оммавий
ахборотни даврий тарқатишнинг бошқа шакллари оммавий ахборот
воситасидир.

Оммавий ахборот воситалари зиммасида улкан ижтимоий масъулият
мавжуд. Бу улар томонидан тарқатилаётган ахборотларнинг тўғрилиги
ҳисобланади. Ўзбекистон Республикасида оммавий ахборот воситалари эркин
бўлиб, ҳар ким, оммавий ахборот воситаларида чиқиш, ўз фикри ва
эътиқодини ошкора баён этиш ҳуқуқига эгадир.

Давлат оммавий ахборот воситаларининг фаолияти ва ахборотдан
фойдаланиш эркинлигини, мулк ҳуқуқини, давлат органларининг
ғайриқонуний қарорларидан, улар мансабдор шахсларининг ғайриқонуний
ҳаракатларидан (ҳаракатсизлигидан) ҳимоя қилинишини кафолатлайди.
Оммавий ахборот воситаларининг фаолиятига тўсқинлик қилиш ёки
аралашиш тақиқланади.

Оммавий ахборот воситалари қонун ҳужжатларига мувофиқ ахборотни
излаш, олиш, тадқиқ этиш, тарқатиш, ундан фойдаланиш, уни сақлаш
ҳуқуқига эга ҳамда тарқатилаётган ахборотнинг холислиги ва ишончлилиги
учун белгиланган тартибда жавобгар бўлади.

Конституциянинг 67-моддаси ҳамда 2007 йил 5 январда янги таҳрирда
қабул қилинган «Оммавий ахборот воситалари тўғрисида»ги Қонуннинг 7-
моддасига кўра цензурага йўл қўйилмайди.

Эсда тутинг! Цензура – оммавий ахборот воситасида эълон
қилинаётган хабарлар ва материаллар олдиндан келишиб олинишини,
шунингдек уларнинг матни ўзгартирилишини ёки бутунлай нашрдан олиб
қолинишини (эфирга берилмаслигини) талаб қилиш.

4-БОБ. МАЪМУРИЙ-ҲУДУДИЙ ВА ДАВЛАТ ТУЗИЛИШИ.

22-§. Ўзбекистон Республикасининг маъмурий-ҳудудий тузилиши.

Ҳар бир давлат маъмурий-ҳудудий тузилишга эга ҳисобланади.
Давлатнинг маъмурий-ҳудудий тузлиши уни бошқариш учун марказий ва
маҳаллий маъмурий-ҳудудий бирликларга ажратиш шаклини ифодалайди.

Ўзбекистон Республикасининг маъмурий-ҳудудий тузилиши
Конституциянинг XVI бобида ҳамда 1996 йил 30 августда қабул қилинган
«Ўзбекистон Республикасида маъмурий-ҳудудий тузилиш масалаларини ҳал
этиш тартиби тўғрисида»ги Қонунда белгилаб қўйилган.

Ўзбекистон Республикаси қуйидаги маъмурий-ҳудудий бирликлардан
иборат:

вилоятлар;
туманлар;
шаҳарлар;
шаҳарчалар;
қишлоқлар;
овуллар;
Қорақалпоғистон Республикаси.

Маъмурий-ҳудудий бирликларни тугатиш.
Вилоятларни тузиш ва тугатиш Ўзбекистон Республикаси Вазирлар

Маҳкамасининг таклифига мувофиқ Олий Мажлис томонидан амалга
оширилади.

Туманларни тузиш ва тугатиш тегишли вилоят ва Тошкент шаҳри
ҳокимларининг илтимосномасига асосан Ўзбекистон Республикаси Вазирлар
Маҳкамасининг таклифига мувофиқ Олий Мажлис томонидан амалга
оширилади.

Қорақалпоғистон Республикасида туманларни тузиш ва тугатиш
Қорақалпоғистон Республикаси ҳукуматининг таклифига мувофиқ Жўқорғи
Кенгес томонидан Ўзбекистон Республикаси Олий Мажлисининг розилиги
билан амалга оширилади.

Қишлоқлар, овулларни тузиш ва тугатиш тегишли туман
ҳокимларининг илтимосномасига асосан халқ депутатлари вилоят Кенгашлари
томонидан, Қорақалпоғистон Республикасида эса Жўқорғи Кенгес томонидан
амалга оширилади.

Маъмурий-ҳудудий бирликларнинг чегараларини ўзгартириш:
Қорақалпоғистон Республикасининг чегараси фақат унинг розилиги

билан Жўқорғи Кенгес қарорига асосан Олий Мажлис томонидан
ўзгартирилиши мумкин.

Вилоятлар ва туманларнинг чегараларини ўзгартириш тегишли
вилоятлар, Тошкент шаҳри ҳокимларининг илтимосномасига асосан

Ўзбекистон Республикаси Вазирлар Маҳкамасининг таклифига мувофиқ Олий
Мажлис томонидан амалга оширилади.

Қорақалпоғистон Республикасида туманларнинг чегараларини
ўзгартириш тегишли туман ҳокимларининг илтимосномасига асосан
Қорақалпоғистон Республикаси ҳукуматининг таклифига мувофиқ Жўқорғи
Кенгес томонидан амалга оширилади.

Қишлоқлар ва овуллар чегарасини ўзгартириш, аҳоли пунктларини
бирлаштириш тегишли туман ҳокимларининг илтимосномасига асосан халқ
депутатлари вилоят Кенгашлари томонидан, Қорақалпоғистон Республикасида
эса Жўқорғи Кенгес томонидан амалга оширилади.

Вилоятлар, туманлар, шаҳарлар, шаҳарчалар, қишлоқлар, овулларни
тузиш, тугатиш, чегараларини ўзгартириш, маъмурий марказларни кўчириш,
аҳоли пунктларини шаҳар, шаҳарчалар туркумига ўтказиш ҳақидаги қарорлар
Ўзбекистон Республикаси Олий Мажлиси Ахборотномасида эълон қилиниши
шарт.

23-§. Қорақалпоғистон Республикаси.

Ўзбекистон таркибидаги суверен демократик республика.
Қорақалпоғистон Ўзбекистон Республикаси таркибига кирадиган

суверен демократик республика ҳисобланади. Қорақалпоғистон
Республикасининг конституциявий-ҳуқуқий мақоми Ўзбекистон
Республикаси Конституциясининг XVII бобида, Қорақалпоғистон
Республикасининг Конституциясида, Ўзбекистон Республикаси ҳамда
Қорақалпоғистон Республикасининг қонунларида белгиланган.

Қорақалпоғистон Республикасининг суверен республика эканлиги
қуйидагиларда намоён бўлади:

Ўзбекистон Республикаси ва Қорақалпоғистон Республикасининг
Конституцияларида суверен демократик республика эканлиги белгилаб
қўйилган;

суверен республикага хос барча белгиларган эгалиги (Конституция ва
қонунларга эгалиги, давлат ҳокимияти ва бошқарув органларининг
мавжудлиги, ҳудуди, фуқаролари, давлат рамзлари, давлат тили);

Ўзбекистон Республикаси таркибидан Қорақалпоғистон Республикаси
халқининг умумий референдуми асосида ажралиб чиқиш ҳуқуқига эгалиги;

ҳудуди ва чегаралари унинг розилигисиз ўзгартирилиши мумкин
эмаслиги ва ўз маъмурий-ҳудудий тузилиши масалаларини мустақил ҳал
қилиши.

Қорақалпоғистон Республикаси Конституцияси.
Қорақалпоғистон Республикаси ўз Конституциясига эга. Ўзбекистон

Республикаси Конституция 16-моддасининг иккинчи қисми ва Ўзбекистон
Республикасининг янги таҳриридаги «Норматив-ҳуқуқий ҳужжатлар
тўғрисида»ги Қонунининг 7-моддасига кўра Қорақалпоғистон

Республикасининг Конституцияси Ўзбекистон Республикасининг
Конституциясига зид бўлиши мумкин эмас.

Қорақалпоғистон Республикасининг Конституцияси Ўн иккинчи
чақириқ Қорақалпоғистон Республикаси Олий Кенгашининг ўн иккинчи
сессиясида 1993 йил 9 апрелда қабул қилинган.

Қорақалпоғистон Республикаси Конституциясини қабул қилиш, унга
ўзгартиш ва қўшимчалар киритиш Қорақалпоғистон Республикаси Жўқорғи
Кенгесининг мутлақ ваколатлари жумласига киради.

Қорқалпоғистон Республикасининг Конституцияси олти бўлим, 26 боб,
120-моддадан иборат. Қорақалпоғистон Республикаси Конституцияси ўз
тузулиши ва мазмунига кўра Ўзбекистон Республикаси Конституциясига жуда
яқин ҳисобланади. Ўзбекистон Республикаси Конституциясининг 109-моддаси
3-бандига биноан Қорақалпоғистон Республикаси Конституциясининг
Ўзбекистон Республикасининг Конституциясига, Қорақалпоғистон
Республикаси қонунларининг Ўзбекистон Республикасининг қонунларига
мувофиқлиги тўғрисида хулоса беради.

Қорақалпоғистон Республикаси Конституциясининг асосий принциплар
принциплари:

давлат суверенитети;
халқ ҳокимиятчилиги;
конституция ва қонуннинг устунлиги;
қорақалпоғистон республисининг халқаро ва ташқи иқтисодий

алоқалари.

Ўзбекистон Республикаси билан Қорақалпоғистон Республикасининг
ўзаро муносабатлари.

Ўзбекистон Республикаси билан Қорақалпоғистон Республикасининг
ўзаро муносабатлари Ўзбекистон Республикаси ва Қорақалпоғистон
Республикаси ўртасида Ўзбекистон Республикаси Конституцияси доирасида
тузилган шартномалар ва битимлар билан тартибга солинади.

Ўзбекистон Республикаси ва Қорақалпоғистон Республикаси ўртасидаги
низолар муросага келтирувчи воситалар ёрдамида ҳал этилади.

5-БОБ. ДАВЛАТ ҲОКИМИЯТИНИНГ ТАШКИЛ ЭТИЛИШИ.

24-§. Ўзбекистон Республикасининг Олий Мажлиси.

Ўзбекистон Республикаси Конституциясининг 11-моддасига кўра
Ўзбекистон Республикаси давлат ҳокимиятининг тизими – ҳокимиятнинг
қонун чиқарувчи, ижро этувчи ва суд ҳокимиятига бўлиниши принципига
асосланади.

Давлат ҳокимияти органлари тизимида қонун чиқарувчи ҳокимият, яъни
парламент муҳим ўрин тутади. Бунда парламент қонунлар қабул қилиш
орқали жамият ва давлатни бошқаришда иштирок этади. Ўзбекистон
Республикасининг Парламенти – Олий Мажлис олий давлат вакиллик органи
бўлиб, қонун чиқарувчи ҳокимиятни амалга оширади.

Олий Мажлис Ўзбекистон халқининг олий иродасини ифодалайди ва
амалга оширишини таъминлайди. Ўзбекистон Республикаси Олий Мажлиси
икки палатадан иборат.

Қуйи палата Қонунчилик палатаси деб, юқори палата эса Сенат деб
юритилади. Ўзбекистон Республикаси Олий Мажлисининг Қонунчилик
палатаси ва Сенати ваколат муддати беш йил.

Олий Мажлиснинг ушбу ҳар икки палатаси конституциявий-ҳуқуқнинг
алоҳида субъектлари ҳисобланда ва айни пайтда биргаликда ягона орган –
Олий Мажлиснинг ҳуқуқий мақомини намоён этади.

Ўзбекистон Республикасининг Олий Мажлиси Ўзбекистон халқи
номида иш олиб бориш ҳуқуқига эга субъект бўлиши билан бирга қонунлар
қабул қилиш орқали ушбу қонунларда Ўзбекистон халқининг ҳоҳиш-
иродасини ифодалайди. Шунингдек, давлат органларининг, хўжалик
бошқаруви органларининг ҳамда улар мансабдор шахсларининг Ўзбекистон
Республикаси Конституцияси ва қонунларини, Ўзбекистон Республикаси
Олий Мажлиси палаталарининг ва улар органларининг қарорларини, давлат
дастурларини ижро этиш, шунингдек ўз зиммаларига юклатилган вазифалар
ҳамда функцияларни амалга ошириш бўйича назоратни амалга оширади.

Ўзбекистон Республикасининг Олий Мажлисининг ҳуқуқий асослари
қуйидаги ҳужжатарда ифодаланади:

Ўзбекистон Республикаси Конституцияси. Хусусан, Конституциянинг
XVIII бобида «Ўзбекистон Республикаси Олий Мажлиси» деб номаланган;

«Ўзбекистон Республикаси Олий Мажлисининг Қонунчилик палатаси
тўғрисида»ги Конституциявий қонун;

«Ўзбекистон Республикаси Олий Мажлисининг Сенати тўғрисида»ги
Конституциявий қонун;

«Ўзбекистон Республикаси Олий Мажлиси Қонунчилик палатасининг
Регламенти тўғрисида»ги Қонун;

«Ўзбекистон Республикаси Олий Мажлиси Сенатининг Регламенти
тўғрисида»ги Қонун;

«Ўзбекистон Республикаси Олий Мажлисига сайлов тўғрисида»ги
Қонун;

Ўзбекистон Республикасининг «Парламент назорати тўғрисида»ги
Қонун ва бошқа қонунлар.

Кимлар Олий Мажлисининг Қонунчилик палатаси депутати ёки Олий
Мажлисининг Сенати аъзоси бўлиши мумкин.

Сайлов куни йигирма беш ёшга тўлган ҳамда камида беш йил
Ўзбекистон Республикаси ҳудудида доимий яшаётган Ўзбекистон
Республикаси фуқароси Ўзбекистон Республикаси Олий Мажлисининг
Қонунчилик палатаси депутати, шунингдек Ўзбекистон Республикаси Олий
Мажлисининг Сенати аъзоси бўлиши мумкин.

Айни бир шахс бир пайтнинг ўзида Ўзбекистон Республикаси Олий
Мажлисининг Қонунчилик палатаси депутати ва Сенати аъзоси бўлиши
мумкин эмас.

Қуйидаги шахслар депутатликка номзод этиб рўйхатга олинмайди:
содир этган оғир ёки ўта оғир жинояти учун судланганлик ҳолати

тугалланмаган ёхуд судланганлиги олиб ташланмаган фуқаролар;
сайлов кунига қадар сўнгги беш йил мобайнида Ўзбекистон

Республикаси ҳудудида муқим яшамаган фуқаролар;
Ўзбекистон Республикаси Қуролли Кучларининг ҳарбий хизматчилари,

Миллий хавфсизлик хизмати, бошқа ҳарбийлаштирилган бўлинмаларнинг
ходимлари;

диний ташкилотлар ва бирлашмаларнинг профессионал хизматчилари.

Ўзбекистон Республикаси Конституциясининг 78-моддаси, Ўзбекистон
Республикаси Олий Мажлисининг Қонунчилик палатаси тўғрисида»ги
Конституциявий қонунининг 8-моддаси ҳамда «Ўзбекистон Республикаси
Олий Мажлисининг Сенати тўғрисида»ги Конституциявий қонунининг 8-
моддасига кўра Олий Мажлис Қонунчилик палатаси ва Сенатининг
биргаликдаги ваколатлари қуйидагилардан иборат:

Ўзбекистон Республикасининг Конституциясини қабул қилиш, унга
ўзгартиш ва қўшимчалар киритиш;

Ўзбекистон Республикасининг конституциявий қонунларини,
қонунларини қабул қилиш, уларга ўзгартиш ва қўшимчалар киритиш;

Ўзбекистон Республикасининг референдумини ўтказиш тўғрисида ва
уни ўтказиш санасини тайинлаш ҳақида қарор қабул қилиш;

Ўзбекистон Республикаси ички ва ташқи сиёсатининг асосий
йўналишларини белгилаш ҳамда давлат стратегик дастурларини қабул қилиш;

Ўзбекистон Республикаси қонун чиқарувчи, ижро этувчи ҳамда суд
ҳокимияти органларининг тизимини ва ваколатларини белгилаш;

Ўзбекистон Республикаси таркибига янги давлат тузилмаларини қабул
қилиш ва уларнинг Ўзбекистон Республикаси таркибидан чиқиши ҳақидаги
қарорларни тасдиқлаш;

бож, валюта ва кредит ишларини қонун йўли билан тартибга солиш;

Ўзбекистон Республикаси Вазирлар Маҳкамасининг тақдимига биноан
Ўзбекистон Республикасининг Давлат бюджетини қабул қилиш ва унинг
ижросини назорат этиш;

солиқлар ва бошқа мажбурий тўловларни жорий қилиш;
Ўзбекистон Республикасининг маъмурий-ҳудудий тузилиши

масалаларини қонун йўли билан тартибга солиш, чегараларини ўзгартириш;
туманлар, шаҳарлар, вилоятларни ташкил этиш, тугатиш, уларнинг

номини ҳамда чегараларини ўзгартириш;
давлат мукофотлари ва унвонларини таъсис этиш;
Ўзбекистон Республикаси Президентининг вазирликлар, давлат

қўмиталари ва давлат бошқарувининг бошқа органларини тузиш ҳамда
тугатиш тўғрисидаги фармонларини тасдиқлаш;

Ўзбекистон Республикаси Марказий сайлов комиссиясини тузиш;
Ўзбекистон Республикаси Президентининг тақдимига биноан

Ўзбекистон Республикаси Бош вазири номзодини кўриб чиқиш ва тасдиқлаш,
шунингдек мамлакат ижтимоий-иқтисодий ривожланишининг долзарб
масалалари юзасидан Бош вазирнинг ҳисоботларини эшитиш ва муҳокама
қилиш;

Ўзбекистон Республикаси Олий Мажлисининг Инсон ҳуқуқлари бўйича
вакили ва унинг ўринбосарини сайлаш;

Ўзбекистон Республикаси Ҳисоб палатасининг ҳисоботини кўриб
чиқиш;

Ўзбекистон Республикаси Президентининг Ўзбекистон Республикасига
ҳужум қилинганда ёки тажовуздан бир-бирини мудофаа қилиш юзасидан
тузилган шартнома мажбуриятларини бажариш зарурияти туғилганда уруш
ҳолати эълон қилиш тўғрисидаги фармонини тасдиқлаш;

Ўзбекистон Республикаси Президентининг умумий ёки қисман
сафарбарлик эълон қилиш, фавқулодда ҳолат жорий этиш, унинг амал
қилишини узайтириш ёки тугатиш тўғрисидаги фармонларини тасдиқлаш;

халқаро шартномаларни ратификация ва денонсация қилиш;
парламент назоратини ва ушбу Конституцияда назарда тутилган бошқа

ваколатларни амалга ошириш.
Палаталарнинг биргаликдаги ваколатларига кирадиган масалалар, қоида

тариқасида, аввал Ўзбекистон Республикаси Олий Мажлисининг Қонунчилик
палатасида, сўнгра Сенатида кўриб чиқилади.

Ўзбекистон Республикаси Олий Мажлиси Қонунчилик палатаси ва
Сенатининг мажлислари.

Ўзбекистон Республикаси Олий Мажлиси Қонунчилик палатасининг
биринчи мажлиси Қонунчилик палатасига сайловдан кейин икки ойдан
кечиктирмай, Сенатининг биринчи мажлиси эса Сенат таркиб топганидан
кейин бир ойдан кечиктирмай Марказий сайлов комиссияси томонидан
чақирилади.

Ўзбекистон Республикаси Олий Мажлисининг Қонунчилик палатаси
мажлислари сессиялар даврида ўтказилади. Сессия Қонунчилик палатаси
мажлислари ўтказилиши мумкин бўлган давр ҳисобланади. Сессиялар, қоида
тариқасида, сентябрнинг биринчи иш кунидан бошлаб келгуси йилнинг июнь
ойи охирги иш кунига қадар ўтказилади.

Ўзбекистон Республикаси Олий Мажлисининг Сенати мажлислари
заруратга қараб, лекин йилига камида уч марта ўтказилади.

Ўзбекистон Республикаси Олий Мажлиси палаталарининг мажлислари,
агар улар ишида барча депутатлар, сенаторлар умумий сонининг камида ярми
иштирок этаётган бўлса, ваколатли ҳисобланади.

Конституциявий қонунларни қабул қилишда барча депутатлар,
сенаторлар умумий сонининг камида учдан икки қисми иштирок этиши шарт.

Ўзбекистон Республикаси Олий Мажлисининг Қонунчилик палатаси ва
Сенати мажлисларида, шунингдек уларнинг органлари мажлисларида
қуйидагилар иштирок этиши мумкин:

Ўзбекистон Республикаси Президенти;
Бош вазир;
Вазирлар Маҳкамасининг аъзолари;
Конституциявий суд раиси;
Олий суд раиси;
Судьялар олий кенгаши раиси;
Бош прокурор;
Марказий банк Бошқарувининг раиси;
Ўзбекистон Республикаси Олий Мажлисининг Қонунчилик палатаси ва

унинг органлари мажлисларида Сенат Раиси;
Ўзбекистон Республикаси Олий Мажлисининг Сенати ва унинг

органлари мажлисларида Қонунчилик палатаси Спикери.
Ўзбекистон Республикаси Олий Мажлиси Қонунчилик палатаси ва

Сенатининг қўшма мажлислари.
Ўзбекистон Республикаси Олий Мажлисининг Қонунчилик палатаси ва

Сенати қоида тариқасида алоҳида-алоҳида мажлис ўтказади. Аммо қуйидаги
ҳолларда улар қўшма мажлис ўтказадилар:

Ўзбекистон Республикаси Президенти қасамёд қилганда;
Ўзбекистон Республикаси Президенти мамлакат ижтимоий-иқтисодий

ҳаётининг, ички ва ташқи сиёсатининг энг муҳим масалалари юзасидан нутқ
сўзлаганда;

чет давлатларнинг раҳбарлари нутқ сўзлаганда;
палаталарнинг келишувига биноан бошқа масалалар юзасидан.

25-§. Ўзбекистон Республикаси Олий Мажлисининг Қонунчилик
палатаси.

Ўзбекистон Республикаси Олий Мажлисининг Қонунчилик палатаси
Олий Мажлиснинг қуйи палатаси бўлиб, бир юз эллик нафар депутатдан

иборат. Қонунчилик палатаси депутатлари ҳудудий бир мандатли сайлов
округлари бўйича кўппартиявийлик асосида умумий, тенг ва тўғридан-тўғри
сайлов ҳуқуқи асосида яширин овоз бериш йўли билан сайланади.

Қонунчилик палатасининг иши палата барча депутатларининг
профессионал, доимий фаолият кўрсатишига асосланади.

Қонунчилик палатаси ўзининг ваколатларига киритилган масалалар
юзасидан, шунингдек палатанинг ички фаолиятини ташкил этиш масалалари
юзасидан қарорлар қабул қилади.

Қонунчилик палатаси умумсиёсий, ижтимоий-иқтисодий ва бошқа
масалалар юзасидан баёнотлар ва мурожаатлар билан чиқиши мумкин, улар
палатанинг қарори билан расмийлаштирилади.

Қонунчилик палатаси қарорлари, қонунда назарда тутилган ҳолларни
истисно этганда, депутатлар умумий сонининг кўпчилик овози билан қабул
қилинади.

Ўзбекистон Республикаси Конституциясининг 79-моддаси ҳамда
Ўзбекистон Республикаси «Ўзбекистон Республикаси Олий Мажлисининг
Қонунчилик палатаси тўғрисида»ги Конституциявий қонунининг 9-моддасига
асосан Қонунчилик палатасининг мутлақ ваколатларига қуйидагилар киради:

Қонунчилик палатасининг Спикери ва унинг ўринбосарларини,
қўмиталарнинг раислари ва уларнинг ўринбосарларини сайлаш;

Ўзбекистон Республикаси Бош прокурорининг тақдимига биноан
Қонунчилик палатаси депутатини дахлсизлик ҳуқуқидан маҳрум этиш
тўғрисидаги масалаларни ҳал этиш;

Регламентни ҳамда ўз фаолиятини ташкил этиш ва палатанинг ички
тартиб қоидалари билан боғлиқ масалалар юзасидан бошқа қарорларни қабул
қилиш;

сиёсий, ижтимоий-иқтисодий ҳаёт соҳасидаги у ёки бу масалалар
юзасидан, шунингдек давлатнинг ички ва ташқи сиёсати масалалари юзасидан
Қонунчилик палатасининг қарорларини қабул қилиш;

Ўзбекистон Республикаси Бош вазирининг тақдимига биноан
Ўзбекистон Республикаси Вазирлар Маҳкамаси аъзолигига номзодларни
кейинчалик уларни Ўзбекистон Республикаси Президенти томонидан
лавозимларга тасдиқлаш учун кўриб чиқиш ва маъқуллаш киради.

26-§. Ўзбекистон Республикаси Олий Мажлисининг Сенати.

Ўзбекистон Республикаси Олий Мажлисининг юқори палатаси Сенат
ҳисобланади. Сенат Олий Мажлисининг Сенати ҳудудий вакиллик палатаси
бўлиб, юз нафар Сенат аъзоларидан иборат. Сенат аъзолари сенаторлар деб
ҳам юртилади.

Сенаторлар Қорақалпоғистон Республикаси Жўқорғи Кенгеси,
вилоятлар, туманлар ва шаҳарлар давлат ҳокимияти вакиллик органлари
депутатларининг тегишли қўшма мажлисларида мазкур депутатлар орасидан
яширин овоз бериш йўли билан Қорақалпоғистон Республикаси, вилоятлар ва

Тошкент шаҳрининг ҳар бирида олти кишидан сайланади. Қолган ўн олти
нафар сенаторлар фан, санъат, адабиёт, ишлаб чиқариш соҳасида ҳамда давлат
ва жамият фаолиятининг бошқа тармоқларида катта амалий тажрибага эга
бўлган ҳамда алоҳида хизмат кўрсатган энг обрўли фуқаролар орасидан
Ўзбекистон Республикаси Президенти томонидан тайинланади.

Ўзбекистон Республикаси Конституциясининг 80-модда ҳамда
«Ўзбекистон Республикаси Олий Мажлисининг Сенати тўғрисида»ги
Конституциявий қонунининг 9-моддасига асосан Олий Мажлис Сенатининг
мутлақ ваколатларига қуйидагилар киради:

Ўзбекистон Республикаси Олий Мажлисининг Сенати Раисини ва унинг
ўринбосарларини, қўмиталарнинг раислари ва уларнинг ўринбосарларини
сайлаш;

Ўзбекистон Республикаси Президентининг тақдимига биноан
Ўзбекистон Республикаси Конституциявий судини сайлаш;

Ўзбекистон Республикаси Президентининг тақдимига биноан
Ўзбекистон Республикаси Олий судини сайлаш;

Ўзбекистон Республикаси Президентининг тақдимига биноан
Ўзбекистон Республикаси Судьялар олий кенгашининг раисини тайинлаш;

Ўзбекистон Республикаси Президентининг Ўзбекистон Республикаси
Бош прокурори ва Ҳисоб палатаси раисини тайинлаш ҳамда уларни
лавозимидан озод этиш тўғрисидаги фармонларини тасдиқлаш;

Ўзбекистон Республикаси Президентининг Ўзбекистон Республикаси
Миллий хавфсизлик хизмати раисини тайинлаш ва уни лавозимидан озод
этиш тўғрисидаги фармонларини тасдиқлаш;

Ўзбекистон Республикаси Президентининг тақдимига биноан
Ўзбекистон Республикасининг чет давлатлардаги дипломатик ва бошқа
вакилларини тайинлаш ҳамда уларни лавозимидан озод этиш;

Ўзбекистон Республикаси Президентининг тақдимига биноан
Ўзбекистон Республикаси Марказий банки Бошқарувининг раисини тайинлаш
ва уни лавозимидан озод этиш;

Ўзбекистон Республикаси Президентининг тақдимига биноан амнистия
тўғрисидаги ҳужжатларни қабул қилиш;

Ўзбекистон Республикаси Бош прокурорининг тақдимига биноан
Ўзбекистон Республикаси Олий Мажлисининг Сенати аъзосини дахлсизлик
ҳуқуқидан маҳрум этиш тўғрисидаги масалаларни ҳал этиш;

Ўзбекистон Республикаси Бош прокурорининг, Ўзбекистон
Республикаси Марказий банки Бошқаруви раисининг ҳисоботларини эшитиш;

ўз фаолиятини ташкил этиш ва палатанинг ички тартиб қоидалари билан
боғлиқ масалалар юзасидан қарорлар қабул қилиш;

сиёсий, ижтимоий-иқтисодий ҳаёт соҳасидаги у ёки бу масалалар
юзасидан, шунингдек давлат ички ва ташқи сиёсати масалалари юзасидан
қарорлар қабул қилиш киради.

27-§. Қонунчилик ташаббуси ҳуқуқи ва қонунни қабул қилиш
босқичлари.

Маълумки, Ўзбекистон Республикаси Олий Мажлиси палаталарининг
биргаликдаги ваколатларидан бири қонунларни қабул қилиш, уларга ўзгартиш
ва қўшимчалар киритиш ҳисобланади. Бироқ қонунлар қабул қилингунга
қадар ҳам муайян ишлар амалга оширилади. Бунда қонунларнинг лойиҳалари
тайёрланади ва Қонунчилик палатасига киритилади.

Қонун лойиҳалари қонунчилик ташаббуси ҳуқуқи асосида Олий
Мажлиснинг Қонунчилик палатасига киритилади. Қонунчилик ташаббуси
ҳуқуқи Ўзбекистон Республикаси Конституциясининг 83-моддаси Ўзбекистон
Республикасининг «Ўзбекистон Республикаси Олий Мажлисининг
Қонунчилик палатаси тўғрисида»ги Конституциявий қонунининг 27-моддаси
ва «Қонунлар лойиҳаларини тайёрлаш ва Ўзбекистон Республикаси Олий
Мажлисининг Қонунчилик палатасига киритиш тартиби тўғрисида»ги
Қонунининг 3 – 5-моддаларида белгиланган.

Эсда тутинг! Қонунчилик ташаббуси ҳуқуқи – қонун лойиҳасини
Ўзбекистон Республикаси Олий Мажлисининг Қонунчилик палатасига
киритиш ҳуқуқи ҳисобланади.

Қуйидагилар қонунчилик ташаббуси ҳуқуқига эга:
Ўзбекистон Республикасининг Президенти;
ўз давлат ҳокимиятининг олий вакиллик органи орқали

Қорақалпоғистон Республикаси;
Қонунчилик палатаси депутатлари;
Ўзбекистон Республикаси Вазирлар Маҳкамаси;
Ўзбекистон Республикаси Конституциявий суди;
Ўзбекистон Республикаси Олий суди;
Ўзбекистон Республикасининг Бош прокурори.

Қонун лойиҳаси Қонунчилик палатасига киритилаётганда қонунчилик
ташаббуси ҳуқуқи субъекти томонидан қуйидаги ҳужжатлар тақдим
этилиши керак:

қонун лойиҳасининг концепцияси баён қилинган тушунтириш хати;
ўзгартиш ва қўшимчалар киритиш тўғрисидаги, шунингдек қонун

лойиҳаси киритилиши билан боғлиқ қонунларни ўз кучини йўқотган деб
топиш тўғрисидаги қонун лойиҳаси;

ўзгартирилиши, қўшимчалар киритилиши, ўз кучини йўқотган деб
топилиши ёки қабул қилиниши керак бўлган қонуности ҳужжатларининг
рўйхати;

халқаро ҳужжатларнинг ва чет эл мамлакатлари қонун ҳужжатларининг,
Ўзбекистон Республикаси қонун ҳужжатларининг тегишли қоидалари,
Ўзбекистон Республикаси шароитида тегишли халқаро тажриба

қўлланилишининг мақбуллиги тўғрисидаги асосли таклифлар кетма-кет
тартибда кўрсатилган таҳлилий қиёсий жадвал.

моддий харажатлар талаб қилинадиган қонунлар лойиҳалари учун
молиявий-иқтисодий асослар;

давлат даромадларини камайтириш ёки давлат харажатларини
кўпайтиришни, шунингдек Ўзбекистон Республикаси Давлат бюджети
моддалари бўйича ўзгартиришларни назарда тутувчи қонунларнинг
лойиҳалари юзасидан Ўзбекистон Республикаси Вазирлар Маҳкамасининг
хулосаси.

Қонун лойиҳаси Қорақалпоғистон Республикаси Жўқорғи Кенгеси,
Ўзбекистон Республикаси Вазирлар Маҳкамаси, Ўзбекистон Республикаси
Конституциявий суди, Ўзбекистон Республикаси Олий суди томонидан
Қонунчилик палатасига киритилаётганда мазкур органларнинг қонун
лойиҳасини Қонунчилик палатасига киритиш тўғрисидаги тегишли қарори
тақдим этилиши керак.

Қонунни қабул қилиш босқичлари.
Ўзбекистон Республикаси Конституциясининг 84-моддасига кўра қонун

Қонунчилик палатаси томонидан қабул қилиниб, Сенат томонидан
маъқулланиб, Ўзбекистон Республикаси Президенти томонидан имзолангач ва
қонунда белгиланган тартибда расмий нашрларда эълон қилингач, юридик
кучга эга бўлади.

Қонунни қабул қилиш босқичлари қуйидагилардан иборат:
1-босқичда – Олий Мажлиснинг Қонунчилик палатаси томонидан қабул

қилинган қонун қабул қилинган кундан эътиборан ўн кундан кечиктирмай
Ўзбекистон Республикаси Олий Мажлиснинг Сенатига юборилади.

2-босқичда – Олий Мажлиснинг Сенати маъқуллаган қонун
имзоланиши ва эълон қилиниши учун Ўзбекистон Республикаси Президентига
ўн кун ичида юборилади.

3-босқичда – Ўзбекистон Республикаси Президенти томонидан қонун
ўттиз кун ичида имзоланади ва эълон қилинади.

Ўзбекистон Республикаси Олий Мажлисининг Сенати томонидан рад
этилган қонун Ўзбекистон Республикаси Олий Мажлисининг Қонунчилик
палатасига қайтарилади.

Қонунларнинг ва бошқа норматив-ҳуқуқий ҳужжатларнинг матбуотда
эълон қилиниши улар қўлланилишининг мажбурий шартидир.

Юқоридагилардан ташқари қонунни қабул қилишда қуйидаги қоидалар
ҳам белгиланган.

Агар:
– Ўзбекистон Республикаси Олий Мажлисининг Сенати томонидан рад

этилган қонунни қайта кўриб чиқишда Қонунчилик палатаси депутатлар
умумий сонининг учдан икки қисмидан иборат кўпчилик овози билан қонунни
яна маъқулласа, қонун Ўзбекистон Республикаси Олий Мажлиси томонидан
қабул қилинган ҳисобланади ҳамда имзоланиши ва эълон қилиниши учун

Ўзбекистон Республикаси Президентига Қонунчилик палатаси томонидан
юборилади;

– Ўзбекистон Республикаси Олий Мажлисининг Сенати томонидан рад
этилган қонун юзасидан Қонунчилик палатаси ва Сенат юзага келган
келишмовчиликларни бартараф этиш учун Қонунчилик палатаси депутатлари
ва Сенат аъзолари орасидан тенглик асосида келишув комиссиясини тузиши
мумкин. Палаталар келишув комиссияси таклифларини қабул қилганда қонун
одатдаги тартибда кўриб чиқилиши керак;

– Ўзбекистон Республикаси Президенти қонунни ўз эътирозлари билан
Ўзбекистон Республикаси Олий Мажлисига қайтаришга ҳақли.

– Агар қонун аввалги қабул қилинган таҳририда тегишинча Ўзбекистон
Республикаси Олий Мажлисининг Қонунчилик палатаси депутатлари ва
Сенати аъзолари умумий сонининг камида учдан икки қисмидан иборат
кўпчилик овози билан маъқулланса, қонун Ўзбекистон Республикаси
Президенти томонидан ўн тўрт кун ичида имзоланиши ва эълон қилиниши
керак.

28-§. Ўзбекистон Республикасининг Президенти.

Ўзбекистон Республикаси Конституциясининг XIX бобида Ўзбекистон
Республикасининг Президентининг конституциявий-ҳуқуқий мақоми
белгиланган. Ўзбекистон Республикасининг Президенти давлат бошлиғи
сифатида давлат ҳокимияти органларининг келишилган ҳолда ҳамда
ҳамкорликда ва барқарор фаолият юритишини таъминлайди. Ўзбекистон
Республикаси Президенти ўз ваколатларини тўғридан-тўғри халқдан олади.
Шу сабабли у Ўзбекистон халқи номидан иш олиб бориш ҳуқуқига эга.

Ўзбекистон Республикаси Конституциясининг 90-моддасига кўра
қуйидаги талабларга жавоб берган Ўзбекистон Республикаси фуқароси
Ўзбекистон Республикаси Президенти лавозимига сайланиши мумкин:

ўттиз беш ёшдан кичик бўлмаган;
давлат тилини яхши биладиган;
бевосита сайловгача камида 10 йил Ўзбекистон ҳудудида муқим

яшаётган.
Ўзбекистон Республикаси Президентлигига номзод кўрсатиш ҳуқуқига

Ўзбекистон Республикаси Президенти сайлови бўйича сайлов кампанияси
бошланганлиги эълон қилинган кундан камида олти ой олдин Ўзбекистон
Республикаси Адлия вазирлиги томонидан рўйхатга олинган сиёсий партиялар
эгади.

Ўзбекистон Республикасининг Президенти Ўзбекистон
Республикасининг фуқаролари томонидан умумий, тенг ва тўғридан-тўғри
сайлов ҳуқуқи асосида яширин овоз бериш йўли билан беш йил муддатга
сайланади.

Ўзбекистон Республикасининг амалдаги Президенти ўз вазифаларини
бажара олмайдиган ҳолатларда унинг вазифа ва ваколатлари вақтинча

Ўзбекистон Республикаси Олий Мажлиси Сенати Раисининг зиммасига
юклатилади, бунда уч ой муддат ичида, «Ўзбекистон Республикаси
Президенти сайлови тўғрисида»ги Қонунга тўлиқ мувофиқ ҳолда мамлакат
Президенти сайлови ўтказилади.

Ваколати тугаши муносабати билан истеъфога чиққан Президент
умрбод Сенат аъзоси лавозимини эгаллайди.

Ўзбекистон Республикасининг Президенти қуйидаги ваколатларга эга:
фуқароларнинг ҳуқуқлари ва эркинликларига, Ўзбекистон

Республикасининг Конституцияси ва қонунларига риоя этилишининг
кафилидир;

Ўзбекистон Республикасининг суверенитети, хавфсизлиги ва ҳудудий
яхлитлигини муҳофаза этиш, миллий-давлат тузилиши масалаларига доир
қарорларни амалга ошириш юзасидан зарур чора-тадбирлар кўради;

мамлакат ичкарисида ва халқаро муносабатларда Ўзбекистон
Республикаси номидан иш кўради;

музокаралар олиб боради ҳамда Ўзбекистон Республикасининг
шартнома ва битимларини имзолайди, республика томонидан тузилган
шартномаларга, битимларга ва унинг қабул қилинган мажбуриятларига риоя
этилишини таъминлайди;

ўз ҳузурида аккредитациядан ўтган дипломатик ҳамда бошқа
вакилларнинг ишонч ва чақирув ёрлиқларини қабул қилади;

Ўзбекистон Республикасининг чет давлатлардаги дипломатик ва бошқа
вакилларини тайинлаш учун номзодларни Ўзбекистон Республикаси Олий
Мажлисининг Сенатига тақдим этади;

Ўзбекистон Республикаси Олий Мажлисига мамлакат ички ва ташқи
сиёсатини амалга оширишнинг энг муҳим масалалари юзасидан мурожаат
қилиш ҳуқуқига эга;

республика олий ҳокимият ва бошқарув органларининг баҳамжиҳат
ишлашини таъминлайди; вазирликлар, давлат қўмиталари ҳамда давлат
бошқарувининг бошқа органларини Ўзбекистон Республикаси Вазирлар
Маҳкамасининг тақдимига биноан тузади ва тугатади, шу масалаларга доир
фармонларни кейинчалик Ўзбекистон Республикаси Олий Мажлисининг
палаталари тасдиғига киритади;

Сенат Раиси лавозимига сайлаш учун номзодни Ўзбекистон
Республикаси Олий Мажлисининг Сенатига тақдим этади;

Ўзбекистон Республикаси Олий Мажлисининг палаталари кўриб
чиқиши ва тасдиқлаши учун Ўзбекистон Республикаси Бош вазири номзодини
тақдим этади ҳамда уни истеъфога чиққанда, Бош вазирга нисбатан
билдирилган ишончсизлик вотуми Ўзбекистон Республикаси Олий
Мажлисининг палаталари томонидан қабул қилинганда ёхуд қонунда назарда
тутилган бошқа ҳолларда лавозимидан озод қилади;

Ўзбекистон Республикаси Бош вазирининг Ўзбекистон Республикаси
Олий Мажлисининг Қонунчилик палатаси маъқуллаганидан кейин киритилган

тақдимига биноан Ўзбекистон Республикаси Вазирлар Маҳкамаси аъзоларини
тасдиқлайди ва лавозимларидан озод қилади;

Ўзбекистон Республикаси Бош прокурори ва Ҳисоб палатаси раисини
тайинлайди ва уларни лавозимидан озод қилади, кейинчалик бу масалаларни
Ўзбекистон Республикаси Олий Мажлисининг Сенати тасдиғига киритади;

Ўзбекистон Республикаси Олий Мажлисининг Сенатига Ўзбекистон
Республикаси Конституциявий суди, Ўзбекистон Республикаси Олий суди
таркибларига, шунингдек Ўзбекистон Республикаси Судьялар олий
кенгашининг раиси, Ўзбекистон Республикаси Марказий банки
Бошқарувининг раиси лавозимларига номзодларни тақдим этади;

Ўзбекистон Республикаси Судьялар олий кенгашининг тақдимига
биноан вилоятлар ва Тошкент шаҳар судлари раислари ва раис
ўринбосарларини, Ўзбекистон Республикаси Ҳарбий суди раисини
тайинлайди ва лавозимларидан озод этади; Ўзбекистон Республикаси
Судьялар олий кенгашининг аъзоларини қонунга мувофиқ тасдиқлайди;

Ўзбекистон Республикаси Бош вазирининг тақдимига биноан вилоятлар
ҳокимларини ҳамда Тошкент шаҳар ҳокимини қонунга мувофиқ тайинлайди
ҳамда лавозимидан озод этади. Конституцияни, қонунларни бузган ёки ўз
шаъни ва қадр-қимматига доғ туширадиган хатти-ҳаракат содир этган туман
ва шаҳар ҳокимларини Президент ўз қарори билан лавозимидан озод этишга
ҳақли;

республика давлат бошқаруви органларининг ва ҳокимларнинг қабул
қилган ҳужжатларини улар қонун ҳужжатлари нормаларига номувофиқ бўлган
ҳолларда тўхтатади, бекор қилади; Ўзбекистон Республикаси Вазирлар
Маҳкамаси мажлисларида раислик қилишга ҳақли;

Ўзбекистон Республикасининг қонунларини имзолайди ва эълон қилади;
қонунга ўз эътирозларини илова этиб, уни такроран муҳокама қилиш ва овозга
қўйиш учун Ўзбекистон Республикаси Олий Мажлисига қайтаришга ҳақли;

Ўзбекистон Республикасига ҳужум қилинганда ёки тажовуздан бир-
бирини мудофаа қилиш юзасидан тузилган шартнома мажбуриятларини
бажариш зарурияти туғилганда уруш ҳолати эълон қилади ва қабул қилган
қарорини уч кун ичида Ўзбекистон Республикаси Олий Мажлиси
палаталарининг тасдиғига киритади;

фавқулодда вазиятлар (реал ташқи хавф, оммавий тартибсизликлар,
йирик ҳалокат, табиий офат, эпидемиялар) юз берган тақдирда фуқароларнинг
хавфсизлигини таъминлашни кўзлаб, Ўзбекистон Республикасининг бутун
ҳудудида ёки унинг айрим жойларида фавқулодда ҳолат жорий этади ва қабул
қилган қарорини уч кун ичида Ўзбекистон Республикаси Олий Мажлисининг
палаталари тасдиғига киритади. Фавқулодда ҳолат жорий этиш шартлари ва
тартиби қонун билан белгиланади;

Ўзбекистон Республикаси Қуролли Кучларининг Олий Бош қўмондони
ҳисобланади, Қуролли Кучларнинг олий қўмондонларини тайинлайди ва
вазифасидан озод қилади, олий ҳарбий унвонлар беради;



117

Ўзбекистон Республикасининг орденлари, медаллари ва ёрлиғи билан
мукофотлайди, Ўзбекистон Республикасининг малакавий ва фахрий
унвонларини беради;

Ўзбекистон Республикасининг фуқаролигига ва сиёсий бошпана
беришга оид масалаларни ҳал этади;

амнистия тўғрисидаги ҳужжатларни қабул қилиш ҳақида Ўзбекистон
Республикаси Олий Мажлисининг Сенатига тақдимнома киритади ва
Ўзбекистон Республикасининг судлари томонидан ҳукм қилинган шахсларни
афв этади;

Миллий хавфсизлик хизмати раисини тайинлайди ва лавозимидан озод
этади, кейинчалик шу масалаларга доир фармонларни Ўзбекистон
Республикаси Олий Мажлисининг Сенати тасдиғига киритади;

ушбу Конституция ва Ўзбекистон Республикасининг қонунларида
назарда тутилган бошқа ваколатларни амалга оширади.

Ўзбекистон Республикаси Конституциясида Ўзбекистон
Республикасининг Президенти билан боғлиқ яна қуйидаги нормалар мавжуд:

 Президент ўз ваколатларини бажаришни давлат идораларига ёки
мансабдор шахсларга топширишга ҳақли эмас.

 Ўзбекистон Республикасининг Президенти Конституцияга ва
қонунларга асосланиб ҳамда уларни ижро этиш юзасидан республиканинг
бутун ҳудудида мажбурий кучга эга бўлган фармонлар, қарорлар ва
фармойишлар чиқаради.

Ўзбекистон Республикаси Президентининг фармонлари ва қарорлари
қонун ости ҳужжатлари ҳисобланади.

 Ўзбекистон Республикасининг амалдаги Президенти ўз
вазифаларини бажара олмайдиган ҳолатларда унинг вазифа ва ваколатлари
вақтинча Ўзбекистон Республикаси Олий Мажлиси Сенати Раисининг
зиммасига юклатилади, бунда уч ой муддат ичида, «Ўзбекистон Республикаси
Президенти сайлови тўғрисида»ги Қонунга тўлиқ мувофиқ ҳолда мамлакат
Президенти сайлови ўтказилади.

 Ваколати тугаши муносабати билан истеъфога чиққан Президент
умрбод Сенат аъзоси лавозимини эгаллайди.

29-§. Вазирлар Маҳкамаси.

Вазирлар Маҳкамасининг мақоми ва ваколатлари.
Маълумки, Ўзбекистон Республикаси Конституциясининг 11-моддасига

кўра Ўзбекистон Республикаси давлат ҳокимиятининг тизими ҳокимиятнинг
қонун чиқарувчи, ижро этувчи ва суд ҳокимиятига бўлиниши принципига
асосланади. Ижро этувчи ҳокимият ўз моҳятига кўра қонун чиқарувчи
ҳокимият томонидан қабул қилинган қонунларнинг ижросини таъминлашга

хизмат қилади. Ҳар давлатда ўзига хос ижро этувчи ҳокимият тизими
шакллантирилади.

Ўзбекистон Республикасининг Вазирлар Маҳкамаси – Ўзбекистон
Республикасининг Ҳукумати, Ўзбекистон Республикасининг ижро этувчи
ҳокимият органи ҳисобланади.

Вазирлар Маҳкамаси коллектив орган сифатида ўз фаолиятини
қуйидаги принциплар асосида амалга оширади:

Коллегиаллик;
демократия ва қонунийлик;
Ўзбекистон Республикасида яшовчи барча миллат ва элатларнинг

манфаатларини ҳисобга олиш.
Вазирлар Маҳкамаси ўз фаолиятида Ўзбекистон Республикаси Олий

Мажлиси ва Ўзбекистон Республикаси Президенти олдида жавобгар
ҳисобланади.

Вазирлар Маҳкамасининг ҳуқуқий асослари қуйидаги ҳужжатларда
белгиланган:

Ўзбекистон Республикасининг Конституцияси;
Ўзбекистон Республикасининг 2003 йил 29 августда янги таҳрирда

қабул қилинган “Ўзбекистон Республикаси Вазирлар Маҳкамаси тўғрисида”ги
Қонуни;

Ўзбекистон Республикасининг Вазирлар Маҳкамасининг фаолиятига
оид бошқа қонунлар;

Вазирлар Маҳкамасининг ўзи томонидан қабул қилинган ҳужжатлар.

Вазирлар Маҳкамасининг ваколатларига қуйидагилар киради:
самарали иқтисодий, ижтимоий, молиявий, пул-кредит сиёсати

юритилиши, фан, маданият, таълим, соғлиқни сақлашни ҳамда
иқтисодиётнинг ва ижтимоий соҳанинг бошқа тармоқларини ривожлантириш
бўйича дастурлар ишлаб чиқилиши ва амалга оширилиши учун жавобгар
бўлади;

фуқароларнинг иқтисодий, ижтимоий ва бошқа ҳуқуқлари ҳамда
қонуний манфаатларини ҳимоя қилиш бўйича чора-тадбирларни амалга
оширади;

давлат ва хўжалик бошқаруви органлари ишини мувофиқлаштиради ва
йўналтиради, уларнинг фаолияти устидан қонунда белгиланган тартибда
назоратни таъминлайди;

Ўзбекистон Республикаси қонунлари, Олий Мажлис қарорлари,
Ўзбекистон Республикаси Президентининг фармонлари, қарорлари ва
фармойишлари ижросини таъминлайди;

Ўзбекистон Республикаси Олий Мажлисига ҳар йили мамлакат
ижтимоий-иқтисодий ҳаётининг энг муҳим масалалари юзасидан маърузалар
тақдим этади;

Конституция ва Ўзбекистон Республикаси қонунларида назарда
тутилган бошқа ваколатларни амалга оширади.

Вазирлар Маҳкамаси конституциявий нормалар доирасида ва амалдаги
қонун ҳужжатларига мувофиқ Ўзбекистон Республикасининг бутун
ҳудудидаги барча органлар, корхоналар, муассасалар, ташкилотлар, мансабдор
шахслар ва фуқаролар томонидан бажарилиши мажбурий бўлган қарорлар ва
фармойишлар чиқаради.

Вазирлар маҳкамасининг таркиби ва уни шакллантириш.
Ўзбекистон Республикаси Вазирлар Маҳкамаси унинг аъзоларидан

иборат. Қуйидагилар Вазирлар Маҳкамасининг аъзолари ҳисобланади:
Ўзбекистон Республикаси Бош вазири;
Ўзбекистон Республикаси Бош вазириинг ўринбосарлари;
Вазирлар;
давлат қўмиталарининг раислари;
Қорақалпоғистон Республикаси ҳукуматининг бошлиғи (ўз лавозими

бўйича).
Вазирлар Маҳкамаси таркибини шакллантиришнинг муайян тартиби

мавжуд.
Вазирлар Маҳкамаси таркиби қуйидагича шакллантирилади:
Биринчи босқичда Ўзбекистон Республикаси Бош вазири тайинланади.
Бунда:
 Ўзбекистон Республикаси Олий Мажлисининг Қонунчилик

палатасига сайловда энг кўп депутатлик ўринларини олган сиёсий партия ёки
тенг миқдордаги энг кўп депутатлик ўринларини қўлга киритган бир неча
сиёсий партия томонидан Ўзбекистон Республикаси Президентига Ўзбекистон
Республикаси Бош вазири номзоди тақдим этилади;

 Ўзбекистон Республикаси Президенти тақдим этилган Бош вазир
лавозимига номзодни кўриб чиққанидан кейин ўн кун муддат ичида уни
Ўзбекистон Республикаси Олий Мажлиси палаталарининг кўриб чиқиши ва
тасдиқлаши учун таклиф этади;

 Бош вазир лавозимига номзод Ўзбекистон Республикаси Олий
Мажлисида унинг номзоди кўриб чиқилаётганда ва тасдиқланаётганда
Вазирлар Маҳкамасининг яқин муддатга ва узоқ истиқболга мўлжалланган
ҳаракат дастурини тақдим этади;

 Бош вазир номзоди унинг учун тегишинча Ўзбекистон
Республикаси Олий Мажлисининг Қонунчилик палатаси депутатлари ва
Сенати аъзолари умумий сонининг ярмидан кўпи томонидан овоз берилган
тақдирда тасдиқланган ҳисобланади.

Иккинчи босқичда Вазирлар Маҳкамаси қолган аъзолари
шакллантирилади.

Бунда Ўзбекистон Республикаси Вазирлар Маҳкамасининг аъзолари
Бош вазирнинг Ўзбекистон Республикаси Олий Мажлисининг Қонунчилик
палатаси маъқуллаганидан кейин киритилган тақдимига биноан Ўзбекистон
Республикаси Президенти томонидан тасдиқланади.

Ўзбекистон Республикаси Бош вазири:

Вазирлар Маҳкамаси фаолиятини ташкил этади ва унга раҳбарлик
қилади, унинг самарали ишлаши учун шахсан жавобгар бўлади;

Вазирлар Маҳкамасининг мажлисларида раислик қилади, унинг
қарорларини имзолайди;

халқаро муносабатларда Ўзбекистон Республикаси Вазирлар Маҳкамаси
номидан иш кўради;

Ўзбекистон Республикаси қонунларида назарда тутилган бошқа
вазифаларни бажаради.

Бош вазир Ўзбекистон Республикаси Президенти томонидан қуйидаги
ҳолларда лавозимидан озод этилади:

Бош вазирнинг истеъфога чиқиш тўғрисидаги аризасига биноан;
Бош вазир ўз ваколатларини бажариши мумкин бўлмай қолган тақдирда;
Вазирлар Маҳкамаси таркибида унинг нормал фаолиятига таҳдид

солувчи ҳал қилиб бўлмайдиган ихтилофлар юз берганда, шунингдек
Вазирлар Маҳкамаси бир неча марта Ўзбекистон Республикасининг
Конституциясига, қонунларига, Ўзбекистон Республикаси Президентининг
фармонлари, қарорлари ва фармойишларига зид қарорлар қабул қилган
тақдирда;

Ўзбекистон Республикаси Олий Мажлисининг Қонунчилик
палатасидаги сиёсий партиялар фракцияларининг Ўзбекистон Республикаси
Президенти кўриб чиқиши учун тақдим этган ташаббусига биноан. Агар зарур
асосларга эга бўлган бундай ташаббусни Ўзбекистон Республикаси Олий
Мажлисининг Қонунчилик палатасидаги сиёсий партиялар етакчи
фракциялари қўллаб-қувватласа ҳамда мазкур ташаббус Ўзбекистон
Республикаси Президенти томонидан Ўзбекистон Республикаси Олий
Мажлисининг Қонунчилик палатаси ва Сенатида овозга қўйилганда
тегишинча Ўзбекистон Республикаси Олий Мажлисининг Қонунчилик
палатаси депутатлари ва Сенати аъзолари умумий сони учдан икки қисмидан
кўпроғининг овозини олса, Ўзбекистон Республикаси Президенти Бош
вазирни лавозимидан озод этиш тўғрисида қарор қабул қилади.

Ўзбекистон Республикаси Олий Мажлиси палаталари томонидан қабул
қилинган Бош вазирга нисбатан ишончсизлик вотуми билдирилган тақдирда.

Бош вазирнинг лавозимидан озод этилиши бир вақтнинг ўзида
Ўзбекистон Республикаси Ҳукуматининг истеъфога чиқишига сабаб бўлади.

Бош вазирга нисбатан ишончсизлик вотуми билдириш.
Бош вазирни лавозимидан озод этиш асосларидан бири унга нисбатан

ишончсизлик вотуми билдириш ҳисобланади. «Вотум» сўзи (лотинча
«votum») ўзбек тилида «фикр», «истак» деган маъноларни англатади.

Ўзбекистон Республикаси Бош вазири ва Ўзбекистон Республикаси
Олий Мажлисининг Қонунчилик палатаси ўртасида зиддиятлар доимий тус
олган ҳолда Қонунчилик палатаси депутатлари умумий сонининг камида
учдан бир қисми томонидан Ўзбекистон Республикаси Президенти номига
расман киритилган таклиф бўйича Ўзбекистон Республикаси Олий Мажлиси

палаталарининг қўшма мажлиси муҳокамасига Бош вазирга нисбатан
ишончсизлик вотуми билдириш ҳақидаги масала киритилади.

Бош вазирга нисбатан ишончсизлик вотуми тегишинча Ўзбекистон
Республикаси Олий Мажлисининг Қонунчилик палатаси депутатлари ва
Сенати аъзолари умумий сонининг камида учдан икки қисми овоз берган
тақдирда қабул қилинган ҳисобланади. Бундай ҳолатда Ўзбекистон
Республикаси Президенти Бош вазирни лавозимидан озод этиш тўғрисида
қарор қабул қилади. Бунда Ўзбекистон Республикаси Вазирлар
Маҳкамасининг бутун таркиби Бош вазир билан бирга истеъфога чиқади.

Янги Бош вазир номзоди Ўзбекистон Республикаси Президенти
томонидан Ўзбекистон Республикаси Олий Мажлисининг Қонунчилик
палатасидаги барча сиёсий партиялар фракциялари билан тегишли
маслаҳатлашувлар ўтказилганидан сўнг Ўзбекистон Республикаси Олий
Мажлисининг палаталарига кўриб чиқиш ва тасдиқлашга тақдим қилиш учун
таклиф этилади.

Олий Мажлис томонидан Бош вазир лавозимига номзод икки марта рад
этилган тақдирда Ўзбекистон Республикаси Президенти Бош вазир
вазифасини бажарувчини тайинлайди ва Ўзбекистон Республикаси Олий
Мажлисини тарқатиб юборади.

30-§. Маҳаллий давлат ҳокимияти асослари.

Маҳаллий ҳокимият органларининг мақоми ва ваколатлари.
Конституциявий ҳуқуқнинг ижро этувчи ҳокимият органлари тизимига

кирувчи субъектларидан бири маҳаллий давлат ҳокимият оргалари
ҳисобланади. Маҳаллий давлат ҳокимият органлари ўз номи билан
республикамизнинг ҳудудларда, маҳаллий миқёсда ташкил этилади ва
фаолият юритади ҳамда улар маҳаллий аҳамиятга молик барча масалаларни
умумдавлат манфаатлари ҳамда тегишли ҳудудида яшаётган фуқароларнинг
манфаатларидан келиб чиққан ҳолда ҳал этадилар ва Ўзбекистон
Республикасининг қонунларини, Президент фармонларини, юқори давлат
идораларининг қарорларини амалга оширадилар.

Эсда тутинг! Маҳаллий давлат ҳокимияти органлари – маҳаллий
вакиллик ва маҳаллий ижроия тизимини ўзида мужассамлаштирган бўлиб,
вилоятлар, туманлар ва шаҳарларда халқ депутатлари Кенгашлари ва
ҳокимиятлар (ҳокимлик ижроия аппарати)дан иборат.

Вилоятлар, туманлар ва шаҳарларда (туманга бўйсунадиган
шаҳарлардан ташқари) ҳокимлар бошчилик қиладиган халқ депутатлари
Кенгашлари ҳокимиятнинг вакиллик органлари бўлиб, улар давлат ва
фуқароларнинг манфаатларини кўзлаб ўз ваколатларига тааллуқли
масалаларни ҳал этадилар.

Халқ депутатлари Кенгашлари ва ҳокимларнинг ваколат муддати – 5
йил.

Маҳаллий ҳокимият органлари ихтиёрига қуйидагилар киради:
қонунийликни, ҳуқуқий-тартиботни ва фуқароларнинг хавфсизлигини

таъминлаш;
ҳудудларни иқтисодий, ижтимоий ва маданий ривожлантириш;
маҳаллий бюджетни шакллантириш ва уни ижро этиш, маҳаллий

солиқлар, йиғимларни белгилаш, бюджетдан ташқари жамғармаларни ҳосил
қилиш;

маҳаллий коммунал хўжаликка раҳбарлик қилиш;
атроф-муҳитни муҳофаза қилиш;
фуқаролик ҳолати актларини қайд этишни таъминлаш;
норматив ҳужжатларни қабул қилиш ҳамда Ўзбекистон Республикаси

Конституциясига ва Ўзбекистон Республикаси қонунларига зид келмайдиган
бошқа ваколатларни амалга ошириш.

Маҳаллий давлат ҳокимият органлари фаолиятининг ҳуқуқий асослари
қуйидагилардан иборат:

Ўзбекистон Республикасининг Конституцияси. Хусусан,
Конституциянинг XXI бобида маҳаллий давлат ҳокимияти асослари
белгиланган;

Ўзбекистон Республикасининг 1993 йил 2 сентябрда қабул қилинган
«Маҳаллий давлат ҳокимияти тўғрисида»ги Қонуни;

маҳаллий давлат ҳокимияти органларининг ваколатларини белгиловчи
бошқа қонунлар;

Ўзбекистон Республикаси Президентининг ҳужжатлари;
Ўзбекистон Республикаси Вазирлар Маҳкамаснинг қарорлари;
маҳаллий давлат ҳокимияти органларининг тегишли қарорлари.

Маҳаллий давлат ҳокимият органларининг тузулиши:
Маҳаллий давлат ҳокимияти органлари маҳаллий вакиллик ва маҳаллий

ижроия тизимидан иборат.
вилоятлар, туманлар ва шаҳарларда (туманга бўйсунадиган шаҳарлардан

ташқари) халқ депутатлари Кенгашлари давлат ҳокимиятининг – вакиллик
органлари ҳисобланади.

вилоят, туман, шаҳар ҳокимиятлари (ҳокимлик ижроия аппарати)
маҳаллий ижроия ҳокимияти бўлиб, уларга ҳоким бошчилик қилади.

Халқ депутатлари кенгашлари.
Халқ депутатлари вилоят, туман, шаҳар Кенгаши депутатлари сони

Ўзбекистон Республикасининг 1994 йил 5 майдаги «Халқ депутатлари вилоят,
туман ва шаҳар кенгашларига сайлов тўғрисида»ги қонунининг 7-моддасига
кўра тегишли ҳудуд аҳолисининг (шу жумладан, сайловчиларнинг) сони,
ҳудудни ва бошқа маҳаллий шароитларни инобатга олган ҳолда ҳудудий

сайлов округлари миқдори доирасида халқ депутатлари вилоят ва Тошкент
шаҳар Кенгашларида олтмиштагача, халқ депутатлари туман ва шаҳар
Кенгашларида эса, ўттизтагача бўлиши мумкин.

Халқ депутатлари вилоят, туман, шаҳар Кенгашлари коллегиал орган
бўлганлиги учун уларнинг асосий иш шакли сессия ҳисобланади. Халқ
депутатлари вилоят, туман, шаҳар Кенгашининг сессиялари тегишли ҳоким,
ҳоким йўқлигида эса унинг ўринбосарларидан бири томонидан заруратга
қараб бироқ, йилига камида икки марта чақирилади. Сессия, шунингдек, халқ
депутатлари тегишли Кенгаши депутатлари камида учдан икки қисмининг
ташаббусига биноан ҳам чақирилиши мумкин. Кенгаш сессиясини чақириш
тўғрисидаги қарордан депутатлар сессия очилишидан камида етти кун олдин
хабардор қилинади.

Маҳаллий ижроия ҳокимияти.
Вилоят, туман, шаҳар ҳокимиятлари (ҳокимлик ижроия аппарати)

маҳаллий ижроия ҳокимияти бўлиб, уларга ҳоким бошчилик қилади. Ҳоким
Ўзбекистон Республикаси Вазирлар Маҳкамаси белгилайдиган миқдорда
биринчи ўринбосар ва ўринбосарларга эга бўлади.

Маҳаллий ижроия ҳокимияти органлари (ҳокимликлар) бошқармалар,
бўлимлар ва бошқа бўлинмалардан иборат бўлиб, уларнинг тузилиши, уларни
ташкил этиш тартиби ва фаолияти Ўзбекистон Республикаси Вазирлар
Маҳкамаси тасдиқлайдиган тегишли низомлар билан белгиланади.

Вилоят ва Тошкент шаҳар ҳокимининг биринчи ўринбосари ҳамда
ўринбосарлари ҳоким томонидан Ўзбекистон Республикасининг Президенти
билан келишилган ҳолда лавозимига тайинланади ва лавозимидан озод
этилади, бу хусусда қабул қилинган қарор тегишли халқ депутатлари
Кенгашининг тасдиғига киритилади.

Туман, шаҳар ҳокимининг ўринбосарлари тегишли ҳоким томонидан
юқори турувчи ҳоким билан келишилган ҳолда лавозимга тайинланади ва
лавозимидан озод этилади, бу хусусда қабул қилинган қарор туман, шаҳар
халқ депутатлари Кенгашининг тасдиғига киритилади.

Шаҳардаги туман, туманга бўйсунувчи шаҳар ҳокимининг ўринбосарлари
тегишли ҳоким томонидан юқори турувчи ҳоким билан келишилган ҳолда
лавозимга тайинланади ва лавозимидан озод этилади.

Ҳокимнинг ўринбосарлари ҳоким томонидан белгиланган вазифалар
тақсимотига мувофиқ иш бажарадилар. Ҳоким йўқлигида ёки у зиммасидаги
вазифаларни бажариш имкониятига эга бўлмаган тақдирда, унинг
ваколатларини биринчи ўринбосар ёки ҳокимнинг топшириғига биноан унинг
ўринбосарларидан бири бажаради.

Ҳоким, унинг ўринбосарлари, ҳокимликнинг бошқа ходимлари ва
маҳаллий давлат ҳокимияти органларининг мансабдор шахслари бошқа ҳақ
тўланадиган лавозимларни эгаллашлари мумкин эмас.

31-§. Фуқароларнинг ўзини ўзи бошқариш органлари.

Фуқароларнинг ўзини ўзи бошқариш органларининг мақоми ва ҳуқуқий
асослари.

Мамлакатимиз аҳолисининг турмуш тарзида қадим замонлардаёқ
маҳаллалар муҳим ўрин тутган. Бунда умумий масалалар ўзаро
ҳамжиҳатликда ҳал этилган. Бугун ҳам тўй ва маъракалар, ҳашарлар, турли
байрамлар ва сайиллар маҳалла аҳлисиз ўтмайди. Шахснинг маънавий-
тарбиявий камолотида ҳам у ўсиб улғайган маҳалла асосий ўрин тутади. «Бир
болага етти маҳалла ота-она» деган нақл ҳам бежиз айтилмаган.

Тарихан минг йиллар давомида таркиб топган маҳалла яхши
қўшничиликни, ҳурмат ва инсонпарварликни тарбиялашда, ижтимоий ҳимоя
масалаларини ҳал этишда муҳим рол ўйнаб келган. Халқ тили билан айтганда,
маҳаллада инсонлар «бир тан, бир жон» бўлиб яшайди. Маҳалла руҳи
юртдошларимиз ҳаётига, қалбига сингиб кетган. Мамлакатимиз аҳолисининг
асосий қисми ҳам бугунги кунда маҳалла ва қишлоқларда истиқомат қилади.
Аҳоли бандлигини таъминлаш, кам таъминланган ва боқувчисини йўқотган
оилалар, ёрдамга муҳтож ёлғиз қариялар, имконияти чекланганларни
ижтимоий ҳимоя қилиш масаласи ҳам айнан маҳаллаларда ўз ечимини топади.

Эсда тутинг! Шаҳарча, қишлоқ ва овулларда, шунингдек улар
таркибидаги маҳаллаларда ҳамда шаҳарлардаги маҳаллаларда фуқароларнинг
йиғинлари ўзини ўзи бошқариш органлари ҳисобланади.

Фуқароларнинг ўзини ўзи бошқариш органлари давлат ҳокимияти
органлари тизимига кирмайди ва қонун ҳужжатлари билан берилган ўз
ваколатларини тегишли ҳудуд доирасида амалга оширади.

Фуқароларнинг ўзини ўзи бошқариш органлари фаолиятининг ҳуқуқий
асослари қуйидагилардан иборат:

Ўзбекистон Республикасининг Конституцияси 105-моддаси;
Ўзбекистон Республикасининг 2013 йил 22 апрелда янги таҳрирда қабул

қилинган «Фуқароларнинг ўзини ўзи бошқариш органлари тўғрисида»ги
Қонуни;

Ўзбекистон Республикасининг 2018 йил 15 октябрда қабул қилинган
«Фуқаролар йиғини раиси (оқсоқоли) сайлови тўғрисида»ги Қонуни;

Ўзбекистон Республикасининг фуқароларнинг ўзини ўзи бошқариш
органлари фаолиятига оид бошқа қонунлари;

Ўзбекистон Республикаси Президентининг фуқароларнинг ўзини ўзи
бошқариш органлари фаолиятига оид ҳужжатлари;

Ўзбекистон Республикаси Вазирлар Маҳкамасининг фуқароларнинг
ўзини ўзи бошқариш органлари фаолиятига оид ҳужжатлари.

Фуқароларнинг ўзини ўзи бошқариш органлари фаолиятининг асосий
принциплари қуйидагилардан иборат:

қонунийлик;
инсон ҳуқуқлари, эркинликлари ва қонуний манфаатларининг

устуворлиги;

демократизм;
ошкоралик;
ижтимоий адолат;
маҳаллий аҳамиятга молик масалаларни ҳал этишда мустақиллик;
жамоатчилик асосидаги ўзаро ёрдам;
ижтимоий шериклик;
маҳаллий урф-одатлар ва анъаналарни ҳисобга олиш.

6-БОБ. ЎЗБЕКИСТОН РЕСПУБЛИКАСИНИНГ СУД
ҲОКИМИЯТИ.

32-§. Суд ҳокимиятининг мақоми ва ваколатлари.

Ўзбекистон Республикасининг XXII бобида суд ҳокимиятининг ҳуқуқий
асослари белгиланган. Судлар ҳокимиятнинг мустақил тармоқларидан бири
бўлиб, унинг асосий вазифалари фуқароларнинг ҳуқуқ ва эркинликларини,
корхоналар, муассасалар ва ташкилотларнинг ҳуқуқлари ҳамда қонун билан
қўриқланадиган манфаатларини суд йўли билан ҳимоя қилиш, адолатни қарор
топтириш ҳисобланади.

Ўзбекистон Республикасида суд ҳокимияти қонун чиқарувчи ва ижро
этувчи ҳокимиятлардан, сиёсий партиялардан, бошқа жамоат
бирлашмаларидан мустақил ҳолда иш юритади.

Судьялар мустақилдирлар, фақат қонунга бўйсунадилар. Судьяларнинг
одил судловни амалга ошириш борасидаги фаолиятига бирон-бир тарзда
аралашишга йўл қўйилмайди ва бундай аралашув қонунга мувофиқ
жавобгарликка сабаб бўлади.

Ўзбекистон Республикасида суд ҳокимияти қонун чиқарувчи ва ижро
этувчи ҳокимиятлардан, сиёсий партиялардан, бошқа жамоат
бирлашмаларидан мустақил ҳолда иш юритади.

Судлар фаолиятининг ҳуқуқий асослари қуйидагиларда белгиланган:
Ўзбекистон Республикасининг Конституцияси;
Ўзбекистон Республикасининг «Судлар тўғрисида»ги Қонуни;
Ўзбекистон Республикасининг «Ўзбекистон Республикасининг

Конституциявий суди тўғрисида»ги Қонуни;
Ўзбекистон Республикасининг судлар фаолиятига оид бошқа қонунлари.

Ўзбекистон Республикасида суд тизими қуйидагилардан иборат:
Ўзбекистон Республикаси Конституциявий суди;
Ўзбекистон Республикаси Олий суди;
ҳарбий судлар;
Қорақалпоғистон Республикаси фуқаролик ишлари бўйича суди,

фуқаролик ишлари бўйича вилоятлар ва Тошкент шаҳар судлари;
Қорақалпоғистон Республикаси жиноят ишлари бўйича суди, жиноят

ишлари бўйича вилоятлар ва Тошкент шаҳар судлари;
Қорақалпоғистон Республикаси, вилоятлар ва Тошкент шаҳар иқтисодий

судлари;
Қорақалпоғистон Республикаси, вилоятлар ва Тошкент шаҳар маъмурий

судлари;
фуқаролик ишлари бўйича туманлараро, туман (шаҳар) судлари;
жиноят ишлари бўйича туман (шаҳар) судлари;
туманлараро, туман (шаҳар) иқтисодий судлари;
туман (шаҳар) маъмурий судлари.

Судларнинг тузилиши.
Ўзбекистон Республикасида судлар муайян тизимга эга бўлиб

қуйидагича тузилишга эга:
Ўзбекистон Республикаси Олий суди – фуқаролик, жиноий, иқтисодий

ва маъмурий суд ишларини юритиш соҳасида суд ҳокимиятининг олий
органи;

Қорақалпоғистон Республикаси суди, вилоят суди, Тошкент шаҳар суди
– жиноят, фуқаролик, иқтисодий ва маъмурий ишлар бўйича судлардан
иборат;

туманлараро, туман (шаҳар) судлари – фуқаролик ишлари бўйича
туманлараро, туман (шаҳар) судлари, жиноят ишлари бўйича туман (шаҳар)
судлари, туманлараро, туман (шаҳар) иқтисодий судлари ҳамда туман (шаҳар)
маъмурий судларидан иборат;

ҳарбий судлар – Ўзбекистон Республикаси ҳарбий суди ва ҳудудий
ҳарбий судлардан иборат.

33-§. Ўзбекистон Республикаси Конституциявий суди.

Ўзбекистон Республикаси Конституциявий суди қонун чиқарувчи ва
ижро этувчи ҳокимият ҳужжатларининг Конституцияга мувофиқлиги
тўғрисидаги ишларни кўради.

Конституциявий суднинг ваколатлари жумласига қуйидагилар киради:
Ўзбекистон Республикаси қонунларининг ва Ўзбекистон Республикаси

Олий Мажлиси палаталари қарорларининг, Ўзбекистон Республикаси
Президенти фармонлари, қарорлари ва фармойишларининг, ҳукумат,
маҳаллий давлат ҳокимияти органлари қарорларининг, Ўзбекистон
Республикаси давлатлараро шартномавий ва бошқа мажбуриятларининг
Ўзбекистон Республикасининг Конституциясига мувофиқлигини аниқлайди;

Ўзбекистон Республикасининг Президенти томонидан имзолангунига
қадар Ўзбекистон Республикаси конституциявий қонунларининг, Ўзбекистон
Республикаси халқаро шартномаларини ратификация қилиш тўғрисидаги
Ўзбекистон Республикаси қонунларининг Ўзбекистон Республикасининг
Конституциясига мувофиқлигини аниқлайди;

Қорақалпоғистон Республикаси Конституциясининг Ўзбекистон
Республикасининг Конституциясига, Қорақалпоғистон Республикаси
қонунларининг Ўзбекистон Республикасининг қонунларига мувофиқлиги
тўғрисида хулоса беради;

Ўзбекистон Республикасининг Конституцияси ва қонунлари
нормаларига шарҳ беради;

Ўзбекистон Республикаси Олий судининг муайян ишда қўлланилиши
лозим бўлган норматив-ҳуқуқий ҳужжатларнинг Ўзбекистон
Республикасининг Конституциясига мувофиқлиги тўғрисида судлар
ташаббуси билан киритилган мурожаатини кўриб чиқади;

конституциявий судлов ишларини юритиш амалиётини умумлаштириш
натижалари юзасидан ҳар йили Ўзбекистон Республикаси Олий Мажлиси
палаталарига ва Ўзбекистон Республикаси Президентига мамлакатдаги
конституциявий қонунийликнинг ҳолати тўғрисида ахборот тақдим этади;

Ўзбекистон Республикасининг Конституцияси ва қонунлари билан
берилган ваколати доирасида бошқа ишларни кўриб чиқади.

Конституциявий суднинг ҳужжати қатъий ва унинг устидан шикоят
қилиниши мумкин эмас.

34-§. Судьяларнинг ҳуқуқий мақоми.

Судьялар қонунга мувофиқ одил судловни амалга оширишга ваколат
берилган шахслар ҳисобланади ва улар мустақил ҳамда фақат қонунга
бўйсунади. Судьяларнинг одил судловни амалга ошириш борасидаги
фаолиятига бирон-бир тарзда аралашишга йўл қўйилмайди ва бундай
аралашиш қонунга мувофиқ жавобгарликка сабаб бўлади.

Судьяларнинг дахлсизлиги қонун билан кафолатланади.

Судьяларнинг мустақиллиги қуйидагилар орқали таъминланади:
уларни қонунда белгиланган тартибда судьяликка сайлаш, тайинлаш ва

судьяликдан озод қилиш;
уларнинг дахлсизлиги;
одил судловни амалга оширишдаги қатъий таомил;
қарор чиқариш чоғида судьялар маслаҳатининг сир тутилиши ва уни

ошкор қилишни талаб этишнинг тақиқланиши;
судга ҳурматсизлик ёки муайян ишларни ҳал қилишга аралашганлик,

судьялар дахлсизлигини бузганлик учун жавобгарлик;
судьяга давлат ҳисобидан унинг юксак мақомига муносиб моддий ва

ижтимоий таъминот бериш.

Судьяликка қўйилган талаблар:
ўттиз ёшдан кичик бўлмаган, олий юридик маълумотга ва юридик

ихтисослиги бўйича, авваламбор, ҳуқуқни муҳофаза қилувчи органларда
камида беш йиллик меҳнат стажига эга бўлган Ўзбекистон Республикаси
фуқароси фуқаролик ишлари бўйича туманлараро, туман (шаҳар) судининг,
жиноят ишлари бўйича туман (шаҳар) судининг, туманлараро, туман (шаҳар)
иқтисодий судининг, туман (шаҳар) маъмурий судининг, ҳудудий ҳарбий
суднинг судьяси бўлиши мумкин;

олий юридик маълумотга ва юридик ихтисослиги бўйича камида етти
йиллик, шу жумладан, қоида тариқасида, судья сифатида камида икки йиллик
меҳнат стажига эга бўлган Ўзбекистон Республикаси фуқароси
Қорақалпоғистон Республикаси судининг, вилоят судининг, Тошкент шаҳар
судининг, Ўзбекистон Республикаси Ҳарбий судининг судьяси бўлиши
мумкин;

олий юридик маълумотга ва юридик ихтисослиги бўйича камида ўн
йиллик, шу жумладан, қоида тариқасида, судья сифатида камида беш йиллик
меҳнат стажига эга бўлган Ўзбекистон Республикаси фуқароси Ўзбекистон
Республикаси Олий судининг судьяси бўлиши мумкин;

судьялик лавозимларига биринчи марта тайинланадиган номзодлар
захирасида турган шахслар белгиланган тартибда ўқиши ва стажировкани
ўташи шарт. Ўқув ва стажировкани ўташ даврида улар асосий иш жойидаги
ўртача ойлик иш ҳақи сақланган ҳолда ўз меҳнат вазифаларини бажаришдан
озод қилинади.

Судьянинг ваколат муддати ва уни ҳисоблаш тартиби:
Судья биринчи марта беш йиллик муддатга, навбатдаги ўн йиллик

муддатга ва судьялик лавозимида бўлишнинг муддатсиз даврига белгиланган
тартибда тайинланади ёки сайланади.

Судья ўз ваколати муддати давомида ҳарбий суднинг, вилоят ва
Тошкент шаҳар судининг судьяси, туманлараро, туман (шаҳар) судининг
раиси ва судьяси лавозимига Ўзбекистон Республикаси Судьялар олий
кенгаши томонидан, Қорақалпоғистон Республикасида эса, Қорақалпоғистон
Республикаси судининг судьяси, Қорақалпоғистон Республикаси туманлараро,
туман (шаҳар) судининг раиси ва судьяси лавозимига Ўзбекистон
Республикаси Судьялар олий кенгашининг тақдимномасига биноан
Қорақалпоғистон Республикаси Жўқорғи Кенгеси томонидан қайта
тайинланиши мумкин. Бунда бир суднинг ўзида судьялик лавозимида бўлиш
муддати икки йилдан кам бўлмаслиги керак.

Судьянинг қайта тайинланиши масаласи унинг аризасига асосан
Судьялар олий малака ҳайъатининг тавсиясига биноан киритилади.

Судьянинг ваколат муддати унинг судьялик лавозимида фаолият
юритган умумий стажидан келиб чиққан ҳолда ҳисобланади.

35-§. Суд ишларини юритишга қўйиладиган айрим талаблар.

Суд ишларини юритишга муайян талаблар қўйилади:
одил судловнинг фақат суд томонидан амалга оширилиши – суд

органларидан бошқа ҳеч қайси субъект сулов фаолиятини амалга ошириши
мумкин эмас;

суд ҳокимиятининг мустақиллиги – судлар фақат қонунга бўйсунади ва
судьяларнинг одил судловни амалга ошириш борасидаги фаолиятига бирон-
бир тарзда аралашишга йўл қўйилмайди. Ўзбекистон Республикасида суд
ҳокимияти қонун чиқарувчи ва ижро этувчи ҳокимиятлардан, сиёсий
партиялардан, бошқа жамоат бирлашмаларидан мустақил ҳолда иш юритади;

суд ҳужжатларининг мажбурийлиги – суд ҳужжатлари барча давлат
органлари, жамоат бирлашмалари, корхоналар, муассасалар ва ташкилотлар,
мансабдор шахслар, фуқаролар учун мажбурийдир ҳамда ўзбекистон
республикасининг бутун ҳудудида ижро этилиши шарт;

қонун ва суд олдидаги тенглик – барча фуқаролар жинси, ирқи, миллати,
тили, дини, ижтимоий келиб чиқиши, эътиқоди, шахсий ва ижтимоий
мавқеидан қатъи назар қонун ва суд олдида тенгдир. корхоналар, муассасалар
ва ташкилотлар ҳам қонун ва суд олдида тенг ҳисобланади;

суд ишларини юритишнинг ошкоралиги – Ҳамма судларда ишлар очиқ
кўрилади. Ишларни ёпиқ мажлисда кўриб чиқишга фақат қонунда белгиланган
ҳолларда йўл қўйилади;

суд ишлари юритиладиган тил – Ўзбекистон Республикасида суд
ишларини юритиш ўзбек тилида, қорақалпоқ тилида ёки муайян жойдаги
кўпчилик аҳоли сўзлашадиган тилда олиб борилади.

Суд ишлари олиб борилаётган тилни билмайдиган судда қатнашувчи
шахсларнинг таржимон орқали иш материаллари билан тўла танишиш ва суд
ишларида иштирок этиш ҳуқуқи ҳамда судда она тилида сўзлаш ҳуқуқи
таъминланади;

ҳимоя ҳуқуқини таъминлаш – Ўзбекистон Республикаси фуқаролари,
чет эл фуқаролари ва фуқаролиги бўлмаган шахслар давлат органлари ва
бошқа органларнинг, мансабдор шахсларнинг ҳар қандай ғайриқонуний хатти-
ҳаракатларидан (қарорларидан), шунингдек ҳаёти ва соғлиғи, шаъни ва қадр-
қиммати, шахсий эркинлиги ва мол-мулки, бошқа ҳуқуқ ва эркинликларига
тажовузлардан суд ҳимоясида бўлиш ҳуқуқига эга. Корхоналар, муассасалар
ва ташкилотлар ҳам суд ҳимоясида бўлиш ҳуқуқига эга.

7-БОБ. САЙЛОВ ТИЗИМИ.

36-§. Сайлов тизими.

Давлат ҳокимияти вакиллик органларини шакллантириш,
фуқароларнинг сайлов ҳуқуқларини амалга ошириш, чинакам демократияни
таъминлаш сайлов тизими орқали амалга оширилади. Сайлов тизими асосида
фуқароларнинг жамият ва давлат ишларида бевосита ҳамда ўз вакиллари
орқали иштирок этиш ҳуқуқлари таъминланади.

Эсда тутинг! Сайлов тизими – фуқароларнинг Ўзбекистон
Республикасининг Конституцияси ва қонунларга мувофиқ, Республика
Президенти, Олий Мажлис Қонунчилик палатасининг депутатлари ва халқ
депутатлари вилоят, туман, шаҳар кенгашлари депутатлигига сайлаш тартиби
ҳисобланади.

Сайлов тизими жаҳон мамлакатлари тажрибасида мажоритар,
пропорционал ва аралаш сайлов тизими турларига бўлинади.

Мажоритар сайлов тизими деганда (французча «majorite» кўпчилик
сўзидан), конституциявий ҳуқуқда вакиллик органларига сайловларда овоз
бериш натижасини аниқлаш тушунилади. Мажоритар сайлов тизимида қонун
билан белгиланган кўп овозни олган номзод мазкур округ бўйича сайланган
ҳисобланади. Кам овоз олган номзодлар учун берилган сайловчилар овози
«йўқолиб кетади». Масалан, Ҳиндистон, Буюк Британия, АҚШ, Мексика ва
бошқа давлатларда мажоритар сайлов тизими мавжуд. Аммо ҳозирги замон
конституциявий ҳуқуқида сайловчиларнинг фақат кўпчилик овози эмас, балки
нисбий, мутлақ ва белгилаб қўйилган жуда кўпчилик овозига асосланувчи
мажоритар сайлов тизимлари кенг тарқалган.

Нисбий кўпчилигининг овозига асосланувчи мажоритар тизим жуда
қулай ҳамда содда тизим бўлиб, бунда номзодларнинг нисбатан энг кўп овоз
олгани сайланган ҳисобланади. Масалан, АҚШ, Буюк Британия ва бошқа
давлатларда мажоритар тизимнинг ана шундай шаклини кўриш мумкин.
Сайловчилар мутлақ кўпчилигининг овозига асосланадиган мажоритар
тизимда берилган овозлар умумий сонининг 50 фоизидан битта ортиқ овоз
олган номзод сайланган, деб эътироф этилади (масалан, Францияда).
Белгиланган жуда кўпчилик овозига асосланган мажоритар тизимда умумий
овозларнинг учдан икки ёки тўртдан уч қисмини олган номзодлар сайловда
ғолиб чиққан ҳисобланадилар (масалан, Чилида).

Пропорционал сайлов тизими – овоз бериш натижаларини
аниқлашнинг нисбатан мураккаб тартиби бўлиб, бунда мандатлар ўз
номзодларини вакиллик органларига қўйган партиялар ўртасида, улар олган
овозлар сонига мос равишда тақсимланади. Йирик сайлов округлари тузилиб,
уларда ҳар бир партия ўз номзодлари рўйхатини илгари суради. Овоз бериш
натижаларини аниқлаш учун зарур бўлган овозларнинг 4 – 5 фоизлик энг кам
миқдори ўрнатилади. Сиёсий партиялардан қўйилган номзодлар ана шу
белгиланган овозларни олганидан кейингина мандатларни тақсимлашда

иштирок этади. Сайловчилар берган овозлар аввал депутатлик ўринларининг
сонига бўлинади. Натижада битта мандат учун берилган овозлар сони маълум
бўлади. Сўнг, ҳар бир партия олган овозлар алоҳида-алоҳида ҳисоблаб
чиқилади. Бу қиймат депутатнинг бир мандати учун зарур бўлган овозлар
сонига бўлинади. Бунинг натижасида мазкур партияга берилган депутатлик
ўринларининг сони келиб чиқади. Пропорционал сайлов тизими Испания,
Польша, Австрия, Дания ва бошқа мамлакатларда қўлланилади.

Аралаш сайлов тизими ўзида мажоритар ва пропорционал сайлов
тизимларининг элементларини акс этади. Масалан, Германия Бундестагига
сайловларда аралаш сайлов тизимини кўриш мумкин. Бундестаг
депутатларининг ярми бутун мамлакат ҳудудини қамраб олган бир мандатли
сайлов округларида нисбатан кўпчилик овозига асосланган мажоритар тизим
бўйича, иккинчи ярми эса, кўп мандатли сайлов округлари ҳисобланган
федерация субъектларида сиёсий партиялар томонидан илгари сурилган
номзодлар рўйхати асосида пропорционал тизим бўйича сайланади.

Мамлакатимизда сайловлар ўтказишнинг шаклланган сиёсий
анъаналари, амалиёти ҳамда ўзига хос жиҳатларини, аҳолининг сиёсий
тайёргарлик даражаси ва менталитетини ҳисобга олиб, парламентимизга
бўладиган сайловларнинг ҳуқуқий асосини белгиловчи қонунларни мажоритар
тизим асосида ишлаб чиқиш лозим, деб топилди. Сайлов қонунчилигининг
халқаро андозалар ва умумэътироф этган принциплар асосида
такомиллаштирилиши қуйидаги икки ўзаро узвий вазифани ҳал этди:

биринчидан, мамлакатимиз фуқароларининг муҳим сиёсий ҳуқуқини
реал таъминлаш механизмлари ҳамда кафолатларини вужудга келтирди;

иккинчидан, давлатимиз ички қонунчилигини халқаро стандартларга
мослаштириш орқали Ўзбекистоннинг ўз зиммасига олган мажбуриятларини
бажариши ва халқаро ҳамжамият кўз ўнгида нуфузи юксак бўлишини
таъминлади1.

Сайлов тизими муайян принциплар асосида бунёд этилади. Сайлов
тизимининг халқаро тан олинган қуйидаги принципларини санаб ўтишимиз
мумкин:

сайлов тизимининг мамлакат Конституциясига тўла асосланиши;
давлат ҳокимиятининг легитимлиги (қонунийлиги);
сайлов тизими тартиботлари ва вазифаларининг қонунийлиги ва

ҳуқуқий жиҳатдан таъминланганлиги;
сайлов тизимининг демократиклиги, фуқароларнинг, сиёсий

партияларнинг тенг ҳуқуқлилиги;
сайлов тизимининг барқарорлик, тараққиёт, қонунийлик, ҳуқуқий-

тартибот, инсон ҳуқуқларини ҳимоя қилишни таъминлашга
йўналтирилганлиги;

сайлов тизимининг халқчиллиги, барча фуқаролар учун тушунарли ва
қулай бўлиши;

1 Қаранг: Одилқориев Х. Т. Демократик сайловларнинг қонуний замини // Ҳуқуқ–
Право–Law. – 2000. – № 1. – Б.  8–9.

сайлов тизимининг уюшганлиги, конституциявийлиги, ҳуқуқийлиги, суд
назоратида бўлиши ва қонун асосида бошқарилиши;

сайлов тизимининг тежамли бўлиши;
овоз бериш ва сайланишнинг зиддиятсиз, унинг учун етарли бўлган

натижаларни олишга кафолат яратиши1.

37-§. Фуқароларнинг сайлаш ва сайланиш ҳуқуқи.

Ўзбекистон Республикасининг фуқаролари 18 ёшга тўлган фуқаролари
давлат ҳокимияти вакиллик органларига сайлаш ва сайланиш ҳуқуқига
эгадирлар. Ҳар бир сайловчи бир овозга эга. Овоз бериш ҳуқуқи, ўз хоҳиш
иродасини билдириш тенглиги ва эркинлиги қонун билан кафолатланади.

Ўзбекистон Республикаси Конституциясининг 117-моддасига мувофиқ
қуйидаги шахслар сайланиши мумкин эмас ва сайловда қатнашмайди:

суд томонидан муомалага лаёқатсиз деб топилган фуқаролар;
суд ҳукми билан озодликдан маҳрум этиш жойларида сақланаётган

шахслар.
Ўттиз беш ёшдан кичик бўлмаган, давлат тилини яхши биладиган ҳамда

бевосита сайловгача камида ўн йил Ўзбекистон Республикаси ҳудудида муқим
яшаётган Ўзбекистон Республикаси фуқароси Ўзбекистон Республикаси
Президенти лавозимига сайланиш ҳуқуқига эга.

Сайлов куни йигирма беш ёшга тўлган ҳамда камида беш йил
Ўзбекистон Республикаси ҳудудида муқим яшаётган Ўзбекистон
Республикаси фуқаролари Ўзбекистон Республикаси Олий Мажлисининг
Қонунчилик палатасига сайланиш ҳуқуқига эга.

Сайлов куни йигирма беш ёшга тўлган, камида беш йил Ўзбекистон
Республикаси ҳудудида муқим яшаётган ҳамда Қорақалпоғистон
Республикаси Жўқорғи Кенгесига ва маҳаллий давлат ҳокимияти вакиллик
органларига сайланган Ўзбекистон Республикаси фуқаролари Ўзбекистон
Республикаси Олий Мажлисининг Сенатига сайланиш ҳуқуқига эга.

Сайлов куни йигирма бир ёшга тўлган ҳамда камида беш йил
Ўзбекистон Республикаси ҳудудида муқим яшаётган Ўзбекистон
Республикаси фуқаролари ҳокимиятнинг маҳаллий вакиллик органларига
сайланиш ҳуқуқига эга.

38-§. Марказий сайлов комиссияси.

Сайловларга тайёргарлик кўриш, уларни ташкил этиш ва ўтказиш узоқ
давом этадиган, ўта масъулиятли ва мураккаб ташкилий вазифалардан иборат.
Шу сабабли сабабли сайловлар ва референдумини ташкил этиш ва ўтказиш

1 Қаранг: Таджиханов У., Одилқориев Х., Саидов А. Ўзбекистон Республикасининг
конституциявий ҳуқуқи. – Т., 2001. – Б. 479–480.

учун Ўзбекистон Республикаси Олий Мажлиси томонидан Ўзбекистон
Республикаси Марказий сайлов комиссияси тузилади. Марказий сайлов
комиссияси фақатгина сайловлар арафаси ва уни ўтказиш жараёнида эмас,
балки доимий тарзда фаолият юритади.

Эсда тутинг! Ўзбекистон Республикаси Президенти сайловини,
Ўзбекистон Республикаси Олий Мажлисига сайловни, шунингдек Ўзбекистон
Республикаси референдумини ташкил этиш ва ўтказиш учун Ўзбекистон
Республикаси Марказий сайлов комиссияси тузилади ҳамда у ўз фаолиятини
доимий асосда амалга оширади.

Марказий сайлов комиссияси фаолиятининг асосий принциплари
қуйидагилардан иборат:

мустақиллик;
қонунийлик;
коллегиаллик;
ошкоралик;
адолатлилик.

Марказий сайлов комиссияси Ўзбекистон Республикаси Олий Мажлиси
томонидан камида ўн беш нафар аъзодан иборат таркибда тузилади.

Марказий сайлов комиссияси аъзолари Қорақалпоғистон Республикаси
Жўқорғи Кенгесининг, халқ депутатлари вилоятлар ва Тошкент шаҳар
Кенгашларининг тавсияси бўйича Ўзбекистон Республикаси Олий
Мажлисининг Қонунчилик палатаси ва Сенати томонидан сайланади.

Марказий сайлов комиссиясининг Раиси комиссия аъзолари орасидан
Ўзбекистон Республикаси Президентининг тақдимномаси бўйича комиссия
мажлисида сайланади.

Марказий сайлов комиссияси Раисининг ўринбосари ва комиссия
котиби комиссия аъзолари орасидан комиссия мажлисида сайланадилар.

Йигирма беш ёшга тўлган, қоида тариқасида, олий маълумотга,
Ўзбекистон Республикаси Президенти сайловини ва давлат ҳокимиятининг
вакиллик органларига сайловни, референдумни ташкил этиш ва ўтказиш
борасида иш тажрибасига эга бўлган, жамоатчилик ўртасида обрў-эътибор
қозонган ҳамда камида охирги беш йил Ўзбекистон Республикаси ҳудудида
доимий яшаб турган Ўзбекистон Республикаси фуқароси Марказий сайлов
комиссиясининг аъзоси бўлиши мумкин.

Оғир ёки ўта оғир жиноятлар содир этганлиги учун судланганлик ҳолати
тугалланмаган ёхуд судланганлиги олиб ташланмаган фуқаролар, Ўзбекистон
Республикаси Қуролли Кучларининг ҳарбий хизматчилари, Миллий
хавфсизлик хизматининг, бошқа ҳарбийлаштирилган бўлинмаларнинг
ходимлари, диний ташкилотлар ва бирлашмаларнинг профессионал
хизматчилари Марказий сайлов комиссиясининг аъзоси бўлиши мумкин эмас.

8-БОБ. ПРОКУРАТУРА.

39-§. Прокуратура органлари.

Ҳар бир давлатда ҳуқуқ-тартиботни, қонунийликни ҳамда жамоат
тартиби ва фуқаролар хавфсизлигини таъминлаш, фуқароларнинг ҳуқуқ ва
эркинликларини, давлат ва жамият манфаатларини ҳимоя қилиш мақсадида
ҳуқуқни муҳофаза қилувчи органлар ташкил этилади.

Ҳуқуқни муҳофаза қилувчи органлар тизимида прокуратура органлари
алоҳида ўрин тутади. Ўзбекистон Республикаси Конституциясининг 118-
моддасига кўра Ўзбекистон Республикаси ҳудудида қонунларнинг аниқ ва бир
хилда бажарилиши устидан назоратни Ўзбекистон Республикасининг Бош
прокурори ва унга бўйсунувчи прокурорлар амалга оширади. Шунингдек,
Ўзбекистон Республикасининг «Прокуратура тўғрисида»ги Қонунининг 2-
моддасига асосан, прокуратура органларининг асосий вазифалари қонун
устуворлигини таъминлаш, қонунийликни мустаҳкамлаш, фуқароларнинг
ҳуқуқ ҳамда эркинликларини, жамият ва давлатнинг қонун билан
қўриқланадиган манфаатларини, Ўзбекистон Республикаси конституциявий
тузумини ҳимоя қилиш, ҳуқуқбузарликларнинг олдини олиш ва профилактика
қилишдан иборат.

Прокуратура органлари ўз фаолиятини қуйидаги асосий йўналишлар
бўйича амалга оширади:

вазирликлар, давлат қўмиталари, идоралар, фуқароларнинг ўзини ўзи
бошқариш органлари, жамоат бирлашмалари, корхоналар, муассасалар,
ташкилотлар, ҳокимлар ва бошқа мансабдор шахслар томонидан
қонунларнинг ижро этилиши устидан назорат қилиш;

фуқаронинг ҳуқуқ ҳамда эркинликларини таъминлашга қаратилган
қонунлар ижроси устидан назорат қилиш;

Ўзбекистон Республикаси Қуролли Кучларида, вазирликлар, давлат
қўмиталари ва идораларининг ҳарбий тузилмаларида қонунларга риоя
этилиши устидан назорат қилиш;

тезкор-қидирув фаолиятни, суриштирувни, дастлабки терговни амалга
оширадиган органлар томонидан қонунларнинг ижро этилиши устидан
назорат қилиш ҳамда уларнинг жиноятчиликка қарши кураш борасидаги
фаолиятини мувофиқлаштириш;

жиноятлар юзасидан дастлабки тергов олиб бориш;
судларда жиноят ишлари кўриб чиқилаётганда давлат айбловини

қувватлаш, судларда фуқаролик ишларини, маъмурий ҳуқуқбузарликлар
тўғрисидаги ишларни ҳамда иқтисодий низоларни кўришда иштирок этиш,
қонунларга зид бўлган суд ҳужжатларига протест келтириш;

солиқ интизомини мустаҳкамлашга, солиқ, валюта соҳасидаги
жиноятлар ва ҳуқуқбузарликларга қарши курашга, шунингдек давлатга
етказилган иқтисодий зарарни қоплашга қаратилган қонунларнинг ижро
этилиши устидан назорат қилиш;

ушлаб турилганларни, қамоққа олинганларни сақлаш жойларида,
жиноий жазоларни ва жиноят-ҳуқуқий таъсирнинг бошқа чораларини ижро
этиш чоғида қонунларга риоя этилиши устидан назорат қилиш;

қонун ижодкорлиги фаолиятида ҳамда жамиятда ҳуқуқий маданиятни
юксалтириш ишида иштирок этиш.

Прокуратура органларининг тизими қуйидагилардан иборат:
Ўзбекистон Республикаси Бош прокуратураси;
Қорақалпоғистон Республикаси прокуратураси;
вилоятлар ва Тошкент шаҳар прокуратуралари;
туманлар ва шаҳарлар прокуратуралари;
вилоят прокуратураларига тенглаштирилган Ўзбекистон Республикаси

Ҳарбий прокуратураси, Ўзбекистон Республикаси Транспорт прокуратураси;
туман прокуратураларига тенглаштирилган, ҳудудий ҳарбий, транспорт

ва ихтисослаштирилган прокуратуралар.

Прокуратура органларининг ягона марказлаштирилган тизимига
Ўзбекистон Республикасининг Бош прокурори бошчилик қилади.

Қорақалпоғистон Республикасининг Прокурори Ўзбекистон
Республикасининг Бош прокурори билан келишилган ҳолда Қорақалпоғистон
Республикасининг олий вакиллик органи томонидан тайинланади.

Вилоятларнинг прокурорлари, туман ва шаҳар прокурорлари
Ўзбекистон Республикасининг Бош прокурори томонидан тайинланади.

Ўзбекистон Республикаси Бош прокурорининг, Қорақалпоғистон
Республикаси Прокурорининг, вилоят, туман ва шаҳар прокурорларининг
ваколат муддати беш йил.

9-БОБ. МОЛИЯ ВА КРЕДИТ.

40-§. Бюджет.

Давлатнинг молиявий ва иқтисодий асосларининг мавжудлиги унинг
суверен давлат сифатида мавжуд бўлиши кафолатларидан бири ҳисобланади.
Ҳар бир давлатнинг ўз бюджет тизими ҳамда даромад манбаларига эга
бўлиши шарт. Давлат ўз функцияларини амалга оширишда маълум молиявий
манбаларга таянади. Шу сабабли ўз бюджетини шакллантиради.

Эсда тутинг! Давлат бюджети – давлатнинг функцияларини бажариш
учун давлат томонидан шакллантирилган маблағлар ҳисобланади.

Давлат бюджети қуйидаги даражадаги бюджетлардан иборат:
Ўзбекистон Республикасининг республика бюджети;
Қорақалпоғистон Республикаси бюджети, вилоятлар ва Тошкент шаҳар

маҳаллий бюджетлари.

Давлат бюджети даромадлари қуйидагилар асосида шакллантирилади:
солиқлар ва бошқа мажбурий тўловлар;
давлат активларини жойлаштириш, фойдаланишга бериш ва сотишдан

олинган даромадлар;
мерос, ҳадя ҳуқуқи бўйича давлат мулкига ўтган пул маблағлари;
юридик ва жисмоний шахслардан, шунингдек чет давлатлардан

тушадиган қайтарилмайдиган пул тушумлари;
резидент-юридик шахсларга берилган бюджет ссудаларини ва чет

давлатларга ажратилган кредитларни тўлаш ҳисобидан тўловлар;
қонун ҳужжатларига мувофиқ бошқа даромадлар ҳисобидан

шакллантирилади.

Давлат бюджетининг харажат қисми қуйидагилардан иборат:
ижтимоий соҳа ва аҳолини ижтимоий қўллаб-қувватлаш харажатлари;
нодавлат нотижорат ташкилотларини ва фуқаролик жамиятининг бошқа

институтларини давлат томонидан қўллаб-қувватлаш харажатлари;
иқтисодиёт харажатлари;
марказлаштирилган инвестицияларни молиялаштириш харажатлари;
давлат ҳокимияти ва бошқаруви органларини, адлия ва прокуратура

органларини сақлаб туриш харажатлари;
судларни сақлаб туриш харажатлари;
фуқароларнинг ўзини ўзи бошқариш органларини сақлаб туриш

харажатлари;
бошқа харажатлар.



138

41-§. Солиқлар ва бошқа мажбурий тўловлар.

Давлат бюджетини шакллантиришда солиқлар ва бошқа мажбурий
тўловлар асосий ўрин тутади.

Солиқлар деганда Солиқ кодексда белгиланган, муайян миқдорларда
ундириладиган, мунтазам, қайтариб берилмайдиган ва беғараз хусусиятга эга
бўлган, бюджетга йўналтириладиган мажбурий пул тўловлари тушунилади.

Бошқа мажбурий тўловлар деганда Солиқ кодексда белгиланган давлат
мақсадли жамғармаларига мажбурий пул тўловлари, божхона тўловлари,
шунингдек ваколатли органлар ҳамда мансабдор шахслар томонидан юридик
аҳамиятга молик ҳаракатларни тўловчиларга нисбатан амалга ошириш учун,
шу жумладан муайян ҳуқуқларни ёки лицензиялар ва бошқа рухсат берувчи
ҳужжатларни бериш учун тўланиши лозим бўлган йиғимлар, давлат божи
тушунилади.

Ўзбекистон Республикаси ҳудудида ягона солиқ тизими амал қилади.
Солиқлар жорий қилишга фақат Ўзбекистон Республикасининг Олий
Мажлиси ҳақли.

Солиқларга қуйидагилар киради:
юридик шахслардан олинадиган фойда солиғи;
жисмоний шахслардан олинадиган даромад солиғи;
қўшилган қиймат солиғи;
акциз солиғи;
ер қаъридан фойдаланувчилар учун солиқлар ва махсус тўловлар;
мол-мулк солиғи;
ер солиғи;

Бошқа мажбурий тўловлар жумласига қуйидагилар киради:
давлат мақсадли жамғармаларига мажбурий тўловлар:
ягона ижтимоий тўлов;
автотранспорт йиғимлари.
айрим турдаги товарлар билан чакана савдо қилиш ва айрим турдаги

хизматларни кўрсатиш ҳуқуқи учун йиғим.

42-§. Ўзбекистон Республикасининг банк тизими.

Молийвий муносабатларни амалга оширишда банклар муҳим ўрин
тутади. Ҳар бир давлатнинг ўз банк тизими мавжуд бўлади. Ўзбекистон
Республикасининг банк тизимини республика Марказий банки бошқаради.

Эсда тутинг! Банк – тижорат ташкилоти бўлиб, банк фаолияти деб
ҳисобланадиган қуйидаги фаолият турлари мажмуини амалга оширадиган
юридик шахсдир:

юридик ва жисмоний шахслардан омонатлар қабул қилиш ҳамда қабул
қилинган маблағлардан таваккал қилиб кредит бериш ёки инвестициялаш
учун фойдаланиш;

тўловларни амалга ошириш.

Банклар ўз фаолиятларида қуйидаги банк операцияларини амалга
оширадилар:

жисмоний ва юридик шахсларнинг, шу жумладан вакил банкларнинг
ҳисобварақларини очиш ва юритиш, ҳисобварақлар бўйича ҳисоб-китоб
қилиш;

омонатларни жалб этиш;
кредитларнинг қайтарилиши, фоизлилиги ва муддатлилиги шарти билан

ўз маблағлари ва жалб этилган маблағлар ҳисобидан ўз номидан кредитлар
бериш.

Банклар қуйидаги бошқа турдаги операцияларни ҳам амалга
оширишлари мумкин:

маблағ эгаси ёки маблағни тасарруф этувчи билан тузилган шартномага
биноан пул маблағларини бошқариш;

чет эл валютасини нақд пул ва нақд бўлмаган пул шаклларида юридик
ҳамда жисмоний шахслардан сотиб олиш ва уларга сотиш;

пул маблағлари, векселлар, тўлов ва ҳисоб-китоб ҳужжатларини инкассо
қилиш;

учинчи шахслар номидан мажбуриятларнинг бажарилишини назарда
тутувчи кафолатлар бериш;

учинчи шахслардан мажбуриятларнинг бажарилишини талаб қилиш
ҳуқуқини олиш;

қимматли қоғозлар чиқариш, харид қилиш, сотиш, ҳисобини юритиш ва
уларни сақлаш, мижоз билан тузилган шартномага биноан қимматли
қоғозларни бошқариш, қимматли қоғозлар билан бошқа операцияларни
бажариш;

банк фаолияти юзасидан маслаҳат ва ахборот хизмати кўрсатиш;
жисмоний ва юридик шахсларга ҳужжатлар ва бошқа бойликларни

сақлаш учун махсус бинолар ёки улар ичидаги пўлат сандиқларни ижарага
бериш;

молиявий лизинг;
микроқарз бериш;
халқаро банк амалиётига мувофиқ, лицензияда махсус кўрсатилган

бошқа операциялар.

Марказий банк.
Марказий банк юридик шахс ҳисобланади ва у давлатнинг мутлақ

мулкидир.
Марказий банк – ўз сарф-харажатларини ўзининг даромадлари

ҳисобидан амалга оширувчи, иқтисодий жиҳатдан мустақил муассасадир.

Марказий банкнинг бош мақсади – миллий валютанинг
барқарорлигини таъминлашдан иборат.

Марказий банкнинг асосий вазифалари қуйидагилардан иборат:
монетар сиёсатни ҳамда валютани тартибга солиш соҳасидаги сиёсатни

шакллантириш, қабул қилиш ва амалга ошириш;
Ўзбекистон Республикасида ҳисоб-китобларнинг самарали тизимини

ташкил этиш ва таъминлаш;
банклар, микрокредит ташкилотлари, ломбардлар, валюта биржаси ва

кредит бюролари фаолиятини лицензиялаш ҳамда тартибга солиш, банклар,
микрокредит ташкилотлари, ломбардлар, валюта биржаси ва кредит
бюроларини назорат қилиш, қимматли қоғозлар бланкалари ишлаб чиқаришни
лицензиялаш;

Ўзбекистон Республикасининг расмий олтин-валюта резервларини,
келишувга биноан ҳукумат резервларини қўшган ҳолда, сақлаш ва тасарруф
этиш;

давлат бюджетининг касса ижросини Молия вазирлиги билан
биргаликда ташкил этишдан иборатдир.

Марказий банк учун тақиқланган фаолият турлари:
молиявий ёрдам кўрсатиш билан шуғулланишга;
тижорат фаолияти билан шуғулланишга;
Ўзбекистон Республикаси Халқ банкининг, «Микрокредитбанк»

акциядорлик тижорат банкининг, валюта биржасининг, шунингдек Марказий
банк фаолият юритишини таъминловчи корхоналар ва ташкилотларнинг
капиталларида иштирок этишини истисно этганда, банклар ва бошқа юридик
шахсларнинг капиталларида қатнашишга ҳақли эмас.

10-БОБ. МУДОФАА ВА ХАВФСИЗЛИК.

43-§. Мудофаа ва хавфсизлик.

Давлатнинг суверенитетини ва ҳудудий яхлитлигини, аҳолининг тинч
ҳаёти ва хавфсизлигини ҳимоя қилиш, тажовузнинг олдини олиш ва уларни
қайтариш қайтариш учун Қуроллик Кучлар ташкил этилади. Бугунги кунда
дунёнинг деярли барча мамлакатларида ўзининг армияси – қуролли кучлари
ташкил этилган. Ўзбекистон Республикаси Конституциясининг XXVI бобида
мудофаа ва хавфсизлик масалалари белгиланган. Унга кўра Ўзбекистон
Республикаси Қуролли Кучлари Ўзбекистон Республикасининг давлат
суверенитетини ва ҳудудий яхлитлигини, аҳолининг тинч ҳаёти ва
хавфсизлигини ҳимоя қилиш учун тузилади.

Эсда тутинг! Қуролли Кучлар урушлар ва қуролли можароларни
қайтариш ҳамда олдини олиш, Ўзбекистон Республикасининг миллий
манфаатларини, суверенитети, ҳудудий яхлитлигини ҳамда аҳолининг тинч
ҳаётини ҳимоя қилиш учун давлат томонидан ташкил этилган ва сақлаб
турилган ҳарбий бирлашмалар, қўшилмалар ва қисмларни, шунингдек бошқа
ҳарбий тузилмаларни ўз ичига олади.

Эсда тутинг! Мудофаа деганда, Ўзбекистон Республикасининг
суверенитети, ҳудудий яхлитлигини, аҳолининг тинч ҳаёти ва хавфсизлигини
ҳимоя қилишни таъминлашнинг сиёсий, иқтисодий, ҳарбий, ижтимоий-
ҳуқуқий, ахборот, ташкилий ва бошқа тадбирлари мажмуи тушунилади.

Мамлакатимизда Мудофаага ва Қуролли Кучларга раҳбарликни
Қуролли Кучлар Олий бош қўмондони амалга оширади. Конституциянинг 39-
моддасига асосан Ўзбекистон Республикаси Президенти Ўзбекистон
Республикаси Қуролли Кучларининг Олий Бош қўмондони ҳисобланади.

Уруш даврида Ўзбекистон Республикаси мудофаа вазири бир пайтнинг
ўзида Қуролли Кучлар Олий бош қўмондони ўринбосари ҳисобланади.

Қуролли Кучларнинг кундалик фаолиятига раҳбарликни ўз бўйсунувида
Қуролли Кучларнинг таркибига кирадиган ҳарбий тузилмалари бўлган
вазирликлар, давлат қўмиталари ва идораларнинг раҳбарлари амалга
оширадилар.

Қуролли Кучлар олдига қўйилган вазифаларни бажариш юзасидан
уларга тезкор раҳбарликни Қуролли Кучлар Бош штабининг бошлиғи амалга
оширади.

11-БОБ. КОНСТИТУЦИЯГА ЎЗГАРТИРИШ КИРИТИШ ВА
ТУЗАТИШАР КИРИТИШ ТАРТИБИ.

44-§. Конституцияга ўзгартириш киритиш ва тузатишар киритиш
тартиби.

Ўзбекистон Республикасининг Конституциясига ўзгартиришлар
киритиш бошқа қонунларга ўзгартириш киритиша қараганда бирмунча фарқ
қилади. Конституция Асосий қонун сифатида халқнинг иродасини
ифодалайдиган энг олий ҳужжат ҳисобланади.

Ўзбекистон Республикасининг Конституциясига ўзгартиришлар
қуйидаги икки шаклда амалга оширилади:

Ўзбекистон Республикаси Олий Мажлисининг Қонунчилик палатаси
депутатлари ва Сенати аъзолари умумий сонининг камида учдан икки
қисмидан иборат кўпчилиги томонидан қабул қилинган қонун орқали;

Ўзбекистон Республикасининг референдуми орқали.
Одатда Конституцияга ўзгартиришлар ҳамда тузатишлар киритиш кенг

кўламли муҳокамалар, чуқур ўрганишлар асосида жамоатчиликнинг фикри,
олимлар ва турли мутахассисларнинг хулосалари асосида амалга оширилади.
Ўзбекистон Республикаси Олий Мажлиси тегишли таклиф киритилгандан
кейин олти ой мобайнида Конституцияга ўзгартиришлар ҳамда тузатишлар
киритиш тўғрисида кенг ва ҳар тарафлама муҳокамани ҳисобга олган ҳолда
қонун қабул қилиши мумкин. Агар Олий Мажлис Конституцияга ўзгартириш
киритиш тўғрисидаги таклифни рад этса, таклиф бир йил ўтгандан кейингина
қайта киритилиши мумкин.

Учинчи бўлим. ФУҚАРОЛИК
ҲУҚУҚИ

1-БОБ. «ФУҚАРОЛИК ҲУҚУҚИ» ТУШУНЧАСИ,
ТАМОЙИЛЛАРИ, ТИЗИМИ ВА МАНБАЛАРИ.

1-§. «Фуқаролик ҳуқуқи» тушунчаси.

Биз кундалик ҳаётда турли муносабатларга киришамиз ва бу
муносабатлар бизнинг мақсадларимиздан келиб чиққан ҳолда турли-туман
эҳтиёжларимизни қондиришга қаратилади. Масалан, савдо дўконидан
ўзимизга керакли бўлган маҳсулотлар ёки буюмларни харид қилишимиз, ҳар-
хил хизматлардан фойдаланишимиз ва бошқа мулкий муносабатларга
киришимиз, ўзимизнинг шахсий номулкий ҳуқуқларимизни амалга
оширишимиз мумкин. Умуман олганда бизнинг бутун ҳаётимиз мулкий
мазмундаги ёки номулкий шахсий муносабатлардан таркиб топган бўлиб, ана
шу муносабатларда ўз ҳуқуқ ва эркинликларимизни амалга оширишда
фуқаролик ҳуқуқи муҳим ўрин тутади.

Фуқаролик ҳуқуқи энг қадимий ҳуқуқ соҳаларидан бири бўлиб, унинг
пайдо бўлиши ва ривожланиши қадимги Римга бориб тақалади. «Фуқаролик
ҳуқуқи» тушунчаси ҳам лотин тилидаги «just civile» сўзидан олинган.

Фуқаролик ҳуқуқи бундай муносабатлар иштирок этаётган
иштирокчиларнинг тенг ҳуқуқлилиги ва мустақиллилигига асосланади.

Эсда тутинг! Фуқаролик ҳуқуқи – юридик жиҳатдан тенг ҳуқуқ ва
мажбуриятларга эга бўлган субъектлар ўртасидаги мулкий ва шахсий
номулкий муносабатларни тартибга соладиган ҳуқуқ соҳаси ҳисобланади.

Фуқаролик ҳуқуқининг моҳиятини англашда ушбу ҳуқуқ соҳаси билан
тартибга солинадиган муносабатларни билиб олиш лозим. Фуқаролик ҳуқуқи
жудаям кенг кўламли бўлиб фуқаролик-ҳуқуқий муносабат
иштирокчиларининг ҳуқуқий ҳолатини, мулкий ва ашёвий ҳуқуқлар,
интеллектуал фаолият натижаларига бўлган ҳамда бошқа шахсий-номулкий
ҳуқуқларнинг вужудга келиши ва уларни амалга ошириш тартибини
белгилайдиган, шартнома мажбуриятлари ва ўзга мажбуриятларни тартибга
солади.

Фуқаролик ҳуқуқий муносабатлар. Фуқаролик ҳуқуқининг ўзига хос
томони шундаки, ушбу ҳуқуқ билан тартибга солинадиган муносабатларнинг
субъектлари тенг ҳуқуқли ва бир-бирига бўйсунмайдиган мустақил
субъектлар ҳисобланади.

Эсда тутинг! Фуқаролик-ҳуқуқий муносабатлар – фуқаролик-ҳуқуқий
нормалар билан тартибга солинадиган, мулкий ва шахсий номулкий
хусусиятга эга бўлган, тарафларнинг тенг ҳуқуқлилиги ҳамда ўзаро
мустақиллиги ва эркинлигига асосланган ҳуқуқий муносабатлар ҳисобланади.

Фуқаролик-ҳуқуқий муносабатлар

2-§. Фуқаролик ҳуқуқининг тамойиллари.

Фуқаролик ҳуқуқининг туб моҳияти ва асл мазмунини англашда унинг
тамойилларини билиб олиш лозим. Чунки, фуқаролик-ҳуқуқий мунсабатларни
тартибга солувчи барча қонун ҳужжатлари ушбу тамойилларга асосланади.

Фуқаролик-ҳуқуқининг тамойилларига қуйидагилар киради:
фуқаролик-ҳуқуқий муносабат иштирокчиларининг тенглиги;
мулк дахлсизлиги;
шартномалар эркинлиги;
хусусий ишларга бирон-бир кишини ўзбошимчалик билан аралашишига

йўл қўйилмаслиги;
фуқаролик ҳуқуқларини тўсқинликсиз амалга оширилиши;
бузилган фуқаролик ҳуқуқларининг тикланиши;
фуқаролик ҳуқуқларининг суд орқали ҳимоя қилинишини таъминлаш;
фуқаролик-ҳуқуқий муносабат иштирокчиларининг ўз фуқаролик

ҳуқуқларига ўз эркларига мувофиқ эга бўлиши ва бу ҳуқуқларни ўз
манфаатларини кўзлаб амалга ошириши;

товарлар, хизматлар ва молиявий маблағларнинг Ўзбекистон
Республикаси бутун ҳудудида эркин муомалада бўлиши.

3-§. Фуқаролик ҳуқуқи манбалари ва тизими.

Фуқаролик ҳуқуқи бошқа ҳуқуқ соҳалари сингари Конституция, турли
қонунлар ва қонун ости ҳужжатлари ҳамда бошқа ижтимоий нормалар билан
тартибга солинади.

Фуқаролик ҳуқуқининг манбалари дейилганда фуқаролик-ҳуқуқий
муносабатларни тартибга солувчи норматив-ҳуқуқий ҳужжатлар ва айрим
ижтимоий нормалар тушунилади.

Фуқаролик ҳуқуқининг манбалари ўзининг юридик кучига қараб қуйидаги
турларга бўлинади:

1. Ўзбекистон Республикасининг Конституцияси – Конституциянинг
бир қатор моддаларида фуқаролик ҳуқуқий муносабатларни тартибга солувчи
нормалар белгиланган. Хусусан, Констиуциясининг 18-моддага кўра
Ўзбекистон Республикасида барча фуқаролар бир хил ҳуқуқ ва эркинликларга
эга бўлиб, жинси, ирқи, миллати, тили, дини, ижтимоий келиб чиқиши,
эътиқоди, шахси ва ижтимоий мавқеидан қатъи назар, қонун олдида тенг
ҳисоблансалар, 36-моддага биноан ҳар бир шахс мулкдор бўлишга ҳақли
ҳамда 53-моддага биноан эса, бозор муносабатларини ривожлантиришга
қаратилган Ўзбекистон иқтисодиётининг негизини хилма-хил шакллардаги
мулк ташкил этади. Давлат истеъмолчиларнинг ҳуқуқи устунлигини ҳисобга
олиб, иқтисодий фаолият, тадбиркорлик ва меҳнат қилиш эркинлигини, барча
мулк шаклларининг тенг ҳуқуқлилигини ва ҳуқуқий жиҳатдан баб-баравар
муҳофаза этилишини кафолатлайди ҳамда хусусий мулк бошқа мулк

шакллари каби дахлсиз ва давлат ҳимоясидадир. Мулкдор фақат қонунда
назарда тутилган ҳолларда ва тартибдагина мулкидан маҳрум этилиши
мумкин;

2. Ўзбекистон Республикасининг Фуқаролик кодекси – фуқаролик
ҳуқуқий муносабатларнинг асосий манбаи ҳисобланади;

3. Ўзбекистон Республикасининг қонунлари ва қонун ости ҳужжатлари
ҳам бир қатор масалалар юзасидан фуқаролик-ҳуқуқий муносабатларни
тартибга солади;

4. Иш муомаласи одатлари. Маҳаллий одат ва анъаналар – фуқаролик
қонун ҳужжатларида тегишли нормалар бўлмаган тақдирда, бу
муносабатларни тартибга солишда маҳаллий одат ва анъаналар қўлланилади
бироқ тегишли муносабат иштирокчилари учун мажбурий бўлган қонун
ҳужжатлари нормаларига ёки шартномага зид бўлган иш муомаласи одатлари,
маҳаллий одат ва анъаналар қўлланилмайди.

4-§. Фуқаролик ҳуқуқининг тизими.

Фуқаролик ҳуқуқининг тизими қуйидагилардан иборат:
1. Умумий нормалар – бундай нормалар Фуқаролик кодексининг

биринчи қисмида ва унга зид бўлмаган бошқа норматив-ҳуқуқий ҳужжатларда
белгиланган ва барча фуқаролик-ҳуқуқий муносабатлар тегишли бўлган
нормалардан иборат бўлиб, фуқаролик ҳуқуқининг асосий қоидалари,
тамойиллари, фуқаролик ҳуқуқ ва бурчларининг вужудга келиши. фуқаролик
ҳуқуқларини амалга ошириш ва ҳимоя қилиш, фуқаролик ҳуқуқининг
субъектлари, объектлари, битимлар ва вакиллик, фуқаролик-ҳуқуқий
муддатлар, мулкий ва шахсий номулкий ҳуқуқлар ҳамда мажбуриятларни
тартибга солади.

2. Махсус нормалар – Фуқаролик кодексининг иккинчи қисми ва унга
зид бўлмаган бошқа норматив-ҳужжатлар билан белгиланган ва муайян
турдаги шартномалар ва шартномадан ташқари мажбуриятларни тартибга
солади.

2-БОБ. ФУҚАРОЛИК ҲУҚУҚИНИНГ СУБЪЕКТЛАРИ,
ОБЪЕКТЛАРИ. БИТИМЛАР.

5-§. Фуқаролик ҳуқуқининг субъектлари.

Фуқаролик-ҳуқуқий муносабатлар маълум субъеклар ўртасида юз
беради. Бундай субъектларга жисмоний шахслар, якка тартибдаги
тадбиркорлар, юридик шахслар ва айрим ҳолларда давлат ҳам киради.

Фуқаролик ҳуқуқий муносабат субъектлари бўлиш учун фуқаролик
ҳуқуқий ва муомала лаёқатига эга бўлиш тушунилади.

Фуқаролик ҳуқуқий лаёқат шахснинг маълум бир фуқаролик ҳуқуқ ва
мажбуриятларга бўлиши, фуқаролик муомала лаёқати эса шахснинг ўз
ҳаракатлари билан фуқаролик ҳуқуқларига эга бўлиш ва уларни амалга
ошириш, ўзи учун фуқаролик бурчларини вужудга келтириш ва уларни
бажариш лаёқати ҳуқуқий лаёқат дейилади.

Фуқаролик ҳуқуқининг субъектлари сифатида жисмоний ва юридик
шахсларнинг фуқаролик ҳуқуқий лаёқат ва муомала лаёқатининг вужудга
келиши бир-биридан фарқ қилади.

Жисмоний шахсларнинг фуқаролик ҳуқуқий лаёқат улар туғулиши
билан (айрим ҳолларда туғилишидан ҳам олдин) вужудга келса, муомала
лаёқати эса уларнинг маълум ёшга етиши билан пайдо бўлади ва ўн саккиз
ёшга тўлиши билан тўлиқ муомала лаёқатига эга бўладилар. Шунингдек,
фуқароларнинг ҳуқуқий лаёқати улар вафот этиши билан тугайди. Агар шахс
руҳий касал ёки ақли заифлиги сабабли ўз ҳаракатларининг моҳиятини
тушунмайдиган ёки уларни бошқара олмайдиган бўлса суд томонидан
муамалага лаёқатсиз деб топилиши мумкин. Бундай ҳолларда шахс фуқаролик
ҳуқуқининг субъекти бўла олмайди.

Юридик шахсларда эса фуқаролик ҳуқуқий лаёқат ва муомала лаёқати
бир вақтнинг ўзида, яъни улар давлат рўйхатидан ўтган вақтдан бошлаб
вужудга келади.

Эсда тутинг! Фуқаролик ҳуқуқининг субъектлари – фуқаролик
ҳуқуқий лаёқат ва муомала лаёқатига эга бўлган субъектлар ҳисобанади.

Фуқаролик ҳуқуқининг субъектлари қуйидагилардан иборат:
фуқаролар;
юридик шахслар;
давлат.

Фуқаролар.
Фуқаролик ҳуқуқининг субъектларидан бири жисмоний шахслар

ҳисобланиб, улар фуқаролик ҳуқуқига оид қонун ҳужжатларида «фуқаролар»
деб юритилади ва бунда Ўзбекистон Республикасининг фуқаролари, бошқа
давлатларнинг фуқаролари, шунингдек фуқаролиги бўлмаган шахслар назарда
тутилади.

Юқорида таъкидланганидек, фуқаролар фуқаролик ҳуқуқининг субъекти
бўлишлари учун фуқаролик ҳуқуқий ва муомала лаёқатига эга бўлишлари
лозим. Фуқароларнинг тўлиқ муомала лаёқати улар ўн саккиз ёшга тўлиши
билан вужудга келади. Лекин айрим масалалар юзасидан фуқароларнинг
муомала лаёқати улар ҳали ўн саккиз ёшга тўлгунча ҳам вужудга келади.
Булар қуйидагилар:

1. Олти ёшдан ўн тўрт ёшгача бўлган кичик ёшдаги болалар қуйидаги
масалалар юзасидан муомала лаёқатли ҳисобланадилар:

1) майда маиший битимлар;
2) текин манфаат кўришга қаратилган, нотариал тасдиқлашни ёки давлат

рўйхатидан ўтказишни талаб қилмайдиган битимлар;
3) қонуний вакил ёки унинг розилиги билан учинчи шахс томонидан

муайян мақсад ёки эркин тасарруф этиш учун берилган маблағларни тасарруф
этиш борасидаги битимлар.

Кичик ёшдаги боланинг битимлари бўйича, шу жумладан ўзи мустақил
тузган битимлар бўйича унинг ота-онаси, фарзандликка олувчилари ёки
васийи, агар улар мажбуриятнинг бузилишида ўзларининг айблари йўқлигини
исботлай олмасалар, мулкий жавобгар бўладилар.

2. Ўн тўрт ёшдан ўн саккиз ёшгача бўлган вояга етмаганлар қуйидаги
масалалар юзасидан муомала лаёқатли ҳисобланадилар:

1) ўз иш ҳақи, стипендияси ва бошқа даромадларини тасарруф этиш;
2) фан, адабиёт ёки санъат асарининг, ихтиронинг ёхуд ўз интеллектуал

фаолиятининг қонун билан қўриқланадиган бошқа натижаси муаллифи
ҳуқуқини амалга ошириш;

3) қонунга мувофиқ кредит муассасаларига омонатлар қўйиш ва уларни
тасарруф этиш;

4) майда маиший битимларни ҳамда бошқа битимларни тузиш.

Эмансипация.
Қонун ҳужжатларига кўра айрим ҳолларда ўн олти ёшга тўлган вояга

етмаган шахс суд томонидан тўла муомалага лаёқатли деб эълон қилиниши
мумкин ва бундай ҳолат эмансипация деб юритилади. Бунда ўн олти ёшга
тўлган вояга етмаган шахс меҳнат шартномаси бўйича ишлаётган бўлса ёки
ота-онаси, фарзандликка олувчилари ёхуд ҳомийсининг розилигига биноан
тадбиркорлик фаолияти билан шуғулланаётган бўлса, у тўла муомалага
лаёқатли деб эълон қилиниши мумкин. Бунинг учун ота-онанинг,
фарзандликка олувчиларнинг ёки ҳомийнинг розилиги билан васийлик ва
ҳомийлик органининг қарорига мувофиқ ёхуд, бундай розилик бўлмаган
тақдирда, суднинг қарори билан амалга оширилади.

Ота-она, фарзандликка олувчилар ва ҳомий эмансипация қилинган вояга
етмаганнинг мажбуриятлари бўйича, хусусан, у етказган зарар оқибатида
келиб чиққан мажбуриятлар бўйича жавобгар бўлмайдилар.

Юридик шахслар.

Фуқаролик ҳуқуқининг яна бир субъектларидан бири юридик шахслар
ҳисобланади. Биз кундалик ҳаётимизда «корхона», «муассаса», «ташкилот» ва
шу каби бошқа тушунчаларни жуда кўп эшитамиз. «Юридик шахс»
тушунчаси ана шу тушунчаларни ўз ичига қамраб олади.

Эсда тутининг! Ўз мулкида, хўжалик юритишида ёки оператив
бошқарувида алоҳида мол-мулкка эга бўлган ҳамда ўз мажбуриятлари
юзасидан ушбу мол-мулк билан жавоб берадиган, ўз номидан мулкий ёки
шахсий номулкий ҳуқуқларга эга бўла оладиган ва уларни амалга ошира
оладиган, мажбуриятларни бажара оладиган, судда даъвогар ва жавобгар бўла
оладиган ташкилот юридик шахс ҳисобланади.

Юридик шахслар мустақил баланс ёки сметага эга бўлишлари керак.

Юридик шахсларнинг турлари.
Юридик шахслар фойда олишга бўлган мақсадига кўра қуйидаги

турларга бўлинади:
фойда олишни ўз фаолиятининг асосий мақсади қилиб олган юридик

шахслар - тижоратчи ташкилотлар;
фойда олишни ўз фаолиятининг асосий мақсади қилиб олмаган

ташкилотлар - тижоратчи бўлмаган ташкилотлар. Бироқ, тижоратчи бўлмаган
ташкилот ўзининг уставда белгиланган мақсадларига мос келадиган
доираларда тадбиркорлик фаолияти билан шуғулланиши мумкин.

Фуқаролардан фарқли равишда юридик шахсларнинг барчаси ҳам бир
хил фуқаролик ҳуқуқий лаёқатга бўлавермайди. Юридик шахслар қонун
ҳужжатларида ва ўз уставида назарда тутилган масалалар юзасидангина
ҳуқуқий лаёқатга бўладилар.

Давлатнинг фуқаролик-ҳуқуқий муносабатларнинг субъекти сифатида.
Қонун ҳужжатларига биноан давлат ҳам айрим ҳолларда фуқаролик-

ҳуқуқий муносабатларнинг субъекти сифатида иштирок этади. Бунда давлат
номидан давлат ҳокимияти ва бошқаруви органлари ҳамда улар махсус вакил
қилган бошқа органлар иштирок этадилар ҳамда давлат ўзининг фуқаролик-
ҳуқуқий мажбуриятлари бўйича ўз мулки бўлган маблағлари билан жавоб
беради.

Давлат томонидан тузилган юридик шахс давлатнинг мажбуриятлари
бўйича жавоб бермайди. Қонунда назарда тутилган ҳоллардан ташқари давлат
ўзи тузган юридик шахснинг мажбуриятлари бўйича жавоб бермайди.

6-§. Фуқаролик ҳуқуқининг объектлари.

Фуқаролик ҳуқуқининг субъектлари ўртасидаги муносабатлар турли
масалар юзасидан вужудга келади. Масалан, савдо-сотиқ, маиший
хизматлардан фойдаланиш, таъмирлаш, ташиш ва бошқалар.

Эсда тутинг! Фуқаролик ҳуқуқларининг объектлари – фуқаролик
ҳуқуқий муносабатлар унинг субъектларининг ҳаракатлари қаратилган ва
унинг устида уларнинг ҳуқуқ ва мажбуриятлари вужудга келадиган бўладиган
моддий ва номоддий неъматлар ҳисобланади.

Фуқаролик ҳуқуқларининг объектлари:
ашёлар, шу жумладан пул ва қимматли қоғозлар, бошқа буюмлар;
мол-мулк, шу жумладан мулкий ҳуқуқлар;
ишлар ва хизматлар;
ихтиролар, саноат намуналари, фан, адабиёт, санъат асарлари ва

интеллектуал фаолиятнинг бошқа натижалари;
шахсий номулкий ҳуқуқлар ва бошқа моддий ҳамда номоддий

бойликлар.

Фуқаролик ҳуқуқларининг объектлари умумий асосларга кўра эркин
суратда бир шахсдан бошқа шахсларга ўтиши мумкин бўлиши эркин
муомалада бўлиши лозим. Муомалада бўлишига йўл қўйилмайдиган
фуқаролик ҳуқуқлари объектларининг турлари (муомаладан чиқарилган
объектлар) қонунда тўғридан-тўғри кўрсатилган бўлиши керак.

Моддий неъматлар.
Мол-мулк.
Фуқаролик ҳуқуқининг объектларидан бири бўлмиш мол-мулк мулкий

қиматга эга бўлган ва моддий (физикавий) хоссага эга бўлган моддий
боликлар бўлиб, шахснинг моддий, маънавий, эстетик ва бошқа эҳтиёжларини
қондиришга хизмат қилади.

Мол-мулк ўз хусусиятига кўра кўчмас мулкка ва кўчар мулкка бўлинади.
Кўчмас мулк жумласига ер участкалари, ер ости бойликлари, бинолар,

иншоотлар, кўп йиллик дов-дарахтлар ва ер билан узвий боғланган бошқа
мол-мулк, яъни улардан фақат жойини ўзгартирмасдан фойдаланиш мумкин
бўлган объектлар киради. Шу билан бирга айрим кўчар мол-мулк (масалан,
автомобил) ҳам кўчмас мол-мулк қаторига киритилиши мумкин.

Кўчмас мулк жумласига кирмайдиган мол-мулк кўчар мулк
ҳисобланади. Кўчар мулкка бўлган ҳуқуқларни рўйхатдан ўтказиш талаб
этилмайди, қонунда назарда тутилган ҳоллар бундан мустасно.

Ашёларнинг таснифи.
Ашёлар фуқаролик ҳуқуқларининг объектлари сифатида қуйидагиларга

бўлинади:
хусусий ва турга хос аломатлари билан белгиланган ашёлар;
бўлинадиган ва бўлинмайдиган ашёлар;
истеъмол қилинадиган ва истеъмол қилинмайдиган ашёлар;
асосий ва мансуб ашёлар;
мураккаб ашёлар.

Хусусий ва турга хос аломатлари билан белгиланадиган ашёлар.

Хусусий аломатлари билан белгиланадиган ашёлар – бундай ашёлар
одатда фақат бир дона бўлади ҳамда хусусий аломатлари, яъни ўзига хос
белгилари билан бошқаси билан алмаштириб бўлмайдиган ашёлардир. Улар
ноёб, яъни ўзи бир дона бўлган, шунингдек муайян усул билан (муҳр босиш,
алоҳида белгилар тушириш, номер, рақам бериш ва шу кабилар орқали)
ажратиб қўйилган ашёлар ҳисобланади.

Турга хос аломатлари билан белгиланадиган ашёлар – бир турдаги
ҳамма ашёларга хос аломатларга эга бўлган ҳамда сони, оғирлиги, ўлчови ва
шу кабилар билан белгиланадиган ашёлар ҳисобланади. Турга хос аломатлари
билан белгиланадиган ашёларни бошқаси билан алмаштирса бўлади.

Бўлинадиган ва бўлинмайдиган ашёлар.
Бўлинадиган ашё – бўлиш натижасида ҳар қайси қисми бутуннинг

хоссаларини ўзида сақлаб қоладиган ва шу билан бирга ўзининг хўжалик
(мақсадли) аҳамиятини йўқотмайдиган ашё ҳисобланади. Масалан, бундай
ашёларга шакар, гуруч ва бошқа дуккакли маҳсулотлар киради.

Бўлинмайдиган ашё – бўлиш натижасида қисмлари дастлабки ашёнинг
хоссаларини йўқотадиган, унинг хўжалик (мақсадли) аҳамиятини
ўзгартирадиган ашё ҳисобланади. Масалан, бундай ашёларга телефон,
телевезор ва бошқа маиший техника буюмлари киради.

Истеъмол қилинадиган ва истеъмол қилинмайдиган ашёлар.
Бир карра фойдаланиш натижасида йўқолиб кетадиган ёки дастлабки

ҳолатида мавжуд бўлмай қоладиган ашёлар (хом ашё, ёқилғи, озиқ-овқат
маҳсулотлари ва шу кабилар) истеъмол қилинадиган ашёлар ҳисобланади.

Қайта-қайта фойдаланишга мўлжалланган, бунда ўзининг дастлабки
ҳолатини узоқ вақт давомида сақлаб қоладиган ҳамда аста-секин емирилиб
борадиган ашёлар (бинолар, ускуналар, транспорт воситалари) истеъмол
қилинмайдиган ашёлар ҳисобланади.

Асосий ва мансуб ашёлар.
Фойдаланиш туфайли вужудга келадиган муносабатларнинг моҳияти

билан бошқа ашё (мансуб ашё)га боғлиқ мустақил ашё асосий ашё
ҳисобланади.

Асосий ашёга хизмат қилиши керак бўлган ва у билан умумий хўжалик
вазифаси орқали боғлиқ ашё мансуб ашё ҳисобланади.

Мансуб ашё, агар қонунлар ёки шартномада бошқача тартиб белгилаб
қўйилган бўлмаса, асосий ашёнинг тақдирига боғлиқ бўлади.

Мураккаб ашёлар.
Агар турли хил ашёлар бирикманинг моҳияти билан белгиланадиган

вазифаси бўйича фойдаланиш имконини берадиган яхлит бир бутунни ташкил
этса, улар битта ашё (мураккаб ашё) ҳисобланади.

Ҳайвонлар.
Фуқаролик ҳуқуқининг моддий қийматга эга предметларидан бири

ҳайвонлар ҳисобаланади. Қоида тариқасида мол-мулк тўғрисидаги умумий
қоидалар ҳайвонларга нисбатан ҳам қўлланилади.

Ҳайвонларга нисбатан мулкий ҳуқуқларни амалга оширишда уларга
нисбатан шафқатсиз муносабатда бўлиш мумкин эмас ва бунинг учун
маъмурий жавобгарлик белгиланган.

Пул (валюта).
Фуқаролик ҳуқуқининг энг кенг тарқалган ва универсал алмаштириш

воситаси ҳисобланадиган объекти пул ҳисобланади. Ўзбекистон
Республикасининг пул бирлиги сўм бўлиб, у ёзиб қўйилган қиймати бўйича
қабул қилиниши шарт бўлган қонуний тўлов воситасидир.

Номоддий неъматлар.
Фуқаролик ҳуқуқининг объекти сифатида номоддий неъматлар ҳам

мавжуд бўлиб, улар одатда физикавий хоссага, моддий бирликка эга
бўлмайди. Бироқ улар ҳам одатда моддий неъматлар сингари мулкий қиматга
эга бўлади.

Номоддий неъматларша қуйидагилар киради:
интелектуал фаолияти натижаларига бўлган ҳуқуқ, шу жумладан

муаллифлик ҳуқуқи;
хизмат ва тижорат сири;
шахсий номулкий ҳуқуқлар ва бошқа номоддий неъматлар (шахснинг

ҳаёти ва соғлиғи, шаъни ва қадр-қиммати, шахсий дахлсизлиги, ишчанлик
обрўси, шахсий ҳаётининг дахлсизлиги, хусусий ва оилавий сири, номга
бўлган ҳуқуқи, тасвирга бўлган ҳуқуқи, муаллифлик ҳуқуқи, бошқа шахсий
номулкий ҳуқуқлари).

Шаън, қадр-қиммат ва ишчанлик обрўсини ҳимоя қилиш.
Фуқаро ўзининг шаъни, қадр-қиммати ёки ишчанлик обрўсига путур

етказувчи маълумотлар юзасидан, башарти бундай маълумотларни тарқатган
шахс уларнинг ҳақиқатга тўғри келишини исботлай олмаса, суд йўли билан
раддия талаб қилишга ҳақли.



153

3-БОБ. БИТИМЛАР ВА ВАКИЛЛИК. ФУҚАРОЛИК ҲУҚУҚИДА
МУДДАТЛАР.

7-§. Битимлар тушунчаси, турлари ва шакли.

Фуқаролик ҳуқуқининг субъектлари ўз ҳуқуқларини одатда мутлақо
эркин тарзда амалга оширадилар. Масалан, харид қилиш, совға қилиш, ҳадя
қилиш, айрибошлаш, маиший хизматлардан фойдаланиш шахснинг мутлақ
ҳуқуқлари бўлиб, ушбу ва бошқа фуқаролик ҳуқуқлари унинг субъектлари
томонидан эркин тарзда амалга оширилиши ёки амалга оширилмаслиги
мумкин.

Эста тутининг! Битимлар деб фуқаролар ва юридик шахсларнинг
фуқаролик ҳуқуқ ва бурчларини белгилаш, ўзгартириш ёки бекор қилишга
қаратилган ҳаракатларига айтилади.

Битимлар унда иштирок этаётган шахсларнинг сонига кўра қуйидаги
турларга бўлинади:

бир тарафлама битимлар;
икки ёки кўп тарафлама битимлар (шартномалар).

Эста тутининг! Бир тарафлама битим – битим тузиш учун қонун
ҳужжатларига ёки тарафларнинг келишувига мувофиқ бир тарафнинг хоҳиши
зарур ва етарли бўлган битим.

Бир тарафлама битим уни тузган шахс учун бурчлар келтириб чиқаради.
У бошқа шахслар учун қонунларда ёки бу шахслар билан келишувда
белгиланган ҳоллардагина бурчлар келтириб чиқариши мумкин.

Эста тутининг! Икки ёки кўп тарафлама битимлар – икки ёки уч
ёхуд ундан кўп тараф иштирок этиши лозим бўлган битимлар. Бундай
битимлар шартномалар деб ҳам юритилади.

Битимларнинг шакли.
Битимлар оғзаки ёки ёзма шаклда тузилади.
Оғзаки битимлар қонун ҳужжатларида ёки тарафларнинг келишувида

ёзма шакл белгилаб қўйилмаган, жумладан у тузилаётган вақтнинг ўзидаёқ
бажариладиган битим оғзаки тузилиши мумкин. Шахснинг хатти-ҳаракатидан
унинг битим тузишга бўлган хоҳиш-иродаси билиниб турган ҳолда ҳам
бундай битим тузилган ҳисобланади. Сукут сақлаш қонун ҳужжатларида ёки
тарафларнинг келишувида назарда тутилган ҳолларда битим тузишга бўлган
хоҳиш-ироданинг ифодаси ҳисобланади.

Жетон, патта ёки одатда қабул қилинган бошқа белги бериш йўли билан
тасдиқланган битим, агар қонун ҳужжатларида бошқача тартиб белгиланган
бўлмаса, оғзаки шаклда тузилган битим ҳисобланади.



154

Ёзма шаклда тузилган битим унинг тарафлари томонидан имзоланиши
керак.

Икки тарафлама битимлар ҳар бирини бераётган тараф имзолайдиган
ҳужжатларни ўзаро айирбошлаш йўли билан тузилиши мумкин.

Агар фуқаро жисмоний камчилиги, касаллиги ёки саводсизлиги туфайли
битимни шахсан ўзи имзолай олмаса, унинг илтимосига биноан битимни
бошқа фуқаро имзолаши мумкин. Бошқа фуқаронинг имзоси нотариус ёки
бундай нотариал ҳаракатни амалга ошириш ҳуқуқига эга бўлган бошқа
мансабдор шахс томонидан гувоҳлантирилиб, битим тузувчи уни шахсан ўзи
имзолай олмаслигининг сабаблари кўрсатилиши шарт.

Ёзма шаклда тузилган битимлар икки хил бўлади:
оддий ёзма шаклдаги битимлар ёзма шаклда тузилиб, нотариал

тасдиқланиши талаб этилмайдиган битимлар ҳисобланади;
ёзма шаклда тузиладиган, бироқ нотариал тасдиқлаш талаб этиладиган

битимлар ҳисобланади.
Қуйидаги ҳолларда битимларни нотариал тасдиқлаш шарт:
1) қонунда кўрсатилган ҳолларда;
2) тарафлардан бирининг талаби бўйича.
Айрим битимлар нотариал тасдиқланиши билан бирга давлат

рўйхатидан ҳам ўтказилиши керак. Бундай битимлар (ер участкалари ва бошқа
кўчмас мол-мулк билан боғлиқ битимлар (бошқа шахсга бериш, ипотека, узоқ
муддатли ижара, меросни қабул қилиб олиш ва бошқалар) ўз моҳиятига муҳим
фуқаролик ҳуқуқларини амалга оширишни назарда тутади

Битимнинг нотариал шаклига ёки уни давлат рўйхатидан ўтказиш
талабига риоя қилмаслик битимнинг ҳақиқий эмаслигини келтириб чиқаради.
Бундай битим ўз-ўзидан ҳақиқий бўлмайди.

Фуқаролик ҳуқуқида бир шахснинг фуқаролик ҳуқуқларини амалга
ошириш ва унинг мажбуриятларини бажариш бошқа шахс томонидан ҳам
амалга оширилиши мумкин. Масалан, фуқаро ўзининг автомобилидан бошқа
шахснинг фойдаланишига ёки ўз номидан бошқа шахснинг шартномалар
имзолашига, маҳсулотларни харид қилиш ёки сотишига рухсат бериши
мумкин.

Эсда тутинг! Бир шахс (вакил)нинг иккинчи шахс (ваколат берувчи)
номидан иккинчи шахс (ваколат берувчи)нинг фуқаролик ҳуқуқ ва
мажбуриятларини бошқа шахслар (учинчи шахслар) олдида амалга ошириши
вакиллик дейилади.

Қонун ҳужжатларига кўра фақат шахсан амалга ошириши лозим бўлган
ҳуқуқ ва мабуриятлар (масалан, никоҳдан ўтиш) юзасидан вакиллик қилиш
мумкин эмас.

8-§. Ишончнома.

Вакиллик қонун асосида, суд қарори асосида ёки ишончнома асосида
ҳам амалга оширилиши мумкин.

Эсда тутинг! Бир шахс (ишонч билдирувчи) томонидан иккинчи шахсга
(ишончли вакилга) учинчи шахслар олдида вакиллик қилиш учун берилган
ёзма ваколат ишончнома ҳисобланади.

Ишончли вакил ўзига ишончнома билан берилган ваколатлар доирасида
иш олиб боради. Юридик шахс номидан, шунингдек юридик шахсга ҳам
ишончнома фақат юридик шахснинг уставида (низомида) кўрсатилган
фаолият мақсадларига зид бўлмаган битимларни тузиш учунгина берилиши
мумкин.

Ишончнома оддий ёзма шаклда ёки нотариал шаклда
расмийлаштирилади. Нотариал шаклни талаб қилувчи битимларни тузиш ёхуд
юридик шахсларга нисбатан ҳаракатларни амалга ошириш учун берилган
ишончнома нотариал тасдиқланган бўлиши керак

Қуйидагилар нотариал тасдиқланган ишончномаларга
тенглаштирилади:

госпиталларда, санаторийларда ва бошқа ҳарбий-даволаш
муассасаларида даволанаётган ҳарбий хизматчиларнинг ҳамда бошқа
шахсларнинг шу муассасаларнинг бошлиқлари, уларнинг тиббий қисм бўйича
ўринбосарлари, катта ва навбатчи шифокорлари томонидан тасдиқланган
ишончномалари, автомототранспорт воситаларини бошқариш ва тасарруф
этиш ҳақидаги ишончномалар бундан мустасно;

ҳарбий хизматчиларнинг, ҳарбий қисмлар, қўшилмалар, муассасалар
ҳамда ҳарбий ўқув юртлари жойлашган, нотариал идоралар ва нотариал
ҳаракатларни амалга оширувчи бошқа органлар бўлмаган пунктларда эса –
ишчи ва хизматчиларнинг, улар оилаларининг ва ҳарбий хизматчилар оила
аъзоларининг шу қисм, қўшилма, муассаса ва ўқув юртларининг
командирлари (бошлиқлари) томонидан тасдиқланган ишончномалари,
автомототранспорт воситаларини бошқариш ва тасарруф этиш ҳақидаги
ишончномалар бундан мустасно;

озодликдан маҳрум қилиш жойларида бўлган ёки қамоқда сақланаётган
шахсларнинг тегишли муассасалар бошлиқлари томонидан тасдиқланган
ишончномалари, автомототранспорт воситаларини бошқариш ва тасарруф
этиш ҳақидаги ишончномалар бундан мустасно.

Ишончноманинг муддати.
Ишончнома кўпи билан уч йил муддатга берилиши мумкин. Агар

ишончномада муддат кўрсатилган бўлмаса, у берилган кундан бошлаб бир йил
мобайнида ўз кучини сақлайди.

Берилган куни кўрсатилмаган ишончнома ҳақиқий эмас.



156

Нотариус томонидан тасдиқланиб, Ўзбекистон Республикасидан
ташқарида ҳаракатларни амалга оширишга мўлжалланган, амал қилиш
муддати кўрсатилмаган ишончнома уни берган шахс томонидан бекор
қилингунича ўз кучини сақлайди.

Ишончноманинг амал қилиши қуйидаги ҳолларда бекор бўлади:
ишончнома муддатининг тамом бўлиши;
ишончнома берган шахснинг уни бекор қилиши;
ишончнома берилган шахснинг бош тортиши;
номидан ишончнома берилган юридик шахс фаолиятининг

тўхтатилиши;
номига ишончнома берилган юридик шахс фаолиятининг тўхтатилиши;
ишончнома берган фуқаронинг муомалага лаёқатсиз, муомала лаёқати

чекланган ёки бедарак йўқолган деб ҳисобланиши, ёхуд унинг вафот этиши;
ишончнома олган фуқаронинг муомалага лаёқатсиз, муомалага лаёқати

чекланган ёки бедарак йўқолган деб ҳисобланиши, ёхуд унинг вафот этиши.

9-§. Муддат.

Фуқаролик ҳуқуқида шахснинг ҳуқуқ ва мажбуриятлари маълум вақт
ўтиши билан падо бўлади, ўзгаради ёки бекор бўлади. Масалан, шахс 18 ёшга
тўлиши билан у тўлиқ муомала лаёқатига эга бўлиши мумкин ёки
ишончноманинг муддати тугаши билан билан бир шахснинг иккинчи шахс
номидан учинчи шахслар олдида вакиллик қилиш ҳуқуқи ҳам барҳам топади.

Эсда тутинг! Фуқаролик ҳуқуқида муддат деб унинг ўтиши билан
фуқарлик ҳуқуқ ва мажбуриятларнинг пайдо бўлиши, ўзгариши ва бекор
бўлиши юз берадиган вақтга айтилади.

Муддатлар вужудга келишига кўра уч хил турга бўлинади:
шартномада белгиланган муддатлар;
суд томонидан тайинланадиган муддатлар;
қонун ҳужжатларида белгиланган муддатлар.
Муддат муқаррар юз бериши керак бўлган воқеани кўрсатиш билан ҳам

белгиланиши мумкин.

Даъво муддати.
Шахс ўзининг бузилган ёки бузилаётган ҳуқуқларини субга даъво

қилиш йўли билан ҳимоя қилиш мумкин. Бироқ даъво қилиш қонун
ҳужжатларида белгиланган муддатда берилган бўлиши керак.

Эсда тутинг! Даъво муддати – шахс ўзининг бузилган ҳуқуқини даъво
қўзғатиш йўли билан ҳимоя қилиши мумкин бўлган муддатдир.

Умумий даъво муддати уч йил ҳисобланади. Бироқ, айрим турдаги
талаблар учун қонунларда умумий даъво муддатига қараганда қисқартирилган
ёки узайтирилган махсус даъво муддатлари белгиланиши мумкин.

Даъво муддати шахс ўзининг ҳуқуқи бузилганлигини билган ёки
билиши лозим бўлган кундан ўта бошлайди. Бу қоидадан истиснолар ушбу
Кодекс ва бошқа қонунлар билан белгиланади.

Даъво муддатининг ўтиши қуйидаги ҳолларда тўхтатилади:
агар даъво қўзғатилиши учун муайян шароитларда олдини олиб

бўлмайдиган фавқулодда ҳодиса (енгиб бўлмас куч) тўсқинлик қилган бўлса;
Ўзбекистон Республикаси Ҳукумати мажбуриятларни бажаришни

кечиктирганлиги (мораторий) туфайли;
агар даъвогар ёки жавобгар ҳарбий ҳолатга ўтказилган Қуролли Кучлар,

чегара қўшинлари ва ички қўшинлар таркибида бўлса;
агар муомалага лаёқатсиз шахснинг қонуний вакиллари бўлмаса;
тегишли муносабатни тартибга солувчи қонун ҳужжатларининг амал

қилиши тўхтатилган бўлса.

4-БОБ. МУЛК ҲУҚУҚИ ВА БОШҚА АШЁВИЙ ҲУҚУҚЛАР.

10-§. Мулк ҳуқуқи тушунчаси, субъектлари ва обектлари.

Шахснинг муҳим иқтисодий-ижтимоий ҳуқуқларидан бири мулк ҳуқуқи
ҳисобланади. Ўзбекистон Республикаси Конституциясининг 36-моддасига
кўра ҳар бир шахс мулкдор бўлишга ҳақли эканлиги, банкка қўйилган
омонатлар сир тутилиши ва мерос ҳуқуқи қонун билан кафолатланиши
белгилаб қўйилган.

Эсда тутинг! Мулк ҳуқуқи – шахснинг ўзига қарашли мол-мулкка ўз
хоҳиши билан ва ўз манфаатларини кўзлаб эгалик қилиш, ундан фойдаланиш
ва уни тасарруф этиш, шунингдек ўзининг мулк ҳуқуқини, ким томонидан
бўлмасин, ҳар қандай бузишни бартараф этишни талаб қилиш ҳуқуқидан
иборатдир. Мулк ҳуқуқи муддатсиз ҳисобланади.

Мулк ҳуқуқига эга бўла оладиган субъектлар (фуқаролар, юридик
шахслар ва давлат) мулк ҳуқуқининг субъектлари ҳисобланади.

Қуйидагилар мулк – мулк ҳуқуқининг объектлари бўлиши мумкин:
Ер;
ер ости бойликлари;
сувлар;
ҳаво бўшлиғи;
ўсимлик ва ҳайвонот дунёси ҳамда бошқа табиий ресурслар;
корхоналар;
ашёлар, шу жумладан бинолар, квартиралар, иншоотлар;
асбоб-ускуналар;
хом ашё ва маҳсулот;
пул, қимматли қоғозлар ва бошқа мол-мулк;
интеллектуал мулк объектлари.

Шахснинг ўзига қарашли мол-мулкка нисбатан мулк ҳуқуқи қуйидаги
элементлардан иборат:

эгалик қилиш – мулкни ўзи истаган жойда сақлаш, олиб юриш, сақлашга
топшириш;

фойдаланиш – мулкнинг фойдали жиҳатларини ўзлаштириш;
тасарруф этиш – мулкни сотиш, айрибошлаш, ҳад қилиш, мерос

сифатида қолдириш ва қонун ҳужжатларига асосан бошқача шаклда ўзидан
бегоналаштириш;

мулк ҳуқуқини ҳар қандай бузишни бартараф этишни талаб қилиш –
мулк ҳуқуқини бузишдан ҳимоя қилиш чораларини кўриш.

Ўзгарларнинг мулкига нисбатан ашёвий ҳуқуқлар.

Қонун ҳужжатларига биноан шахсга ўзига тегишли бўмасада
ўзгарларнинг мулкларига нисбатан ашёвий ҳуқуққа эга бўлиши мумкин. Бунга
қуйидагилар киради:

хўжалик юритиш ҳуқуқи ва оператив бошқариш ҳуқуқи;
мерос қилиб қолдириладиган ер участкасига умрбод эгалик қилиш

ҳуқуқи;
ер участкасига доимий эгалик қилиш ва ундан фойдаланиш ҳуқуқи;
сервитутлар.

Сервитут.
Кўчмас мулк эгасининг ўзганинг ер участкасидан чекланган тарзда

фойдаланиш ҳуқуқи сервитут ҳуқуқи дейилади.
Бунда ўзганинг ер участкасидан пиёда ва транспортда ўта олишни

таъминлаш, электр узатгич, алоқа ва қувур линияларини ўтказиш ва улардан
фойдаланиш, сув билан таъминлаш учун, шунингдек кўчмас мулк эгасининг
эҳтиёжларини сервитут белгиламай туриб таъминланиши мумкин бўлмаган
бошқа эҳтиёжларини қондириш учун сервитут белгиланиши мумкин.

Мулк ҳуқуқини амалга ошириш шартлари.
Мулк ҳуқуқи шахснинг ўз мулкига нисбатан ўз ҳоҳишига эгалик қилиш,

фойдаланиш, тасаррув этиш ва уни ҳимоя қилиш ҳуқуқини тақдим этиши
билан бирга маълум бир мажбуриятларни ҳам юклайди. Хусусан,
мулкдорнинг ўз мулкий ҳуқуқларини амалга ошириши бошқа шахсларнинг
ҳуқуқларини ва қонун билан қўриқланадиган манфаатларини бузмаслиги
шарт.

Қонунларда назарда тутилган ҳолларда, шартларда ва доирада мулкдор
бошқа шахслар унинг мол-мулкидан чекланган тарзда фойдаланишига йўл
қўйишга мажбур.

Мулкдор ўзининг устунлик мавқеини суиистъемол қилишга, бошқа
шахсларнинг ҳуқуқларини ва қонун билан қўриқланадиган манфаатларини
камситадиган ўзга ҳаракатларни қилишга ҳақли эмас.

Мулкдор ўз ҳуқуқини амалга оширганида фуқароларнинг соғлиғига ва
атроф муҳитга зарар етказишининг олдини олиш чораларини кўришга
мажбур.

11-§. Мулк ҳуқуқининг вужудга келиши ва унинг бекор бўлиши.

Мулк ҳуқуқи муайян ҳолатларда вудуга келади ёки бекор бўлади.
Қуйидаги ҳолларда мулк ҳуқуқи вужудга келади:

меҳнат фаолияти натижасида;
мол-мулкдан фойдаланиш соҳасидаги тадбиркорлик ва бошқа хўжалик

фаолияти (шу жумладан мол-мулкни яратиш, кўпайтириш, битимлар асосида
қўлга киритиш) натижасида;

давлат мол-мулкини хусусийлаштириш натижасида;

мерос қилиб олиш натижасида;
эгалик қилиш ҳуқуқини вужудга келтирувчи муддат ўтиши натижасида

ва қонун ҳужжатларига зид бўлмаган бошқа асосларда.

Қуйидаги ҳолларда мулк ҳуқуқи бекор бўлади:
мулкдорнинг ихтиёрий суратда мажбуриятни бажариши;
мулкдорнинг мол-мулк тақдирини ҳал қиладиган бир томонлама қарор

қабул қилиши;
суд қарори асосида мол-мулкни олиб қўйиш (сотиб олиш) йўли билан,

шунингдек мулк ҳуқуқини бекор қилувчи қонун ҳужжатларига асосан бекор
бўлади.

Национализация, реквизиция ва мусодара.
Национализация, реквизиция ва мусодара мулкий ҳуқуқнинг мажбурий

бекор бўлиш асослари ҳисобланади.

Эсда тутинг! Национализация – фуқаролар ҳамда юридик шахсларнинг
маълум мулкини ҳақини тўлаш асосида давлат ихтиёрига ўтказиш.

Эсда тутинг! Реквизиция – табиий офатлар, авариялар, эпидемиялар,
эпизоотиялар юз берган тақдирда ва фавқулодда тусдаги бошқа вазиятларда
мол-мулкнинг жамият манфаатларини кўзлаб, давлат ҳокимияти органи
қарорига мувофиқ мулкдордан унга мол-мулкнинг қийматини тўлаган ҳолда
олиб қўйилиш.

Эсда тутинг! Мусодара –мол-мулкнинг суд қарорига асосан жиноят ёки
ўзга ҳуқуқбузарлик қилганлик учун ҳақ тўламасдан мулкдордан олиб
қўйилиши.

12-§. Мулк шакллари.

Мулк ҳуқуқи эгалигига кўра фуқароларга, юридик шасхларга, давлатга
ва бошқа субъектларга тегишл бўлши мумкин.

Ўзбекистон Республикасида мулк шакллари қуйидагилардан иборат:
хусусий мулк;
оммавий мулк.

Хусусий мулк ҳуқуқи.
Хусусий мулк ҳуқуқи шахснинг қонун ҳужжатларига мувофиқ тарзда

қўлга киритган мол-мулкка эгалик қилиш, ундан фойдаланиш ва уни тасарруф
этиш ҳуқуқидир.

Хусусий мулк бўлган мол-мулкнинг миқдори ва қиймати чекланмайди.
Фуқаролар, хўжалик ширкатлари ва жамиятлари, кооперативлар, жамоат

бирлашмалари, ижтимоий фондлар ва давлатга қарашли бўлмаган бошқа
юридик шахслар хусусий мулк ҳуқуқининг субъектлари ҳисобланадилар.

Қонун билан ман этилган айрим ашёлардан ташқари ҳар қандай мол-
мулк хусусий мулк объекти бўлиши мумкин.

Оммавий мулк.
Республика ва маъмурий-ҳудудий тузилмалар (вилоятлар, туманлар,

шаҳарлар, шаҳарчалар)га тегишли бўлган давлат мулки оммавий мулкдир.
Оммавий мулкнинг қуйидаги шакллари мавжуд:
Республика мулки;
муниципал мулк.

Республика мулки.
Ер, ер ости бойликлари, сув, ҳаво бўшлиғи, ўсимлик ва ҳайвонот дунёси

ҳамда бошқа табиий бойликлар, давлат ҳокимияти ва бошқаруви республика
органларининг мол-мулки, давлат аҳамиятига эга бўлган моддий маданий
мерос объектлари, республика бюджетининг маблағлари, олтин захираси,
давлатнинг валюта фонди ва бошқа фондлари республика мулкидир,
шунингдек корхоналар ва бошқа мулкий комплекслар, ўқув, илмий, илмий-
тадқиқот муассасалари ва ташкилотлари, интеллектуал фаолият натижалари,
башарти булар бюджет ёки давлатнинг ўзга маблағлари ҳисобидан яратилган
ёки сотиб олинган бўлса, бошқа мол-мулк республика мулки бўлиши мумкин.

Республика мулки бўлган мол-мулкни Ўзбекистон Республикаси Олий
Мажлиси, Ўзбекистон Республикаси Президенти, Ўзбекистон Республикаси
Ҳукумати ёки улар махсус вакил қилган органлар, агар қонунда бошқача
тартиб назарда тутилган бўлмаса, тасарруф қиладилар.

Муниципал мулк.
Давлат ҳокимияти маҳаллий органларининг мол-мулки, маҳаллий

бюджет маблағлари, муниципал уй-жой фонди ва коммунал хўжалик,
корхоналар ва бошқа мулкий комплекслар, халқ таълими, маданият, соғлиқни
сақлаш муассасалари, шунингдек бошқа мол-мулк муниципал мулк бўлади.

13-§. Хусусий мулк ҳуқуқини ҳимоя қилиш қуйидаги йўллари.

Ҳар ким мулкдор бўлиш ҳуқуқига эга, мулк ҳуқуқи шахснинг қонун
ҳужжатларига мувофиқ қўлга киритган мол-мулкка эгалик қилиш, ундан
фойдаланиш ва уни тасарруф этиш ҳуқуқи ҳисобланади.

Хусусий мулк бўлган мол-мулкнинг миқдори ва қиймати чекланмайди.
Хусусий мулк дахлсиз ва давлат ҳимоясидадир. Давлат хусусий мулкнинг бут
сақланишини таъминлаш ва унинг кўпайтирилиши учун барча зарур
шароитларни яратади. Мулкдор фақат қонунда назарда тутилган ҳолларда ва
тартибдагина ўз мол-мулкидан маҳрум этилиши мумкин.

Мулкдор ўзига қарашли мол-мулкка ўз хоҳишига кўра ҳамда ўз
манфаатларини кўзлаб эгалик қилади, ундан фойдаланади ва уни тасарруф
этади. Мулкдор ўз мол-мулкига нисбатан қонунга зид бўлмаган ҳар қандай
ҳаракатларни бажаришга ҳақли. У ўз мол-мулкидан хўжалик фаолиятини ва
қонунда тақиқланмаган бошқа фаолиятни амалга ошириш учун фойдаланиши,
уни бошқа шахсларга эгалик қилиш ва (ёки) фойдаланиш учун текинга ёхуд
ҳақ эвазига бериши мумкин. Мол-мулкдан фойдаланиш фуқароларнинг,
юридик шахслар ва давлатнинг ҳуқуқларини ҳамда қонун билан
қўриқланадиган манфаатларини бузмаслиги, атроф-муҳитга зарар
етказмаслиги керак.

Қонун ҳужжатларига кўра Хусусий мулк ҳуқуқини ҳимоя қилиш қуйидаги
йўллар билан амалга оширилади:

хусусий мулк ҳуқуқини тан олиш;
хусусий мулк ҳуқуқи бузилишидан олдинги ҳолатни тиклаш ва хусусий

мулк ҳуқуқини бузадиган ёки унинг бузилиши хавфини туғдирадиган
ҳаракатларнинг олдини олиш;

битимни ҳақиқий эмас деб топиш ва унинг ҳақиқий эмаслиги
оқибатларини қўллаш;

давлат органининг ва бошқа органнинг ёки фуқаролар ўзини ўзи
бошқариш органининг ҳужжатини ҳақиқий эмас деб топиш;

хусусий мулк ҳуқуқини мулкдорнинг ўзи ҳимоя қилиши;
бурчни аслича (натура) бажаришга мажбур қилиш;
зарарнинг ўрнини қоплаш;
неустойка ундириш;
маънавий зиённи қоплаш;
хусусий мулк ҳуқуқи муносабатларини тартибга солишда қонун

ҳужжатлари барқарорлигини таъминлаш;
давлат органининг ва бошқа органнинг ёки фуқаролар ўзини ўзи

бошқариш органининг қонунга зид бўлган ҳужжатининг суд томонидан
қўлланилмаслиги;

мол-мулкнинг айрим турларига бўлган хусусий мулк ҳуқуқининг
вужудга келганлигини, ўзгарганлигини ва бекор қилинганлигини давлат
рўйхатидан ўтказиш.

Хусусий мулк ҳуқуқини ҳимоя қилиш қонунга мувофиқ бошқа усуллар
билан ҳам амалга оширилиши мумкин.

5-БОБ. МАЖБУРИЯТ ҲУҚУҚИ.

13-§. Мажбурият тушунчаси ва унинг вужудга келиши.

Фуқаролик ҳуқуқининг муҳим институтларидан бири – мажбурият
ҳуқуқи институти ҳисобланади. Биз одатда мажбурият деганда шахснинг
маълум ҳаракатларни бажариш ёки уларни бажармасликка мажбурилигини
тушунамиз. Жамиятда шахснинг бузилган ҳуқуқларини тиклашда мажбурият
ҳуқуқи муҳим роль ўйнайди. Масалан, етказилган зарарни қоплашда зарар
теказган шахс уни қоплашга мажбуриятини олади.

Эсда тутинг! Бир шахснинг бошқа шахс фойдасига муайян ҳаракатни
амалга оширишга (масалан, мол-мулкни топшириш, ишни бажариш,
хизматлар кўрсатиш, пул тўлаш ва ҳоказо) ёки муайян ҳаракатдан ўзини
сақлашга мажбур бўлиши мажбурият дейилади.

Мажбурият тарафлари кредитор ва қарздор дейилади. Зиммасига
мажбурият юкланган шахс қарздор, мажбурият бажаришни талаб қилиш
ҳуқуқига эга бўлган шахс кредитор дейилади.

Мажбуриятлар шартнома асосида ёки зиён етказиш натижасида ҳамда
қонунда кўрсатилган бошқа ҳолларда келиб чиқади.

Мажбуриятлар мажбурият шартларига ва қонун ҳужжатлари
талабларига мувофиқ белгиланган талаблар даражасида агар бундай шартлар
ва талаблар бўлмаганида эса иш муомаласи одатларига ёки одатда
қўйиладиган бошқа талабларга мувофиқ лозим даражада бажарилиши керак.

Мажбуриятлар қонунда белгиланган муддатларда ёки тарафлар
келишувига кўра бегиланган муддатда бажарилиши керак. Агар бундай
муддатлар белгиланмаган ёки кўрсатилмаган бўлса, кредитор исталган
муддатда унинг ижросини талаб қилишга, қарздор ҳам унинг ижросини
исталган амалга оширишга ҳақли бўлади. Мажбуриятни дарҳол бажариш
вазифаси қонун, шартнома ёки мажбуриятнинг моҳиятидан англашилмаса,
қарздор бундай мажбуриятни кредитор талаб қилган кундан бошлаб етти
кунлик муддат ичида бажариши шарт.

14-§. Мажбуриятларнинг бажарилишини таъминлаш.

Мажбуриятлар ҳар доим ҳам карздор томонидан ўз вақтида тўла
бажарилавермайди. Бундай ҳолларда мажбуриятнинг бажарилишини
таъминлаш мақсадида махсус усуллар қўлланилиши мумкин. Фуқаролик
кодексининг 259-моддасига кўра мажбуриятнинг бажарилиши қуйидаги
усуллар билан таъминланиши мумкин:

неустойка;
гаров;
қарздорнинг мол-мулкини ушлаб қолиш;

кафиллик;
кафолат;
закалат ҳамда қонун ҳужжатлари ёки шартномада назарда тутилган

бошқача усуллар.

Неустойка.
қарздор мажбуриятни бажармаган ёки лозим даражада бажармаган

тақдиpда кредиторга тўлаши шарт бўлган пул суммаси неустойка дейилади.
Неустойка жарима ёки пеня шаклида бўлади.
Қарздор мажбуриятларнинг бажарилишини кечиктириб юборганида

тўлайдиган ва ўтказиб юборилган муддатнинг ҳар бир куни учун
мажбуриятнинг бажарилмаган қисмига нисбатан фоиз билан ҳисобланадиган
неустойка пеня ҳисобланади.

Гаров.
Бир шахснинг бошқа шахсга мол-мулкни ёки унга бўлган ҳуқуқни

мажбуриятларни таъминлаш учун бериши гаров дейилади.
Гаров закалат, ипотека, шунингдек ҳуқуқлар гарови тарзида амал

қилиши мумкин.
Гаровга қўйиладиган мулк гаровга қўювчи томонидан гаровга олувчига

ўтказилганда гаров закалат деб ҳисобланади.
Кўчмас мулкни гаровга қўйиш ипотека ҳисобланади.
Ушлаб қолиш.
Қарздорга ёки қарздор кўрсатган шахсга топширилиши лозим бўлган

ашёни сақлаётган кредитор ушбу ашё ҳақини ёки у билан боғлиқ чиқимлар ва
бошқа зарарни кредиторга тўлаш мажбуриятлари қаpздоp томонидан
муддатида бажарилмаган тақдирда уни тегишли мажбурият бажарилгунга
қадар ушлаб қолишга ҳақли ҳисобланади.

Кафиллик.
Бир шахснинг бошқа шахс ўз мажбуриятини тўла ёки қисман бажариши

учун унинг кредитори олдида жавоб беришни ўз зиммасига олиши кафиллик
дейилади.

Кафолат.
Кафолатга биноан банк, бошқа кредит муассасаси ёки суғурта

ташкилоти (кафил) бошқа шахс (принципал)нинг илтимосига кўра кафил ўз
зиммасига олаётган мажбурият шартларига мувофиқ принципалнинг
кредитори (бенефициар) пул суммасини тўлаш ҳақида ёзма талабнома тақдим
этса, пулни унга тўлаш ҳақида принципалга ёзма мажбурият беради.

Закалат.
Шартнома тузаётган тарафлардан бири шартнома тузилганлигини

исботлаш ва унинг ижросини таъминлаш юзасидан берадиган пул суммаси
закалат дейилади.

Закалат тўғрисидаги келишув закалатнинг суммасидан қатъи назар, ёзма
равишда тузилиши керак.

6-БОБ. ШАРТНОМА ТЎҒРИСИДА УМУМИЙ ҚОИДАЛАР.

15-§. Шартнома тушунчаси ва шартлари.

Фуқаролик ҳуқуқида шахнинг ўз ҳуқуқ ва бурчларини вужудга
келтириш, ўзгартириш ёки бекор қилишда бошқа шахлар билан бирга
қатнашиши ҳам мумкин. Бунда улар ўзаро тарафлар ҳисобланади.

Эсда тутинг! Икки ёки бир неча шахснинг фуқаролик ҳуқуқлари ва
бурчларини вужудга келтириш, ўзгартириш ёки бекор қилиш ҳақидаги
келишуви шартнома дейилади.

Фуқаролар ва юридик шахслар шартнома тузишни ўз эркларига асосан
амалга оширадилар. Шартнома бўйича тараф ўз бурчларини бажарганлиги
учун ҳақ олиши ёки унга бошқа муқобил тўлов тўланиши лозим бўлса, бундай
шартнома ҳақ эвазига тузилган шартнома бўлади.

Шартнома бўйича бир тараф иккинчи тарафга ундан ҳақ ёки бошқа
тўлов олмасдан бирон нарсани бериш мажбуриятини ўз зиммасига олса,
бундай шартнома текинга тузилган шартнома ҳисобланади.

Шартнома тузилган пайтидан бошлаб кучга киради ва тарафлар учун
мажбурий бўлиб қолади.

Биз жамиятда чакана савдо, умумий фойдаланишдаги транспортда
йўловчи ташиш, алоқа хизмати, энергия билан таъминлаш, тиббий хизмат,
меҳмонхона хизмати ва шу каби хизматлардан ҳар доим фойдаланамиз. Ана
шу шартномалар оммавий шартнома ҳисобланади, яъни ташкилот томонидан
барчага шартнома бир хил шартнома тузиш таклиф этилади.

Шартнома ўз номи билан маълум шартлардан иборат бўлади. Шартнома
шартлари тарафлар томонидан қонун ҳужжатларига биноан тузилади ва
тарафлар учун мажбурий бўлади. Одатда бир тарафнинг ҳуқуқлари иккинчи
тараф учун мажбурият ҳисобланади. Масалан, олди-сотти шартномасида
сотувчи товарнинг ҳақини олиш ҳуқуқига эга бўлса, харидор эса товарнинг
ҳақини тўлашга мажбур бўлади ёки харидор ҳақи тўланган товарни олиш
ҳуқуқига эга бўлса, сотувчи эса ана шу товарни бериш мажбуриятига эга
бўлади.

16-§. Шартнома тузиш.

Тарафлар ўртасида шартноманинг барча муҳим шартлари юзасидан
келишувга эришилган бўлса, шартнома тузилган ҳисобланади.

Бир тарафнинг иккинчи тарафга шартнома тузишни таклиф этиши
оферта, иккинчи тарафнинг эса ана шу таклифни қабул қилиши акцептлаш,
шартнома тузишни таклиф этган тараф офертант, уни қабул қилган шахс
акцептант дейилади.

Агар қонунда муайян турдаги шартномалар учун маълум бир шакл
белгилаб қўйилган бўлмаса, шартнома битимлар тузиш учун назарда тутилган
ҳар қандай шаклда тузилиши мумкин.

Нотариал тасдиқланиши ёки давлат рўйхатидан ўтказилиши шарт
бўлган шартнома нотариал тасдиқланган ёки рўйхатдан ўтказилган пайтдан
эътиборан, нотариал тасдиқланиши ва рўйхатдан ўтказилиши зарур бўлганда
эса – шартнома рўйхатдан ўтказилган пайтдан эътиборан шартнома тузилган
ҳисобланади.

Агар тарафлар шартномани муайян шаклда тузишга келишган бўлсалар,
гарчи қонунда бу турдаги шартномалар учун бундай шакл талаб қилинган
бўлмаса-да, шартнома белгиланган шаклга келтирилганидан кейин тузилган
ҳисобланади.

Ёзма шартнома тарафлар имзолаган битта ҳужжатни тузиш йўли билан,
шунингдек почта, телеграф, телетайп, телефон, электрон алоқа ёки ҳужжат
шартномадаги тарафдан чиққанлигини ишончли суратда аниқлаш имконини
берадиган бошқа алоқа ёрдамида ҳужжатлар алмашиш йўли билан тузилиши
мумкин.

17-§. Шартномани ўзгартириш ва бекор қилиш.

Қонунларда ёки шартномада бошқача тартиб назарда тутилган бўлмаса,
шартнома тарафларнинг келишувига мувофиқ ўзгартирилиши ва бекор
қилиниши мумкин.

Тарафлардан бирининг талаби билан шартнома суд томонидан фақат
қуйидаги ҳолларда ўзгартирилиши ёки бекор қилиниши мумкин:

иккинчи тараф шартномани жиддий равишда бузса;
қонунлар ва шартномада назарда тутилган ўзга ҳолларда.
Тарафлардан бирининг шартномани бузиши иккинчи тарафга у

шартнома тузишда умид қилишга ҳақли бўлган нарсадан кўп даражада маҳрум
бўладиган қилиб зарар етказиши шартномани жиддий бузиш ҳисобланади.

Бир тараф шартномани бажаришдан тўла ёки қисман бош тортиб, қонун
ёҳуд тарафларнинг келишувида бунга йўл қўйилса, шартнома тегишлича
бекор қилинган ёки ўзгартирилган ҳисобланади.

Шартнома қандай шаклда тузилган бўлса, уни ўзгартириш ёки бекор
қилиш тўғрисидаги келишув ҳам шундай шаклда тузилади, башарти қонун
ҳужжатларидан, шартнома ёки иш муомаласи одатларидан бошқача тартиб
келиб чиқмаса.

Шартнома тузишда тарафлар учун асос бўлган вазиятнинг жиддий
ўзгариши, агар бошқача тартиб шартномада назарда тутилган бўлмаса ёки
унинг моҳиятидан англашилмаса, шартномани ўзгартириш ёки бекор қилиш
учун асос бўлади.

Бир тараф шартномани ўзгартириш ёки бекор қилиш ҳақидаги таклифга
иккинчи тарафдан рад жавоби олганидан кейингина ёки таклифда кўрсатилган
ёхуд қонунда ёинки шартномада белгиланган муддатда, бундай муддат

бўлмаганида эса ўттиз кунлик муддатда жавоб олмаганидан кейин,
шартномани ўзгартириш ёки бекор қилиш ҳақидаги талабни судга тақдим
этиши мумкин.

Тўртинчи бўлим. ОИЛА
ҲУҚУҚИ

1-БОБ. ОИЛА ҲУҚУҚИ ТУШУНЧАСИ, МАЗМУНИ ВА
МАНБАЛАРИ.

1-§. Оила ҳуқуқи тушунчаси ва мазмуни.

Ҳар бир инсон ҳаётида оила муҳим ўрин тутади. Таъбир жоиз бўлса,
шахснинг қандай инсон бўлиб улғайиши унинг оилада олган тарбиясига
боғлиқдир. Оила нафақат шахс ҳаётида, балки бутун жамият, давлат, умуман
олганда башарият олдида улкан ижтимоий аҳамиятга эга. Оилавий
муносабатлар жуда қадим-қадим замонлардаёқ пайдо бўлган ва бу
муносабатлар ўзаро ҳамжиҳатликка асосланган. Ҳозирги кунда оила шунчаки
ижтимоий ҳодиса сифатидагина эмас, балки айни замонда ҳуқуқий категория
сифатида ҳам тушунилади. Оилавий муносабатлар асрлар давомида
шаклланган қадрятлар, урф-одатлар ва анъаналар билан бирга ҳуқуқий
нормалар билан ҳам тартибга солинади.

Ҳуқуқий демократик давлат, эркин фуқаролик жамиятида оилавий
муносабатларни ҳуқуқий тартибга солиш, шахснинг бу борадаги ҳуқуқларини
таъминлаш, оилани муҳофаза қилиш, оилалардаги маънавий-ахлоқий муҳитни
мустаҳкамлаш масалаларига алоҳида эътибор берилади. Хусусан, Ўзбекистон
Республикаси Конституциясининг 63-моддасига кўра оила жамиятнинг асосий
бўғини эканлиги эътироф этилган ҳамда жамият ва давлат муҳофазасида
бўлиш назарда тутилган.

Оилавий муносабатлар оила аъзолари ўртасидаги хилма-хил ҳамда узоқ
давом этувчи муносабатлар ҳисобаланади. Шу билан бирга, бундай
муносабатлар ҳар бир инсон ҳаётида жуда муҳим ўрин тутади. Шу сабабли
оилавий муносабатларни ҳуқуқий тартибга солиш борасида махсус,
кодекслар, қонунлар ва бошқа норматив-ҳуқуқий ҳужжатлар қабул қилинади.

Ўзбекистон Республикаси Оила кодексига кўра, оила тўғрисидаги
қонун ҳужжатларининг асосий вазифаси оилани мустаҳкамлашдан, оилавий
муносабатларни ўзаро муҳаббат, ишонч ва ҳурмат, ҳамжиҳатлик, бир-бирига
ёрдам бериш ҳамда оила олдида унинг барча аъзоларининг масъуллиги ҳисси
асосида қуришдан, бирон-бир шахснинг оила масалаларига ўзбошимчалик
билан аралашишига йўл қўймасликдан, оила аъзолари ўз ҳуқуқларини
тўсқинликсиз амалга оширишини ҳамда бу ҳуқуқларнинг ҳимоя қилинишини
таъминлашдан иборат ҳисобланади.

Оила ҳуқуқи дейилганда, никоҳ билан боғлиқ бўлган, шунингдек оила
аъзолари ўртасидаги шахсий номулкий ва мулкий муносабатларни тартибга
соладиган ҳамда ота-она қарамоғидан маҳрум бўлган болаларни оилага олиш
шакл ва қоидаларини, фуқаролик ҳолати далолатномаларини қайд этиш
тартибини белгилайдиган нормалар мажмуи тушунилади.

Оила кодексининг 5-моддасига кўра, оила тўғрисидаги қонун
ҳужжатлари никоҳ тузиш, никоҳнинг тугатилиши ва уни ҳақиқий эмас деб
топиш шартлари ва тартибини белгилайди, оила аъзолари: эр-хотин, ота-она
ва болалар (фарзандликка олувчилар ва фарзандликка олинганлар) ўртасидаги,
оила тўғрисидаги қонун ҳужжатларида назарда тутилган ҳолларда ва доирада

эса қариндошлар ҳамда ўзга шахслар ўртасидаги шахсий номулкий ва мулкий
муносабатларни тартибга солади, шунингдек ота-она қарамоғидан маҳрум
бўлган болаларни оилага олиш шакл ва қоидаларини, фуқаролик ҳолати
далолатномаларини қайд этиш тартибини белгилайди.

Юқорида таъкидланганидек, оилавий муносабатлар жудаям кенг
кўламли ва серқирра бўлганлиги сабабли бу борадаги муносабатлар оила
ҳуқуқи билан бирга бошқа ҳуқуқ тармоғи нормлари ҳатто, маҳаллий урф-одат
ва анъалар билан ҳам тартибга солинади.

Таъкидлаш лозимки, оила ҳуқуқи фуқаролик ҳуқуқига жуда яқин
ҳисобланади ва айрим ҳолларда оилавий муносабатлар фуқаролик
тўғрисидаги қонун ҳужжатлари билан ҳам тарибга солиниши мумкин. Бунда
оила тўғрисидаги қонун ҳужжатлари билан тартибга солинмаган оила
аъзолари ўртасидаги мулкий ва шахсий номулкий муносабатларга нисбатан
фуқаролик қонун ҳужжатлари оилавий муносабатларнинг моҳиятига зид
келмаган тақдирдагина қўлланилади.

Шу билан бирга оилавий муносабатлар яна бошқа ҳуқуқ тармоғи
нормалари, ҳатто маҳаллий урф-одат ва анъаналар билан ҳам тартибга
солиниши мумкин. Хусусан, оила аъзолари ўртасидаги муносабатлар оила
тўғрисидаги қонун ҳужжатлари ёки тарафларнинг келишуви билан тартибга
солинмаган ва бундай муносабатларни бевосита тартибга солувчи фуқаролик
қонун ҳужжатлари нормалари мавжуд бўлмаган тақдирда, моҳияти жиҳатидан
ушбу муносабатларга зид келмайдиган оила тўғрисидаги ёки фуқаролик қонун
ҳужжатларининг ўхшаш муносабатларни тартибга солувчи нормалари билан
тартибга солинади, бундай нормалар бўлмаган тақдирда оила аъзоларининг
ҳуқуқ ва мажбуриятлари оила ҳамда фуқаролик ҳуқуқининг умумий
тамойилларига таянган ҳолда, шунингдек инсонийлик, оқиллик ва адолат
тамойилларига амал қилган ҳолда белгиланади.

Қонун ҳужжатларида оилавий муносабатларни тартибга солишга оид
тегишли нормалар бўлмаган тақдирда, Ўзбекистон Республикасининг қонун
ҳужжатлари тамойилларига зид бўлмаган маҳаллий урф-одат ва анъаналар
қўлланилади.

Шунингдек, агар Ўзбекистон Республикасининг халқаро шартномасида
Ўзбекистон Республикасининг оила тўғрисидаги қонун ҳужжатларидагидан
бошқача қоидалар белгиланган бўлса, халқаро шартнома қоидалари
қўлланилади.

2-§. Оилавий муносбатларда аёл ва эркакнинг тенг ҳуқуқлилиги.

Оилавий муносбатларда аёл ва эркакнинг тенг ҳуқуқлилиги асосида
тартибга солинади. Бу аввало, никоҳнинг ихтиёрий равишда тузилишини
англатади. Шунингдек, оила тўғрисидаги қонун ҳужжатлари эр ва хотиннинг
шахсий ҳамда мулкий ҳуқуқлари тенглиги, ички оилавий масалаларнинг ўзаро
келишув йўли билан ҳал қилиниши, оилада болалар тарбияси, уларнинг
фаровон ҳаёт кечириши ва камолоти ҳақида ғамхўрлик қилиш, вояга етмаган

ва меҳнатга лаёқатсиз оила аъзоларининг ҳуқуқ ва манфаатларини ҳимоя
қилиш устуворлиги тамойиллари асосида амалга оширилади.

Барча фуқаролар оилавий муносабатларда тенг ҳуқуқларга эгадирлар.
Никоҳ тузиш чоғида жинси, ирқи, миллати, тили, дини, ижтимоий келиб
чиқиши, эътиқоди, шахсий ва ижтимоий мавқеи ҳамда бошқа ҳолатларга
қараб, ҳуқуқларни муайян тарзда бевосита ёки билвосита чеклашга, бевосита
ёки билвосита афзалликлар белгилашга ҳамда оилавий муносабатларга
аралашишга йўл қўйилмайди.

Оилавий муносабатларда фуқароларнинг ҳуқуқлари фақат қонунга
асосан ва фақат оиладаги бошқа аъзоларнинг ҳамда ўзга фуқароларнинг
ахлоқи, шаъни, қадр-қиммати, соғлиғи, ҳуқуқлари ва қонун билан
қўриқланадиган манфаатларини ҳимоя қилиш мақсадида зарур меъёрдагина
чекланиши мумкин.

Ўзбекистон Республикасида оила, оналик, оталик ва болалик давлат
ҳимоясидадир ҳамда оналик ва оталик иззат-икромга ҳамда ҳурматга
сазовордир.

Она ва бола манфаатларини муҳофаза қилиш аёлларнинг меҳнати ва
соғлиғини сақлашга доир махсус тадбирлар кўриш, меҳнатни оналик билан
боғлаб қўшиб олиб бориш учун аёлларга шароит яратиш, оналик ва болаликни
ҳуқуқий ҳимоя қилиш, моддий ва маънавий жиҳатдан қўллаб-қувватлаш йўли
билан таъминланади.

3-§. Оила ҳуқуқининг манбалари.

Оила ҳуқуқи ҳам бошқа ҳуқуқ соҳалари сингари ўз манбаларига эга
ҳисобланади. Оилавий муносабатлар турли норматив-ҳуқуқий ҳужжатлар
билан тартибга солинади. Оилавий муносабатлар ранг-баранг ва кенг кўламли
бўлганлиги ҳамда фуқароларнинг муҳим шахсий ҳуқуқларини амалга
оширишни назарда тутганлиги сабабли бу борада жудаям кўплаб норматив-
ҳуқуқий ҳужжатлар қабул қилинган.

Оила ҳуқуқининг манбалари дейилганда, оилавий муносабатларни
тартибга солувчи норматив-ҳуқуқий ҳужжатлар тушунилади. Бундай
норматив-ҳуқуқий ҳужжатлар никоҳ тузиш, уни тугатиш ёки бекор қилиш
асослари ва тартибини, оила аъзолари ва айрим ҳолларда қариндошлар
ўртасидаги турли оилавий ва қариндошлик муносабатларини, фуқаролик
ҳолати далолатномаларини ёзиш тартибларини, фарзандликка олиш билан
боғлиқ муносабатларини тартибга солади.

Оила ҳуқуқининг манбаси ҳисобланадиган ва оилавий муносабатларни
тартибга соладиган норматив-ҳуқуқий ҳужжатлар оила тўғрисдаги қонун
ҳужжатлари дейилади ва уларга қуйидагилар киради:

1. Ўзбекистон Республикаси Конституцияси. Конституциянинг 63
моддасига кўра, оила жамиятнинг асосий бўғини ҳисобланади ҳамда жамият
ва давлат муҳофазасида бўлиш ҳуқуқига эга. Шунингдек, никоҳ томонларнинг
ихтиёрий розилиги ва тенг ҳуқуқлилигига асосланади.

Ўзбекистон Республикасининг Оила кодекси. Оила кодекси оилавий
муносабатларни тартибга соладиган ягона тизимга келтирилган асосий
ҳужжат ҳисобланади. Ушбу ҳужжат 1998 йил 30 апрелда қабул қилинган ва
1998 йил 1 сентябрдан амалга киритилган бўлиб, 8 та бўлим, 30 боб, 238 та
моддадан иборат.

Ўзбекистон Республикаси Президентининг ҳужжатлари. Ўзбекистон
Республикаси Президенти ўз ваколатлари доирасида оилаларни қўллаб-
қувватлаш, оилаларнинг маънавий-ахлоқий асосларини мустаҳкамлаш ва
бошқа масалалар борасида ҳужжатлар қабул қилади.

Ўзбекистон Республикаси Вазирлар Маҳкамасининг ҳужжатлари.
Вазирлар Маҳкамаси ҳам ўз ваколатлари доирасида оила тўғрисидаги юқори
турувчи қонун ҳужжатларининг ижросини таъминлаш мақсадида ҳужжатлар
қабул қиладилар.

Маҳаллий давлат ҳокимияти органларининг ҳужжатлари. Маҳаллий
давлат ҳокимияти органлари ҳам ҳам ўз ваколатлари доирасида оила
тўғрисидаги юқори турувчи қонун ҳужжатларининг ижросини таъминлаш
мақсадида маҳаллий аҳамиятга молик ҳужжатлар қабул қиладилар.

2-БОБ. НИКОҲ.

4-§. Никоҳ тушунчаси.

Оилавий муносабатларни вужудга келтирувчи асосий юридик
фактлардан бири никоҳ ҳисобланади. Никоҳ тузлиши муносабати билан янги
оила вужудга келади ва оила аъзолари, яъни эр ва хотин ўртасида оилавий
ҳуқуқ ва мажбуриятлар вужудга келади. Никоҳ оила ҳуқуқининг асосий
институтларидан бири саналади. Никоҳ шунчаки оилани вужудга
келтиришнинг ҳуқуқий асоси бўлибгина қолмасдан, эр ва хотиннинг ўзаро
масъулият ва бурчларни зиммаларига олиб мустақил ҳаётга қадам
қўйишларининг рамзий маъносини ҳам англатади.

Никоҳ – эркак ва аёлнинг ихтиёрий розлиги асосида оилавий
муносабатларни вужудга келтиришга қаратилган ўзаро расмий келишуви
ҳисобланади.

Никоҳ тузилганлиги фуқаролик ҳолати даолатномаларини қайд этиш
органлари орқали махсус тартибга қайд этилади ҳамда никоҳ тузилиши билан
никоҳланаётган шахслар эр ва хотинга айланадилар ҳамда улар ўртасида ўзаро
оилавий ҳуқуқ ва мажбуриятлар вужудга келади.

5-§. Никоҳ тузиш тартиби.

Никоҳ тузиш жараёни аниқ белгиланган тартиб-қоидалардан ибораб
бўлиб, ушбу тартиб-қоидалар никоҳ тузиш тартиби ҳисобланади.

Никоҳ тузиш тартибига қуйидагилар киради:
никоҳ фақат фуқаролик ҳолати далолатномаларини қайд этиш

органларида тузилади. Диний расм-русумларга асосланган никоҳ ҳақиқий
ҳисобланмайди. Ўзаро келишув асосида бирга яшаш (фуқаролик никоҳи)
оилавий муносабатларни вужудга келтирмайди;

никоҳ тузиш никоҳланувчиларнинг фуқаролик ҳолати
далолатномаларини қайд этиш органларига ариза берганларидан кейин бир ой
ўтгач, шахсан уларнинг иштирокида амалга оширилади;

узрли сабаблар бўлганда фуқаролик ҳолати далолатномаларини қайд
этиш органи бир ой ўтгунга қадар никоҳ тузишга рухсат бериши мумкин;

алоҳида ҳоллар (ҳомиладорлик, бола туғилиши, бир тарафнинг
касаллиги ва бошқалар)да никоҳ ариза берилган куни тузилиши мумкин.

6-§. Никоҳ тузиш шартлари.

Никоҳланаётган фуқаролар бир қатор талабларга жавоб бериши ва
шартларни бажариши керак.

Уларга қуйидагилар киради:
никоҳ тузишнинг ихтиёрийлиги. Бунда никоҳ тузиш учун бўлажак эр-

хотин ўз розилигини эркин ифода этиш қобилиятига эга бўлиши керак. Никоҳ



174

тузишга мажбур қилиш тақиқланади ва бунинг учун жавобгарлик назарда
тутилган;

никоҳланаётган фуқаролар никоҳ ёшига етганлиги. Никоҳ ёши эркаклар
ва аёллар учун ўн саккиз ёш этиб белгиланган. Узрли сабаблар бўлганида,
алоҳида ҳолларда (ҳомиладорлик, бола туғилиши, вояга етмаган шахснинг
тўла муомалага лаёқатли деб эълон қилиниши (эмансипация), никоҳга
киришни хоҳловчиларнинг илтимосига кўра никоҳ давлат рўйхатидан
ўтказиладиган жойдаги туман, шаҳар ҳокими никоҳ ёшини кўпи билан бир
йилга камайтириши мумкин;

никоҳ тузишга монелик қиладиган ҳолатларнинг мавжуд эмаслиги.

7-§. Никоҳ тузишга моенлик қиладиган ҳолатлар.

Никоҳдан ўтиш истагини билдирган аммо уларнинг ўзаро никоҳ
тузишлари мумкин эмаслигини англатувчи ҳолатлар никоҳ тузишга монелик
қиладиган ҳолатлар дейилади ва уларга қуйидагилар киради:

лоақал биттаси рўйхатга олинган бошқа никоҳда турган шахслар
ўртасида;

насл-насаб шажараси бўйича тўғри туташган қариндошлар ўртасида,
туғишган ва ўгай ака-укалар билан опа-сингиллар ўртасида, шунингдек
фарзандликка олувчилар билан фарзандликка олинганлар ўртасида;

лоақал биттаси руҳият бузилиши (руҳий касаллиги ёки ақли заифлиги)
сабабли суд томонидан муомалага лаёқатсиз деб топилган шахслар.

8-§. Никоҳланувчи шахсларни тиббий кўрикдан ўтказиш.
Никоҳдан ўтиш истагини билдирган шахслар белгиланган тартибда

тиббий кўрикдан ўткач никоҳдан ўтишлари мумкин. Бундай шахслар давлат
соғлиқни сақлаш тизими муассасаларида бепул асосда тиббий кўрикдан
ўтадилар.

Қуйидаги ҳолларда никоҳланувчи шахсларнинг тиббий кўрикдан
ўтишлари талаб этилмайди:

никоҳланувчи шахслар эллик ёшдан ошган бўлса;
алоҳида ҳоллар (ҳомиладорлик, бола туғилиши, бир тарафнинг

касаллиги ва бошқалар).

9-§. Никоҳнинг тугатилиши.

Қуйидаги ҳолларда никоҳ тугатилади:
эр-хотиндан бирининг вафоти ёки суд улардан бирини вафот этган деб

эълон қилиши оқибати;
никоҳ эр-хотиндан бири ёки ҳар иккаласининг аризасига мувофиқ

никоҳдан ажратиш йўли билан, шунингдек суд томонидан муомалага
лаёқатсиз деб топилган эр ёки хотиннинг васийси берган аризага мувофиқ

тугатилиши мумкин. Бироқ, хотинининг ҳомиладорлик вақтида ва бола
туғилганидан кейин бир йил мобайнида эр хотинининг розилигисиз никоҳдан
ажратиш тўғрисида иш қўзғатишга ҳақли эмас.

Никоҳдан ажратиш тартиби.
Никоҳдан ажратиш ҳам худди никоҳдан ўтиш сингари маълум

тартиблардан иборат. Никоҳдан ажратиш суд тартибида ёки фуқаролик ҳолати
далолатномаларини қайд этиш органларида амалга оширилади.

Қуйидаги ҳолларда никоҳдан ажратиш фуқаролик ҳолати
далолатномаларини қайд этиш органлари томонидан амалга оширилади:

вояга етмаган болалари бўлмаган эр-хотин никоҳдан ажратишга ўзаро
рози бўлсалар;

эр-хотиндан бири суд томонидан бедарак йўқолган деб топилган бўлса;
эр-хотиндан бири суд томонидан руҳияти бузилиши (руҳий касаллиги

ёки ақли заифлиги) сабабли муомалага лаёқатсиз деб топилган бўлса;
эр-хотиндан бири содир қилган жинояти учун уч йилдан кам бўлмаган

муддатга озодликдан маҳрум қилинган бўлса.

Никоҳдан суд тартибида ажратиш.
Никоҳдан ажратиш тўғрисидаги ишлар фуқаролик ишлари бўйича

судлар томонидан ўрнатилган тартибда асалга оширилади.
Суд ишнинг кўрилишини кейинга қолдириб, эр-хотинга ярашиш учун

олти ойгача муҳлат тайинлашга ҳақли.
Суд эр-хотинга ярашиш учун муҳлат тайинлаб, ишнинг кўрилишини

кейинга қолдирган тақдирда, эр-хотиннинг бирга яшаш жойидаги фуқаролар
йиғинининг яраштириш комиссиясини, агар улар бирга яшамаётган бўлса, ҳар
бирининг яшаш жойидаги фуқаролар йиғинининг яраштириш комиссиясини
эр-хотинни яраштириш бўйича тегишли чоралар кўриш учун уч кундан
кечиктирмасдан ёзма равишда хабардор қилиши керак.

Агар суд эр ва хотиннинг бундан буён биргаликда яшашига ва оилани
сақлаб қолишга имконият йўқ деб топса, уларни никоҳдан ажратади.

10-§. Никоҳни ҳақиқий эмас деб топилиши.

Никоҳ ҳақиқий эмас деб топилган тақдирда ҳам оилавий муносабатлар
тугайди.

Никоҳ қуйидаги ҳолларда ҳақиқий эмас деб топилади:
никоҳ тузиш шартлари бузилганда;
сохта никоҳ тузилганда, яъни эр-хотин ёки улардан бири оила қуриш

мақсадини кўзламай никоҳ қайд қилдирганда;
никоҳланувчи шахслардан бири таносил касаллиги ёки одамнинг

иммунитет танқислиги вируси (ОИВ касаллиги) борлигини иккинчисидан
яширганда, агар иккинчиси судга шундай талаб билан мурожаат этса.

Никоҳ шартларини бузмаган эр ёки хотин инсофли эр ёки инсофли
хотин дейилади ва у сохта никоҳ оқибатида ўзига етказилган моддий ва
маънавий зарарни қоплашни фуқаролик қонун ҳужжатларида назарда
тутилган қоидалар бўйича талаб қилишга ҳақли.

3-БОБ. ЭР ВА ХОТИННИНГ ЎЗАРО ҲУҚУҚ ВА
МАЖБУРИЯТЛАРИ.

11-§. Эр ва хотиннинг ўзаро ҳуқуқ ва мажбуриятларининг вужудга
келиши ва уларнинг турлари.

Никоҳланувчилар ўрнатилган тартибда расмий никоҳдан ўтишлари
биланоқ улар ўртасида эр ва хотинлик ҳуқуқ ва мажбуриятлари пайдо бўлади.
Бунда никоҳнинг тузилиши эр-хотинлик ҳуқуқ ва мажбуриятларнинг пайдо
бўлишига олиб келадиган юридик факт ҳисобланади

Эр ва хотиннинг оила қуриш муносабати билан пайдо бўладиган ҳуқуқ
ва мажбуриятлари қонунларда белгилаб қўйилган. Эр ва хотин бир-бирлари
олдидаги ўзаро ҳуқуқларини амалга оширишлари билан билан бирга
мажбуриятларини ҳам бажаришлари лозим.

Шундай қилиб, никоҳ фуқаролик ҳолати далолатномаларини қайд этиш
органларида рўйхатга олинган пайтдан бошлаб никоҳни тузганлар эр-хотин
деб ҳисобланадилар ва шу пайтдан эътиборан улар ўртасида эр-хотинлик
ҳуқуқ ва мажбуриятлари вужудга келади. Эр ва хотин оилада тенг
ҳуқуқлардан фойдаланадилар ва улар тенг мажбуриятларга эга
ҳисобланадилар. Ўзбекистон Республикаси Конституциясининг 46-моддасида
ҳам Хотин-қизлар ва эркаклар тенг ҳуқуқли эканлиги белгилаб қўйилган.

Эр ва хотиннинг ўзаро ҳуқуқ ва мажбуриятлари қуйидаги турларга
бўлинади:

шахсий ҳуқуқ ва мажбуриятлар;
мулкий ҳуқуқ ва мажбуриятлар.

Шахсий ҳуқуқ ва мажбуриятларга қуйидагилар киради:
фамилия танлаш ҳуқуқи – никоҳ тузиш вақтида эр ва хотин ўз хоҳиши

билан эри ёки хотинининг фамилиясига ўтиши ёки ўз фамилиясида қолиши
мумкин;

болалар тарбияси ва оила турмуши масалаларини ҳал қилиши –
болалар тарбияси ва оилавий турмушнинг бошқа масалаларини эр ва хотин
биргаликда ҳал қилиш ҳуқуқига эга ҳисобланади. Шу билан бирга эр ва хотин
болалар тарбияси ва оила турмуши масалаларини ҳал қилишда бир хил
мажбурият ва масъулиятга эга ҳисобланади;

машғулот тури, касб ва турар жой танлаш ҳуқуқлари – эр ва хотин
никоҳдан ўтгандан кейин ҳам машғулот тури, касб ва туриш ҳамда яшаш
жойини танлашда эркинлигини сақлаб қолади. Никоҳдан ўтиш эр ва
хотиннинг биргаликда яшашга ёки машғулот тури ва касбини ўзгартиришга
мажбурлигини англатмайди.

12-§. Эр ва хотиннинг мулкий ҳуқуқ ва мажбуриятлари.
Оиланинг моддий асосини эр ва хотиннинг мулкий умумий мулки ва

уларнинг ҳар бирининг мулки ташкил этади. Никоҳ тузлиши муносабати

билан эр ва хотиннинг мол-мулки икки тоифага ажралади. Булар эр ва
хотиннинг умумий ҳамда ҳар бирининг ўз мулки ҳисобланади. Уларнинг
мулкий ҳуқуқ ва мажбуриятлари ана шу мулклар доирасида пайдо бўлади.

Эр ва хотиннинг умумий мулки.
Эр ва хотиннинг никоҳ давомида орттирган мол-мулклари, шунингдек

никоҳ қайд этилгунга қадар, бўлажак эр-хотиннинг умумий маблағлари
ҳисобига олинган мол-мулклари, агар қонун ёки никоҳ шартномасида бошқача
ҳол кўрсатилмаган бўлса, уларнинг биргаликдаги умумий мулки ҳисобланади.

Эр ва хотиннинг ҳар бирининг мулки.
Эр ва хотиннинг никоҳга қадар ўзига тегишли бўлган мол-мулки,

шунингдек улардан ҳар бирининг никоҳ давомида ҳадя, мерос тариқасида ёки
бошқа бепул битимлар асосида олган мол-мулки улардан ҳар бирининг ўз
мулки ҳисобланади.

Қимматбаҳо буюмлар ва зебу-зийнатлардан бошқа шахсий
фойдаланишдаги буюмлар (кийим-бош, пойабзал ва бошқа шу кабилар), гарчи
никоҳ давомида эр ва хотиннинг умумий маблағи ҳисобига олинган бўлса ҳам,
улардан фойдаланиб келган эр ва хотиннинг хусусий мулки ҳисобланади.

Эр ва хотиннинг умумий мол-мулкини бўлиш.
Эр ва хотиннинг умумий мол-мулкини бўлиш эр ва хотиндан бирининг

талабига кўра, улар никоҳда бўлган даврда ҳам, никоҳдан ажралишгандан
кейин ҳам, шунингдек кредитор эр ва хотиндан бирининг умумий мол-
мулкдаги улушига ундирувни қаратиш учун умумий мол-мулкни бўлиш
талаби билан арз қилган ҳолларда амалга оширилиши мумкин.

Эр ва хотиннинг умумий мол-мулки эр ва хотин ўртасида ўзаро келишув
асосида бўлиб олиниши мумкин. Эр ва хотиннинг хоҳиши билан уларнинг
умумий мол-мулкни бўлиш тўғрисидаги ўзаро келишуви нотариал тартибда
тасдиқланиши мумкин.

Низо туғилган ҳолларда эр ва хотиннинг умумий мол-мулкини бўлиш,
шунингдек эр ва хотиннинг бу мол-мулкдаги улушини аниқлаш суд тартибида
амалга оширилади.

Умумий мол-мулкни бўлишда суд эр ва хотиннинг ҳар бирига мулкнинг
қайси қисми берилиши лозимлигини аниқлайди. Эр (хотин)га унга қарашли
улушдан ошиқ қийматга эга бўлган мол-мулк бериладиган ҳолларда, хотин
(эр)га тегишли пул ёки ўзга компенсация белгиланиши мумкин.

Оилавий муносабатлар тугатилганда, суд эр ва хотин алоҳида яшаган
даврда орттирган мол-мулкни улардан ҳар бирининг ўз мулки деб топиши
мумкин.

Вояга етмаган болалар эҳтиёжини қондириш учун олинган буюмлар
(кийим-бош, пойабзал, мактаб ва спорт жиҳозлари, мусиқа асбоблари, болалар
кутубхонаси ва бошқалар) бўлинмайди ҳамда болалар эр ва хотиндан қайси
бири билан яшаса, унга компенсациясиз берилади.

Эр ва хотиннинг умумий мол-мулки ҳисобидан ўртадаги вояга етмаган
болалар номига қўйилган омонатлар ўша болаларга тегишли ҳисобланиб, эр-
хотиннинг умумий мол-мулкини бўлиш пайтида эътиборга олинмайди.

Эр ва хотиннинг умумий мол-мулки улар никоҳда турган даврда
бўлинган тақдирда, эр ва хотин мол-мулкининг бўлинмай қолган қисми,
шунингдек эр ва хотин томонидан улар никоҳда турган даврда орттирилган
мол-мулк кейинчалик уларнинг биргаликдаги умумий мулкини ташкил
қилади.

Никоҳдан ажралган эр ва хотиннинг умумий мол-мулкни бўлиш
тўғрисидаги талабларига нисбатан уч йиллик даъво муддати қўлланилади.

Эр ва хотиннинг умумий мол-мулкини бўлишда улушларни аниқлаш.
Эр ва хотиннинг умумий мол-мулкини бўлишда ҳамда уларнинг шу

мол-мулкдаги улушларини аниқлашда, агар эр ва хотин ўртасидаги никоҳ
шартномасида бошқача ҳол назарда тутилмаган бўлса, эр ва хотиннинг
улушлари тенг деб ҳисобланади.

Суд вояга етмаган болалар манфаатларидан ва (ёки) эр ва хотиндан
бирининг эътиборга лойиқ манфаатини ҳисобга олиб, жумладан, агар эр ёки
хотин узрсиз сабабларга кўра даромад олмаган бўлса ёхуд эр ва хотиннинг
умумий мол-мулкини оила манфаатларига зарар етказган ҳолда сарфлаган
бўлса, эр ва хотиннинг умумий мол-мулкидаги улушлари тенглигидан
чекинишга ҳақлидир.

Эр ва хотиннинг умумий мол-мулкини бўлишда эр ва хотиннинг умумий
қарзлари уларга белгиланган улушларга мутаносиб равишда ҳар иккаласи
ўртасида тақсимланади.

Агар эр ва хотиндан бири умумий мол-мулкни эр ёки хотиннинг эркига
зид равишда ва оила манфаатига мос бўлмаган ҳолда ўз хоҳишига кўра
сарфлаган ёки бошқа шахсга ўтказган бўлса, уни бўлишда бу мол-мулк ёки
унинг қиймати ҳисобга олинади.

13-§. Никоҳ шартномаси.

Никоҳланувчи шахсларнинг ёки эр ва хотиннинг никоҳда бўлган
даврида ва (ёки) эр ва хотин никоҳдан ажратилган тақдирда уларнинг мулкий
ҳуқуқ ҳамда мажбуриятларини белгиловчи келишуви никоҳ шартномаси деб
ҳисобланади.

Никоҳ шартномаси тузиш.
Никоҳ шартномаси никоҳ давлат рўйхатига олингунига қадар ҳам,

шунингдек никоҳ даврида ҳам тузилиши мумкин.
Никоҳ давлат рўйхатига олингунга қадар тузилган никоҳ шартномаси

никоҳ давлат рўйхатига олинган кундан бошлаб кучга киради.
Никоҳ шартномаси ёзма шаклда тузилади ва нотариал тартибда

тасдиқланиши лозим.
Никоҳ шартномасининг мазмуни.

Эр ва хотин никоҳ шартномасига кўра биргаликдаги умумий мулкнинг
қонунда белгиланган (ушбу Кодекснинг 23-моддаси) тартибини ўзгартиришга,
эр ва хотиннинг барча мол-мулкига, унинг айрим турларига ёхуд эр ва
хотиндан ҳар бирининг мол-мулкига нисбатан биргаликдаги, улушли ёки
алоҳида эгалик қилиш тартибини ўрнатишга ҳақлидир.

Никоҳ шартномаси эр ва хотиннинг мавжуд мол-мулкига нисбатан ҳам,
бўлғуси мол-мулкига нисбатан ҳам тузилиши мумкин.

Эр ва хотин никоҳ шартномасида ўзаро моддий таъминот бериш, оила
харажатларини кўтариш, бир-бирининг даромадида иштирок этиш, бошқа
шахслар билан мулкий шартномалар тузиш, биргаликда тадбиркорлик
фаолияти билан шуғулланиш бўйича ўз ҳуқуқ ва мажбуриятларини белгилаб
олишга, никоҳдан ажралганда эр ва хотиндан ҳар бирига бериладиган мулкни
аниқлаб олишга, шунингдек никоҳ шартномасига эр ва хотиннинг мулкий
муносабатларига оид бошқа қоидалар киритишга ҳақли.

Никоҳ шартномасида назарда тутилган ҳуқуқ ва мажбуриятлар муайян
муддат билан чекланиши ёки муайян шарт-шароитнинг юзага келиши ёхуд
келмаслигига боғлиқ қилиб қўйилиши мумкин.

Никоҳ шартномаси эр-хотиннинг ҳуқуқ лаёқати ёки муомала лаёқатини,
уларнинг ўз ҳуқуқларини ҳимоя қилиш учун судга мурожаат қилиш
ҳуқуқларини чеклашни, эр-хотин ўртасидаги шахсий номулкий
муносабатларни, эр-хотиннинг болаларга нисбатан бўлган ҳуқуқ ва
мажбуриятларини тартибга солишни, меҳнатга лаёқатсиз таъминот олишга
муҳтож эр ёки хотиннинг ҳуқуқини чекловчи қоидаларни, эр ва хотиндан
бирини ўта ноқулай ҳолатга солиб қўювчи ёхуд оила тўғрисидаги қонун
ҳужжатларининг нормаларига зид келувчи бошқа шартларни назарда тута
олмайди.

14-§. Никоҳ шартномасини ўзгартириш ва бекор қилиш.

Никоҳ шартномаси эр-хотиннинг келишуви билан исталган вақтда
ўзгартирилиши ёки бекор қилиниши мумкин. Никоҳ шартномаси қандай
шаклда тузилган бўлса, унинг ўзгартирилиши ёки бекор қилиниши ҳам
шундай шаклда амалга оширилади.

Никоҳ шартномасини бажаришдан бир томонлама бош тортишга йўл
қўйилмайди. Никоҳ шартномаси эр-хотиндан бирининг талаби билан
Ўзбекистон Республикаси Фуқаролик кодексида белгиланган асослар ва
тартибда суднинг ҳал қилув қарори билан ўзгартирилиши ёки бекор
қилиниши мумкин.

Никоҳ тугатилган пайтдан бошлаб никоҳ шартномасининг амал қилиши
ҳам тугайди, никоҳ шартномасида никоҳ тугатилганидан кейинги давр учун
назарда тутилган мажбуриятлар бундан мустасно.

4-БОБ. ОТА-ОНА ҲАМДА ВОЯГА ЕТМАГАН БОЛАЛАРНИНГ
ҲУҚУҚ ВА МАЖБУРИЯТЛАРИ.

15-§. Вояга етмаган болаларнинг шахсий номулкий ҳуқуқлари.

Оилада ота-оналар ҳамда вояга етмаган болалар ўртасидаги
муносабатлар ўзаро ҳуқуқ ва мажбуриятлар билан ифодаланади. Оилавий
муносабатларда айниқса вояга етмаган болаларнинг ҳуқуқларини таъминлаш
муҳим ҳисобланади.

Вояга етмаган болалар оилавий муносабатлар доирасида бир қатор
шахсий номулкий ҳуқуқларга эга ҳисобланади. Уларнинг бундай ҳуқуқлари
давлат томонидан кафолатланади.

Вояга етмаган болаларнинг шахсий номулкий ҳуқуқлари жумласига
қуйидагилар киради:

оилада яшаш ва тарбияланиш ҳуқуқи – ҳар бир бола оилада яшаш ва
тарбияланиш, ўз ота-онасини билиш, уларнинг ғамхўрлигидан фойдаланиш,
улар билан бирга яшаш ҳуқуқига эга;

боланинг ота-онаси ва бошқа қариндошлари билан кўришиш ҳуқуқи –
бола отаси, онаси, бобоси, бувиси, ака-укалари, опа-сингиллари ва бошқа
қариндошлари билан кўришиш ҳуқуқига эга. Ота-онасининг никоҳдан
ажралиши, никоҳнинг ҳақиқий эмас деб топилиши ёки ота-онанинг бошқа-
бошқа яшаши боланинг ҳуқуқларига таъсир қилмайди.

Ота ва она алоҳида яшаган ҳолда бола уларнинг ҳар бири билан
кўришиш ҳуқуқига эга. Ота-она турли давлатларда яшагани тақдирда ҳам бола
улар билан кўришиш ҳуқуқига эга;

боланинг ҳимояга бўлган ҳуқуқи – бола ўз ҳуқуқи ва қонуний
манфаатларини ҳимоя қилиш ҳуқуқига эга. Боланинг ҳуқуқи ва қонуний
манфаатларини ҳимоя қилиш унинг ота-онаси (уларнинг ўрнини босувчи
шахслар), шунингдек қонунда назарда тутилган бошқа ҳолларда эса васийлик
ва ҳомийлик органи, прокурор ва суд томонидан амалга оширилади.

Боланинг ҳаёти ёки соғлиғига хавф туғилганлигидан, унинг ҳуқуқ ва
қонуний манфаатлари бузилганлигидан хабардор бўлган шахслар бу ҳақда
бола айни пайтда яшаб турган жойдаги васийлик ва ҳомийлик органига
маълум қилиши шарт. Шундай маълумотларни олгач, васийлик ва ҳомийлик
органи боланинг ҳуқуқ ва қонуний манфаатларини ҳимоя қилиш юзасидан
зарур чоралар кўриши шарт;

боланинг ўз фикрини ифода этиш ҳуқуқи – оилада боланинг
манфаатларига тааллуқли ҳар қандай масала ҳал қилинаётганда бола ўз
фикрини ифода қилишга, шунингдек ҳар қандай суд муҳокамаси ёки
маъмурий муҳокама даврида сўзлашга ҳақлидир;

боланинг исм, ота исми ва фамилия олиш ҳуқуқи – бола исм, ота исми ва
фамилия олиш ҳуқуқига эга. Боланинг исми ота-онанинг келишувига биноан,
ота исми – отасининг исмига кўра берилади. Боланинг фамилияси ота-онанинг
фамилиясига қараб белгиланади. Ота-она турли фамилияларда бўлганда ота-
онанинг келишувига биноан болага отасининг ёки онасининг фамилияси

берилади. Ота-онанинг хоҳишига кўра, болага ота ёки она томонидан миллий
анъаналарга кўра бобонинг исми бўйича фамилия берилиши мумкин;

Ўн ёшга тўлган боланинг исми ёки фамилиясини ўзгартиришга фақат
унинг розилиги билан йўл қўйилади.

16-§. Ота-онанинг фарзандлар олдидаги шахсий номулкий ҳуқуқ ва
мажбуриятлари.

Оила тўғрисидаги қонун ҳужжатларининг асосий институтларидан бири
ота-онанинг фарзандлар олдидаги шахсий номулкий ҳуқуқ ва мажбуриятлари
ҳисобланади. Ўзбекистон Республикаси Конституциясининг 65-моддасида
ҳам ота-оналар ўз фарзандларини вояга етгунларига қадар боқиш ва
тарбиялашга мажбурдир эканликлари белгилаб қўйилган.

Ота-она ўз болаларига нисбатан тенг ҳуқуқ ва мажбуриятларга эга
ҳисобланади.

Ота-оналарнинг ўз болаларига таълим-тарбия беришга оид ҳуқуқ ва
мажбуриятлари.

Ота-она ўз болаларини тарбиялаш ҳуқуқига эга ва тарбиялаши шарт.
Ота-она ўз болаларининг вояга етгунга қадар тарбияси ва камолоти учун

жавобгардир. Улар ўз болаларининг соғлиғи, жисмоний, руҳий, маънавий ва
ахлоқий камолоти ҳақида ғамхўрлик қилишлари, болаларининг қонун
ҳужжатларида белгиланган зарур даражада таълим олишини таъминлаши
шарт ва шу билан бирга улар болаларини тарбиялашда бошқа барча шахсларга
нисбатан устун ҳуқуққа эга.

Агар ота-она ёки уларнинг ўрнини босувчи шахслар вояга етмаган
фарзандларига таълим ва тарбия бериш борасидаги мажбуриятларини
бажармасалар қонун ҳужжатларига биноан жавобгарликка тортилишлари
мумкин.

Болаларнинг ҳуқуқ ва манфаатларини ҳимоя қилиш бўйича ота-онанинг
ҳуқуқ ва мажбуриятлари.

Болар тўла ҳуқуқ лаёқатга эга бўлмаганлиги сабабли кўп ҳолларда
ўзларининг ҳуқуқларини амалга ошириш, ҳуқуқ ва манфаатларини ҳимоя
қилишда бошқаларнинг кўмакларига муҳтож бўладилар. Шунинг учун оила
тўғрисидаги қонун ҳужжатларига биноан болаларнинг ҳуқуқ ва
манфаатларини ҳимоя қилиш уларнинг ота-онаси зиммасига юклатилади.

Ота-она ўз болаларининг қонуний вакиллари ҳисобланадилар ҳамда ҳар
қандай жисмоний ва юридик шахслар билан бўлган муносабатларда, шу
жумладан судда алоҳида ваколатсиз уларнинг ҳуқуқ ва манфаатларини ҳимоя
қиладилар.

Ота-оналик ҳуқуқини амалга ошириш. Ота-оналик ҳуқуқи болалар
манфаатларига зид тарзда амалга оширилиши мумкин эмас. Болалар

манфаатларини таъминлаш ота-она ғамхўрлигининг асосини ташкил қилиши
лозим.

Ота-оналик ҳуқуқини амалга оширишда ота-она болаларининг
жисмоний ва руҳий соғлиғига, ахлоқий камолотига зарар етказишга ҳақли
эмас. Болаларни тарбиялаш усуллари менсимаслик, шафқатсизлик,
қўполликдан, инсоний қадр-қимматни камситувчи муомаладан, болаларни
ҳақоратлаш ёки эксплуатация қилишдан ҳоли бўлиши керак.

Ўз ота-оналик ҳуқуқини болаларининг ҳуқуқ ва манфаатларига зид
тарзда амалга ошираётган ота-она қонунда белгиланган тартибда жавобгар
бўлади.

Болаларнинг таълим-тарбиясига тааллуқли барча масалалар болалар
манфаатидан келиб чиққан ва уларнинг фикрини ҳисобга олган ҳолда ота-она
томонидан ўзаро келишув асосида ҳал этилади. Агар ота-она ўртасида
келишмовчиликлар мавжуд бўлса, улар (улардан бири) бу
келишмовчиликларни ҳал қилиш учун васийлик ва ҳомийлик органига ёки
судга мурожаат қилишга ҳақлидир.

Ота-она алоҳида яшаганда болаларнинг қаерда яшаши ота-онанинг
келишувига биноан белгиланади. Ота-она ўртасида келишув бўлмаса, низо суд
томонидан болалар манфаатларидан келиб чиқиб, уларнинг фикрини ҳисобга
олган ҳолда ҳал этилади. Бунда суд, боланинг ота-онадан, ака-ука, опа-
сингилларидан қайси бирига боғланиб қолганлигини, боланинг ёшини, ота-
онасининг ахлоқий ва бошқа шахсий фазилатларини, ота-онанинг ҳар бири
билан бола ўртасидаги муносабатларни, болани тарбиялаш ва унинг камолоти
учун шарт-шароитлар (ота-онасининг машғулот тури, иш тартиби, моддий
ҳамда оилавий аҳволи ва бошқалар) яратиш имкониятини ҳисобга олади.

Ота-оналик ҳуқуқидан маҳрум қилиш.
Ота-она (улардан бири) қуйидаги ҳолларда:
ота-оналик мажбуриятларини бажаришдан бош тортса, шу жумладан

алимент тўлашдан бўйин товласа;
узрсиз сабабларга кўра ўз боласини туғруқхона ёки бошқа даволаш

муассасасидан, тарбия, аҳолини ижтимоий ҳимоялаш муассасаси ва шунга
ўхшаш бошқа муассасалардан олишдан бош тортса;

ота-оналик ҳуқуқини суиистеъмол қилса, болаларга нисбатан шафқатсиз
муомалада бўлса, жумладан жисмоний куч ишлатса ёки руҳий таъсир
кўрсатса;

муттасил ичкиликбозлик ёки гиёвандликка мубтало бўлган бўлса;
ўз болаларининг ҳаёти ёки соғлиғига ёхуд эри (хотини)нинг ҳаёти ёки

соғлиғига қарши қасддан жиноят содир қилган бўлса, ота-оналик ҳуқуқидан
маҳрум қилиниши мумкин.

Ота-оналик ҳуқуқининг чекланиши.
Суд боланинг манфаатларини ҳисобга олган ҳолда ота-онани ота-оналик

ҳуқуқидан маҳрум қилмай туриб, болани ота-онадан (уларнинг биридан) олиш

тўғрисида ҳал қилув қарори чиқариши (ота-оналик ҳуқуқини чеклаши)
мумкин.

Болани ота-она (улардан бири) билан қолдириш ота-онага (улардан
бирига) боғлиқ бўлмаган сабабларга кўра (руҳиятнинг бузилиши ёки бошқа
сурункали касаллик, оғир ҳолатларни бошдан кечириш ва бошқалар) бола
учун хавфли бўлса, ота-оналик ҳуқуқини чеклашга йўл қўйилади.

Агар болани ота-она (улардан бири) билан қолдириш оқибатида ота-
онанинг хулқ-атвори бола учун хавф туғдирса, ота-онани (улардан бирини)
ота-оналик ҳуқуқидан маҳрум қилиш учун эса етарли асослар аниқланмаган
тақдирда ҳам ота-оналик ҳуқуқини чеклашга йўл қўйилади. Агар ота-она
(улардан бири) ўз хулқ-атворини ўзгартирмаса, васийлик ва ҳомийлик органи
суд томонидан ота-оналик ҳуқуқини чеклаш тўғрисидаги ҳал қилув қарори
чиқарилгандан кейин олти ой ўтгач, ота-оналик ҳуқуқидан маҳрум қилиш
тўғрисида даъво тақдим этиши шарт. Васийлик ва ҳомийлик органи боланинг
манфаатларини эътиборга олиб ота-онани (улардан бирини) бу муддат
ўтмасдан туриб, ота-оналик ҳуқуқидан маҳрум қилиш ҳақида даъво тақдим
этишга ҳақли.

Ота-оналик ҳуқуқини чеклаш тўғрисидаги даъво боланинг яқин
қариндошлари, вояга етмаган болалар ҳуқуқларини ҳимоя қилиш мажбурияти
қонун билан зиммасига юклатилган органлар ва муассасалар, мактабгача
таълим муассасалари, умумтаълим муассасалари ва бошқа муассасалар,
шунингдек прокурор томонидан тақдим этилиши мумкин.

Ота-оналик ҳуқуқини чеклаш тўғрисидаги ишлар прокурор ҳамда
васийлик ва ҳомийлик органи иштирокида кўрилади.

Ота-оналик ҳуқуқини чеклаш тўғрисидаги ишларни кўришда суд ота-
онадан (уларнинг биридан) боланинг таъминоти учун алимент ундириш
масаласини ҳал қилади.

17-§. Ота-она ҳамда болаларнинг мулкий ҳуқуқ ва мажбуриятлари.

Оилада ота-она ҳамда болаларнинг мулкий ҳуқуқий муносабатлари.
Ота-она ҳаётлигида болалар уларнинг мол-мулкига нисбатан мулкдор

бўлиш ҳуқуқига эга эмас.
Ота-она ҳам вояга етмаган болаларнинг мол-мулкига нисбатан мулкдор

бўлиш ҳуқуқига эга эмас.
Вояга етмаган болалар ўз ота-онасидан ва бошқа шахслардан қонунда

назарда тутилган миқдорда ва тартибда таъминот олиш ҳуқуқига эга. Вояга
етмаган болалар таъминоти учун олинган маблағ, пенсия, нафақа унинг отаси
ёки онаси тасарруфида бўлиб, боланинг таъминоти, тарбияси ва таълим олиши
учун сарфланиши керак.

Ота-она ва болаларнинг алоҳида-алоҳида мулки.

Ота-она ва болаларнинг алоҳида-алоҳида мулки бўлиши мумкин ва
бирга яшаб турганда улар бир-бирларининг розилиги билан бундай мулкка
эгалик қилишлари ва ундан фойдаланишлари мумкин.

Ота-она ва болаларнинг умумий мулки.
Ота-она ва ўн тўрт ёшга тўлган вояга етмаган болалар ўртасида қонунда

белгиланган тартибда умумий мулк ҳуқуқи вужудга келиши мумкин.
Ота-она ва вояга етмаган болалар умумий мол-мулкни вужудга

келтириш тўғрисида келишув тузишлари мумкин.
Ота-она ва вояга етмаган болаларнинг умумий мол-мулкка эгалик

қилиш, ундан фойдаланиш ва уни тасарруф этиш ҳуқуқи фуқаролик қонун
ҳужжатларида белгиланган тартибда амалга оширилади.

Болаларнинг оиладаги хусусий мулки.
Вояга етмаган болалар қонунда белгиланган тартибда хусусий мулк

эгаси бўлиш ҳуқуқига эгадирлар.
Вояга етмаган болаларнинг қонунда белгиланган тартибда ҳадя, мерос

тариқасида олган мол-мулки, шунингдек шахсий меҳнати ва тадбиркорлик
фаолияти натижасида орттирган мол-мулки уларнинг хусусий мулки
ҳисобланади.

Вояга етмаганларнинг тадбиркорлик фаолиятига қўшган маблағи ва
ундан орттирган даромади, агар бола билан ота-она ёки оиланинг бошқа
аъзолари ўртасида бошқача тартибни белгиловчи шартнома бўлмаса, вояга
етмаганларнинг хусусий мулки ҳисобланади.

Вояга етмаганларнинг шахсий фойдаланишидаги буюмлари (кийим-
кечак, пойабзал, ишлаб чиқариш қуроллари, ўқув анжомлари ва бошқалар)
уларнинг хусусий мулки ҳисобланади.

5-БОБ. АЛИМЕНТ МАЖБУРИЯТЛАРИ.

18-§. Алимент мажбуриятлари тушунчаси ва мазмуни.

Ўзбекистон Республикаси Конституциясининг 64-моддасига ва
66-моддасига кўра ота-оналар ўз фарзандларини вояга етгунларига қадар
боқиш ва тарбиялашга, вояга етган, меҳнатга лаёқатли фарзандлар ўз ота-
оналари ҳақида ғамхўрлик қилишга мажбурдир ҳисобланади. Бундан ташқари,
оилавий муносабатлар ҳар доим ҳам рисоладагидек бўлавермайди. Ота-
оналарнинг ўз фарзандларига ёки вояга етган фарзандларнинг ўз ота-
оналарига ёхуд оила аъзоларининг бир-бирига нисбатан таъминот беришдан
бўйин товлаш ҳолатлар ҳам учраб туради. Ана шундай ҳолларда оила
тўғрисидаги қонун ҳужжатларига биноан оила аъзоларининг ва бошқа
шахсларнинг моддий таъминот бериш борасида алимент мажбуриятлари
белгиланади.

Оила аъзоларининг ва бошқа шахсларнинг бир-бирига моддий таъминот
бериш борасидаги мажбуриятлари алимент мажбуриятлари дейилади.

Алимент Ўзбекистон Республикаси ҳудудида ва унинг ташқарисида пул
ёки натура тарзида олинган барча турдаги даромадлардан ушлаб қолинади.

Чет эл валютасида олинадиган даромадлар алимент ундириладиган
кунда амалда бўлган Ўзбекистон Республикаси Марказий банкининг расмий
курси бўйича сўмларда ҳисобланади.

Алимент ҳуқуқи ва мажбуриятлари қуйидаги шахслар ўртасида
вужудга келади:

ота-она ҳамда болалар ўртасида;
эр-хотинлар ва собиқ эр-хотинлар ўртасида;
қариндошлар ва бошқа шахслар ўртасида.

19-§. Ота-онанинг вояга етмаган болаларига таъминот бериш
мажбурияти.

Ота-она вояга етмаган болаларига таъминот бериши шарт. Вояга
етмаган болаларига таъминот бериш мажбуриятини ихтиёрий равишда
бажармаган ота (она)дан суднинг ҳал қилув қарорига ёки суд буйруғига асосан
алимент ундирилади.

Вояга етмаган болаларга алимент тўлаш ҳақида ота-она ўртасида
келишув бўлмаганда ёки алимент ихтиёрий равишда тўланмаганда ва ота-
онадан бирортаси ҳам алимент ундириш тўғрисида судга даъво ёхуд ариза
билан мурожаат қилмаган ҳолларда, васийлик ва ҳомийлик органлари вояга
етмаган боланинг таъминоти учун ота ёки онадан қонунда белгиланган
миқдорда алимент ундириш тўғрисида даъво қўзғатишга ҳақлидир.

Вояга етмаган болаларига алимент тўлаш ва уларга таъминот беришда
ота-онанинг мажбуриятлари тенгдир.

Вояга етган, меҳнатга лаёқатсиз, ёрдамга муҳтож болаларига таъминот
беришда ота-онанинг мажбуриятлари тенгдир.

Ота-онанинг вояга етмаган болаларига тўлайдиган алимент миқдори.
Агар вояга етмаган болаларига таъминот бериш ҳақида ота-она ўртасида

келишув бўлмаса, уларнинг таъминоти учун алимент суд томонидан ота-
онанинг ҳар ойдаги иш ҳақи ва (ёки) бошқа даромадининг бир бола учун –
тўртдан бир қисми; икки бола учун – учдан бир қисми; уч ва ундан ортиқ бола
учун – ярмиси миқдорида ундирилади. Бу тўловларнинг миқдори
тарафларнинг моддий ёки оилавий аҳволини ва бошқа эътиборга лойиқ
ҳолатларни ҳисобга олган ҳолда суд томонидан камайтирилиши ёки
кўпайтирилиши мумкин.

Ҳар бир бола учун ундириладиган алимент миқдори қонун ҳужжатлари
билан белгиланган энг кам иш ҳақининг етмиш беш фоизидан кам бўлмаслиги
керак.

Ота-онанинг вояга етган болаларига алимент тўлаши.
Оила тўғрисидаги қонун ҳужжатларига кўра айрим ҳолларда ота-оналар

вояга етган фарзандларига ҳам алмент тўлашлари лозим бўлади. Хусусан, ота-
она вояга етган меҳнатга лаёқатсиз, ёрдамга муҳтож болаларига таъминот
бериши шартдир.

Вояга етган меҳнатга лаёқатсиз, ёрдамга муҳтож болаларига таъминот
бериш ота-онанинг келишувига биноан амалга оширилади. Ота-она ўртасида
бундай келишувга эришилмаган тақдирда низо суд тартибида ҳал қилинади.

Ота-онадан вояга етган меҳнатга лаёқатсиз, ёрдамга муҳтож болаларига
ундириладиган алиментнинг миқдори суд томонидан алимент тўлаши шарт
бўлган ота-онанинг оилавий ва моддий аҳволи ҳисобга олиниб, ҳар ойда пул
билан тўланадиган қатъий суммада белгиланади.

6-БОБ. ОТА-ОНА ҚАРАМОҒИДАН МАҲРУМ БЎЛГАН
БОЛАЛАРНИ АНИҚЛАШ ВА ЖОЙЛАШТИРИШ.

20-§. Ота-она қарамоғидан маҳрум бўлган болаларни аниқлаш ва
жойлаштириш.

Ота-она қарамоғидан маҳрум бўлган болаларнинг ҳуқуқ ва
манфаатларини ҳимоя қилиш.

Ота-она вафот этганда, ота-оналик ҳуқуқидан маҳрум этилганда,
уларнинг ота-оналик ҳуқуқи чекланганда, улар муомалага лаёқатсиз деб
топилганда, касал бўлганда, узоқ муддат бўлмаганда, ота-она болаларни
тарбиялаш ёки уларнинг ҳуқуқ ва манфаатларини ҳимоя қилишдан бўйин
товлаганда, шу жумладан ота-она тарбия, даволаш, аҳолини ижтимоий
ҳимоялаш муассасалари ва шунга ўхшаш бошқа муассасалардаги боласини
олишдан бош тортганда, шунингдек ота-она қарамоғидан маҳрум бўлган
бошқа ҳолларда болаларнинг ҳуқуқ ва манфаатларини ҳимоя қилиш васийлик
ва ҳомийлик органлари зиммасига юклатилади.

Ота-она қарамоғидан маҳрум бўлган болаларни аниқлаш ва ҳисобга
олиш.

Васийлик ва ҳомийлик органлари ота-она қарамоғидан маҳрум бўлган
болаларни аниқлайди, бундай болаларни ҳисобга олади ва ота-она
қарамоғидан маҳрум бўлган ҳар бир ҳолатга қараб, болаларни жойлаштириш
шаклларини танлайди, шунингдек бундан буён уларга таъминот бериш,
уларни тарбиялаш ва уларга таълим бериш шарт-шароитларини назорат қилиб
боради.

Васийлик ва ҳомийлик органидан ташқари бошқа юридик ва жисмоний
шахсларнинг ота-она қарамоғидан маҳрум бўлган болаларни аниқлаш ва
жойлаштириш бўйича фаолият юритишига йўл қўйилмайди.

Муассасаларнинг (мактабгача таълим муассасалари, умумтаълим
муассасалари, даволаш муассасалари ва бошқа муассасаларнинг), фуқаролар
ўзини ўзи бошқариш органларининг мансабдор шахслари ва бошқа фуқаролар
болалар ота-она қарамоғидан маҳрум бўлганлигидан хабардор бўлгач, етти
кунлик муддат ичида бу ҳақда болалар ҳақиқатда турган жойдаги васийлик ва
ҳомийлик органларига хабар беришлари шарт. Васийлик ва ҳомийлик органи
бундай маълумотларни олган кундан эътиборан уч кун ичида боланинг
турмуш шароитини текшириб чиқиши ва бунда боланинг ота-она ёки
қариндошлари қарамоғидан маҳрум бўлганлиги аниқланса, уни жойлаштириш
масаласи ҳал бўлгунига қадар боланинг ҳуқуқ ва манфаатлари ҳимоя
қилинишини таъминлаши шарт.

Ота-она қарамоғидан маҳрум бўлган болалар тўғрисидаги
маълумотларни васийлик ва ҳомийлик органига хабар қилмаганлик,
шунингдек бундай болаларни жойлаштиришда қонун ҳужжатлари
талабларини бузганлик учун ушбу модданинг учинчи қисмида кўрсатилган

муассасаларнинг раҳбарлари ва органларнинг мансабдор шахслари қонунда
белгиланган тартибда жавобгарликка тортилади.

Ота-она қарамоғидан маҳрум бўлган болаларни жойлаштириш.
Ота-она қарамоғидан маҳрум бўлган болалар оила (фарзандликка

олиниши, васийлик, ҳомийлик белгиланиши ёки тутинган оила)га берилиши,
бундай имконият бўлмаганда эса, етим болалар ёхуд ота-оналар қарамоғидан
маҳрум бўлган болалар учун тайинланган муассасалар (тарбия, даволаш,
аҳолини ижтимоий ҳимоялаш муассасаси ва шунга ўхшаш бошқа
муассасалар)га тарбияга берилади.

Ота-онаси қарамоғидан маҳрум бўлган болаларни ушбу модданинг
биринчи қисмида кўрсатилган оилага ёки муассасаларга тарбиялаш учун
жойлаштириш масаласи ҳал бўлгунга қадар васийлик (ҳомийлик)
мажбуриятларини бажариш вақтинча васийлик ва ҳомийлик органлари
зиммасига юклатилади.

21-§. Фарзандликка олиш.

Фарзандликка олишга фақат вояга етмаган болаларга нисбатан ва фақат
уларнинг манфаатларини кўзлаб йўл қўйилади.

Фарзандликка олиш болани фарзандликка олишни истаган шахсларнинг
(шахснинг) аризасига кўра, васийлик ва ҳомийлик органларининг
фарзандликка олишнинг асослилиги ва фарзандликка олинаётган бола
манфаатларига тўғри келиши ҳақидаги хулосаси ҳисобга олинган ҳолда суд
томонидан амалга оширилади.

Фарзандликка олиш тўғрисидаги ишлар Ўзбекистон Республикаси
Фуқаролик процессуал кодексида назарда тутилган қоидалар бўйича алоҳида
иш юритиш тартибида, фарзандликка олувчилар (олувчи), васийлик ва
ҳомийлик органлари вакиллари, шунингдек прокурор иштирокида суд
томонидан кўриб чиқилади.

Ака-укалар ва опа-сингилларни турли шахслар томонидан фарзандликка
олишга йўл қўйилмайди, фарзандликка олиш болаларнинг манфаатларига
мувофиқ келган ҳоллар бундан мустасно.

Фарзандликка олишда устунлик ҳуқуқига эга бўлган шахслар.
Фарзандликка олишда қуйидагилар устунлик ҳуқуқига эга бўладилар:
турар жойидан қатъи назар фарзандликка олинувчининг қариндошлари;
фарзандликка олинувчи бола оиласида яшаётган шахс;
ака-ука, опа-сингилларни улар ўртасидаги қариндошлик алоқаларини

бузмасдан фарзандликка олаётган шахслар;
ўгай ота ва ўгай она;
Ўзбекистон Республикаси фуқаролари;
касаллик, бахтсиз ҳодиса оқибатида фарзандларидан ажралган шахслар.

22-§. Фарзандликка олишни бекор қилиш.

Фарзандликка олувчилар ҳар доим ҳам ўз зиммасига олган вазифаларни
бажарвермайдилар ёки улар томонидан фарзандликка олинган шахсларнинг
ҳуқуқ ва манфаатларига зарар етказадиган ҳолатлар содир этилганда,
шунингдек фарзандликка олинган шахсни фарзандликка олувчи билан бирга
қолдириб бўлмайдиган бошқа ҳолларда фарзандликка олишни бекор
қилиинади.

Қуйидаги ҳолларда фарзандликка олишни бекор қилинади:
фарзандликка олувчилар ўз зиммаларига юклатилган мажбуриятларни

бажаришдан бўйин товлаётган ёки уларни лозим даражада бажармаётган
бўлсалар;

фарзандликка олувчилар ота-оналик ҳуқуқини суиистеъмол қилаётган
бўлсалар;

фарзандликка олувчилар фарзандликка олинувчиларга нисбатан
шафқатсизлик билан муомалада бўлсалар;

фарзандликка олувчилар муттасил ичкиликбозликка ёки гиёвандликка
мубтало бўлган бўлсала.

Суд бошқа асосларга кўра ҳам боланинг манфаатларидан келиб чиқиб,
унинг фикрини ҳисобга олган ҳолда фарзандликка олишни бекор қилишга
ҳақлидир.

Бешинчи бўлим. МЕҲНАТ
ҲУҚУҚИ

1-БОБ. МЕҲНАТ ҲУҚУҚИ ТУШУНЧАСИ ВА МАЗМУНИ.

1-§. Меҳнат ҳуқуқи тушунчаси.

Меҳнат инсоният тараққиётининг бош ижтимоий омилларидан бири
ҳисобланади. Шахснинг шаклланиши, жамият ва давлат тараққиёти ҳамда
фаровонликнинг негизида ҳам меҳнат ётади. Ҳар бир инсон ҳаётида меҳнатга
оид муносабатлар асосий ўрин тутади. Шахснинг кундалик турмуш тарзи, ўз
истеъдоди ва қобилиятини намойиш этиши, давлат ва жамият тараққиётига
ҳисса қўшишида меҳнатга оид муносабатлар ётади. Ҳеч бир инсоннинг ҳаётий
фаолиятини меҳнатсиз тассаввур этиб бўлмайди.

Ўзбекистон Республикаси Конституциясида ҳам ҳар бир шахс меҳнат
қилиш, эркин касб танлаш ва адолатли меҳнат шароитларида ишлаш, дам
олиш каби ҳуқуқларга эга эканлиги белгилаб қўйилган.

Меҳнатга оид муносабатлар иш берувчи ва ходим ҳамда уларнинг
вакиллари ва бошқа субъектлар иштирокида юз бериб, меҳнат билан боғлиқ
ҳуқуқ ва мажбуриятлар ҳамда ваколатларнинг амалга оширилишидан иборат
ҳисобланади ва бундай муносабатлар меҳнат тўғрисидаги қонун ҳужжатлари,
жамоа келишувлари, шунингдек жамоа шартномалари ва бошқа локал
норматив ҳужжатлар билан тартибга солинади.

Эсда тутинг! Меҳнат ҳуқуқи – мулкчилик шаклидан қатъий назар
корхоналар, муассасалар, ташкилотларда, шунингдек айрим фуқаролар
ихтиёрида меҳнат шартномаси бўйича ишлаётган жисмоний шахсларнинг
меҳнатга оид муносабатларини тартибга солувчи ҳуқуқ тармоғи ҳисобланади.

Меҳнат тўғрисидаги қонун ҳужжатлари меҳнатга оид муносабатларни
тартибга солиш асносида ходимлар, иш берувчилар, давлат манфаатларини
эътиборга олган ҳолда, меҳнат бозорининг самарали амал қилишини,
ҳаққоний ва хавфсиз меҳнат шарт-шароитларини, ходимларнинг меҳнат
ҳуқуқлари ва соғлиғи ҳимоя қилинишини таъминлайди, меҳнат
унумдорлигининг ўсишига, иш сифати яхшиланишига, шу асосда барча
аҳолининг моддий ва маданий турмуш даражаси юксалишига кўмаклашади.

Меҳнатга оид муносабатларнинг ўзига хос томони шундаки, бундай
муносабатлар меҳнат тўғрисидаги қонун ҳужжатлари билан бирга меҳнат
ҳуқуқи субъектлари ўртасида имзоланган шартномалар билан ҳам тартибга
солинади. Фақат бундай шатномалар амалдаги қонун ҳужжатларига мувофиқ
бўлиши лозим. Шунингдек, меҳнат ҳақидаги келишувлар ва шартномаларнинг
ходимлар аҳволини меҳнат тўғрисидаги қонунлар ва бошқа норматив
ҳужжатларда назарда тутилганига қараганда ёмонлаштирадиган шартлари
ҳақиқий эмас ҳисобланади.

Меҳнатга оид муносабатларда камситишларга ҳамда мажбурий
меҳнатга қўл қўйилмаслиги.

Меҳнатга оид муносабатларда барча фуқаролар тенг ҳуқуқли
ҳисобланади. Бунда фуқаролар жинси, ёши, ирқи, миллати, тили, ижтимоий
келиб чиқиши, мулкий ҳолати ва мансаб мавқеи, динга бўлган муносабати,
эътиқоди, жамоат бирлашмаларига мансублиги, шунингдек ходимларнинг
ишчанлик қобилиятларига ва улар меҳнатининг натижаларига алоқадор
бўлмаган бошқа жиҳатларига қараб меҳнатга оид муносабатлар соҳасида ҳар
қандай чеклашларга ёки имтиёзлар белгилашга йўл қўйилмайди ва булар
камситиш деб ҳисобланади.

Меҳнатга оид муносабатларда қонун ҳужжатларига биноан белгиланган
имтиёзлар ёки муайян меҳнат туриннг хусусиятидан келиб чиқиб белгиланган
талаблар камситиш деб ҳисобланмайди.

Шунингдек, мажбурий меҳнатнинг барча шаклари ман этилади ва
бунинг учун қонун ҳужжатларига биноан жавобгарлик белгиланади.

Эсда тутинг! Мажбурий меҳнат – бу бирон-бир жазони қўллаш билан
таҳдид қилиш орқали (шу жумладан меҳнат интизомини сақлаш воситаси
тариқасида) иш бажаришга мажбурлаш ҳисобланади.

Қуйидагилар мажбурий меҳнат ҳисобланмайди:
ҳарбий ёки муқобил хизмат тўғрисидаги қонунлар асосида бажарилиши

лозим бўлган ишлар;
фавқулодда ҳолат юз берган шароитларда бажарилиши лозим бўлган

ишлар;
суднинг қонуний кучга кирган ҳукмига биноан бажарилиши лозим

бўлган ишлар;
қонунда назарда тутилган бошқа ҳолларда бажарилиши лозим бўлган

ишлар.

Меҳнатга оид ҳуқуқларнинг давлат томонидан ҳимоя қилиниши.
Фуқароларнинг меҳнатга оид ҳуқуқ ва манфаатлари давлат томонидан

муҳофаза этилади. Давлат томонидан бу ҳимоя меҳнат тўғрисидаги қонун
ҳужжатларига риоя қилинишини текширувчи ва назорат қилувчи органлар,
шунингдек меҳнат низоларини кўрувчи органлар фаолияти қўлга қўйилади.
Шунингдек, фуқароларга меҳнатга оид ҳуқуқлари бузилганлиги учун судга ва
бошқа ваколатли органларга мурожаат қилиш ҳуқуқи таъминланади.

Ўзбекистон Республикаси ҳудудида меҳнат тўғрисидаги қонунларнинг
аниқ ва бир хил ижро этилиши устидан назорат олиб бориш Ўзбекистон
Республикаси Бош прокурори ва унга бўйсунувчи прокурорлар томонидан
амалга оширилади.

2-БОБ. МЕҲНАТ ҲУҚУҚИ СУБЪЕКТЛАРИ ХОДИМЛАР ВА ИШ
БЕРУВЧИЛАРНИНГ ВАКИЛЛИГИ.

2-§. Меҳнатга оид муносабатларнинг субъектлари.

Меҳнатга оид муносабатларда кўплаб субъектлар қатнашади. Хусусан,
иш берувчи, ходим, уларнинг вакиллари, меҳнат жамоалари, давлат органлари
шулар жумласидандир. Меҳнатга оид муносабатларда қатнашаётган
субъектлар бу борада аниқ ҳуқуқ ва эркинликларга ҳамда ваколатларга эга
бўладилар.

Эсда тутинг! Меҳнатга оид муносабатларнинг субъектлари
дейилганда, бундай муносабатларда иштирок этувчи, қонун ҳужжатларига
кўра ҳуқуқ ва мажбуриятларга ҳамда ваколатларга эга бўлган субъектлар
тушунилади.

Меҳнатга оид муносабатларнинг субъекти бўлиш учун маълум ҳуқуқ ва
муомала лаёқатига эга бўлиши талаб этилади. Жисмоний шахслар меҳнатга
оид муносабатларда тенг ҳуқуқли ҳисобланади. Бироқ юридик шахслар қонун
ҳужжатларида аниқ белгиланган ўз ваколатлари доирасидагина ҳуқуқ ва
мажбуриятларга ҳамда жавобгарликка эга ҳисобланиб, уларнинг барчаси ҳам
бир хил ҳуқуқ ва мажбуриятларга эга бўлмайди. Жисмоний шахсларнинг
меҳнатга оид муносабатлардаги ҳуқуқий лаёқати улар туғилиши билан пайдо
бўлса, юрдик шахсларнинг ҳуқуқий лаёқати улар тузилган ёки ташкил этилган
пайтдан бошлаб вужудга келади.

Шунингдек, жисмоний шахсларнинг меҳнатга оид муносабатлардаги
муомала лаёқати улар маълум ёшга етганда, юридик шахсларнинг муомала
лаёқати эса уларнинг ҳуқуқ лаёқати сингари улар тузилган ёки ташкил этилган
пайтдан бошлаб вужудга келади.

Меҳнатга оид муносабатларнинг субъектлари қуйидагилардан иборат:
ходим;
иш берувчи;
меҳнат жамоаси;
ходим ва иш берувчиларнинг вакиллари.

3-§. Ходимнинг ҳуқуқлари.

Меҳнат қилиш учун белгиланган ёшга етган ҳамда иш берувчи билан
меҳнат шартномаси тузган шахс (Ўзбекистон Республикаси фуқаролари, чет
эл фуқаролари ва фуқаролиги бўлмаган шахслар) ходим дейилади.

Ўзбекистон Республикасининг Конституциясига мувофиқ ҳар бир шахс
меҳнат қилиш, эркин иш танлаш, ҳаққоний меҳнат шартлари асосида ишлаш
ва қонунда белгиланган тартибда ишсизликдан ҳимояланиш ҳуқуқига эгадир.

Ишга қабул қилишга ўн олти ёшдан йўл қўйилади.
Меҳнат қилиш ёши.
Жисмоний шахслар маълум ёшга тўлган пайтдан бошлаб меҳнат қилиш

ҳуқуқига эга бўладилар. Умумий асосларга кўра меҳнат қилиш ҳуқуқи 18 ёшга
тўлган пайтдан бошлаб вужудга келади. Бироқ, ёшларни меҳнатга тайёрлаш
учун умумтаълим мактаблари, ўрта махсус, касб-ҳунар ўқув юртларининг
ўқувчиларини уларнинг соғлиғига ҳамда маънавий ва ахлоқий камол
топишига зиён етказмайдиган, таълим олиш жараёнини бузмайдиган енгил
ишни ўқишдан бўш вақтида бажариши учун улар ўн беш ёшга тўлганидан
кейин ота-онасидан бирининг ёки ота-онасининг ўрнини босувчи шахслардан
бирининг ёзма розилиги билан ишга қабул қилишга йўл қўйилади.

Меҳнат тўғрисидаги қонун ҳужжатларига кўра ўн саккиз ёшга тўлмаган
шахслар соғлиғи, хавфсизлиги ёки ахлоқ-одобига зиён етказиши мумкин
бўлган меҳнат шароити ноқулай ишларга, ер ости ишларига ва бошқа ишларга
ходим сифатида ишга олиниши мумкин эмас.

Ҳар бир ходим қуйидаги асосий меҳнат ҳуқуқларига эга ҳисобланади:
ўз меҳнати учун ҳақ олиш;
дам олиш;
хавфсизлик ва гигиена талабларига жавоб берадиган шароитларда

меҳнат қилиш;
касбга тайёрлаш, қайта тайёрлаш ва малакасини ошириш;
ишлаш жараёнида соғлиғига ёки мол-мулкига етказилган зарарнинг

ўрнини қоплаш;
касаба уюшмаларига ҳамда ходимлар ва меҳнат жамоаларининг

манфаатларини ифода этувчи бошқа ташкилотларга бирлашиш;
қариганда, меҳнат қобилиятини йўқотганда, боқувчисидан маҳрум

бўлганда ва бошқа ҳолларда ижтимоий таъминот олиш;
ўзининг меҳнат ҳуқуқларини ҳимоя қилиш, шу жумладан суд орқали

ҳимоя қилиш ва малакали юридик ёрдам олиш;
жамоаларга доир меҳнат низоларида ўз манфаатларини қувватлаш.

4-§. Меҳнат жамоалари.

Меҳнат-ҳуқуқий муносабатларда меҳнат жамоалари ҳам иштирок этади.
Корхона, мауссаса ва ташкилотларда ходимлар жамоа бўлиб ишлайдилар.
Бунда ҳар бир ходим ўз ҳуқуқ ва мажбуриятларига эга бўлиши билан бирга
муайян масалаларни ўзи бирга меҳнат қилаётган бошқа ходимлар билан
келишган ҳолда этишлари, ўз ҳуқуқ ва қонуний манфаатларини биргаликда
ҳимоя қилишлари, иш жамоавий таклифлар билан мурожаат қилишлари
мумкин.

Эсда тутинг! Ўз меҳнати билан корхона, муассаса, ташкилот
фаолиятида меҳнат шартномаси асосида иштирок этаётган унинг барча
ходимлари меҳнат жамоаси ҳисобланади.

Меҳнат жамоасининг ҳуқуқ ва бурчлари, унинг ваколатлари, уларни
амалга ошириш тартиби ва шакллари қонунлар ва бошқа норматив ҳужжатлар
билан белгиланади.

5-§. Иш берувчининг ҳуқуқлари.

Ходимга иш бериш ҳуқуқига эга бўлган ва у билан меҳнат
шартномасини тузган жисмоний ёки юридик шахслар иш берувчилар
ҳисобланади.

Иш берувчиларга қуйидагилар киради:
корхоналар, шу жумладан, уларнинг алоҳида таркибий бўлинмалари ўз

раҳбарлари тимсолида;
мулкдорнинг ўзи айни бир вақтда раҳбар бўлган хусусий корхоналар;
ўн саккиз ёшга тўлган шахслар қонун ҳужжатларида назарда тутилган

ҳолларда;
ходимларни ишга олиш ҳуқуқига эга якка тартибдаги тадбиркорлар.

Иш берувчи қуйидаги ҳуқуқларга эга:
корхонани бошқариш ва ўз ваколатлари доирасида мустақил қарорлар

қабул қилиш;
қонун ҳужжатларига мувофиқ якка тартибдаги меҳнат шартномаларини

тузиш ва бекор қилиш;
меҳнат шартномасида шарт қилиб кўрсатилган ишни лозим даражада

бажаришни ходимдан талаб қилиш;
ўз манфаатларини ҳимоялаш учун бошқа иш берувчилар билан бирга

жамоат бирлашмалари тузиш ва бундай бирлашмаларга аъзо бўлиш ҳуқуқига
эгадир.

6-§. Ходимлар ва иш берувчиларнинг вакиллик органлари.

Меҳнатга оид муносабатларнинг яна бир субъектларидан бири ходимлар
ва иш берувчиларнинг вакиллик органлари ҳисобланади. Ходимлар ва иш
берувчиларнинг вакиллик органлари меҳнатга оид муносабатларда ўз ҳуқуқ ва
қонуний манфаатларини ифодалаш ва ҳимоя қилиш мақсадида ходимлар ёки
иш берувчилар томонидан ихтиёрий асосда ташкил этилади.

Эсда тутинг! Касаба уюшмалари, уларнинг корхонадаги сайлаб
қўйиладиган органлари, ходимлар томонидан сайлаб қўйиладиган бошқа
органлар, иш берувчиларнинг вакиллик органлари ходимлар ва иш
берувчиларнинг вакиллик органлари ҳисобланади.

Ходимлар ва иш берувчиларнинг вакиллик органлари қуйидаги турларга
бўлинади:

ходимларнинг вакиллик органлари;
иш берувчиларнинг вакиллик органлари.
Ходимлар ва иш берувчиларнинг манфаатларини битта вакиллик органи

ифода этиши ва ҳимоя қилиши мумкин эмас.

Ходимларнинг вакиллик органлари. Касаба уюшмалари.
Ходимларнинг вакиллик органлари бир ёки бир неча меҳнат жамолари

томонидан ташкил этилади ва унинг ваколатлари, вакиллик органининг
тузилиши, раҳбарлари, фаолият юритиш тартиби меҳнат жамоаларининг ўзи
томонидан белгиланади.

Ходимларнинг вакилик органлари қонун ҳужжатларига асосан турли
шаклларда тузлиши мумкин. Бундай вакиллик органлари энг кўп тарқалган
шакли касаба уюшмалари ҳисобланади. Касаба уюшмалари Ўзбекистон
Республикасининг Конституцияси, қонунлари ва ўз уставига асосан фаолият
юритади ва ходимларнинг ижтимоий-иқтисодий ҳуқуқларини ва
манфаатларини ифода этадилар ва ҳимоя қиладилар. Касаба ташкилотларига
аъзо бўлиш ва унинг аъзолигидан чиқиш ихтиёрий ҳисобланади.

Ходимларнинг вакиллик органлари қуйидаги ҳуқуқларга эга:
музокаралар олиб бориш, жамоа шартномалари ва келишувлари тузиш,

уларнинг бажарилишини текшириб туриш, иш берувчига корхонада меҳнат
тўғрисида норматив ҳужжатлар тайёрлаш юзасидан таклифлар киритиш;

корхонани ижтимоий-иқтисодий ривожлантиришга доир масалаларни
кўриб чиқишда қатнашиш;

меҳнат низоларини кўрувчи органларда ходимлар манфаатини ҳимоя
қилиш;

иш берувчи ҳамда у вакил қилган шахсларнинг қарорлари меҳнат
тўғрисидаги қонунлар ёки бошқа норматив ҳужжатларга зид бўлса ёхуд
ходимларнинг ҳуқуқларини бошқача тарзда бузаётган бўлса, бу қарорлар
устидан судга шикоят қилиш.

Бироқ, ходимларнинг вакиллик органлари ҳуқуқларининг амалга
оширилиши корхонада меҳнат самарадорлигини пасайтирмаслиги, ўрнатилган
тартиб ва иш режимини бузмаслиги керак.

7-§. Иш берувчиларнинг вакиллик органлари.

Иш берувчилар ҳам ўз ҳуқуқ ва қонуний манфаатларини ифодалаш ва
ҳимоя қилиш мақсадида ўз вакиллик органларини тузишлари мумкин.

Иш берувчиларнинг вакиллик органлари ихтиёрий жамоат
ташкилотлари сифатида тузилади ва иш олиб боради, уларнинг мақсади
иқтисодиётни ва тадбиркорлик ташаббусини ривожлантириш ва

самарадорлигини ошириш, шунингдек, давлат ҳокимияти ва бошқарув
органларида, касаба уюшмалари ва ходимларнинг бошқа вакиллик органлари
билан ўзаро муносабатларда корхоналар ва улар мулкдорларининг
манфаатларини ифода этиш йўли билан ижтимоий шерикликни амалга
ошириш, хўжалик ва меҳнатга оид муносабатлар соҳасида уларнинг
ҳуқуқларини ҳимоя қилишдан иборатдир.

3-БОБ. ЖАМОА ШАРТНОМАЛАРИ ВА КЕЛИШУВЛАРИ.

8-§. Жамоа шартномалари ва келишувларининг тушунчаси ҳамда
мазмуни.

Меҳнатга оид муносабатларнинг ўзига хос томонларидан бири шундаки,
бундай муносабатлар амалдаги норматив-ҳуқуқий ҳужжатлар билан жамоа
шартномалари ва келишувлари билан ҳам тартибга солинади. Жамоа
шартномалари ва келишувлари ходимлар билан иш берувчиларнинг меҳнатга
оид муносабатларини шартнома асосида тартибга солишга ва уларнинг
ижтимоий-иқтисодий манфаатларини мувофиқлаштиришга ёрдам бериш
мақсадида тузилади.

Эсда тутинг! Жамоа шартномаси – корхонада иш берувчи билан
ходимлар ўртасидаги меҳнатга оид, ижтимоий-иқтисодий ва касбга оид
муносабатларни тартибга солувчи норматив ҳужжатдир.

Эсда тутинг! Жамоа келишуви – муайян касб, тармоқ, ҳудуд
ходимлари учун меҳнат шартлари, иш билан таъминлаш ва ижтимоий
кафолатлар белгилаш борасидаги мажбуриятларни ўз ичига олувчи норматив
ҳужжатдир.

Жамоа шартномаси ва келишувининг мазмуни ходимлар ва иш
берувчилар томонидан ўзаро келишилган ҳолда белгиланади.

Жамоа шартномасига иш берувчи ва ходимларнинг қуйидаги масалалар
бўйича ўзаро мажбуриятлари киритилиши мумкин:

меҳнатга ҳақ тўлаш шакли, тизими ва миқдори, пул мукофотлари,
нафақалар, компенсациялар, қўшимча тўловлар;

нархларнинг ўзгариб бориши, инфляция даражаси, жамоа шартномаси
билан белгиланган кўрсаткичларнинг бажарилишига қараб меҳнатга ҳақ
тўлашни тартибга солиш механизми;

ходимларни иш билан таъминлаш, қайта ўқитиш, ишдан бўшатиб олиш
шартлари;

иш вақти ва дам олиш вақти, меҳнат таътилларининг муддатлари;
ходимларнинг, шу жумладан аёллар ва ўн саккиз ёшга тўлмаган

шахсларнинг меҳнат шароитлари ва меҳнат муҳофазасини яхшилаш, экология
жиҳатидан хавфсизликни таъминлаш;

корхонани ва идорага қарашли турар жойни хусусийлаштириш вақтида
ходимларнинг манфаатларига риоя қилиш;

ишни таълим билан қўшиб олиб борувчи ходимлар учун имтиёзлар;
ихтиёрий ва мажбурий тарздаги тиббий ҳамда ижтимоий суғурта;
иш берувчи томонидан ўз ходимларининг шахсий жамғариб

бориладиган пенсия ҳисобварақларига қўшимча бадаллар киритиш
миқдорлари ва муддатлари;

жамоа шартномасининг бажарилишини текшириб бориш, тарафларнинг
жавобгарлиги, ижтимоий шериклик, касаба уюшмалари, ходимларнинг бошқа
вакиллик органларига фаолият кўрсатиш учун тегишли шароит яратиб бериш.

Жамоа келишувларининг мазмунида қуйидагилар акс этиши мумкин:
меҳнатга ҳақ тўлаш, меҳнат шартлари ва уни муҳофаза қилиш, меҳнат ва

дам олиш тартиби;
нархларнинг ўзгариб боришига, инфляция даражасига, келишувларда

белгилаб қўйилган кўрсаткичларнинг бажарилишига қараб меҳнатга ҳақ
тўлашни тартибга солиш механизми;

энг кам миқдори қонун ҳужжатларида назарда тутиладиган компенсация
тарзидаги қўшимча тўловлар;

ходимларнинг ишга жойлашишига, уларни қайта ўқитишга
кўмаклашиш;

экология жиҳатидан хавфсизликни таъминлаш ҳамда ишлаб чиқаришда
ходимларнинг соғлиғини муҳофаза қилиш;

ходимлар ҳамда уларнинг оила аъзоларини ижтимоий ҳимоя қилиш
бўйича махсус тадбирлар;

давлат корхоналарини хусусийлаштириш чоғида ходимларнинг
манфаатларига риоя қилиш;

ногиронлар ва ёшлар (шу жумладан ўн саккиз ёшга тўлмаган шахслар)
меҳнатидан фойдаланиш мақсадида улар учун қўшимча иш жойлари ташкил
этувчи корхоналарга бериладиган имтиёзлар;

ижтимоий шериклик ҳамда уч тарафлама ҳамкорликни ривожлантириш,
жамоа шартномаларини тузишга кўмаклашиш, меҳнат низоларининг олдини
олиш, меҳнат интизомини мустаҳкамлаш тўғрисидаги қоидалар назарда
тутилиши мумкин.

Жамоа келишувларида бошқа меҳнат ва ижтимоий-иқтисодий масалалар
бўйича қонун ҳужжатларига зид келмайдиган қоидалар ҳам бўлиши мумкин.

4-БОБ. ИШГА ЖОЙЛАШТИРИШ.

9-§. Ишга жойлашиш ҳуқуқи.

Ишга жойлашиш ҳар бир шахснинг муҳим ҳуқуқларидан бири
ҳисобланади. Ўзбекистон Республикаси Конституциясининг 37-моддасига
кўра ҳар бир шахс меҳнат қилиш, эркин касб танлаш, адолатли меҳнат
шароитларида ишлаш ва қонунда кўрсатилган тартибда ишсизликдан
ҳимояланиш ҳуқуқига эга.

Умуман олганда ишга жойлашиш, ўз қобилиятларидан фойдаланиб уни
меҳнат қилишга йўналтириш ҳар бир шахснинг мутлақ ҳуқуқи ҳисобланади ва
шу билан бирга ихтиёрий равишда иш билан банд бўлмаслик жавобгарликка
тортиш учун асос бўлолмайди.

Шахснинг ишга жойлашиш ҳуқуқи унинг мурожаати асосида амалга
оширилади. Шахснинг ишга жойлашиш учун давлат органлари бепул
кўмаклашади. Шунингдек, ҳар бир шахс ишга жойлашиши учун хусусий
бандлик агентликларининг хизматлари воситасида иш жойини эркин танлаш
ҳуқуқига эга ҳисобланади.

Шахснинг меҳнат қилиш ҳуқуқи давлат томонидан кафолатланади.
Бунда давлат томлнидан қуйидагилар кафолатланади:

иш билан таъминлаш, шу жумладан ишни танлаш эркинлиги;
ишга қабул қилишни қонунга хилоф равишда рад этишдан ва меҳнат

шартномасини ғайриқонуний равишда бекор қилишдан ҳимояланиш;
мақбул келадиган иш танлаш ва ишга жойлашишга бепул ёрдам бериш;
ҳар кимга касбга ва ишга эга бўлишда, меҳнат қилиш ва иш билан

таъминланиш шарт-шароитларида, меҳнатга ҳақ олишда, хизмат поғонасидан
юқорилаб боришда тенг имкониятлар яратиш;

янги касбга (мутахассисликка) бепул ўқитиш, маҳаллий меҳнат
органларида ёки уларнинг йўлланмаси билан бошқа ўқув юртларида
стипендия тўлаб малакасини ошириш;

бошқа жойдаги ишга қабул қилинганда моддий харажатлар учун қонун
ҳужжатларига мувофиқ компенсация тўлаш;

ҳақ тўланадиган жамоат ишларида қатнашиш учун муддатли меҳнат
шартномалари тузиш имконияти.

10-§. Ишсиз деб эътироф этиш.

Ишсиз деб эътироф этилиш шахснинг муҳим ижтимоий ҳуқуқларидан
ҳисобланади. Чунки бундай шахсларга қонун ҳужжатларига биноан ишсизлик
нафақаси тўланади ва унинг ишга жойлашиши учун тегили чоралар кўрилади.

Ишга жойлашишда кўмак олиш учун маҳаллий меҳнат органларига
мурожаат қилган ва улар томонидан иш қидирувчи сифатида рўйхатга олинган
шахслар ишсиз деб эътироф этилади.

Эсда тутинг! Ишсизлар – ўн олти ёшдан то пенсия билан таъминланиш
ҳуқуқини олишгача бўлган ёшдаги, ҳақ тўланадиган ишга ёки даромад
келтирадиган машғулотга эга бўлмаган, иш қидираётган ва иш таклиф этилса,
унга киришишга тайёр бўлган ёхуд касбга тайёрлашдан, қайта тайёрлашдан
ўтишга ёки малакасини оширишга тайёр бўлган меҳнатга лаёқатли шахслар.

Таълим муассасаларида таълим олаётган шахслар ишсиз деб эътироф
этилмайди.

11-§. Ишсиз деб эътироф этиш асослари.

Шахсни ишсиз деб эътироф этиш учун унга мақбул келадиган иш
мавжуд бўлмаслиги лозим. Агар шахсга мақбул келадиган иш таклиф этилса
ва буни рад эса у ишсиз деб эътироф этилмайди.

Маҳаллий меҳнат органида рўйхатга олинган пайтдан бошлаб ўн кун
ичида ўзларига таклиф қилинган мақбул келадиган ишни икки марта рад этган
шахслар иш қидираётган деб эътироф этилмайди ва таклиф қилинган ишни
рад этган пайтдан бошлаб ўттиз календарь кун ўтгандан кейингина ишсиз
сифатида такроран рўйхатга олиниш ҳуқуқига эгадир.

Қуйидагилар мақбул келадиган иш деб ҳисобланади:
биринчи марта иш қидираётган, касби (мутахассислиги) бўлмаган

шахслар учун дастлабки касб тайёргарлигини талаб қилмайдиган иш, бундай
ишни топиб бериш имконияти бўлмаган тақдирда эса, уларнинг ёши ва бошқа
хусусиятларини ҳисобга олган ҳолда ҳақ тўланадиган бошқа иш, шу жумладан
вақтинчалик иш;

ишдан ва иш ҳақидан (меҳнат даромадидан) маҳрум бўлган шахслар
учун уларнинг касб тайёргарлигига мос бўлган, ёшини, соғлиғи ҳолатини,
меҳнат стажини ва аввалги мутахассислиги бўйича тажрибасини, янги иш
жойининг транспортда қатнаш жиҳатидан қулайлигини инобатга олувчи иш
мақбул келадиган иш;

меҳнатга оид қонун ҳужжатларида назарда тутилган ишсизлик
нафақасини олиш даври тугаганидан сўнг касби (мутахассислиги) бўйича иш
топиб бериш мумкин бўлмаган тақдирда, ишсиз шахснинг қобилиятини, унинг
соғлиғи ҳолатини, олдинги иш тажрибасини ва унинг учун қулай бўлган
ўқитиш воситаларини инобатга олган ҳолда касбини (мутахассислигини)
ўзгартиришни талаб қиладиган иш мақбул келадиган иш.

Қуйидагилар мақбул келадиган иш деб ҳисобланмайди:
иш яшаш жойини ўзгартириш билан боғлиқ бўлса;
таклиф этилган иш доимий яшаш жойидан анча узоқ бўлса ва

транспортда қатнаш жиҳатдан қулай бўлмаса. Иш жойининг транспортда
қатнаш жиҳатдан қулайлиги (йўл қўйилиши мумкин бўлган узоқлиги) мазкур
жойдаги жамоат транспорти тармоғининг ривожланганлиги ҳисобга олинган
ҳолда маҳаллий давлат ҳокимияти органи томонидан белгиланади;

таклиф этилган ишни рад этиш ишсиз шахснинг соғлиғи ҳолатига, унинг
ёшига ва бошқа узрли сабабларга кўра мавжуд монеликларга асосланган
бўлса, бундай иш мақбул келадиган иш.

12-§. Ишсизлик нафақасини тўлаш шартлари ва муддатлари.

Ишсизлик нафақаси ишсиз деб эътироф этилган шахсга у иш
қидираётган шахс сифатида маҳаллий меҳнат органида рўйхатдан ўтган
кундан эътиборан тайинланади. Қарамоғида учтагача киши бўлган, ўттиз беш
ёшга тўлмаган ишсиз эркакка ишсизлик нафақаси у ҳақ тўланадиган жамоат
ишларида Ўзбекистон Республикаси Вазирлар Маҳкамаси томонидан
белгиланадиган тартибда иштирок этган тақдирда тайинланади. Ишсиз
шахснинг нафақа олиш ҳуқуқи у иш қидираётган шахс сифатида рўйхатдан
ўтган пайтдан бошлаб кечи билан ўн биринчи кундан эътиборан кучга киради.

Ишсизлик нафақаси кўпи билан:
ишдан ва иш ҳақидан (меҳнат даромадидан) маҳрум бўлган ёки узоқ

(бир йилдан ортиқ) танаффусдан кейин меҳнат фаолиятини қайта бошлашга
ҳаракат қилаётган шахсга ўн икки ойлик давр мобайнида йигирма олти
календарь ҳафта;

илгари ишламаган ва биринчи марта иш қидираётган шахсга эса ўн уч
календарь ҳафта мобайнида тўланади.

Қуйидаги ҳолларда ишсизлик нафақасини тўлаш бекор қилинади:
ишсиз шахс ишга жойлашганда;
ишсиз шахс таклиф қилинган мақбул келадиган ишни икки марта рад

этган тақдирда;
қарамоғида учтагача киши бўлган, ўттиз беш ёшга тўлмаган ишсиз эркак

ҳақ тўланадиган жамоат ишларида иштирок этишни рад этган тақдирда;
ишсиз шахс қонун ҳужжатларига мувофиқ пенсия таъминоти ҳуқуқини

олган тақдирда;
ишсиз шахс суднинг ҳукми билан қамоқ ёки озодликдан маҳрум этиш

тариқасидаги жазога ҳукм қилинган бўлса;
ишсиз шахс ишсизлик нафақасини олиб турган даврда маҳаллий меҳнат

органини хабардор қилмай вақтинча ишга жойлашган бўлса;
ишсизлик нафақасини алдов йўли билан олаётган бўлса;
ишсиз шахс вафот этган тақдирда.

Қуйидаги ҳолларда ишсизлик нафақасини тўлаш тўхтатиб турилади:
ишсиз шахс касбга ўрганиш, қайта тайёрлаш ёки малакасини оширишга

юборилган бўлса, – стипендия олиб касб ўрганиш, қайта тайёрлашдан ўтиш
ёки малака ошириш даврида;

ишсиз шахс ихтисослаштирилган даволаш-профилактика муассасасида
даволаш курсини ўтаётган бўлса, – бундай муассасада бўлган даврида;

ишсиз шахс ҳақ тўланадиган жамоат ишларида иштирок этаётган бўлса,
бундай ишларда иштирок этган даврида.

13-§. Аҳолининг айрим тоифалари учун ишга жойлашишдаги
қўшимча кафолатлар.

Меҳнатга оид қонун ҳужжатларига кўра давлат томонидан ишга
жойлашишда айрим тоифадаги шахсларга муайян қўшимча кафолатлар
берилади.

Бундай шахсларга қуйидагилар киради:
ижтимоий ҳимояга муҳтож, иш топишда қийналаётган ва меҳнат

бозорида тенг шароитларда рақобатлашишга қодир бўлмаган шахслар, шу
жумладан ўн тўрт ёшга тўлмаган болалари ва ногирон болалари бор ёлғиз ота,
ёлғиз оналарга ҳамда кўп болали ота-оналар;

ўрта махсус таълим муассасаларини тамомлаган ёшлар, шунингдек касб-
ҳунар таълими муассасаларининг ва олий таълим муассасаларининг давлат
грантлари бўйича таълим олган битирувчилари;

Ўзбекистон Республикаси Қуролли Кучларидан муддатли ҳарбий
хизматдан бўшатилганлар;

ногиронлар ва пенсия ёшига яқинлашиб қолган шахслар;
жазони ижро этиш муассасаларидан озод қилинган ёки суд қарорига

кўра тиббий йўсиндаги мажбурлов чораларига тортилган шахслар;
одам савдосидан жабрланганлар.

5-БОБ. МЕҲНАТ ШАРТНОМАСИ.

14-§. Меҳнат шартномаси.

Ходим ва иш берувчи ўртасидаги муносабатлар меҳнат тўғрисидаги
қонун ҳужжатлари билан бирга меҳнат шартномаси билан ҳам тартибга
солинади. Меҳнат шартномаси ходим ва иш берувчи ўртасида якка тартибда
тузилади.

Ходим ва иш берувчи меҳнат шартномасининг тарафлари бўлиб
ҳисобланадилар.

Эсда тутинг! Меҳнат шартномаси – ходим билан иш берувчи ўртасида
ёзма равишда тузиладиган ҳамда уларнинг меҳнатга оид муносабатлардаги
ўзаро ҳуқуқ ва мажбуриятларини белгилайдиган келишувдир.

Меҳнат шартномасининг муддати.
Меҳнат шартномалари қуйидаги муддатларга тузилади:
номуайян муддатга;
беш йилдан ортиқ бўлмаган муайян муддатга;
муайян ишни бажариш вақтига мўлжаллаб тузилиши мумкин.
Агар меҳнат шартномасида унинг амал қилиш муддати кўрсатилмаган

бўлса, меҳнат шартномаси номуайян муддатга тузилган деб ҳисобланади.
Номуайян муддатга тузилган меҳнат шартномаси ходимнинг

розилигисиз муайян муддатга, шунингдек муайян ишни бажариш вақтига
мўлжаллаб қайта тузилиши мумкин эмас.

15-§. Ишга қабул қилиш вақтида талаб қилинадиган ҳужжатлар.

Ходим ишга қабул қилинаётганда ундан муайян ҳужжатлар талаб
этилади. Бу ҳужжатларга қуйидагилар киради:

паспорт ёки унинг ўрнини босадиган бошқа ҳужжатни, турар жойидан
маълумотнома;

агар илгари ишлаган бўлса меҳнат дафтарчаси. Ўриндошлик асосида
ишга кираётган шахслардан эса асосий иш жойидан олган маълумотнома;

ҳарбий хизматга мажбурлар ёки чақирилувчилардан ҳарбий билетни ёки
ҳарбий ҳисобда турганлик ҳақидаги гувоҳнома;

махсус маълумот ёки махсус тайёргарлик талаб этиладиган шахслардан
тегишли дипломни ёхуд мазкур ишни бажариш ҳуқуқини берадиган
гувоҳномани ёки бошқа тегишли ҳужжат.

Ишга қабул қилиш вақтида ишга кираётган шахсдан қонун
ҳужжатларида кўрсатилмаган ҳужжатларни талаб қилиш тақиқланади.

16-§. Меҳнат шартномасини бекор қилиш асослари.

Меҳнат шартномасининг бекор қилиниши ходим ва иш берувчи
ўртасидаги меҳнатга оид муносабатларнинг тугашига олиб келади.

Меҳнат шартномаси қуйидаги ҳолларда бекор қилинади:
тарафларнинг келишувига кўра. Ушбу асосга биноан меҳнат

шартномасининг барча турлари исталган вақтда бекор қилиниши мумкин;
тарафлардан бирининг ташаббуси билан;
муддатнинг тугаши билан;
тарафлар ихтиёрига боғлиқ бўлмаган ҳолатларга кўра;
меҳнат шартномасида назарда тутилган асосларга кўра.
янги муддатга сайланмаганлиги (танлов бўйича ўтмаганлиги) ёхуд

сайланишда (танловда) қатнашишни рад этганлиги муносабати билан.

Меҳнат шартномасини ходимнинг ташаббуси билан бекор қилиш.
Ходим номуайян муддатга тузилган меҳнат шартномасини ҳам, муддати

тугагунга қадар муддатли меҳнат шартномасини ҳам, икки ҳафта олдин иш
берувчини ёзма равишда огоҳлантириб, бекор қилишга ҳақлидир.
Огоҳлантириш муддати тугагандан сўнг ходим ишни тўхтатишга ҳақли, иш
берувчи эса, ходимга меҳнат дафтарчасини бериши ва у билан ҳисоб-китоб
қилиши шарт.

Ходим билан иш берувчи ўртасидаги келишувга биноан меҳнат
шартномаси огоҳлантириш муддати тугамасдан олдин ҳам бекор қилиниши
мумкин.

Огоҳлантириш муддати давомида ходим берган аризани қайтариб
олишга ҳақлидир.

Агар огоҳлантириш муддати тугагандан кейин ходим билан меҳнат
шартномаси бекор қилинмаган ва меҳнат муносабатлари давом этаётган бўлса,
ходимнинг ташаббуси билан меҳнат шартномасини бекор қилиш ҳақидаги
ариза ўз кучини йўқотади, бундай ҳолда меҳнат шартномасини шу аризага
мувофиқ бекор қилишга эса йўл қўйилмайди.

Меҳнат шартномасини ходимнинг ташаббуси билан бекор қилиш
ҳақидаги ариза у ўз ишини давом эттиришининг имкони йўқлиги (ўқув юртига
қабул қилинганлиги, пенсияга чиққанлиги, сайлаб қўйиладиган лавозимга
сайланганлиги ва бошқа ҳоллар) билан боғлиқ бўлса, иш берувчи меҳнат
шартномасини ходим илтимос қилган муддатда бекор қилиши керак.

Меҳнат шартномасини иш берувчининг ташаббуси билан бекор қилиш.
Номуайян муддатга тузилган меҳнат шартномасини ҳам, муддати

тугагунга қадар муддатли меҳнат шартномасини ҳам иш берувчининг
ташаббуси билан бекор қилиш асосли бўлиши шарт.

Қуйидаги сабаблардан бирининг мавжудлиги меҳнат шартномасини
бекор қилишнинг асосли эканлигини билдиради:

технологиядаги, ишлаб чиқариш ва меҳнатни ташкил этишдаги
ўзгаришлар, ходимлар сони (штати) ёки иш хусусиятининг ўзгаришига олиб
келган ишлар ҳажмининг қисқарганлиги ёхуд корхонанинг тугатилганлиги;

ходимнинг малакаси етарли бўлмаганлиги ёки соғлиғи ҳолатига кўра
бажараётган ишига нолойиқ бўлиб қолиши;

ходимнинг ўз меҳнат вазифаларини мунтазам равишда бузганлиги.
Аввал меҳнат вазифаларини бузганлиги учун ходим интизомий ёки моддий
жавобгарликка тортилган ёхуд унга нисбатан меҳнат тўғрисидаги қонунлар ва
бошқа норматив ҳужжатларда назарда тутилган таъсир чоралари қўлланилган
кундан эътиборан бир йил мобайнида ходим томонидан такроран интизомга
хилоф ножўя ҳаракат содир қилиниши меҳнат вазифаларини мунтазам
равишда бузиш ҳисобланади;

ходимнинг ўз меҳнат вазифаларини бир марта қўпол равишда
бузганлиги;

ўриндошлик асосида ишламайдиган бошқа ходимнинг ишга қабул
қилиниши муносабати билан, шунингдек меҳнат шартларига кўра
ўриндошлик иши чекланиши сабабли ўриндошлар билан меҳнат
шартномасининг бекор қилинганлиги;

корхона раҳбари, унинг ўринбосарлари, бош бухгалтер билан, корхонада
бош бухгалтер лавозими бўлмаган тақдирда эса, бош бухгалтер вазифасини
амалга оширувчи ходим билан тузилган меҳнат шартномаси мулкдорнинг
алмашиши сабабли бекор қилинганлиги;

ходимнинг пенсия ёшига тўлганлиги, қонун ҳужжатларига мувофиқ
ёшга доир давлат пенсиясини олиш ҳуқуқи мавжуд бўлганда.

6-БОБ. ИШ ВАҚТИ.

17-§. Иш вақти тушунчаси ва турлари.

Ходим иш куни давомида муайян чекланган вақт оралиғида меҳнат
қилади ҳамда асосан шу вақтда у меҳнат-ҳуқуқий муносабатга киришиб
ўзининг ҳуқуқларини амалга оширади ва мажбуриятларини бажаради.

Эсда тутинг! Ходим ўз меҳнат вазифаларини бажариши лозим бўлган
вақт иш вақти ҳисобланади.

Иш вақтининг қуйидаги турлари мавжуд:
нормал муддат;
қисқартирилган муддат;
ноқулай меҳнат шароитларидаги ишларда банд бўлган ходимлар учун

иш вақтининг қисқартирилган муддати;
алоҳида тусга эга бўлган ишлардаги ходимлар учун иш вақтининг

қисқартирилган муддати;
тўлиқсиз иш вақти;
иш вақтидан ташқари иш вақти.

Иш вақтининг нормал муддати.
Ходим учун иш вақтининг нормал муддати ҳафтасига қирқ соатдан

ортиқ бўлиши мумкин эмас.
Олти кунлик иш ҳафтасида ҳар кунги ишнинг муддати етти соатдан,

беш кунлик иш ҳафтасида эса саккиз соатдан ортиб кетмаслиги лозим.

Иш вақтининг қисқартирилган муддати.
Айрим тоифадаги ходимлар учун уларнинг ёши, соғлиғи ҳолати,

меҳнатнинг шартлари, меҳнат вазифаларининг ўзига хос хусусиятлари ва ўзга
ҳолатларни инобатга олиб, меҳнат тўғрисидаги қонунлар ва бошқа норматив
ҳужжатлар, шунингдек меҳнат шартномаси шартларига биноан меҳнатга
тўланадиган ҳақни камайтирмасдан, иш вақтининг қисқартирилган муддати
белгиланади.

Иш вақтининг қисқартирилган муддати қуйидагилар учун белгиланади:
ўн саккиз ёшга тўлмаган ходимлар;
I ва II гуруҳ ногирони бўлган ходимлар;
ноқулай меҳнат шароитларидаги ишларда банд бўлган ходимлар;
алоҳида тусга эга бўлган ишлардаги ходимлар;
уч ёшга тўлмаган болалари бор, бюджет ҳисобидан молиявий жиҳатдан

таъминланадиган муассасалар ва ташкилотларда ишлаётган аёллар.

Ноқулай меҳнат шароитларидаги ишларда банд бўлган ходимлар учун
иш вақтининг қисқартирилган муддати.

Иш вақтининг ҳафтасига ўттиз олти соатдан ошмайдиган
қисқартирилган муддати меҳнат жараёнида соғлиғига физикавий, кимёвий,

биологик ва ишлаб чиқаришнинг бошқа зарарли омиллари таъсир этадиган
ходимлар учун белгиланади.

Алоҳида тусга эга бўлган ишлардаги ходимлар учун иш вақтининг
қисқартирилган муддати.

Юқори даражадаги ҳис-ҳаяжон, ақлий зўриқиш, асаб танглиги билан
боғлиқ, яъни алоҳида тусга эга бўлган ишлардаги айрим тоифадаги ходимлар
учун (тиббиёт ходимлари, педагоглар ва бошқалар) иш вақтининг муддати
ҳафтасига ўттиз олти соатдан ошмайдиган қилиб белгиланади.

Тўлиқсиз иш вақти.
Ходим билан иш берувчи ўртасидаги келишувга биноан ишга қабул

қилиш чоғида ҳам, кейинчалик ҳам тўлиқсиз иш куни ёки тўлиқсиз иш
ҳафтаси белгилаб қўйилиши мумкин.

Тўлиқсиз иш вақти шарти билан ишлаш ходимнинг йиллик асосий
меҳнат таътилининг муддатини, меҳнат стажини ҳисоблашни ҳамда бошқа
меҳнат ҳуқуқларини бирон бир тарзда чеклашга асос бўлмайди ва ишланган
вақтга ёки ишлаб чиқарилган маҳсулотга мутаносиб равишда ҳақ тўланади.

Иш вақтидан ташқари иш.
Ходим учун белгиланган кундалик иш (смена) муддатидан ташқари

ишлаш иш вақтидан ташқари иш деб ҳисобланади.
Иш вақтидан ташқари ишлар ходимнинг розилиги билан қўлланиши

мумкин.
Иш сменасининг муддати ўн икки соатдан иборат бўлганда, шунингдек

меҳнат шароити ўта оғир ва ўта зарарли ишларда иш вақтидан ташқари
ишларга йўл қўйилмайди.

Иш вақтидан ташқари ишнинг муддати ҳар бир ходим учун сурункасига
икки кун давомида тўрт соатдан (меҳнат шароити оғир ва зарарли ишларда
бир кунда икки соатдан) ва йилига бир юз йигирма соатдан ортиқ бўлмаслиги
лозим.

Иш берувчи ҳар бир ходимнинг ҳақиқатда ишлаган иш вақтини, шу
жумладан иш вақтидан ташқари ишлаган вақтини ўз вақтида аниқ ҳисобга
олиб бориши шарт.

18-§. Байрам (ишланмайдиган) кунлари арафасидаги ҳамда тунги
вақтдаги ишнинг муддати.

Байрам (ишланмайдиган) кунлари арафасида кундалик иш (смена)
муддати барча ходимлар учун камида бир соатга қисқартирилади.

Соат 22-00 дан то соат 6-00 гача бўлган вақт тунги вақт деб
ҳисобланади.

Агар ходим учун белгиланган кундалик иш (смена) муддатининг камида
ярми тунги вақтга тўғри келса, тунги иш вақти муддати бир соатга, иш
ҳафтаси муддати ҳам шунга мувофиқ равишда қисқартирилади.

Ишлаб чиқариш шароитларига кўра зарур бўлган ҳолларда, хусусан
ишлаб чиқариш узлуксиз бўлган жойларда, шунингдек бир кун дам
олинадиган олти кунлик иш ҳафтаси шароитида смена бўлиб ишланаётган
жойларда тунги иш муддати кундузги иш муддатига тенглаштирилади.

7-БОБ. ДАМ ОЛИШ ВАҚТИ.

19-§. Дам олиш вақти тушунчаси ва турлари.

Меҳнат-ҳуқуқий муносабатларда ходимнинг муҳим ҳуқуқларидан бири
дам олиш ҳуқуқи ҳисобланади. Ҳар бир ходим дам олиш ҳуқуқига эга.
Ўзбекистон Республикаси Конституциясининг 38-моддасига кўра ёлланиб
(яъни меҳнат шартномаси асосида) ишлаётган барча фуқаролар дам олиш
ҳуқуқига эга ҳамда иш вақти ва ҳақ тўланадиган меҳнат таътилининг муддати
қонун билан белгиланади.

Эсда тутинг! Дам олиш вақти – ходимнинг меҳнат вазифаларини
бажаришдан ҳоли бўлган ва бундан у ўз ихтиёрига кўра фойдаланиши мумкин
бўлган вақт ҳисобланади.

Дам олиш вақти қуйидагиларга бўлинади:
иш куни давомидаги танаффуслар;
кундалик дам олишлар;
дам олиш кунлари;
байрам кунлари;
таътиллар.

Иш куни (смена) давомидаги танаффуслар.
Ходимга иш куни (смена) давомида дам олиш ва овқатланиш учун

танаффус берилади ва бу вақт иш вақтига киритилмайди.
Ходимнинг иши хусусиятига кўра унга дам олиш ва овқатланиш учун

танаффус беришнинг имкони бўлмаган тақдирда унга иш вақтида овқатланиб
олиш учун имконият таъминлаши лозим.

Кундалик дам олиш.
Иш тугаши билан кейинги куни (сменада) иш бошланишигача бўлган

ўрталикдаги дам олиш вақти кундалик дам олиш дейилади ва у ўн икки
соатдан кам бўлиши мумкин эмас.

Дам олиш кунлари.
Ходимга бир ҳафтада камида бир кун давомида узулксиз дам олиши

бериладиган вақт дам олиш куни ҳисобланади. Барча ходимларга дам олиш
кунлари берилиши шарт. Умумий дам олиш куни якшанба куни ҳисобланади.
Бироқ ходимга якшанба куни дам олишга имкон беришнинг иложи бўлмаса
унга ҳафтанинг бошқа кунлари албатда дам олиши куни белгиланиши шарт.
Ходимни дам олиш кунлари ишга жалб этиш мумкин эмас. Фақат қонунда
белгиланган айрим зарур ҳоллардагина у дам олиш кунлари ишга жалб
этилиши мумкин.

Дам олиш кунлари икки хил бўлади:
беш кунлик иш ҳафтасида икки кунлик дам олиш куни;

олти кунлик иш ҳафтасида бир дам олиш куни.

Қуйидаги кунлари.
Қуйидаги кунлари дам олиш кунларига тенглаштирилган кунлар

ҳисобланади ва бундай кунлари ҳам тўлиқ дам олинади.
Қуйидагилар байрам кунлари ҳисобланади:
1 январь – Янги йил;
8 март – Хотин-қизлар куни;
21 март – Наврўз байрами;
9 май – Хотира ва қадрлаш куни;
1 сентябрь – Мустақиллик куни;
1 октябрь – Ўқитувчи ва мураббийлар куни;
8 декабрь – Конституция куни;
Рўза ҳайит (Ийд ал-Фитр) диний байрамининг биринчи куни;
Қурбон ҳайит (Ийд ал-Адҳа) диний байрамининг биринчи куни.

Таътиллар.
Барча ходимларга, шу жумладан ўриндошлик асосида ишлаётган

ходимларга, дам олиш ва иш қобилиятини тиклаш учун ўн беш иш кунидан
кам бўлмаган муддатга бериладиган дам олиш кунлари таътил дейилади.

Таътил вақтида ходимнинг иш жойи (лавозими) ва ўртача иш ҳақи
сақланиб қолинади.

Таътиллар қуйидаги турларга бўлинади:
йиллик узайтирилган асосий таътиллар;
йиллик қўшимча таътиллар;
меҳнат шароити ноқулай ва ўзига хос бўлган ишлар учун бериладиган

йиллик қўшимча таътиллар;
оғир ва ноқулай табиий-иқлим шароитларидаги иш учун йиллик

қўшимча таътиллар;
ижтимоий таътиллар;
иш ҳақи сақланмаган ҳолда бериладиган таътиллар.

Йиллик узайтирилган асосий таътиллар.
Ходимларнинг айрим тоифаларига уларнинг ёши ва соғлиғининг

ҳолатини ҳисобга олиб, йиллик узайтирилган асосий таътил берилади. Улар
қуйидагилар ҳисоблагади.

ўн саккиз ёшга тўлмаган шахсларга – ўттиз календарь кун;
ишлаётган I ва II гуруҳ ногиронларига – ўттиз календарь кун.
Айрим тоифадаги ходимларга уларнинг меҳнат вазифаларининг ўзига

хос жиҳатлари ва хусусиятларини ҳамда бошқа ҳолатларни эътиборга олиб,
қонун ҳужжатларига мувофиқ узайтирилган таътиллар белгиланади.

Меҳнат тўғрисидаги қонунлар ёки бошқа норматив ҳужжатларда
белгиланганидан ташқари, меҳнат шартномасининг шартларида ҳам
узайтирилган йиллик таътиллар бериш назарда тутилиши мумкин.

Йиллик қўшимча таътиллар.
Қўшимча таътиллар қуйидаги ходимларга берилади:
меҳнат шароити ноқулай ва ўзига хос бўлган ишларда банд бўлган

ходимларга;
оғир ва ноқулай табиий-иқлим шароитларида иш бажараётган

ходимларга.
Қўшимча таътиллар меҳнат тўғрисидаги қонунлар ва бошқа норматив

ҳужжатларда, меҳнат шартномасининг шартларида назарда тутилган бошқа
ҳолларда ҳам берилади.

Ижтимоий таътиллар.
Ходимларнинг айрим тоифаларига қуйидаги ижтимоий таътиллар

берилади:
ҳомиладорлик ва туғиш таътиллари;
болаларни парваришлаш таътиллари;
ўқиш билан боғлиқ таътиллар;
ижодий таътиллар.

Иш ҳақи сақланмаган ҳолда бериладиган таътиллар.
Ходимлар меҳнат тўғрисидаги қонун ҳужжатларига биноан иш ҳақи

сақланмаган ҳолда ҳам таътил олиш ҳуқуқиг эга. Бунда ходимнинг аризасига
кўра унга иш ҳақи сақланмаган ҳолда таътил берилади ва унинг давомийлиги
ходим ва иш берувчи ўртасидаги келишувга кўра белгиланади, лекин у ўн
икки ойлик давр мобайнида жами уч ойдан ортиқ бўлмаслиги керак.

Қуйидаги ходимларга уларнинг хоҳишига кўра, иш ҳақи сақланмаган
ҳолда муқаррар тартибда таътил берилади:

1941 – 1945 йиллардаги уруш қатнашчиларига;
ишлаётган I ва II гуруҳ ногиронларига;
икки ёшдан уч ёшгача бўлган болани парвариш қилаётган аёлларга;
ўн икки ёшга тўлмаган икки ва ундан ортиқ болани тарбиялаётган

аёлларга.
Меҳнат тўғрисидаги қонунларига кўра, шунингдек меҳнат шартномаси

шартларида назарда тутилган бошқа ҳолларда ҳам иш ҳақи сақланмаган ҳолда
меҳнат тиътили берилиши мумкин.

8-БОБ. МЕҲНАТГА ҲАҚ ТЎЛАШ.

20-§. Меҳнат ҳақи.

Ходимнинг энг асосий ҳуқуқларидан бири – бу унинг бажарган меҳнати
учун ҳақ олиши ҳисобланади. Меҳнат ҳақининг миқдори иш берувчи ва ходим
ўртасидаги келишув асосида белгиланади. Бироқ унинг миқдори қонун
ҳужжатлари билан белгиланган энг кам миқдордан оз бўлиши мумкин эмас.
Бюджет ҳисобидан молиявий жиҳатдан таъминланадиган муассасалар ва
ташкилотларнинг, шунингдек давлат корхоналарининг ходимлари меҳнатига
ҳақ тўлаш шартларининг энг кам даражаси қонун ҳужжатлари билан
белгиланади.

Меҳнатга ҳақ, қоида тариқасида, пул шаклида тўланади. Меҳнат ҳақини
натура шаклида тўлаш мумкин эмас. Ўзбекистон Республикаси Вазирлар
Маҳкамаси томонидан белгиланган алоҳида ҳоллардагина меҳнат ҳақи натура
шаклида тўланиши мумкин.

Ходимга иш вақтидан ташқари ишлар ҳамда дам олиш кунлари ва
байрам кунларидаги ишлар ҳамда тунги вақтда, ноқулай ишлаб чиқариш
шароитлари ёки ноқулай табиий муҳитда ишлагани учун қўшимча ҳақ
тўланади. Ходимларга иш ҳақи, одатда, улар ишлаётган жойда тўланади.

Эсда тутинг! Ходимга бажарган иши учун тўланадиган моддий маблағ
меҳнат ҳақи ҳисобланади.

Меҳнатга ҳақ тўлаш муддатлари.
Меҳнатга ҳақ тўлаш муддатлари ҳар ярим ойда бир мартадан кам

бўлиши мумкин эмас. Ходимларнинг айрим тоифалари учун алоҳида ҳолларда
Ўзбекистон Республикаси Вазирлар Маҳкамаси томонидан иш ҳақи
тўлашнинг бошқа муддатлари белгилаб қўйилиши мумкин.

Ҳақ тўланадиган кун дам олиш куни ёки байрам кунига тўғри келиб
қолса, меҳнат ҳақи шу кун арафасида тўланади.

Иш вақтидан ташқари ишлар ҳамда дам олиш кунлари ва байрам
кунларидаги ишлар учун ҳақ тўлаш.

Иш вақтидан ташқари ишлар, дам олиш кунлари ва байрам кунларидаги
ишлар учун камида икки ҳисса миқдорида ҳақ тўланади. Бироқ, байрам ёки
дам олиш кунидаги иш ходимнинг хоҳишига қараб бошқа дам олиш куни
(отгул) бериш билан ҳам қопланиши мумкин. Ходимнинг илтимосига биноан
иш вақтидан ташқари иш учун белгиланган иш вақтидан ташқари бажарилган
иш соатларига тенг келадиган миқдорда отгул берилиши ҳам мумкин.

Байрам ёки дам олиш кунидаги иш ёхуд иш вақтидан ташқари
бажарилган иш учун бошқа дам олиш куни берилган тақдирда, бундай ишлар
учун камида бир ҳисса миқдорда меҳнат ҳақи тўланади.

Тунги вақтдаги иш учун ҳақ тўлаш.

Тунги вақтдаги (соат 22-00 дан то соат 6-00 гача) ишнинг ҳар бир соати
учун камида бир ярим баравар миқдорда ҳақ тўланади.

Тунги вақтдаги иш учун оширилган миқдорда тўланган ҳақ тариф
ставкаларига (мансаб маошларига) қўшилмайди.

Яроқсиз маҳсулот тайёрланганда ва бекор туриб қолинган вақт учун
ҳақ тўлаш.

Ходимнинг айбисиз яроқсиз маҳсулот тайёрланганда ва бекор туриб
қолинган вақтда унинг ўртача иш ҳақи сақланади.

Ходимнинг айби билан тайёрланган қисман яроқсиз маҳсулот учун
камайтирилган ишбай баҳолар бўйича ҳақ тўланади, бундай баҳолар жамоа
шартномасида белгилаб қўйилади, агар у тузилмаган бўлса, иш берувчи
томонидан касаба уюшмаси қўмитаси ёки ходимларнинг бошқа вакиллик
органи билан келишиб белгиланади.

Ходимнинг айби билан тайёрланган тўлиқ яроқсиз маҳсулот ва бекор
туриб қолинган вақт учун ҳақ тўланмайди.

9-БОБ. МЕҲНАТ ИНТИЗОМИ.

21-§. Меҳнат интизоми тушунчаси. Ходим ва иш берувчининг
бурчлари.

Меҳнатга оид муносабатларда меҳнат интизоми муҳим аҳамиятга эга.
Меҳнат интизоми ходим ва иш берувчининг ўз бурчларини ҳалол ва виждонан
бажаришларини таъминшга хизмат қилади.

Эсда тутинг! Корхона, муассаса ва ташкилотарда ходим ва иш
берувчилар томонидан амал қилиш мажбурий бўлган ички меҳнат тартиби
қоидалари меҳнат интизоми дейилади.

Агар ходим меҳнат интизомига қатъий амал қилиб, ўз меҳнат
вазифаларини виждонан бажарса у рағбатлантирилиши ёки аксинча бўлса
интизомий жавобгарликка тортилиши мумкин.

Меҳнат интизомини таъминлашда ходим қуйидаги бурчларни бажариш
керак:

ўз меҳнат вазифаларини ҳалол, виждонан бажариши;
меҳнат интизомига риоя қилиши;
иш берувчининг қонуний фармойишларини ўз вақтида ва аниқ

бажариши;
технология интизомига, меҳнат муҳофазаси, техника хавфсизлиги ва

ишлаб чиқариш санитарияси талабларига риоя қилиши;
иш берувчининг мол-мулкини авайлаб асраши.

Меҳнат интизомини таъминлашда иш берувчи қуйидаги бурчларни
бажариш керак:

ходимлар меҳнатини ташкил қилиши;
қонунлар ва бошқа норматив ҳужжатларда, меҳнат шартномасида

назарда тутилган меҳнат шароитларини яратиб бериши;
меҳнат ва ишлаб чиқариш интизомини таъминлаши;
меҳнат муҳофазаси қоидаларига риоя этиши;
ходимларнинг эҳтиёж ва талабларига эътибор билан қараши, уларнинг

меҳнат ва турмуш шароитларини яхшилаб бориши.

Ҳар бир ходим ўзига юклатиладиган меҳнат вазифалари доираси билан
олдиндан таништирилиши лозим.

22-§. Меҳнат интизомини таъминлаш.

Меҳнат интизоми интизомий таъсир чоралари орқали ёки
рағбатлантиришлар орқали таъминланади. Бунда ходимлар ҳалол меҳнати

учун рағбатлантирилсалар, ноинсоф ходимларга эса интизомий жазо чоралари
қўлланади.

Меҳнат учун рағбатлантириш.
Ишдаги ютуқлар учун ходимга нисбатан рағбатлантириш чоралари

қўлланилиши мумкин. Рағбатлантириш турлари, уларни қўлланиш тартиби,
афзаллик ва имтиёзлар бериш жамоа шартномалари, ички меҳнат тартиби
қоидалари ва бошқа локал ҳужжатларда, жамоа келишувларида, интизом
тўғрисидаги устав ва низомларда белгилаб қўйилади.

Ходимлар меҳнат соҳасида давлат ва жамият олдидаги алоҳида
хизматлари учун давлат мукофотларига тақдим этилиши мумкин.

Иш ҳақи, мукофотлар, қўшимча тўловлар, устамалар ва меҳнат ҳақи
тизимида назарда тутилган бошқа тўловлар рағбатлантириш турларига
кирмайди.

Интизомий жазо амал қилиб турган муддат мобайнида ходимга
нисбатан рағбатлантириш чоралари қўлланилмайди.

Интизомий жазолар.
Ходимга меҳнат интизомини бузганлиги учун иш берувчи қуйидаги

интизомий жазо чораларини қўллашга ҳақли:
ҳайфсан;
ходимнинг иш ҳақисидан ушлаб қолиш;
меҳнат шартномасини бекор қилиш.

Интизомий жазоларни қўлланиш тартиби.
Интизомий жазо қўлланилишидан аввал ходимдан ёзма равишда

тушунтириш хати талаб қилиниши лозим. Ходимнинг тушунтириш хати
беришдан бош тортиши унинг илгари содир қилган ножўя хатти-ҳаракати
учун жазо қўллашга тўсиқ бўла олмайди.

Интизомий жазони қўлланишда содир этилган ножўя хатти-ҳаракатнинг
қай даражада оғир эканлиги, шу хатти-ҳаракат содир этилган вазият,
ходимнинг олдинги иши ва хулқ-атвори ҳисобга олинади.

Ҳар бир ножўя хатти-ҳаракат учун фақат битта интизомий жазо
қўлланиши мумкин.

Интизомий жазо бевосита ножўя хатти-ҳаракат аниқлангандан кейин,
аммо бу хатти-ҳаракат аниқлангандан бошлаб, ходимнинг касал ёки таътилда
бўлган вақтини ҳисобга олмасдан, узоғи билан бир ой ичида қўлланилади.

Ножўя хатти-ҳаракат содир этилган кундан бошлаб олти ой ўтганидан,
молия-хўжалик фаолиятини тафтиш этиш ёки текшириш натижасида
аниқланганда эса, – содир этилган кундан бошлаб икки йил ўтганидан кейин
жазони қўллаб бўлмайди. Жиноий иш бўйича иш юритилган давр бу муддатга
кирмайди.

Интизомий жазо берилгани тўғрисидаги буйруқ (фармойиш) ёки қарор
ходимга маълум қилиниб, тилхат олинади.

Интизомий жазонинг амал қилиш муддати.
Интизомий жазонинг амал қилиш муддати жазо қўлланилган кундан

бошлаб бир йилдан ошиб кетиши мумкин эмас. Агар ходим шу муддат ичида
яна интизомий жазога тортилмаса, у интизомий жазо олмаган деб
ҳисобланади.

Интизомий жазони қўллаган иш берувчи ўз ташаббуси билан,
ходимнинг илтимосига биноан, меҳнат жамоаси ёки ходимнинг бевосита
раҳбари илтимосномасига кўра жазони бир йил ўтмасдан олдин ҳам олиб
ташлашга ҳақли.

10-БОБ. АЙРИМ ТОИФАДАГИ ХОДИМЛАРГА БЕРИЛАДИГАН
ҚЎШИМЧА КАФОЛАТ ВА ИМТИЁЗЛАР.

23-§. Айрим тоифадаги ходимларга бериладиган қўшимча кафолат
ва имтиёзларнинг хусусиятлари.

Меҳнат тўғрисидаги ва бошқа қонун ҳужжатларига кўра айрим
тофидаги ходимларга меҳнат-ҳуқуқий муносабатлар доирасида қўшимча
кафолатлар ва имтиёзлар берилади. Бундай қўшимча кафолатлар ва имтиёзлар
ходимнинг ёши, соғлиғининг ҳолати, оилавий вазифаларни бажариши, таълим
олаётганлиги ва бошқа шу каби ҳолатлардан келиб чиқиб белгиланади.
Қўшимча кафолатлар ва имтиёзлар ижтимоий адолат принципларига таянади
ва фақат қонунлар билан белгиланади. Агар ходимга қонун ҳужжатларига
биноан муайян қўшимча кафолатлар ва имтиёзлар белгиланган бўлса, иш
берувчи уларни қўллашга мажбур ҳисобланади.

Қуйидаги ходимларга қўшимча кафолат ва имтиёзлар берилади:
аёлларга ва оилавий вазифаларни бажариш билан машғул шахсларга;
ёшларга;
ишни таълим билан бирга қўшиб олиб бораётган шахсларга.

24-§. Аёлларга ва оилавий вазифаларни бажариш билан машғул
шахсларга бериладиган қўшимча кафолатлар ва имтиёзлар.

Аёлларга ва оилавий вазифаларни бажариш билан машғул бўлган
шахсларга қонун ҳужжатларига кўра маълум қўшимча кафолатлар ва
имтиёзлар берилади. Бундай имтиёзлар унинг соғлиғи, жисмоний
имкониятлари ҳамда фарзанд туғиши ва бола парвариши билан боғлиқ
ҳолларда берилади.

Улар қуйидагилардан иборат:
ҳомиладорлиги ёки боласи борлиги сабабли аёлларни ишга қабул

қилишни рад этиш ва уларнинг иш ҳақини камайтириш ман этилади;
ҳомиладор аёлларни енгилроқ ёки ноқулай ишлаб чиқариш

омилларининг таъсиридан ҳоли бўлган ишга ўтказилади;
икки ёшга тўлмаган боласи бор аёлларни енгилроқ ёки ноқулай ишлаб

чиқариш омилларининг таъсиридан ҳоли бўлган ишга ўтказилади;
ҳомиладор аёлларни ва ўн тўрт ёшга тўлмаган боласи (ўн олти ёшга

тўлмаган ногирон боласи) бор аёлларни уларнинг розилигисиз тунги ишларга,
иш вақтидан ташқари ишларга, дам олиш кунларидаги ишларга жалб қилишга
ва хизмат сафарига юборишга йўл қўйилмайди;

уч ёшга тўлмаган болалари бор, бюджет ҳисобидан молиявий жиҳатдан
таъминланадиган муассасалар ва ташкилотларда ишлаётган аёлларга иш
вақтининг ҳафтасига ўттиз беш соатдан ошмайдиган қисқартирилган муддати
белгиланади;

аёлларга ва оилавий вазифаларни бажариш билан машғул шахсларга
тўлиқсиз иш вақти белгилаш;

ногирон боласини тарбиялаётган ота-онанинг бирига қўшимча дам олиш
куни;

ҳомиладор аёлларга ва бола туққан аёлларга йиллик таътилларни бериш
навбатини белгилашдаги имтиёзлар;

ўн икки ёшга тўлмаган боласи ёки ўн олти ёшга тўлмаган ногирон
боласи бор аёллар учун қўшимча таътиллар

аёлларга туққунга қадар етмиш календарь кун ва туққанидан кейин
эллик олти календарь кун (туғиш қийин кечган ёки икки ва ундан ортиқ бола
туғилган ҳолларда – етмиш календарь кун) муддати билан ҳомиладорлик ва
туғиш таътилларининг берилиши;

бола икки ва уч ёшга тўлгунга қадар парваришлаш учун бериладиган
таътиллар;

янги туғилган болаларни фарзандликка олган ёки болаларга васий қилиб
белгиланган шахсларга бериладиган таътиллар;

икки ёшга тўлмаган боласи бор аёлларга болани овқатлантириш учун
бериладиган танаффуслар;

ҳомиладор аёллар ва уч ёшга тўлмаган боласи бор аёллар билан
тузилган меҳнат шартномасини бекор қилишдаги кафолатлар;

онасиз болаларни тарбияловчи шахсларга бериладиган кафолатлар ва
имтиёзлар.

25-§. Ёшлар учун қўшимча кафолатлар.

Ёшлар, яъни ўн саккиз ёшга тўлмаган ходимлар учун ҳам бир қатор
қўшимча кафолатлар ва имтиёзлар белгиланган. Бундай имтиёзлар ўн саккиз
ёшга тўлмаган ходимларнинг соғлиғи, тарбияси ва таълим олишлари учун
қўлларнилади.

Ўн саккиз ёшга тўлмаган ходимларга қуйидаги қўшимча кафолатлар ва
имтиёзлар белгиланган:

ўн саккиз ёшга тўлмаган шахсларни ишга қабул қилишдаги кафолатлар;
ўн саккиз ёшга тўлмаган шахсларнинг катта ёшдаги ходимлар билан

тенг ҳуқуқда бўлган ҳолда уларга, меҳнатни муҳофаза қилиш, иш вақти,
таътиллар ва бошқа меҳнат шартлари соҳасида қўшимча имтиёзларберилиши;

ўн саккиз ёшга тўлмаган шахслар меҳнатидан уларнинг соғлиғи,
хавфсизлиги ёки ахлоқ-одобига зиён етказиши мумкин бўлган ҳолларда
фойдаланишининг ман этилиши;

ўн саккиз ёшга тўлмаган шахслар учун қисқартирилган иш вақтининг
муддати (ҳафталик иш вақтининг ўн олтидан ўн саккиз ёшгача бўлган
ходимлар учун ўттиз олти соатдан, ўн бешдан ўн олти ёшгача бўлган
ходимлар учун эса йигирма тўрт соатдан ошмаслиги);

ўн саккиз ёшга тўлмаган ходимларнинг кундалик иш вақти
қисқартирилган бўлса ҳам уларга тўлиқ иш куни учун бериладиган миқдорда
иш ҳақи тўлаш;

ўн саккиз ёшга тўлмаган ходимларга камида ўттиз календарь кундан
иборат йиллик таътил берилиши;

ўн саккиз ёшга тўлмаган шахсларни тунги ишларга, иш вақтидан
ташқари ишларга ва дам олиш кунларидаги ишларга жалб этишнинг
тақиқланиши;

меҳнат шартномасини бекор қилишда ўн саккиз ёшга тўлмаган
шахсларнинг қўшимча кафолатлар;

меҳнат шартномасини ота-оналар, васийлар (ҳомийлар) ва бошқа
ваколатли органлар талаби билан бекор қилиш;

таълим муассасаларининг битирувчилари учун қўшимча кафолатлар.

26-§. Ишни таълим билан бирга қўшиб олиб бораётган шахслар
учун имтиёзлар.

Ишни таълим билан бирга қўшиб олиб бораётган, яъни ишлаб
чиқаришда касбга доир таълим олаётган, ишлаб чиқаришдан ажралмаган
ҳолда малакасини ошираётган ёки таълим муассасаларида ўқиётган
ходимларга ишни таълим билан бирга қўшиб олиб боришлари учун қўшимча
имтиёзлар берилади. Бундай имтиёзлар ходимнинг хизмат вазифаларини
бажаришни ва таълим олишни биргаликда олиб боришига имкон бериши
керак.

Ишни таълим билан бирга қўшиб олиб бораётган шахслар учун қуйидаги
имтиёзлар берилади:

таълим муассасаларида ўқиётган ходимлар учун – иш жойидан ҳақ
тўланадиган қўшимча таътилга чиқиш, қисқартирилган иш ҳафтаси
шароитида ишлаш ва бошқа имтиёзлар;

таълим муассасаларида ишлаб чиқаришдан ажралмаган ҳолда
ўқиётганларга йиллик таътилларни иш берувчи уларнинг хоҳишига кўра
имтиҳонлар ва сессиялар вақтига тўғрилаб бериш;

кириш имтиҳонлари топширишга рухсат этилган ходимларга олий ўқув
юртларига кириш учун камида ўн беш календарь кун, муддат билан иш ҳақи
сақланмаган ҳолда таътил берилиши;

олий ва ўрта махсус касб-ҳунар ўқув юртларида ишлаб чиқаришдан
ажралмаган ҳолда таълим олаётганларга иш вақти бўйича бериладиган
имтиёзлар;

олий ва ўрта махсус ўқув юртларида таълим олиш муносабати билан
бериладиган таътиллар;

ўқув юрти жойлашган ерга бориш учун ҳақ тўлашдаги имтиёзлар;

ишлаб чиқариш ёки педагогик фаолиятни илмий иш билан бирга қўшиб
олиб бораётган шахсларга докторлик диссертациясини якунлаш, шунингдек
дарсликлар ва ўқув-услубий қўлланмалар ёзиш учун ижодий таътиллар.

11-БОБ. МЕҲНАТ НИЗОЛАРИ.

27-§. Якка меҳнат низолари тушунчаси, тарафлари ва мазмуни.

Меҳнатга оид муносабатлар ҳар доим ҳам рисоладагидек бўлавермайди,
баъзи ҳолларда иш берувчи ва ходим ўртасида муайян масалалар юзасидан
келишмовчиликлар юз бериши мумкин. Масалан, меҳнатга ҳақ тўлаш, меҳнат
шартномасини бекор қилиш, интизомий таъсир чорасини қўллаш,
имтиёзлардан фойдаланиш масалаларида низолар келиб чиқиши мумкин.
Бундай низолар иш берувчи ва ходимлар ёки уларнинг вакиллик органларида
ўртасида, шунинглек ходим ва иш берувчи ўртасида вужудга келиши мумкин.

Иш берувчи ва ходим ўртасида вужудга келадиган низолар якка меҳнат
низолари дейилади. Бундай ҳолларда низонинг бир тарафида ходим ёки унинг
манфаатини ифода этувчи тарафи бўлиб ходимларнинг вакиллик органи
иштирок этиши мумкин.

Эсда тутинг! Якка меҳнат низолари – иш берувчи ва ходим ўртасида
меҳнат тўғрисидаги қонунлар ва бошқа норматив ҳужжатларни, меҳнат
шартномасида назарда тутилган меҳнат шартларини қўлланиш юзасидан
келиб чиққан келишмовчиликлар ҳисобланади.

28-§. Якка меҳнат низоларини кўриб чиқиш ва ҳал этиш.

Якка меҳнат низолари ваколатли субъектлар томонидан щрнатилган
тартибда кщриб чиқиб ҳал этилади.

Қуйидагилар якка меҳнат низоларини кўриб чиқиш ва ҳал этиш
ваколатига эга

меҳнат низолари комиссиялари;
туман (шаҳар) судлари.
Ходим меҳнат низосини ҳал қилиш учун ўз хоҳишига кўра, меҳнат

низолари комиссиясига ёки бевосита судга мурожаат этишга ҳақлидир.

Меҳнат низолари комиссиялари.
Якка меҳнат низоларини кўриб чиқиш ва ҳал этиш учун меҳнат

низолари комиссиялари тузилади ва унинг таркибииш берувчи ва касаба
уюшмаси қўмитаси ёки ходимларнинг бошқа вакиллик органи томонидан
тенглик асосида шакллантирилади.

Агарда ходим келишмовчиликни мустақил равишда ёки касаба
уюшмаси қўмитаси ёхуд ходимларнинг бошқа вакиллик органи иштирокида
иш берувчи билан бевосита олиб борган музокараларида ҳал эта олмаган
бўлса, меҳнат низоси меҳнат низолари комиссиясида кўриб чиқилади.

Якка меҳнат низоларини комиссияда кўриб чиқиш тартиби қуйидагича
бўлади:

меҳнат низоси ариза берилган кундан эътиборан ўн кун муддат ичида
кўриб чиқиши шарт;

низо ариза берган ходимнинг иштирокида кўрилади. Унинг
иштирокисиз низони кўриб чиқишга унинг ёзма аризаси бўлган тақдирдагина
йўл қўйилади;

агар ходим узрсиз сабаб билан комиссия мажлисига келмаса, мазкур
аризани кўриб чиқишни кун тартибидан олиб ташлаш хусусида қарор қабул
қилиниши мумкин;

ходим, касаба уюшмаси қўмитаси ёки ходимларнинг бошқа вакиллик
органи меҳнат низоси кўриб чиқилишида иштирок этиш учун адвокат таклиф
қилиш ҳуқуқига эга;

меҳнат низолари комиссияси мажлисга гувоҳларни чақиртириш,
мутахассисларни таклиф қилиш, иш берувчидан зарур ҳисоб-китоблар ва
ҳужжатлар тақдим этишини талаб қилиш ҳуқуқига эга;

мажлисда комиссиянинг иш берувчи ва касаба уюшмаси қўмитаси ёки
ходимлар бошқа вакиллик органи вакилларидан иборат тенг миқдордаги
аъзолари иштирок этишлари керак.

Комиссиянинг ҳар бир мажлисида тарафлар томонидан кейинги
мажлиснинг раиси ва котиби тайинланади, уларга мажлисни тайёрлаш ва
чақириш вазифаси юклатилади.

Меҳнат низолари комиссиясининг мажлисида баённома юритилади.

Меҳнат низосини судда кўриб чиқиш.
Қуйидаги ҳолларда меҳнат низолари суд томонидан кўриб чиқлади:
меҳнат низолари комиссияси ўн кунлик муддат ичида меҳнат низосини

кўриб чиқмаса ёки ҳал этмаса ва манфаатдор ходим ушбу низони кўришни
туман (шаҳар) судига мурожаат қилса;

меҳнат низолари комиссиясининг қарори устидан манфаатдор ходим ёки
иш берувчи комиссия қарорининг нусхаси топширилган кундан эътиборан ўн
кунлик муддат ичида туман (шаҳар) судига шикоят қилса;

агар ходимнинг иш жойида меҳнат низолари комиссияси тузилмаган
бўлса;

меҳнат низоси ишга тиклаш тўғрисида, меҳнат шартномасини бекор
қилиш вақти ва асослари таърифини ўзгартириш тўғрисида, мажбурий прогул
ёки кам ҳақ тўланадиган ишни бажарган вақт учун ҳақ тўлашга доир бўлса;

меҳнат низоси ходим томонидан иш берувчига етказилган зарарнинг
тўланиши ҳақида бўлса;

меҳнат низоси меҳнат вазифаларини бажараётганда ходимнинг
соғлиғига шикаст етказилгани оқибатидаги зарарни (шу жумладан маънавий
зарарни) ёки унинг мол-мулкига етказилган зарарни иш берувчи томонидан
тўланиши ҳақида бўлса;

меҳнат низоси ишга қабул қилиш рад этилганлиги ҳақида бўлса
(қонунда назарда тутилган ҳолларда);

меҳнат низоси иш берувчи ва касаба уюшмаси қўмитаси ёки
ходимларнинг бошқа вакиллик органи билан олдиндан келишиб ҳал этилган
масалалар юзасидан келиб чиққан бўлса;

қонун ҳужжатларида белгиланган бошқа ҳолларда.

Меҳнат низосини ҳал қилишни сўраб мурожаат этиш муддатлари.
Судга ёки меҳнат низолари комиссиясига мурожаат этиш учун қуйидаги

муддатлар белгиланади:
ишга тиклаш низолари бўйича – ходимга у билан меҳнат шартномаси

бекор қилинганлиги ҳақидаги буйруқнинг нусхаси берилган кундан бошлаб
бир ой;

ходим томонидан иш берувчига етказилган моддий зарарни тўлаш
ҳақидаги низолар бўйича – зарар етказилганлиги иш берувчига маълум бўлган
кундан бошлаб бир йил;

бошқа меҳнат низолари бўйича – ходим ўз ҳуқуқи бузилганлигини
билган ёки билиши лозим бўлган кундан бошлаб уч ой.

Юқлрида кўрсатилган муддатлар узрли сабабларга кўра ўтказиб
юборилган тақдирда, бу муддатлар суд ёки меҳнат низолари комиссияси
томонидан қайта тикланиши мумкин.

Ходимнинг соғлиғига етказилган зарарни қоплашга доир низолар
бўйича судга мурожаат қилиш учун муддат белгиланмайди.

12-БОБ. ДАВЛАТ ИЖТИМОИЙ СУҒУРТАСИ.

29-§. Давлат ижтимоий суғуртаси ва унинг ҳисобидан бериладиган
таъминотлар.

Давлат ижтимоий суғуртаси қонун ҳужжатларида белгиланган тартибда
жамланган пул маблағлари эвасига муайян аниқ ҳолларда ходимларни
ижтимоий қўллаб-қувватлаш мақсадида жорий этилади. Барча ходимлар
давлат йўли билан ижтимоий суғурта қилинадилар.

Давлат ижтимоий суғуртаси учун иш берувчилар, шунингдек суғурта
қилинган ходимларнинг ўзлари бадал тўлайдилар.

Иш берувчиларнинг давлат ижтимоий суғуртаси учун бадал
тўламаганликлари суғурта қилинган ходимни давлат ижтимоий суғуртаси
маблағлари ҳисобидан таъминланиш ҳуқуқидан маҳрум қилмайди.

Давлат ижтимоий суғуртаси ҳисобидан бериладиган таъминот
турлари.

вақтинча меҳнатга қобилиятсизлик нафақалари, аёллар эса, бундан
ташқари, ҳомиладорлик ва туғиш нафақалари;

бола туғилганда бериладиган нафақалар;
давлат томонидан бериладиган ёшга доир, ногиронлик ва боқувчисини

йўқотганлик пенсиялари;
қонун ҳужжатларида назарда тутилган бошқа тўловлар билан

таъминланадилар.

30-§. Пенсия таъминоти.

Пенция таъминоти шахснинг энг муҳим ижтимоий ҳуқуқларидан бири
бўлиб, қариганда, меҳнат қобилиятини тўлиқ ёки қисман йўқотганда,
боқувчисиз қолганда бериладиган ижтимоий таъминот ҳисобланади.
Ўзбекистон Республикаси Конституциясининг 38-моддасида ҳам ҳар ким
қариганда, меҳнат лаёқатини йўқотганда, шунингдек боқувчисидан маҳрум
бўлганда ва қонунда назарда тутилган бошқа ҳолларда ижтимоий таъминот
олиш ҳуқуқига эга эканлиги белгилаб қўйилган.

Пенсияларининг қуйидаги турлари мавжуд:
ёшга доир пенсия;
ногиронлик пенсияси;
боқувчисини йўқотганлик пенсияси.

Агар шахс бир вақтнинг ўзида турли хилдаги давлат пенсияларини олиш
ҳуқуқига эга бўлса, унда улардан бирини танлаши лозим. Давлат
пенсияларининг миқдори қонунда белгиланган тартибда аниқланади.

Ёшга доир пенсия.

Шахснинг қонун ҳужжатларида белгиланган ёшга тўлиши муносабати
билан вужудга келади.

Эркаклар 60 ёшга тўлганда ва иш стажлари камида 25 йил бўлган
тақдирда, аёллар эса 55 ёшга тўлганда ва иш стажлари камида 20 йил бўлган
тақдирда эга бўладилар.

Пенсия суғурта қилинган ходимларнинг айрим тоифаларига пенсия ёши
кам бўлганда, тегишли ҳолларда меҳнат стажи кам бўлганда ҳам тайинланади.

Ногиронлик пенсияси.
Ногиронлик пенсиялари қонун ҳужжатларида белгиланган тартибда I ва

II гуруҳ ногиронлари деб топилган шахсларга тайинланади.
Меҳнатда майиб бўлганлиги ёки касб касаллигига чалинганлиги

туфайли ногиронлик пенсияси меҳнат фаолиятининг муддатидан қатъи назар,
бошқа сабаблар туфайли эса муддати суғурта қилинган ходимнинг
ногиронлик рўй берган вақтдаги ёшига боғлиқ тегишли умумий меҳнат
стажига эга бўлган тақдирда тайинланади.

Боқувчисини йўқотганлик пенсияси.
Боқувчисини йўқотганлик пенсияси меҳнатда майиб бўлиш ёки касб

касаллиги туфайли вафот этган боқувчининг меҳнатга қобилиятсиз оила
аъзоларига, унинг меҳнат фаолиятининг муддатидан қатъи назар тайинланади,
агар у бошқа сабаблар натижасида вафот этган бўлса, шунга мувофиқ
келадиган умумий меҳнат стажига қараб тайинланади, бундай меҳнат
стажининг муддати суғурта қилинган ходимнинг вафот этган кунига қадар
бўлган ёшига боғлиқ бўлади.

Олтинчи бўлим. МАЪМУРИЙ
ҲУҚУҚ

1-БОБ. МАЪМУРИЙ ҲУҚУҚ ТУШУНЧАСИ, МАЪМУРИЙ-
ҲУҚУҚИЙ НОРМАЛАР ВА МАЪМУРИЙ-ҲУҚУҚИЙ
МУНОСАБАТЛАР.

1-§. Маъмурий ҳуқуқ тушунчаси.

Маъмурий ҳуқуқ ҳуқуқнинг алоҳида соҳаларидан бири бўлиб, ижро
этувчи ҳокимиятни амалга ошириш ва бошқарувини ташкил этишда вужудга
келадиган муносабатларни тартибга солади. Шунинг учун ҳам айрим
адабиётларда маъмурий ҳуқуқ “бошқарув ҳуқуқ и” деб юритилади.

Маъмурий ҳуқуқ сўзидаги “маъмур” атамаси арабчадан олинган бўлиб
“бошқариш” деган маънони билдиради. Маъмурий ҳуқуқ соҳаси асосан ижро
этувчи ҳокмият органларининг фармойиш бериш ва ижро этиш билан боғлиқ
фаолиятида юзага келадиган муносабатларни тартибга солади. Бунда давлат
органлари, жамоат ташкилотлари ва фуқароларнинг ҳуқуқ ва мажбуриятлари,
ваколатлари ҳамда мажбуриятлари белгилаб қўйилган бўлади.

Маъмурий ҳуқуқ давлат органлари томонидан турли соҳаларни, халқ
хўжалигини бошқариш ва бу жараёнда шахснинг ҳуқуқлари, эркинликлари ва
қонуний манфаатларини, мулкчиликни, атроф муҳитни муҳофаза қилиш,
жамоат тартиби ҳамда фуқаролар хафсизлигини таъминлашни белгилаб
беради.

Маъмурий ҳуқуқ соҳасининг ўзига хос хусусияти шундаки, унда барча
учун бажарилиши мажбурий бўлган қоидалар ва нормалар жорий этилади
ҳамда ижро этиш жараёнидаги давлат бошқаруви айнан ушбу қоидалар ва
нормалар орқали амалга оширилади. Шу билан бирга фуқароларнинг бошқа
ҳуқуқ соҳасида белгиланган ҳуқуқ ва манфаатлари бузилган тақдирда уларни
ҳимоя қилиш ва тиклаш маъмурий-ҳуқуқий тартибда амалга оширилиши
мумкин. Масалан, бир фуқаро бошқа фуқародан олган мулкини ихтиёрий
қайтаришдан бўйин товласа ундан бу мулк ўзининг эгасига маъмурий
тартибда мажбуран олиб берилиши мумкин.

Маъмурий ҳуқуқ орқали ижро этувчи органларнинг асосий функциялари
ва вазифалари амалга оширилади.

Ҳуқуқнинг бошқа соҳаларида белгиланган ҳуқуқларни таъминлаш ҳам
маъмурий ҳуқуқ билан таъминланиши мумкин.

Эсда тутинг! Маъмурий ҳуқуқ – ҳуқуқнинг асосий ва мустақил
соҳаларидан бири бўлиб, ижро этувчи ҳокимиятни амалга ошириш ва бу
жараёнда шахснинг ҳуқуқлари, эркинликлари ва қонуний манфаатларини,
шунингдек давлат ва жамият манфаатларини таъминлаш ва ҳимоя қилишга
қаратилган муносабатларни тартибга солади.

2-§. Маъмурий-ҳуқуқий нормалар.

Маъмурий-ҳуқуқий нормалар ҳам бошқа ҳуқуқий нормалар сингари
давлат томонидан қабул қилинган ва бажарилиши ҳамма учун мажбурий

бўлган нормалар ҳисобланади. Маъмурий ҳуқуқий нормалар ижро этиш
соҳасида давлат бошқарувини амалга ошириш билан боғлиқ муносабатларни
тартибга солади.

Маъмурий ҳуқуқий нормалар, Ўзбекистон Республикасининг
қонунлари, Президент, ҳукумат, давлат ва хўжалик бошқаруви органлари,
уларнинг ҳудудий бўғинлари ҳамда маҳаллий давлат ҳокимияти органлари
томонидан қабул қилинган норматив-ҳуқуқий ҳужжатлар билан белгиланади.

Маъмурий ҳуқуқий нормалар маъмурий ҳуқуқ субъектларининг
ваколатлари, ҳуқуқлари, эркинликлари, қонуний манфаатлари, мажбуриятлари
ҳамда жавобгарлигини белгилаб беради.

Маъмурий-ҳуқуқий нормалар давлат органларининг ижро этиш
жараёнидаги ваколатлари, функциялари, вазифалари, ҳуқуқ ва
мажбуриятларини белгилаб бериш орқали улар томонидан ижро этиш
жараёнида давлат ҳокимиятини амалга ошириш тартибини белгилайди.
Масалан, маҳаллий давлат ҳокимият органларининг маҳаллий давлат
ҳокимиятини амалга оширишдаги “Маҳаллий давлат ҳокимияти органлари
тўғрисида”ги қонунда белгилаб қўйилган.

Шу билан бирга маъмурий-ҳуқуқий нормалар фуқаролар, тадбиркорлик
субъектлари, нодавлат ва нотижорат ташкилотларининг ижро этувчи
ҳокимиятни амалга ошириш жараёнида вужудга келадиган ҳуқуқлари,
эркинликлар, қонуний манфаатлари, мажбуриятлари ҳамда жавобгарлигини
белгилайди. Масалан, фуқаролар жамоат тартибига амал қилиши, бошқа
фуқарларнинг ҳуқуқ ва эркинликларини ҳурмат қилиши лозим.

Маъмурий-ҳуқуқий нормалар жисмоний шахсларнинг маъмурий
жавобгарлигини ҳам белгилаши мумкин. Бундай нормаларни ўзида акс
эттирган қонун ҳужжатлари маъмурий жавобгарлик тўғрисидаги қонун
ҳужжатлари дейилади.

Маъмурий жавобгарлик тўғрисидаги қонун ҳужжатлари муайян ҳаракат
ёки ҳаракатсизликнинг маъмурий ҳуқуқбузарлик ҳисобланишини ва бунинг
учун қайси жазо тури қанча миқдорда белгилиниши ҳамда маъмурий
жавобгарликнинг амалга оширилиши ва маъмурий жазонинг ижро этилиши
тартибини белгилайди.

Маъмурий-ҳуқуқий нормалар қуйидаги элементлардан иборат бўлади:
гипотеза – маъмурий-ҳуқуқий нормаларнинг қачон ва қайси вазиятда

қўлланиши назарда тутади. Масалан, маъмурий жавобгарликни белгиловчи
нормаларнинг гипотезасида айна қайси ҳолларда маъмурий жавобгарлик
вужудга келиши назарда тутилади;

диспозиция – маъмурий-ҳуқуқий норманинг шундай қисмики, унда
ҳуқуқий норманинг асосий мазмуни баён этилиб, нимани қилиш мумкин,
нимани қилиш ман этилиши ёки у қандай амалга оширилиши белгиланади;

санкция – диспозиция назарда тутилган қоида бузилган тақдирда
қўлланиладиган жазо тури ва миқдори ёки бошқа таъсир чораси назарда
тутилади.

Маъмурий-ҳуқуқий нормалар, ҳуқуқий тартибга солинишига кўра
қуйидагиларга бўлинади:

бажарилиши шарт бўлган (мажбурият юкловчи) нормалар;
тақиқловчи (ман этувчи) нормалар;
ваколат берувчи (рухсат берувчи) нормалар.

3-§. Маъмурий-ҳуқуқий муносабатлар.

Бошқа ҳуқуқ соҳалари сингари маъмурий ҳуқуқ соҳаси ҳам маълум бир
ижтимоий муносабатларни тартибга солади. Маъмурий ҳуқуқий муносабатлар
ижро этувчи ҳокимиятни амалга ошириш жараёнида вужудга келади.

Маъмурий ҳуқуқий муносабатлар маъмурий-ҳуқуқий тартибга солиш
предмети ҳисобланади.

Эсда тутинг! Маъмурий-ҳуқуқий муносабат дейилганда, маъмурий-
ҳуқуқий нормалар билан тартибга солинадиган ва ушбу муносабатнинг
тарафлари маъмурий-ҳуқуқий ҳуқуқий ваколат, ҳуқуқ ва бурчларга эга бўлган
муносабатлар тушунилади.

Маъмурий ҳуқуқий муносабатларнинг ўзига хос томони шундаки, бунда
ушбу муносабатнинг ҳеч бўлмаганда бир тарафида албатта давлат номидан
иштирок этувчи субъект (давлат органи, унинг мансабдор шахси, хизматчиси
ёки ҳокимият вакили) қатнашади ва бир тараф иккинчи тарафга бўйсунувчи
ҳисобланади.

Маъмурий-ҳуқуқий муносабатларнинг ўзига хос хусусиятлари:
давлат бошқаруви жараёнида вужудга келади;
бундай муносабатлар орқали оммавий ҳокимият амалга оширилади;
бу муносабатларнинг ҳеч бўлмаганда бир тарафида давлат (давлат

органи, унинг мансабдор шахси, хизматчиси ёки ҳокимият вакили) иштирок
этади;

давлат номидан иштирок этмайдиган субъект давлат номидан иштирок
этадиган субъектга бўйсуниши лозим бўлади. Бундай муносабатлар вертикал
муносабатлар дейилади;

агарда ҳуқуқий муносабат тарафлари тенг ваколатга эга бўлса ва ҳар
иккиси ҳам давлат номидан иштирок этаётган бўлса бундай муносабатлар
горзонтал муносабатлар дейилади;

қонунийлик ҳамда ҳуқуқ ва манфаатларни таъминлашнинг алоҳида
шакли ҳисобланади.

Маъмурий-ҳуқуқий муносабатлар қуйидаги турларга бўлинади:
бири иккинчисига бўйсунадиган давлат органлари ўртасидаги

муносабатлар. Масалан, вазирлик ва унинг бошқармаси ўртасидаги, бошқарма
ва унинг бўлими ўртасидаги ёки вилоят ҳокимияти ва туман ҳокимияти
ўртасидаги муносабатлар;

бир-бирига бўйсунмайдиган давлат органлари ўртасидаги муносабатлар.
Бунда тенг ҳуқуқий мақомга эга субъектлар иштирок этади. Масалан, иккита
вазирлик ўртасидаги ёки туман ҳокимиятлари ўртасидаги муносабатлар;

давлат органлари ва уларга бўйсунадиган корхоналар, муассасалар,
ташкилотлар ўртасидаги муносабатлар;

давлат органлари ва жамоат бирлашмалари ўртасидаги муносабатлар;
давлат органлари ва фуқаролар ўртасидаги муносабатлар.

2-БОБ. МАЪМУРИЙ-ҲУҚУҚИЙ МУНОСАБАТЛАРНИНГ
СУБЪЕКТЛАРИ.

4-§. Маъмурий-ҳуқуқий муносабатларнинг субъектлари тушунчаси
ва турлари.

Эсда тутинг! Маъмурий-ҳуқуқий муносабатларда иштирок этадиган ва
бу борада маълум ҳуқуқ, мажбурият ва ваколатларга эга бўлган субъектлар
маъмурий-ҳуқуқий муносабатларнинг субъектлари дейилади.

Маъмурий-ҳуқуқий муносабатларнинг субъектлари мансублигига кўра
давлат номидан иштирок этувчи субъектлар ва давлат номидан иштирок
этмайдиган субъектларга бўлинади.

Давлат номидан иштирок этувчи субъектлар давлатнинг маълум бир
функцияси ёки вазифасини амалга оширади. Бундай субъектларга давлат
органлари, уларнинг мансабдор шахслар, хизматчилари ҳамда ҳокимият
вакиллари киради. Ушбу субъектлар ҳар доим аниқ ваколатларга эга бўлиб, бу
ваколатлар уларга давлат ҳокимиятини амалга ошириш имконини беради.
Масалан, маъмурий йўл билан ушлаб туриш ваколатига эга бўлган органлари
ва мансабдор шасхалар бу орқали давлатнинг ҳуқуқ-тартибот ва
қонунийликни таъминлаш функциясини бажаришда иштирок этади.

Давлат номидан иштирок этмайдиган субъектлар маъмурий-ҳуқуқий
муносабатларнинг ўзининг хусусий ҳуқуқ ва манфаатларини амалга
оширадилар ҳамда мажбуриятларини бажарадилар. Бундай субъектларга
жисмоний шахслар ва нодавлат нотижорат ташкилотлари, тадбиркорлик
субъектлари кабилар киради.

Шунингдек, маъмурий ҳуқуқий муносабатларнинг субъектлари якка
субъектлар (масалан, мансабдор шахслар, хизматчилар, ҳокимият вакиллари,
жисмоний шахслар) ва жамоавий (коллектив) субъектларга (масалан,
Вазирлар Маҳкамаси) ҳам бўлинади.

Эсда тутинг! Ўзбекистон Республикасининг Президенти давлат
бошлиғидир ва давлат ҳокимияти органларининг келишилган ҳолда фаолият
юритишини ҳамда ҳамкорлигини таъминлайди.

Эсда тутинг! Ўзбекистон Республикаси Вазирлар Маҳкамаси ижро
этувчи ҳокимиятни амалга оширади. Ўзбекистон Республикаси Вазирлар
Маҳкамаси Ўзбекистон Республикаси Бош вазири, унинг ўринбосарлари,
вазирлар, давлат қўмиталарининг раисларидан иборат. Қорақалпоғистон
Республикаси ҳукуматининг бошлиғи Вазирлар Маҳкамаси таркибига ўз
лавозими бўйича киради.

Вазирлар Маҳкамаси ҳукмат деб ҳам аталади.

5-§. Давлат ва хўжалик бошқарув органлари, маҳаллий давлат
ҳокимияти органлари.

Эсда тутинг! Давлат бошқаруви органлари – вазирликлар, давлат
қўмиталари, қўмиталар, агентликлар, шунингдек улар ҳузурида ва Ўзбекистон
Республикаси Вазирлар Маҳкамаси ҳузурида ташкил этиладиган давлат
бошқаруви тузилмалари ҳисобланади.

Давлат бошқаруви органлари маъмурий-ҳуқуқий муносбатларнинг
субъекти сифатида қуйидаги асосий вазифалари ва функциялари бажаради:

Ўзбекистон Республикаси қонунлари, Ўзбекистон Республикаси
Президентининг фармонлари ҳамда бошқа норматив-ҳуқуқий ҳужжатлар
амалда рўёбга чиқарилишини, уларнинг ижроси устидан таъсирчан назорат
амалга оширилишини таъминлаш;

ташқи ва ички сиёсатни амалга ошириш, давлатнинг ташқи ва ички
хавфсизлигини таъминлаш;

мамлакатни стратегик ривожлантиришнинг устувор йўналишларини
белгилаш, давлатнинг мақсадли дастурларини ишлаб чиқиш ҳамда уларни
амалга оширишни ташкил қилиш, иқтисодий ислоҳотларни рўёбга чиқариш
борасидаги чора-тадбирларни амалга ошириш;

инсоннинг конституциявий ҳуқуқлари ва эркинликларини, аҳолининг
таълим, тиббий хизмат, ижтимоий таъминотга бўлган ҳуқуқларини таъминлаш
ва ҳимоя қилиш, меҳнат бозорини тартибга солиш, ижтимоий соҳада
умумдавлат бошқарув тизими фаолиятини бошқариш ва мувофиқлаштириш;

тегишли ҳуқуқий муҳитни яратиш, лицензиялаш, сертификатлаштириш
ва стандартлаштириш орқали хўжалик юритувчи субъектлар фаолиятини
давлат томонидан тартибга солиш;

солиқлар, божхона тўловларини йиғиш, давлат даромадларини
тақсимлаш йўли билан хазинага оид вазифаларни амалга ошириш.

Эсда тутинг! Хўжалик бошқаруви органлари – таркибига кирувчи
корхоналарнинг хўжалик бирлашмасига тегишли бўлган акция пакетлари
орқали ана шу корхоналарнинг хўжалик бошқарувини амалга оширувчи
акциядорлик компаниялари, шу жумладан давлат-акциядорлик компаниялари
ҳамда муассис-корхоналар томонидан улар фаолиятига кўмаклашиш учун
муассис-корхоналарнинг акциялари пакетларини бошқариш ҳуқуқисиз айрим
умумий вазифаларни уларга топшириш йўли билан ихтиёрийлик асосида
ташкил қилинадиган уюшмалар ҳисобланади.

Хўжалик бирлашмаларининг асосий вазифалари ва функциялари
қуйидагилардан иборат:

тармоқ ва иқтисодиёт соҳаларини барқарор ривожлантиришнинг
истиқболли стратегиясини белгилаш;

маркетинг тадқиқотларини ташкил этиш, ички ва ташқи бозорларда
рақобатбардош маҳсулотларнинг янги турларини ишлаб чиқаришни (ишлар,



235

хизматларни) ўзлаштириш, уларнинг жаҳон бозорларига кириб боришига
кўмаклашиш;

корхоналарни модернизация қилиш ва технологик жиҳатдан қайта
қуроллантириш, ушбу мақсадларга хорижий инвестицияларни кенг жалб
қилишда ёрдам бериш;

улар таркибига кирувчи корхоналар ва ташкилотларга ахборот
хизматлари кўрсатиш;

кадрлар тайёрлаш, қайта тайёрлаш ва малакасини оширишни ташкил
қилиш.

Эсда тутинг! Тошкент шаҳри, вилоятлар, туманлар ва шаҳарларда
(туманга бўйсунадиган шаҳарлардан ташқари) ҳокимлар ва улар бошчилик
қиладиган халқ депутатлари Кенгашлари маҳаллий давлат ҳокимияти
органлари бўлиб, улар ўз ҳудудида давлат ва фуқароларнинг манфаатларини
кўзлаб ўз ваколатларига тааллуқли масалаларни ҳал этадилар.

6-§. Жисмоний шахслар, нодавлат-нотижорат ташкилотлари ҳамда
тадбиркорлик субъеклари.

Маъмурий ҳуқуқий муносабатларнинг субъектлари сифатида жисмоний
шахслар, нодавлат-нотижорат ташкилотлари ҳамда тадбиркорлик субъеклари
ҳам маъмурий-ҳуқуқий муносабатларда иштирок этади.

Эсда тутинг! Ўзбекистон Республикаси фуқаролари, чет эл фуқаролари
ва фуқаролиги бўлмаган шахслар жисмоний шахслар дейилади.

Ўзбекистон Республикаси фуқаролари – Ўзбекистон Республикаси
фуқаролигига эга бўлган жисмоний шахслар.

Чет эл фуқаролари – Ўзбекистон Республикаси ҳудудида бўлиб турган
ва чет эл фуқаролигига эга бўлган жисмоний шахслар.

Фуқаролиги бўлмаган шахслар – Ўзбекистон Республикаси ҳудудида
яшаб тургани ҳолда Ўзбекистон Республикаси фуқароси бўлмаган ва чет
давлат фуқаролигига мансублигини исботлайдиган далиллари бўлмаган
жисмоний шахслар.

Нодавлат-нотижорат ташкилотлари – жисмоний ва (ёки) юридик
шахслар томонидан ихтиёрийлик асосида ташкил этилган, даромад (фойда)
олишни ўз фаолиятининг асосий мақсади қилиб олмаган ҳамда олинган
даромадларни (фойдани) ўз қатнашчилари (аъзолари) ўртасида
тақсимламайдиган ўзини ўзи бошқариш ташкилотидир.

Тадбиркорлик субъеклари – белгиланган тартибда давлат рўйхатидан
ўтган ҳамда тадбиркорлик фаолиятини амалга ошираётган юридик ва
жисмоний шахслар.

Маъмурий-ҳуқуқий муносабатларда турли субъектлари иштирок
этадилар. Хусусан, бундай муносабатларда давлат органлари, унинг
мансабдор шахслар, хизматчилари, ҳокимият вакиллари, жисмоний шахслар,
нодавлат ва нотижорат ташкилотлари иштирок этади.

3-БОБ. МАЪМУРИЙ ҲУҚУҚБУЗАРЛИК ВА МАЪМУРИЙ
ЖАВОБГАРЛИК.

7-§. Маъмурий ҳуқуқбузарлик.

Ҳуқуқбузарликнинг алоҳида турларидан бири маъмурий ҳуқуқбузарлик
ҳисобланади. Одатда, бундай ҳуқуқбузарликлар шахсга, фуқароларнинг
ҳуқуқлари ва эркинликларига, мулкчиликка, давлат ва жамоат тартибига,
табиий муҳитга тажовуз қилувчи ҳаракат ёки ҳаракатсизликларда
ифодаланади.

Маъмурий ҳуқуқбузарликлар учун маъмурий жавобгарлик маъмурий
жавобгарлик тўғрисидаги қонун ҳужжатлари шу жумладан, Ўзбекистон
Республикасининг Маъмурий жавобгарлик тўғрисидаги кодексига биноан
амалга оширилади.

Маъмурий ҳуқуқбузарликларнинг жиноятдан фарқи шундаки, бунда
ушбу ҳуқуқбузарлик шахс, жамият ва давлат манфаатларига жиноятга
нисбатан камроқ зарар етказади, яъни маъмурий ҳуқуқбузарликларнинг
ижтимоий хавфлилиги жиноятга нисбатан камроқ бўлади.

Эсда тутинг! Ўзбекистон Республикаси Маъмурий жавобгарлик
тўғрисидаги кодексининг 10-моддасида маъмурий ҳуқуқбузарлик
тушунчасига шундай таъриф берилган: “Маъмурий ҳуқуқбузарлик деганда
қонун ҳужжатларига биноан маъмурий жавобгарликка тортиш назарда
тутилган, шахсга, фуқароларнинг ҳуқуқлари ва эркинликларига,
мулкчиликка, давлат ва жамоат тартибига, табиий муҳитга тажовуз қилувчи
ғайриҳуқуқий, айбли (қасддан ёки эҳтиётсизлик орқасида) содир этилган
ҳаракат ёки ҳаракатсизлик тушунилади”

Маъмурий ҳуқуқбузарликлар айб шаклига кўра қасд ёки эҳтиётсизлик
орқасида содир этилади.

Қуйидаги ҳолларда маъмурий ҳуқуқбузарлик қасддан содир этилган деб
ҳисобланади:

маъмурий ҳуқуқбузарлик содир этган шахс ўз ҳаракати ёки
ҳаракатсизлиги ғайриҳуқуқий эканлигини билган бўлса;

маъмурий ҳуқуқбузарлик содир этган шахс ўз ҳаракати ёки
ҳаракатсизлигининг зарарли оқибатларига кўзи етган, юз беришини истаган
бўлса ёки бу оқибатларнинг келиб чиқишига онгли равишда йўл қўйган бўлса.

Қуйидаги ҳолларда маъмурий ҳуқуқбузарлик эҳтиётсизлик орқасида
содир этилган деб ҳисобланади:

маъмурий ҳуқуқбузарлик содир этган шахс ўз ҳаракати ёки
ҳаракатсизлиги зарарли оқибатларга олиб келиши мумкинлигини олдиндан
кўра билган бўлса ҳам, лекин калтабинлик билан уларнинг олдини олиш
мумкин деб ўйлаган бўлса;

маъмурий ҳуқуқбузарлик содир этган шахс ўз ҳаракати ёки
ҳаракатсизлиги зарарли оқибатларнинг келиб чиқиши мумкинлигини
олдиндан кўриши лозим ва мумкин бўлгани ҳолда олдиндан кўра билмаган
бўлса.

8-§. Маъмурий жавобгарлик.

Шахс маъмурий жавобгарликка тортилиши учун маъмурий
жавобгарликка тортиш ёшига етган, ақли ҳамда содир этилган ҳуқуқбузарлик
учун айбдор бўлиши керак.

Маъмурий жавобгарликка тортиш ёши. Маъмурий жавобгарликка
тортиш ёши умумий асосларига кўра ўн олти ёш ҳисобланади, яъни жисмоний
шахс маъмурий ҳуқуқбузарлик содир этган пайтда ўн олти ёшга тўлган бўлса
маъмурий жавобгарликк тортилади.

Бироқ Ўзбекистон Республикасининг Маъмурий жавобгарлик
тўғрисидаги кодексига биноан айрим тоифадаги шахсларнинг маъмурий
жавобгарлиги бўйича алоҳида қоидалар белгиланган.

Айрим тоифадаги шахсларнинг маъмурий жавобгарлиги:
1) Вояга етмаганларнинг маъмурий жавобгарлиги.
Ҳуқуқбузарлик содир этган ўн олти ёшдан ўн саккиз ёшгача бўлган

шахсларга нисбатан Вояга етмаганлар ишлари бўйича идоралараро
комиссиялар тўғрисидаги низомда назарда тутилган чоралар қўлланилади.

Вояга етмаган шахслар Ўзбекистон Республикасининг Маъмурий
жавобгарлик тўғрисидаги кодексининг аниқ белгилаб қўйилган моддаларида
назарда тутилган маъмурий ҳуқуқбузарликларни содир этган тақдирда, улар
умумий асосларда маъмурий жавобгарликка тортилади.

Вояга етмаганлар томонидан содир этилган ҳуқуқбузарлик хусусиятини
ва ҳуқуқбузарнинг шахсини ҳисобга олган ҳолда улар томонидан содир
этилган ишлар вояга етмаганлар ишлари бўйича идоралараро комиссиялар
томонидан кўриб чиқилиши мумкин.

2) Мансабдор шахсларнинг маъмурий жавобгарлиги.
Маъмурий жавобгарлик тўғрисидаги кодексга биноан мансабдор

шахсларнинг жавобгарлиги қуйидаги икки хил шаклда амалга оширилади:
а) бошқарув тартибини, давлат ва жамоат тартибини сақлаш, табиий муҳитни,
аҳоли соғлиғини муҳофаза қилиш соҳасида белгиланган қоидаларга риоя
этмаганлиги учун мансабдор шахс бўлмаган бошқа шахсларга қарагада
оғирроқ жавобгарликка тортиладилар; б) бажарилишини таъминлаш ўз хизмат
вазифаларига кирадиган қоидаларга риоя этмаганлик билан боғлиқ маъмурий
ҳуқуқбузарлик содир этганликлари учун ҳам маъмурий жавобгарликка
тортиладилар.

Эсда тутинг! Доимий, вақтинча ёки махсус ваколат бўйича
тайинланадиган ёки сайланадиган, ҳокимият вакили вазифаларини
бажарадиган ёхуд давлат органларида, фуқароларнинг ўзини ўзи бошқариш

органларида, мулк шаклидан қатъи назар, корхоналарда, муассасаларда,
ташкилотларда ташкилий-бошқарув, маъмурий-хўжалик вазифаларини
амалга оширадиган ва юридик аҳамиятга эга ҳаракатларни содир этишга
ваколат берилган шахс, худди шунингдек халқаро ташкилотда ёхуд чет
давлатнинг қонун чиқарувчи, ижро этувчи, маъмурий ёки суд органида
мазкур вазифаларни амалга оширувчи шахс мансабдор шахс деб эътироф
этилади.

Эсда тутинг! Давлатнинг бирон-бир ҳокимият органи номидан иш
кўриб, муайян вазифаларни доимий ёки вақтинча амалга оширувчи ва ўз
ваколатлари доирасида кўпчилик ёхуд барча фуқаро ёки мансабдор
шахслар учун мажбурий бўлган ҳаракатларни содир этиш ёки
фармойишлар бериш ҳуқуқига эга бўлган шахс ҳокимият вакили деб
эътироф этилади.

3) Ҳарбий хизматчилар ва йиғинга чақирилган ҳарбий хизматга
мажбурлар, шунингдек ички ишлар органларининг оддий аскарлар ва
бошлиқлар таркибига мансуб шахсларнинг маъмурий жавобгарлиги.

Бундай тоифадаги шахслар маъмурий ҳуқуқбузарлик содир этган
тақдирда маъмурий ёки интизомий жавобгарликка тортиладилар. Агарда ушбу
тоифадаги шахслар йўл ҳаракати қоидаларини, ов қилиш, балиқ тутиш ва
балиқ захираларини сақлаш қоидаларини ҳамда божхона қоидаларини бузса ва
бунинг учун маъмурий жавобгарлик белгиланган бўлса умумий асосларда
маъмурий жавобгар бўладилар. Маъмурий жавобгарлик назарда тутилган
бошқа ҳаракат ёки ҳаракатсизликлари учун эса интизомий жавобгарликка
тортиладилар.

4) Ажнабий фуқаролар (чет эл фуқаролари) ва фуқаролиги бўлмаган
шахсларнинг маъмурий жавобгарлиги.

Ўзбекистон Республикаси ҳудудида бўлган ажнабий фуқаролар (чет эл
фуқаролари) ва фуқаролиги бўлмаган шахслар умумий асосларда маъмурий
жавобгарликка тортилишладилар.

Иммунитетга эга бўлган ажнабий фуқаролар (чет эл фуқаролари) ва
фуқаролиги бўлмаган шахслар Ўзбекистон Республикаси томонидан
ратификация қилинган халқаро шартномалар ва битимларда назарда тутилган
бўлсагина маъмурий жавобгарликка тортиладилар.

Эсда тутинг! Ўзбекистон Республикаси ҳудудида яшаб турган ёки
бўлиб турган ва бошқа давлат фуқаролигига эга бўлган шахслар чет эл
фуқаролари ҳисобланади.

Эсда тутинг! Ўзбекистон Республикаси ҳудудида яшаб тургани ҳолда
Ўзбекистон Республикаси фуқароси бўлмаган ва чет давлат фуқаролигига
мансублигини исботлайдиган далиллари бўлмаган шахслар фуқаролиги
бўлмаган шахслар ҳисобланади.

5) Махсус автоматлаштирилган фото ва видео қайд этиш техника
воситалари орқали қайд этилган йўл ҳаракати қоидаларини бузганлик
учун шахсларнинг маъмурий жавобгарлиги.

Махсус автоматлаштирилган фото ва видео қайд этиш техника
воситалари орқали йўл ҳаракати қоидалари бузилганлиги қайд этилган
тақдирда, маъмурий жавобгарликка транспорт воситасининг мулкдори
тортилади.

Юридик шахсга тегишли транспорт воситасидан фойдаланиб содир
этилган йўл ҳаракати қоидалари бузилганлиги махсус автоматлаштирилган
фото ва видео қайд этиш техника воситалари орқали қайд этилган тақдирда,
маъмурий жавобгарликка юридик шахснинг транспорт воситасидан
фойдаланиш учун масъул бўлган шахси тортилади.

Агар маъмурий жавобгарликка тортиш тўғрисидаги қарор устидан
берилган шикоятни кўриб чиқиш жараёнида тегишли транспорт воситасига
ҳуқуқбузарлик қайд этилган пайтда эгалик қилган шахс аниқланса ёхуд мазкур
транспорт воситаси бошқа шахсларнинг ғайриҳуқуқий хатти-ҳаракатлари
натижасида транспорт воситаси мулкдорининг эгалигидан чиқиб кетганлиги
аниқланса, транспорт воситасининг мулкдори ўзига тегишли транспорт
воситасидан фойдаланиб содир этилган, махсус автоматлаштирилган фото ва
видео қайд этиш техника воситалари орқали қайд этилган йўл ҳаракати
қоидабузарликлари учун маъмурий жавобгарликдан озод этилади.

9-§. Маъмурий жавобгарликни истисно этувчи ҳолатлар.
Содир этилган ҳаракат ёки ҳаракатсизлик учун Маъмурий жавобгарлик

тўғрисидаги кодексда жавобгарлик белгилаб қўйилган бўлса-да ушбу ҳаракат
ёки ҳаракатсизлик зарурий мудофаа, охирги зарурат ҳолатида, жисмоний ёки
руҳий мажбурлаш ёхуд қўрқитиш оқибатида содир этилган бўлса, шунингдек
ҳаракат ёки ҳаракатсизликни содир этган шахс ақли норосо бўлган бўлса,
содир этилган маъмурий ҳуқуқбузарлик кам аҳамиятли деб топилса маъмурий
жавобгарлик истисно этилиши мумкин.

Қуйидагилар маъмурий жавобгарликни истисно этувчи ҳолатлар
ҳисобланади:

зарурий мудофаа;
охирги зарурат;
ақли норасолик;
ҳуқуқбузарликнинг кам аҳамиятлилиги;
ҳуқуқбузарликнинг жисмоний ёки руҳий мажбурлаш ёхуд қўрқитиш

оқибатида содир этилганлиги.

Эсда тутинг! Маъмурий жавобгарлик тўғрисидаги кодексда ёки
маъмурий ҳуқуқбузарлик учун маъмурий жавобгарлик белгиловчи бошқа
норматив ҳужжатларда назарда тутилган, лекин зарурий мудофаа ҳолатида,
яъни шахсни ёки мудофааланувчининг ёхуд бошқа шахснинг ҳуқуқларини,

жамият ёки давлат манфаатларини ғайриҳуқуқий тажовузлардан шундай
тажовуз қилаётган шахсга зарар етказиш йўли билан ҳимоя қилиш вақтида,
башарти бунда зарурий мудофаа чегарасидан чиқиб кетилишига йўл
қўйилмаган бўлса, содир этилган ҳаракатлар маъмурий ҳуқуқбузарлик деб
ҳисобланмайди.

Эсда тутинг! Маъмурий жавобгарлик тўғрисидаги кодексда ёки бошқа
норматив ҳужжатларда назарда тутилган, ҳуқуқларга ҳамда қонун билан
ҳимоя этиладиган манфаатларга зарар етказган, охирги зарурат ҳолатида, яъни
шахсга ёки мазкур шахснинг ёхуд бошқа шахснинг ҳуқуқларига, жамият ёки
давлат манфаатларига таҳдид этаётган хавфни, башарти бу хавфни ўша
ҳолатда бошқача чоралар билан бартараф этиб бўлмаса ҳамда етказилган зарар
олди олинган зарарга қараганда камроқ бўлса, бартараф этиш учун содир
этилган ҳаракатлар маъмурий ҳуқуқбузарлик деб ҳисобланмайди.

Эсда тутинг! Ғайриҳуқуқий ҳаракат ёки ҳаракатсизлик содир этган
вақтида ақли норасолик ҳолатида бўлган шахс, яъни сурункали руҳий
касаллик, руҳий фаолияти вақтинча бузилганлиги, ақли заифлиги ёхуд бошқа
хил касаллик оқибатида ўз ҳаракатининг (ҳаракатсизлигининг) аҳамиятини
идрок эта олмаган ёки бошқара олмаган шахс маъмурий жавобгарликка
тортилиши мумкин эмас.

Эсда тутинг! Содир этилган маъмурий ҳуқуқбузарлик кам аҳамиятли
бўлган тақдирда, суд ҳуқуқбузарни маъмурий жавобгарликдан озод этиб, уни
огоҳлантириш билан кифояланиши мумкин. Агар маъмурий ҳуқуқбузарлик
тўғрисидаги ишни кўриб чиқувчи бошқа орган (мансабдор шахс) содир
этилган маъмурий ҳуқуқбузарликнинг кам аҳамиятлилиги ҳақида хулосага
келса, иш ҳуқуқбузарни маъмурий жавобгарликдан озод қилиш ҳақидаги
масалани ҳал этиш учун белгиланган тартибда судга юборади.

Эсда тутинг! Жисмоний ёки руҳий мажбурлаш ёхуд шундай
мажбурлашни қўллаш билан қўрқитиш натижасида ушбу Кодекс билан
қўриқланадиган ҳуқуқ ва манфаатларга зарар етказган шахс, агар бундай
мажбурлаш ёки қўрқитиш натижасида шахс ўз ҳаракатларини
(ҳаракатсизлигини) бошқара олмаган бўлса, маъмурий жавобгарликка
тортилмайди.

Маъмурий жавобгарлик тўғрисидаги кодекс билан қўриқланадиган
ҳуқуқ ва манфаатларга жисмоний ёки руҳий мажбурлаш ёхуд шундай
мажбурлашни қўллаш билан қўрқитиш натижасида зарар етказганлик учун
маъмурий жавобгарлик тўғрисидаги масала, агар бундай мажбурлаш ёки
қўрқитиш оқибатида шахс ўз ҳаракатларини (ҳаракатсизлигини) бошқариш
имкониятини сақлаб қолган бўлса, охирги зарурат қоидалари инобатга
олинган ҳолда ҳал этилади.



242

4-БОБ. МАЪМУРИЙ ЖАЗО.

10-§. Маъмурий жазо тушунчаси ва мақсади.

Ҳар қандай ҳуқуқбузарлик сингари маъмурий ҳуқуқбузарлик учун ҳам
жавобгарлик назарда тутилган ҳамда аниқ жазо белгиланган.

Маъмурий ҳуқуқбузарлик содир этганлик учун қўлланадиган ва уни
содир этида айбдор деб топилган шахснинг қонун ҳужжатларида назарда
тутилган ҳуқуқ ва эркинликларини чеклайдиган ҳуқуқий таъсир чоралари
маъмурий жазо дейилади.

Маъмурий жазо чоралари маъмурий ҳуқуқбузарлик содир этишда
айбдор деб топилган жисмоний шахсларга нисбатан қўлланилади. Маъмурий
жазо чораларининг хусусиятини англашда уларнинг таъсир этиш шаклини
англаб олиш лозим.

Содир этилган маъмурий ҳуқуқбузарлик учун қўлланиладиган
маъмурий жазо чоралари қуйидаги шаклларда таъсир этади:

шахснинг қонун ҳужжатларида белгиланган маълум ҳуқуқ ва
эркинликлари чекланади ёки муайян муддатга улардан маҳрум этилади.
Масалан, транспорт воситасини бошқариш ёки ов қилиш ҳуқуқидан маҳрум
этиш ёки уни аниқ белгиланган муддатга маъмурий қамоққа олиш мумкин;

шахснинг зиммасига маълум мажбуриятлар юкланади. Масалан,
маъмурий жарима жазоси қўлланганда белгиланган аниқ жарима миқдорини
тўлаш мажбурияти юканади.

Эсда тутинг! Маъмурий жазо қуйидаги мақсадларда қўлланади:
маъмурий ҳуқуқбузарлик содир этган шахсни қонунларга риоя этиш ва

уларни ҳурмат қилиш руҳида тарбиялаш;
маъмурий ҳуқуқбузарлик содир этган шахсни ва бошқа шахсларни ана

шу ҳуқуқбузарлик ва бошқа ҳуқуқбузарликлар содир этилишининг олдини
олиш.

Маъмурий жазо тизими ва маъмурий жазоларнинг турлари.
Маъмурий жазо тизими дейилганда, маъмурий жазо чораларининг

енгилидан оғир турига қараб кетма-кетликда жойлаштирилган рўйхати
тушунилади. Маъмурий жазо тизимининг аҳамияти шундаки, жазо қўллашга
ваколатли орган ёки мансабдор шахс адолатли маъмурий жазо қўллашда
жазоларнинг енгили ёки оғирини тўғри танлаш имконига эга бўлади.
Шунингдек, содир этилган маъмурий ҳуқуқбузарлик учун қўлланиладиган
жазо чоралари фақатгина жазо тизимида кўрсатилган жазоларни қўллашлари
мумкин.

11-§. Маъмурий жазо чораларининг турлари.

Маъмурий жазонинг қуйидаги турлари мавжуд:
жарима;

маъмурий ҳуқуқбузарликни содир этиш қуроли ҳисобланган ёки
бевосита шундай нарса бўлган ашёни ҳақини тўлаш шарти билан олиб қўйиш;

маъмурий ҳуқуқбузарликни содир этиш қуроли ҳисобланган ёки
бевосита шундай нарса бўлган ашёни мусодара қилиш;

муайян шахсни унга берилган махсус ҳуқуқдан (транспорт воситасини
бошқариш ҳуқуқидан, ов қилиш ҳуқуқидан) маҳрум этиш;

маъмурий қамоққа олиш.
чет эл фуқароларини ва фуқаролиги бўлмаган шахсларни Ўзбекистон

Республикаси ҳудудидан маъмурий тарзда чиқариб юбориш.

Қуйидаги жазо чоралари ҳам асосий ҳам қўшимча жазо чораси
сифатида қўлланилиши мумкин:

ашёларни уларнинг ҳақини тўлаш шарти билан олиб қўйиш;
ашёларни мусодара қилиш;
махсус ҳуқуқдан (транспорт воситасини бошқариш ҳуқуқидан) маҳрум

этиш.
Қуйидаги жазо чоралари фақат асосий жазо чораси сифатида

қўлланилиши мумкин:
жарима;
муайян шахсни унга берилган махсус ҳуқуқдан (ов қилиш ҳуқуқидан)

маҳрум этиш;
маъмурий қамоққа олиш.
чет эл фуқароларини ва фуқаролиги бўлмаган шахсларни Ўзбекистон

Республикаси ҳудудидан маъмурий тарзда чиқариб юбориш.

Эсда тутинг! Маъмурий жарима жазоси – маъмурий ҳуқуқбузарлик
содир этишда айбдор шахсдан давлат ҳисобига пул ундиришдан иборат жазос
чораси ҳисобланади.

Жариманинг миқдори энг кам ойлик иш ҳақидан келиб чиққан ҳолда
белгиланади.

Фуқароларга солинадиган жариманинг энг кам миқдори энг кам иш
ҳақининг элликдан бир қисмидан, мансабдор шахсларга эса – ўндан бир
қисмидан кам бўлмаслиги керак.

Фуқаро ва хизматчиларга солинадиган жариманинг энг кўп миқдори энг
кам иш ҳақининг беш бараваридан, мансабдор шахсларга эса – ўн бараваридан
ошмаслиги керак. Баъзи ҳуқуқбузарликлар учун энг кам иш ҳақининг икки юз
бараваригача миқдорда жарима солиниши мумкин.

Эсда тутинг! Маъмурий ҳуқуқбузарликни содир этиш қуроли
ҳисобланган ёки бевосита шундай нарса бўлган ашёни ҳақини тўлаш
шарти билан олиб қўйиш жазоси – шу ашёни мажбурий тарзда тортиб олиб,
уни кейинчалик сотиб юбориш ҳамда сотишдан тушган пулни ашёнинг собиқ
эгасига тортиб олинган ашёни сотиш харажатларини чегириб ташлаган ҳолда
топширишдан иборатдир.

Ўқотар қуроллар ва ўқ-дориларни ҳақини тўлаш шарти билан олиб
қўйиш асосий тирикчилик манбаи овчилик бўлган шахсларга нисбатан
қўлланилиши мумкин эмас.

Эсда тутинг! Маъмурий ҳуқуқбузарликни содир этиш қуроли
бўлган ашёни ёки маъмурий ҳуқуқбузарликнинг бевосита ашёсини
мусодара қилиш жазоси – мазкур ашёни ҳақ тўламасдан мажбурий тарзда
давлат мулкига ўтказишдан иборат бўлиб, ушбу чора туман (шаҳар) маъмурий
суди томонидан қўлланилади. Ҳуқуқбузарнинг шахсий мулки бўлмаган ашё
мусодара қилиниши мумкин эмас, муомаладан чиқарилган ашёлар бундан
мустасно.

Ўқотар қуроллар ва ўқ-дориларни, бошқа ов қуролларини мусодара
қилиш асосий тирикчилик манбаи овчилик бўлган шахсларга нисбатан
қўлланилиши мумкин эмас.

Эсда тутинг! Махсус ҳуқуқдан маҳрум қилиш жазоси – муайян
шахсни унга берлилган махсус ҳуқуқлар (транспорт воситаларини бошқариш
ҳуқуқидан, ов қилиш ҳуқуқидан) ўн беш кундан уч йилгача муддатга маҳрум
этишни назарда тутади.

Ногиронлиги сабабли транспорт воситаларидан фойдаланадиган
шахсларга нисбатан транспорт воситаларини бошқариш ҳуқуқидан маҳрум
қилиш чораси қўлланилиши мумкин эмас. Лекин қонунда аниқ белгиланган
асосларга кўра бундай тоифадаги шахслар ҳам транспорт воситаларини
бошқариш ҳуқуқидан маҳрум қилиниши мумкин.

Асосий тирикчилик манбаи овчилик бўлган шахсларга нисбатан ов
қилиш ҳуқуқидан маҳрум этиш чораси қўлланилиши мумкин эмас.

Эсда тутинг! Маъмурий қамоққа олиш жазоси – шахсни уч суткадан
ўн беш суткагача муддатга, фавқулодда ҳолат тартиби шароитида эса, жамоат
тартибига тажовуз қилганлиги учун – ўттиз суткагача муддатга озодликдан
маҳрум этиш шаклида сақлаш ҳисобланади.

Маъмурий қамоққа олиш жазоси қуйидагиларга қўлланилмайди:
ҳомиладор аёлларга;
уч ёшгача боласи бўлган аёлларга;
ўн тўрт ёшгача бўлган боласини якка ўзи тарбиялаётган шахсларга;
ўн саккиз ёшга тўлмаган шахсларга;
биринчи ва иккинчи гуруҳ ногиронларига

Эсда тутинг! Ўзбекистон Республикаси ҳудудидан маъмурий тарзда
чиқариб юбориш жазоси – чет эл фуқароларини ва фуқаролиги бўлмаган
шахсларни Ўзбекистон Республикасига кириш ҳуқуқи кейинчалик бир йилдан
уч йилгача муддатга чекланган ҳолда, мажбурий ёки назорат остида мустақил
равишда чиқариб юбориш ҳисобланади.

12-§. Маъмурий жазо чоралари қўллаш.

Маъмурий жазо чоралари қўлланилаётганда қуйидагилар ҳисобга
олинади:

содир этилган ҳуқуқбузарлик хусусияти;
ҳуқуқбузарнинг шахси;
ҳуқуқбузарнинг айбдорлик даражаси;
ҳуқуқбузарнинг мулкий аҳволи;
жавобгарликни енгиллаштирувчи ва оғирлаштирувчи ҳолатлар.
Маъмурий жавобгарликни енгиллаштирувчи ҳолатлар жумласига

қуйидагилар киради:
1) айбдорнинг ўз қилмишидан чин кўнгилдан пушаймон бўлиши;
2) айбдорнинг ҳуқуқбузарликнинг зарарли оқибатлари олдини олиши,

етказилган зиённи ихтиёрий равишда тўлаши ёки келтирилган зарарни
бартараф қилиши;

3) ҳуқуқбузарликнинг кучли руҳий ҳаяжон таъсири остида ёки оғир
шахсий, оилавий ёхуд бошқа шароитлар юзага келганлиги оқибатида содир
этилиши;

4) ҳуқуқбузарликнинг таҳдид ёки мажбурлов таъсирида ёхуд хизмат
юзасидан, моддий ёки бошқа жиҳатдан қарамлиги таъсири остида содир
этилиши;

5) ҳуқуқбузарликнинг вояга етмаган шахс томонидан содир этилиши;
6) ҳуқуқбузарликнинг ҳомиладор аёл ёки ўн тўрт ёшгача бўлган

боласини якка ўзи тарбиялаётган шахс томонидан содир этилиши.

Эсда тутинг! Маъмурий ҳуқуқбузарлик тўғрисидаги ишни кўриб
чиқувчи орган (мансабдор шахс) бошқа ҳолатларни ҳам жавобгарликни
енгиллаштирувчи ҳолат деб топиши мумкин.

Маъмурий жавобгарликни оғирлаштирувчи ҳолатлар жумласига
қуйидагилар киради:

1) ғайриҳуқуқий ҳаракатларни тўхтатиш ваколати бор шахслар
томонидан қўйилган талабга қарамай, бундай ҳаракатларни давом эттириш;

2) маъмурий жазо чорасига тортилган шахснинг бир йил мобайнида яна
ўша хилдаги ҳуқуқбузарликни содир этиши, худди шунингдек
ҳуқуқбузарликнинг илгари судланган шахс томонидан содир этилиши;

3) вояга етмаган шахсни ҳуқуқбузарликка тортиш;
4) ҳуқуқбузарликнинг бир гуруҳ шахслар томонидан содир этилиши;
5) ҳуқуқбузарликнинг табиий офат шароитида ёки бошқа фавқулодда

ҳолатларда содир этилиши;
6) ҳуқуқбузарликнинг маст ҳолда содир этилиши.

Эсда тутинг! Маъмурий жазо чорасини қўлланувчи орган (мансабдор
шахс) содир этилган маъмурий ҳуқуқбузарликнинг хусусиятига қараб

маъмурий жавобгарликни оғирлаштирувчи ҳолат сифатида белгилаб қўйган
ҳолатларни инобатга олмаслиги (жавобгарликни оғирлаштирувчи ҳолат деб
топмаслиги) мумкин.

5-БОБ. АЙРИМ ТУРДАГИ ҲУҚУҚУЗАРЛИКЛАР УЧУН
МАЪМУРИЙ ЖАВОБГАРЛИК.

13-§. Фуқароларнинг ҳуқуқ ва эркинликларига тажовуз қиладиган
ҳуқуқбузарликлар учун маъмурий жавобгарлик.

Ўзбекистон Республикаси Маъмурий жавобгарлик тўғрисидаги
кодексининг 5 бобида фуқароларнинг ҳуқуқ ва эркинликларига тажовуз
қиладиган ҳуқуқбузарликлар учун маъмурий жавобгарлик белгиланган.
Мазкур бобда фуқароларнинг Конституция ва қонунларда белгиланган
шахсий, иқтисодий-ижтимоий ва сиёсий ҳуқуқларини бузганлик учун
маъмурий жавобгарлик белгиланган. Қуйидаги фуқароларнинг ҳуқуқ ва
эркинликларига тажовуз қиладиган айрим ҳуқуқбузарликлар ва улар учун
маъмурий жавобгарликнинг белгиланишини кўриб чиқамиз.

Туҳмат – шахснинг шаъни ва қадр-қимматини ҳамда ишчанлик
обрўсига қарши ҳуқуқбузарлик ҳисобланади.

Туҳмат – била туриб ёлғон, бошқа бир шахсни шарманда қилувчи
уйдирмаларни тарқатишдан иборат бўлиб, мазкур ҳуқуқбузарликни содир
этганлик учун энг кам иш ҳақининг йигирма бараваридан олтмиш
бараваригача миқдорда жарима солиниши мумкин.

Ҳақорат қилиш – ҳуқуқбузарлиги ҳам шахснинг шаъни ва қадр-
қимматини ҳамда ишчанлик обрўсига қарши ҳуқуқбузарлик ҳисобланади.

Ҳақорат шахснинг шаъни ва қадр-қимматини қасддан камситишда
ифодаланади ва бунинг учун энг кам иш ҳақининг йигирма бараваридан қирқ
бараваригача миқдорда жарима солиниши мумкин.

Жисмоний ва юридик шахсларнинг мурожаатлари тўғрисидаги қонун
ҳужжатларини бузиш – шахснинг Конституция ва қонунларда белгиланган
мурожаат қилиш ҳуқуқини бузишда ифодаланади. Бунда жисмоний ва юридик
шахсларнинг мурожаатларини қабул қилиш ва кўриб чиқишни қонунга хилоф
равишда рад этиш, уларни кўриб чиқиш муддатларини узрли сабабларсиз
бузиш, ёзма ёхуд электрон шаклда жавоб юбормаслик, жисмоний ва юридик
шахсларнинг мурожаатлари тўғрисидаги қонун ҳужжатларига зид қарор қабул
қилиш, жисмоний ва юридик шахсларнинг бузилган ҳуқуқлари тикланишини,
мурожаат муносабати билан қабул қилинган қарорнинг бажарилишини
таъминламаганлик учун мансабдор шахсларга энг кам иш ҳақининг бир
бараваридан уч бараваригача миқдорда жарима солиниши мумкин.

Фуқароларнинг турар жойи дахлсизлигини бузиш – шахснинг турар
жойига мансабдор бўлмаган шахс томонидан унда истиқомат қилувчиларнинг
хоҳиш-иродасига хилоф равишда ноқонуний тарзда кириш ҳисобланади.
Бунинг учун энг кам иш ҳақининг учдан бир қисмидан бир бараваригача
миқдорда жарима солиниши мумкин.

Фуқарога маънавий ёки моддий зарар етказиши мумкин бўлган
маълумотларни ошкор этиш – тиббий ёки тижорат сирларини, ёзишма ва
бошқа хабарлар, нотариал ҳаракатлар, банк операциялари ва жамғармалар
сирларини, худди шунингдек фуқарога, унинг ҳуқуқлари, эркинликлари ва

қонуний манфаатларига маънавий ёхуд моддий зарар етказиши мумкин бўлган
бошқа маълумотларни ошкор этишдан иборат ҳуқуқбузарлик ҳисобланади.

Бунинг учун фуқароларга энг кам иш ҳақининг иккидан бир қисмидан
икки бараваригача, мансабдор шахсларга эса икки бараваридан беш
бараваригача миқдорда жарима солиниши мумкин.

Шахсий ҳаёт дахлсизлигини бузиш – шахснинг шахсий ёки оилавий
сирини ташкил этувчи шахсий ҳаёти тўғрисидаги маълумотларни унинг
розилигисиз қонунга хилоф равишда йиғиш ёки тарқатиш ҳисобланади ва
бунинг учун энг кам иш ҳақининг ўн бараваридан қирқ бараваригача
миқдорда жарима солиниши мумкин.

Болаларни тарбиялаш ва уларга таълим бериш борасидаги
мажбуриятларни бажармаслик. Ўзбекистон Республикасининг
Конституцияси ва Оила кодексига кўра ота-оналар ёки уларнинг ўрнини
босувчи шахслар ўз қарамоғидаги фарзандларига таълим ва тарбия бериши,
уларнинг ўсб улғайиши ва камол топиши учун зарур шароитлар яратиб
беришга мажбур ҳисобланади. Ота-оналар ёки уларнинг ўрнини босувчи
шахслар томонидан вояга етмаган болаларни тарбиялаш ва уларга таълим
бериш борасидаги мажбуриятларни бажармаслиги, шу жумладан вояга
етмаган болаларнинг маъмурий ҳуқуқбузарлик содир этишига олиб келиши
унинг ота-оналари ёки уларнинг ўрнини босувчи шахслар учун энг кам иш
ҳақининг иккидан бир қисмидан уч бараваригача миқдорда жарима солиниши
мумкин.

Шунингдек, болаларнинг мажбурий умумий ўрта таълим, ўрта махсус,
касб-ҳунар таълими олишига ота-оналар ёки уларнинг ўрнини босувчи
шахслар томонидан тўсқинлик қилганлик учун энг кам иш ҳақининг беш
бараваридан ўн бараваригача миқдорда жарима солиниши мумкин.

Ота-онани моддий таъминлашдан бўйин товлаш. Ўзбекистон
Республикасининг Конституцияси ва Оила кодексига кўра вояга етган,
меҳнатга лаёқатли фарзандлар ўз ота-оналари ҳақида ғамхўрлик қилишга
мажбурдир ҳисобланади.

Вояга етган шахсларнинг меҳнатга лаёқатсиз ва моддий ёрдамга муҳтож
бўлган ота-онани ёки уларнинг ўрнини босувчи шахсларни моддий
таъминлашдан бўйин товлаши, яъни уларни моддий жиҳатдан таъминлаш
учун суднинг ҳал қилув қарорига биноан ундирилиши лозим бўлган маблағни
жами бўлиб икки ойдан ортиқ муддат мобайнида тўламаслик учун ўн беш
сутка муддатга маъмурий қамоққа олишга ёки маъмурий қамоқ қўлланилиши
мумкин бўлмаган шахсларга эса энг кам иш ҳақининг йигирма баравари
миқдорида жарима солиниши мумкин. Бироқ биринчи марта ҳуқуқбузарлик
содир этган шахс, агар у маъмурий ҳуқуқбузарлик тўғрисидаги ишни кўриш
жараёнида алимент мажбуриятлари бўйича қарздорликни ихтиёрий равишда
тўлаган бўлса, жавобгарликдан озод этилади.

14-§. Аҳоли соғлиғини сақлаш соҳасидаги ҳуқуқбузарликлар учун
маъмурий жавобгарлик.

Енгил тан жароҳати етказиш. Шахснинг соғлиғига эҳтиётсизлик
орқасида енгил тан жароҳати етказганлик учун энг кам иш ҳақининг бир
бараваридан икки бараваригача миқдорда, қасддан енгил тан жароҳати
етказганлик учун, яъни бунинг натижасида шахс соғлиғининг қисқа муддат
ёмонлашувига ёки меҳнат қобилиятини унча кўп давом этмайдиган турғун
тарзда йўқотишга олиб келмаган бўлса энг кам иш ҳақининг икки бараваридан
тўрт бараваригача миқдорда жарима солиниши мумкин.

Жамоат жойларида тамаки маҳсулотини истеъмол қилиш, яъни иш
жойларида, соғлиқни сақлаш, таълим, спорт-соғломлаштириш
муассасаларида, ёнғин чиқиш хавфи бўлган жойларда, шу жумладан
автомобилларга ёқилғи қуйиш шохобчаларида ва бошқа жамоат жойларида
тамаки маҳсулотини истеъмол қилиш ҳисобланади ва бунинг учун энг кам иш
ҳақининг учдан бир қисми миқдорида жарима солиниши мумкин. Бунда
тамаки маҳсулотини истеъмол қилиш учун махсус ажратилган жойлар ёки
хоналарда тамаки маҳсулотини истеъмолинса жавобгарлик келиб чиқмайди.

Ҳаёти ёки соғлиғи учун хавфли ҳолатда бўлган шахсга шошилинч ва
(ёки) кечиктириб бўлмайдиган тиббий ёрдам кўрсатишни асоссиз равишда
рад этиш. Ҳар бир шахс малакали тиббий ёрдамдан фойдаланиш ҳуқуқига
эга. Ҳаёти ёки соғлиғи учун хавфли ҳолатда бўлган ҳолатларда унга
шошилинч ва (ёки) кечиктириб бўлмайдиган тиббий ёрдам кўрсатиши шарт.
Ҳаёти ёки соғлиғи учун хавфли ҳолатда бўлган шахсга тиббиёт
ташкилотларида қонунга ёки махсус қоидаларга мувофиқ шошилинч ва (ёки)
кечиктириб бўлмайдиган тиббий ёрдам кўрсатиши керак бўлган шахс
томонидан шундай ёрдам кўрсатишни асоссиз равишда рад этганлик учун
фуқароларга энг кам иш ҳақининг уч бараваридан беш бараваригача,
мансабдор шахсларга эса беш бараваридан ўн бараваригача миқдорда жарима
солиниши мумкин.

Ушбу ҳуқуқбузарлик ҳуқуқбузарлик маъмурий жазо қўлланилганидан
кейин бир йил давомида такроран содир этилганда эса фуқароларга энг кам
иш ҳақининг беш бараваридан ўн бараваригача, мансабдор шахсларга эса ўн
бараваридан ўн беш бараваригача миқдорда жарима солиниши мумкин.

15-§. Мулкка тажовуз қилувчи ҳуқуқбузарликлар учун маъмурий
жавобгарлик.

Оз миқдорда талон-торож қилиш. Мазкур ҳуқуқбузарлик мулкий
ҳуқуқбузарлик бўлиб, бунда мулкчилик шаклидан қатъи назар корхона,
муассаса, ташкилотларнинг мол-мулкини ўғирлаш, ўзлаштириш, растрата
қилиш, мансаб лавозимини суиистеъмол қилиш ёки фирибгарлик йўли билан
оз миқдорда талон-торож қилиш назарда тутилган. Аммо бунда талон-торож
қилинган мулкнинг қиймати энг кам иш ҳақининг ўттиз бараваридан ошмаган

бўлиши лозим. Акс ҳолда бунинг учун жиноий жавобгарлик белгиланиши
мумкин.

Устав фондида давлат улуши бўлмаган корхоналар, муассасалар,
ташкилотларнинг мол-мулкини уларнинг ходими томонидан ўғирлаш,
ўзлаштириш, растрата қилиш, мансаб лавозимини суиистеъмол қилиш ёки
фирибгарлик йўли билан содир этилган оз миқдорда талон-торож қилганлик
учун мазкур корхоналар, муассасалар, ташкилотлар раҳбарининг,
мулкдорининг ёки ваколатли бошқарув органининг аризаси бўлсагина кўра
шахс жавобгарликка тортилиши мумкин.

Оз миқдорда талон-торож қилганлик учун энг кам иш ҳақининг беш
бараваридан ўн бараваригача миқдорда жарима солиниши мумкин.

Топиб олинган мол-мулкни яшириш. Шахс топиб олинган ёки тасодифан
қўлига тушиб қолган мол-мулкни ички ишлар органларига ёки бошқа давлат
органларига топшириши лозим. Агарда шахс топиб олинган ёки тасодифан
қўлига тушиб қолган мол-мулкни яшириб, уни ўз ихтиёри билан топширмаса
ва мол-мулкнинг қиймати энг кам иш ҳақининг уч бараваридан ортиқ бўлса,
энг кам иш ҳақининг уч бараваридан беш бараваригача миқдорда жарима
солиниши мумкин.

16-§. Транспортдаги, йўл хўжалиги ва алоқа соҳаларидаги
ҳуқуқбузарликлар учун маъмурий жавобгарлик.

Тамаки маҳсулотини транспортда белгиланмаган жойларда истеъмол
қилиш. Маҳаллий ва узоқ масофага қатнайдиган поездларда, дарё кемаларида
белгиланмаган жойларда, шаҳар атрофига қатнайдиган поездларнинг
вагонларида (шу жумладан тамбурларида), шаҳар ичида, шаҳар атрофига,
шаҳарлараро ва халқаро йўналишларда қатнайдиган автобусларда, шунингдек
таксиларда, йўналишли таксиларда ҳамда шаҳар электр транспортида тамаки
маҳсулотини истеъмол қилиш, энг кам иш ҳақининг учдан бир қисми
миқдорида жарима солиниши мумкин.

Тамаки маҳсулотини ҳаво кемаларида истеъмол қилганлик учун энг кам
иш ҳақининг икки баравари миқдорида жарима солиниши мумкин.

Транспорт воситаларидан ахлат ёки бошқа нарсаларни ташлаб
юбориш. Поездларнинг вагонлари, автотранспорт воситалари ва шаҳар
йўловчилар транспортидан ахлат ёки бошқа нарсаларни ташлаб юборганлик
учун энг кам иш ҳақининг бешдан бир қисмидан бир бараваригача миқдорда
жарима солиниши мумкин.

Транспорт воситаларидан фойдаланиш қоидаларини бузиш.
Ҳайдовчиларнинг транспорт воситаларини бошқариш ва йўловчилар ташишда
хавфсизлик камаридан фойдаланиш қоидаларига, худди шунингдек мотоцикл
ва мопедлар ҳайдовчиларининг мотошлемлардан фойдаланиш қоидаларига
риоя этмаслиги энг кам иш ҳақининг иккидан бир қисми миқдорида жарима
солишга сабаб бўлиши мумкин.

Ҳайдовчиларнинг белгиланган тартибда рўйхатдан ўтказилмаган ёки
мажбурий техник кўрикдан ўтказилмаган ёхуд фойдаланиш ман этиладиган

даражада носозлиги бўлган ёки қонун ҳужжатларида белгиланган тартибда
фавқулодда вазиятда ойнани синдириш учун фойдаланиладиган болғача билан
жиҳозланмаган, ўт ўчиргич, тиббиёт қутичаси, авария ҳолатида
тўхтаганлигини билдирувчи белги ва нур қайтаргичли камзул билан
бутланмаган, худди шунингдек ишлаётганида ташқарига чиқараётган
ифлослантирувчи моддаларнинг миқдори, шунингдек шовқин даражаси
белгиланган нормалардан ортиқ бўлган транспорт воситаларини бошқариши
энг кам иш ҳақининг иккидан бир қисми миқдорида жарима солишга сабаб
бўлиши мумкин.

Ҳайдовчиларнинг тормоз тизимида, руль бошқарувида ёки уловчи
қурилмада носозлиги бўлган ёхуд тегишли рухсатномасиз қайта жиҳозланган
транспорт воситаларини бошқариши энг кам иш ҳақининг бир баравари
миқдорида жарима солишга сабаб бўлиши мумкин.

Ҳайдовчиларнинг шаҳарлараро ва халқаро йўловчи ташишни амалга
оширадиган автобусларни назорат асбобларисиз (тахографларсиз) ёки
тахографларни ўчирган ҳолда бошқариши энг кам иш ҳақининг уч баравари
миқдорида жарима солишга сабаб бўлиши мумкин.

Фойдаланиш белгиланган тартибда ман этилган транспорт
воситаларини, худди шунингдек давлат рақам белгиси ўзбошимчалик билан
ечиб олинган транспорт воситаларини бошқариш энг кам иш ҳақининг беш
баравари миқдорида жарима солишга сабаб бўлиши мумкин.

Давлат рақам белгиси ясама ёки ўзга усулларда ўзгартирилган транспорт
воситаларини, худди шунингдек давлат рақам белгиси айни шу транспорт
воситасига тегишли бўлмаган транспорт воситасини бошқариш энг кам иш
ҳақининг ўн баравари миқдорида жарима солишга сабаб бўлиши мумкин.

Корхоналар, муассасалар ва ташкилотларга қарашли транспорт
воситаларини ишдан ташқари вақтда улардан фойдаланиш шартларига
мувофиқ келадиган тарзда махсус жиҳозланмаган жойда сақлаш фуқароларга
энг кам иш ҳақининг бир баравари, мансабдор шахсларга эса икки баравари
миқдорида жарима солишга сабаб бўлиши мумкин.

Транспорт воситаларини маст ҳолда бошқариш. Жиддий маъмурий
ҳуқуқбузарликлардан бири ҳисобланади. Ҳайдовчига транспорт воситасини
мастлик ҳолатида (алкоголь, гиёҳванд моддалар истеъмол қилган ва ҳ. к.),
сезгирлик ва эътиборни сусайтирадиган дори-дармонлар таъсирида, йўл
ҳаракати хавфсизлигига таҳдид соладиган даражадаги чарчоқлик ва бетоблик
ҳолатида бошқариш ман этилади.

Ҳайдовчиларнинг транспорт воситаларини алкоголли ичимликдан,
гиёванд модда таъсиридан ёки ўзгача тарзда маст ҳолда бошқариши транспорт
воситасини бошқариш ҳуқуқидан бир йилу олти ойдан уч йилгача муддатга
маҳрум қилиб, энг кам иш ҳақининг йигирма беш баравари миқдорида жарима
солишга сабаб бўлиши мумкин.

Худди шундай ҳуқуқбузарлик транспорт воситаларини бошқариш
ҳуқуқи бўлмаган шахс томонидан содир этилган бўлса, энг кам иш ҳақининг
қирқ баравари миқдорида жарима солишга ёки ўн беш сутка муддатга
маъмурий қамоққа олишга сабаб бўлиши мумкин.

Алкоголли ичимликдан, гиёванд модда таъсиридан ёки ўзгача тарзда
маст шахсга транспорт воситасини бошқаришни топшириш транспорт
воситасини бошқариш ҳуқуқидан икки йилдан уч йилгача муддатга маҳрум
қилиб, энг кам иш ҳақининг йигирма беш баравари миқдорида жарима
солишга сабаб бўлиши мумкин.

17-§. Фуқароларнинг турар жой ҳуқуқларига тааллуқли, коммунал
хизмат ва ободонлаштириш соҳасидаги ҳуқуқбузарликлар учун
маъмурий жавобгарлик.

Турар жойлардан фойдаланиш қоидаларини, уй-жой фондидан техник
фойдаланиш қоидалари ва нормаларини бузиш – турар жойларни сақлаш ва
улардан фойдаланиш, умум фойдаланадиган жойларни санитария ҳолатида
сақлаш қоидаларини бузиш, уй-жой фондидан техник фойдаланиш қоидалари
ва нормаларини бузиш, кўп квартирали уйлардаги турар жойларда чорва
молларни, худди шунингдек одамларнинг саломатлигига хавф солувчи
ҳайвонларни боқиш ҳисоблагади ва бунинг учун фуқароларга энг кам иш
ҳақининг беш бараваридан ўн бараваригача, мансабдор шахсларга эса ўн
бараваридан ўн беш бараваригача миқдорда жарима солиниши мумкин.

Шаҳарларни ва бошқа аҳоли пунктларини ободонлаштириш
қоидаларини бузиш. Шаҳарлар ва бошқа аҳоли пунктларининг ҳудудларини
ободонлаштириш қоидаларини бузганлик, шунингдек тозалик ва санитария
тартибини таъминлаш қоидаларига риоя қилмаганлик учун фуқароларга энг
кам иш ҳақининг бир бараваридан уч бараваригача, мансабдор шахсларга эса
уч бараваридан беш бараваригача миқдорда жарима солишга сабаб бўлиши
мумкин.

Шаҳарлардаги дарахтларни шикастлантириш ёки уларни
ўзбошимчалик билан кесиб ташлаш. Айрим жойларда иморат қураётганда шу
ерда ўсиб турган дов-дарахтларга шикаст етказиш, уларни ўзбошимчалик
билан кесиб ташлаш ёки бошқа жойга кўчириш, шунингдек фуқаролар ва
мансабдор шахсларнинг ўз ихтиёрларидаги дов-дарахтларни муҳофаза қилиш
чораларини кўрмаслик учун фуқароларга энг кам иш ҳақининг учдан бир
қисмидан бир бараваригача, мансабдор шахсларга эса бир бараваридан уч
бараваригача миқдорда жаримага тортилиши мумкин.

Водопроводдан фойдаланиш қоидаларини бузиш – водопровод
тармоқларига ўзбошимчалик билан уланиш ҳамда водопроводдан фойдаланиш
қоидаларини бошқача тарзда бузиш, ер ишлари ва бошқа ишларни
бажараётганда водопровод тармоқларини муҳофаза қилиш қоидаларини
бузиш, башарти бу ҳол уларнинг шикастланишига сабаб бўлса ёхуд совуқ ёки
иссиқ сувни ҳисобга олиш асбобларига шу жумладан уларнинг пломбаларига
қасддан шикаст етказиш, худди шунингдек бундай ҳисобга олиш
асбобларининг кўрсаткичларини ўзгартириш мақсадида уларга ташқаридан
аралашиш ҳисобланади ва бунинг учун фуқароларга энг кам иш ҳақининг беш

бараваридан ўн бараваригача, мансабдор шахсларга эса ўн бараваридан
йигирма бараваригача миқдорда жарима солиниши мумкин.

18-§. Савдо, тадбиркорлик ва молия соҳаларидаги
ҳуқуқбузарликлар учун маъмурий жавобгарлик.

Фаолият билан лицензиясиз ва бошқа рухсат берувчи ҳужжатларсиз
шуғулланиш. Қонун ҳужжатларига кўра айрим фаолият турлари махсус
рухсатнома – лицензия ёки бошқа рухсат берувчи ҳужжатлар асосидагина
амалга оширилиши мумкин. Амалга ошириш учун лицензия ёки бошқа рухсат
берувчи ҳужжатлар талаб этиладиган фаолият турлари қонун ҳужжатлари
билан белгилаб қўйилади. Лицензия олиниши ёки бошқа рухсат берувчи
ҳужжатлар олиниши шарт бўлган фаолият билан лицензиясиз ёки бошқа
рухсат берувчи ҳужжатларсиз шуғулланганлик учун фуқароларга энг кам иш
ҳақининг беш бараваридан ўн бараваригача, мансабдор шахсларга эса ўн
бараваридан йигирма бараваригача миқдорда жарима солиниши мумкин.

Молларни уларнинг сифатини ва ишлаб чиқариш маркасини
тасдиқлайдиган ҳужжатларсиз сотиш. Хўжалик юритувчи субъектлар озиқ-
овқат маҳсулотлари ва саноат молларини уларнинг сифатини ва ишлаб
чиқариш маркасини тасдиқлайдиган ҳужжатлар билан сотиши, худди
шунингдек сотиш мақсадида олганда ҳам ушбу ҳужжатлар билан олиши
зарур. Акс ҳолда моллар мусодара қилиниб, фуқароларга энг кам иш ҳақининг
уч бараваридан беш бараваригача, мансабдор шахсларга эса беш бараваридан
ўн бараваригача миқдорда жарима солиниши мумкин.

Ишлаб чиқариш маркасида ёки товар белгисида ишлаб чиқарувчининг
номи ва жойлашган ери тўғрисида ахборот бўлмаган товарларни реализация
қилиш, шунингдек реализация қилиш мақсадида сотиб олиш учун мансабдор
шахсларга энг кам иш ҳақининг ўн бараваридан ўн беш бараваригача
миқдорда жарима солишга тортилиши мумкин.

Валюта бойликларини қонунга хилоф равишда олиш ёки ўтказиш. Чет эл
валютаси, чет эл валютасидаги қимматли қоғозлар, чет эл валютасидаги тўлов
ҳужжатлари ва соф қуйма олтин валюта бойликлари ҳисобланади. Валюта
бойликларини олиш ёки ўтказишнинг белгиланган тартиби мавжуд бўлиб,
ушбу тартибларга амал қилмаган ҳолда валюта бойликларини қонунга хилоф
равишда олганлик ёки ўтказганлик учун валюта бойликларини мусодара
қилиб, ўн беш суткага маъмурий қамоққа олишга ёки маъмурий қамоқ
қўлланилиши мумкин бўлмаган шахсларга энг кам иш ҳақининг йигирма
баравари миқдорида жарима солишга сабаб бўлиши мумкин.

Солиқлар ёки бошқа мажбурий тўловларни тўлашдан бўйин товлаш.
Фуқароларнинг асосий бурчларидан бири солиқ ёки бошқа мажбурий
тўловларни тўлаш ҳисобланади. Солиқ олинадиган фойдани (даромадни) ёки
бошқа объектларни қасддан яшириш (камайтириб кўрсатиш) ёхуд солиқлар ва
бошқа мажбурий тўловлар тўлашдан қасддан бўйин товлаганлик учун
фуқароларга энг кам иш ҳақининг уч бараваридан беш бараваригача,

мансабдор шахсларга эса беш бараваридан етти бараваригача миқдорда
жарима солиниши мумкин.

Даромадлар тўғрисида декларация тақдим этишдан бўйин товлаганлик,
декларацияни ўз вақтида тақдим этмаслик ёки унда атайин нотўғри
маълумотларни тақдим этганлик учун энг кам иш ҳақининг бир бараваридан
уч бараваригача миқдорда жарима солиниши мумкин.

19-§. Одил судловга тажовуз қилувчи ҳуқуқбузарликлар учун
маъмурий жавобгарлик.

Судга ҳурматсизлик қилиш. Давлат органлари ва бошқа органлар,
корхоналар, муассасалар ва ташкилотлар, мансабдор шахслар, фуқаролар
судьяларни ҳурмат қилиши ва уларнинг мустақиллигига риоя этиши шарт.

Судьяга нисбатан ҳурматсизлик қилиш, шунингдек уни очиқдан-очиқ
менсимасликдан далолат берувчи хатти-ҳаракатлар қилиш қонунга биноан
жавобгарликка сабаб бўлади. Хусусан, гувоҳ, жабрланувчи, даъвогар,
жавобгар, ишда қатнашувчи бошқа шахсларнинг судга келишдан қасддан
бўйин товлашида ёки мазкур шахсларнинг ва бошқа фуқароларнинг раислик
қилувчи фармойишига бўйсунмаслигида ёхуд суд мажлиси пайтида тартибни
бузишда ўз ифодасини топган судга ҳурматсизлик учун энг кам иш ҳақининг
бир бараваридан уч бараваригача миқдорда жарима солишга сабаб бўлиши
мумкин.

Суднинг хусусий ажрими (қарори) бўйича чоралар кўрмаслик. Суд
ҳужжатлари барча давлат органлари, жамоат бирлашмалари, корхоналар,
муассасалар ва ташкилотлар, мансабдор шахслар, фуқаролар учун
мажбурийдир ҳамда Ўзбекистон Республикасининг бутун ҳудудида ижро
этилиши шарт. Мансабдор шахс томонидан суд чиқарган хусусий ажримни
(қарорни) кўриб чиқмаслик ёхуд ажримда (қарорда) кўрсатилган қонунни
бузиш ҳолларини бартараф этиш чораларини кўрмаслик, худди шунингдек
хусусий ажримга (қарорга) ўз вақтида жавоб бермаслик учун энг кам иш
ҳақининг уч бараваридан беш бараваригача миқдорда жарима солишга сабаб
бўлиши мумкин.

20-§. Жамоат тартибига тажовуз қилувчи ҳуқуқбузарликлар учун
маъмурий жавобгарлик.

Майда безорилик. Жамоат тартибига, фуқароларнинг ҳуқуқ ва
эркинликларини қарши ҳуқуқбузарликлардан бири майда безорилик
ҳисобланади. Майда безорилик – жамоат жойларида уятли сўзлар билан
сўкиниш, фуқароларга ҳақоратомуз шилқимлик қилиш ҳамда жамоат
тартибини ва фуқароларнинг осойишталигини бузувчи шу каби бошқа хатти-
ҳаракатларда ифодаланган жамиятда юриш-туриш қоидаларини қасддан
менсимасликдир. Бунинг учун энг кам иш ҳақининг уч бараваридан беш

бараваригача миқдорда жарима солиш ёки ўн беш суткагача муддатга
маъмурий қамоққа олиш белгиланган.

Пиротехника буюмларининг қонунга хилоф муомаласи. Пиротехника
буюмларини қонунга хилоф равишда ишлаб чиқариш, тайёрлаш, сақлаш,
ташиш, жўнатиш, улардан фойдаланиш, худди шунингдек уларни қонунга
хилоф равишда Ўзбекистон Республикасига олиб кириш, Ўзбекистон
Республикасидан олиб чиқиш ёки ўтказиш ҳуқуқбузарлик ашёларини
мусодара қилиб, энг кам иш ҳақининг беш бараваридан йигирма бараваригача
миқдорда жарима солишга сабаб бўлади.

Жамоат жойларида алкоголь маҳсулотини истеъмол қилиш. Коньяк
спирти ёки тозаланган этил спиртидан, вино материаллари ва (ёки) таркибида
спирт бўлган озиқ-овқат маҳсулотидан фойдаланган ҳолда ишлаб чиқарилган,
ҳажмидаги этил спиртининг улуши бир ярим фоиздан ортиқ бўлган озиқ-овқат
маҳсулоти алкоголь маҳсулоти ҳисобланади.

Иш жойларида, кўчалар, стадионлар, хиёбонлар, истироҳат боғларида,
жамоат транспортининг барча турларида ва бошқа жамоат жойларида
алкоголь маҳсулотини истеъмол қилишга йўл қўйилмайди ва бунинг учун энг
кам иш ҳақининг иккидан бир қисми миқдорида жарима солишга сабаб
бўлади. Худди шундай ҳуқуқбузарлик маъмурий жазо чораси
қўлланилганидан кейин бир йил давомида такрор содир этилган бўлса, энг кам
иш ҳақининг иккидан бир қисмидан икки бараваригача миқдорда жарима
солишга ёки ўн беш суткагача муддатга маъмурий қамоққа олишга сабаб
бўлади.

Вояга етмаган шахсни ғайриижтимоий хатти-ҳаракатларга жалб
қилиш. Вояга етмаган шахсни спиртли ичимликлар истеъмол қилишга,
гиёвандлик воситалари, уларнинг аналоглари ёки психотроп ҳисобланмаган,
лекин кишининг ақл-идрокига, иродасига таъсир қиладиган моддалар ёки
воситаларни истеъмол этишга жалб қилиш учун энг кам иш ҳақининг ўн
бараваридан йигирма бараваригача миқдорда жарима солиниши мумкин.

Вояга етмаган шахсни маъмурий ҳуқуқбузарлик содир этишга жалб
қилиш. Вояга етмаган шахсни маъмурий ҳуқуқбузарлик содир этишга жалб
қилиш энг кам иш ҳақининг ўн бараваридан ўттиз бараваригача миқдорда
жарима солишга сабаб бўлади.

Вояга етмаган шахснинг кўнгил очиш (дам олиш) жойларида тунги
вақтда бўлишига йўл қўйиш. Ресторанлар, кафелар, барлар, клублар,
дискотекалар, кинотеатрлар, компьютер заллари, Интернет тармоғидан
фойдаланиш хизматларини кўрсатиш учун жиҳозланган хоналар ёки бошқа
кўнгил очиш (дам олиш) жойларининг раҳбарлари, операторлари ёхуд бошқа
масъул шахслари томонидан вояга етмаган шахснинг тунги вақтда ота-
онасидан бири ёки унинг ўрнини босувчи шахснинг кузатувисиз кўрсатилган
муассасаларда бўлишига йўл қўйиш энг кам иш ҳақининг ўн бараваридан ўн
беш бараваригача миқдорда жарима солишга сабаб бўлади.

Тиланчилик қилиш. Тиланчилик салбий ижтимоий иллатлардан бири
ҳисобланади. Аэропортларда, вокзалларда, хиёбонларда, истироҳат боғларида,
бозорларда ва савдо мажмуалари ҳудудларида, шунингдек уларга туташ

ҳудудларда, автомототранспорт воситаларини вақтинча сақлаш жойларида,
кўчаларда, стадионларда, бекатларда, йўлларнинг қатнов қисмида, моддий
маданий мерос объектлари жойлашган ҳудудларда, жамоат транспортининг
барча турларида ва бошқа жамоат жойларида пул, озиқ-овқат маҳсулотлари ва
бошқа моддий қимматликлар беришни фаол тарзда сўраб, тиланчилик билан
шуғулланиш энг кам иш ҳақининг бир бараваридан уч бараваригача миқдорда
жарима солишга ёки ўн беш суткагача муддатга маъмурий қамоққа олишга
сабаб бўлади.

Вояга етмаган шахсларни, кекса ёшдаги шахсларни, руҳий
касалликлари, ногиронлиги бўлган шахсларни ва бошқа шахсларни
тиланчилик қилишга жалб этиш, шунингдек шахсларга алкоголли
ичимликларни ёхуд гиёҳвандлик моддалари ёки психотроп моддалар
бўлмаган, лекин шахснинг ақл-идрокига таъсир кўрсатувчи моддаларни
мажбуран истеъмол қилдирган ҳолда уларни тиланчилик қилишга жалб этиш,
энг кам иш ҳақининг беш бараваридан ўн бараваригача миқдорда жарима
солишга ёки ўн беш суткагача муддатга маъмурий қамоққа олишга сабаб
бўлади.

Маиший шовқинга қарши кураш талабларини бузиш. Тунги вақтда, яъни
соат 23.00 дан 06.00 гача фуқароларнинг осойишталиги ва нормал дам
олишини бузиш, яъни баланд овоз билан қўшиқ айтиш, мусиқа чалиш, товуш
сигналлари бериш, хонадонларда, турар жойларнинг йўлаклари ва
эшикларида, кўчаларда овози баланд қилиб қўйилган телевизорлар,
радиоприёмниклар, магнитофонлар ва овоз чиқарувчи бошқа
аппаратуралардан фойдаланиш, турар жой биноларида ва улардан ташқарида
жуда зарур бўлмагани ҳолда шовқин чиқарувчи ишлар қилиш, шунингдек
маиший шовқинга қарши кураш талабларини бузувчи бошқа ҳаракатларни
содир этиш фуқароларга энг кам иш ҳақининг учдан бир қисми, мансабдор
шахсларга эса учдан бир қисмидан иккидан бир қисмигача миқдорда жарима
солишга сабаб бўлади.

21-§. Бошқарувнинг белгиланган тартибига тажовуз қилувчи
ҳуқуқбузарликлар учун маъмурий жавобгарлик.

Милиция ходимининг қонуний талабларини бажармаслик. Милиция
ходимлари, яъни ички ишлар органлари ходимлари щз хизмат вазифаларини
бажариш чоғида фуқаролар учун бажарлиши мажбурий бўлган талаблар
қўйишга ҳақли ҳисобланади. Милиция ходимининг ҳуқуқбузарликни
тўхтатиш, ҳужжатларни текшириш учун тақдим этиш, милицияга бориш ёки
кўрсатилган муддатда милицияда бўлишдан иборат қонуний талабларини
бажармай милицияга келмаслик, транспорт воситасини тўхтатиш,
жабрланувчиларга ёрдам кўрсатиш ҳақидаги қонуний талабларини
бажармаслик ёхуд милиция ходимининг қонуний талабларига бошқача тарзда
бўйсунмаслик, худди шунингдек жамоат тартибини сақлаш ҳамда
фуқароларнинг ҳуқуқ ва эркинликларини таъминлаш вазифаларини амалга

ошираётган бошқа шахсларнинг қонуний талабларини бажармаслик энг кам
иш ҳақининг иккидан бир қисмидан икки бараваригача миқдорда жарима
солишга сабаб бўлиши мумкин.

Милиция ходимларининг ўз хизмат бурчларини бажаришларига
қаршилик кўрсатиш. Милиция ходимининг, яъни ички ишлар органлари
ходимларининг ўз вазифаларини бажаришга тааллуқли қонуний талабларини
бажармасликка ҳар қандай кўринишда омма олдида даъват қилиш, худди
шунингдек милиция ходимларига оммавий равишда бўйсунмасликни
келтириб чиқариш мақсадида атайин сохта уйдирмаларни тарқатиш энг кам
иш ҳақининг уч бараваридан беш бараваригача миқдорда жарима солишга ёки
ўн беш суткагача муддатга маъмурий қамоққа олишга сабаб бўлиши мумкин.

Махсус хизматларни қасддан алдаб чақирганлик. Милиция, ёнғинга
қарши хизмат, тиббий тез ёрдам ва бошқа махсус хизматларни қасддан алдаб
чақирганлик учун энг кам иш ҳақининг бир бараваридан уч бараваригача
миқдорда жарима солишга сабаб бўлиши мумкин.

Рухсат этилмаган йиғилишлар, митинглар, кўча юришлари ва
намойишлар ўтказиш учун шароитлар яратиш. Йиғилишлар, митинглар, кўча
юришлари ва намойишлар махсус ваколатли органнинг рухсати билан
ўтказилиши керак. Рухсат этилмаган йиғилишлар, митинглар, кўча юришлари
ва намойишлар қатнашчиларига бинолар ёки бошқа мулк (алоқа воситалари,
кўпайтирадиган ва бошқа хил техник ускуналар, транспорт)ни бериш ёки
шундай тадбирларни ўтказиш учун бошқа шароитларни яратиш фуқароларга
энг кам иш ҳақининг эллик бараваридан юз бараваригача, мансабдор
шахсларга эса энг кам иш ҳақининг етмиш бараваридан бир юз эллик
бараваригача миқдорда жарима солишга сабаб бўлиши мумкин.

Паспорт тизими қоидаларини бузиш. Паспорти бўлиши шарт бўлган
фуқаронинг паспортсиз ёки ҳақиқий бўлмаган паспорт билан, вақтинча ёки
доимий пропискасиз ёхуд турган жойи бўйича ҳисобда турмасдан яшаши,
паспортни қасддан яроқсизлантириши, шунингдек паспортни бепарволик
билан сақлаши ва бунинг оқибатида паспортнинг йўқолиши энг кам иш
ҳақининг иккидан бир қисмидан уч бараваригача миқдорда жарима солишга
сабаб бўлиши мумкин.

Шунингдек, паспорт тизими қоидаларига риоя этиш учун масъул бўлган
шахслар томонидан фуқароларнинг паспортсиз ёки шахсини тасдиқловчи
бошқа ҳужжатларсиз яшашига йўл қўйилиши, худди шунингдек фуқаролар
томонидан ўз турар жойларида шахсларнинг паспортсиз ёки шахсини
тасдиқловчи бошқа ҳужжатларсиз, вақтинча ёки доимий пропискасиз ёхуд
турган жойи бўйича ҳисобда турмасдан яшашига йўл қўйилиши энг кам иш
ҳақининг беш баравари миқдорида жарима солишга сабаб бўлиши мумкин.

22-§. Тадбиркорлик фаолиятига тўсқинлик қилганлик, қонунга
хилоф равишда аралашганлик ҳамда хўжалик юритувчи субъектларнинг
ҳуқуқлари ва қонуний манфаатларига тажовуз қиладиган бошқа
ҳуқуқбузарликлар учун маъмурий жавобгарлик.

Хусусий мулк ҳуқуқини бузиш. Ҳар бир шахс мулкдор бўлишга ҳақли
ҳисобланади. Унинг хусусий мулки дахлсиз бўлиб, давлат органининг
мансабдор шахси ёки хизматчиси томонидан хусусий мулкдорларнинг
ҳуқуқларини бузиш йўли билан уларга зарар етказганлик, яъни мулк ҳуқуқини
қонунга хилоф равишда чеклаш ва (ёки) ундан маҳрум қилиш, хусусий мулкка
тажовуз қилиш, номақбуллиги олдиндан аён бўлган шартларни мулкдорга
мажбуран қабул қилдириш, шу жумладан мол-мулкни ёки мулкий ҳуқуқларни
топширишни асоссиз равишда талаб қилиш, шунингдек мулкдорнинг мулкини
олиб қўйиш ёхуд уни ўз мол-мулкига бўлган ҳуқуқидан воз кечишга
мажбурлаш учун оз миқдордаги талон-торож аломатлари мавжуд бўлмаган
тақдирда энг кам иш ҳақининг қирқ бараваридан саксон бараваригача
миқдорда жарима солишга сабаб бўлиши мумкин.

Тадбиркорлик субъектларини ҳомийликка ва бошқа тадбирларга
мажбурий жалб этиш. Тадбиркорлик субъектлари мол-мулкини ўз ихтиёрига
асосан сарфлашга ҳақли. Давлат органининг мансабдор шахси ёки хизматчиси
томонидан тадбиркорлик субъектларини пул маблағлари ҳамда бошқа моддий
қимматликларни ажратиш билан боғлиқ ҳомийликка ва бошқа тадбирларга
мажбурий жалб этганлик учун энг кам иш ҳақининг йигирма бараваридан
қирқ бараваригача миқдорда жарима солишга сабаб бўлиши мумкин.

Тадбиркорлик субъектларидан қонун ҳужжатларини бузган ҳолда
ҳужжатлар талаб қилиб олиш. Тадбиркорлик субъектларидан қонун
ҳужжатларида назарда тутилмаган статистика, молия, солиқ ҳисоботини ва
бошқа ҳисоботни, шунингдек ўзга ҳужжатларни, шу жумладан банк
ҳисобварағини очишда ортиқча ҳужжатларни талаб қилиб олиш, худди
шунингдек қонун ҳужжатларида назарда тутилган ҳисоботни тақдим
этишнинг белгиланган муддатлари ва тартибига зид равишда талаб қилиб
олиш мансабдор шахслар ва хизматчиларга энг кам иш ҳақининг йигирма
бараваридан қирқ бараваригача миқдорда жарима солишга сабаб бўлади.

Кўчмас мулкни бузиб ташлаш тартибини бузиш Олиб қўйилаётган ер
участкасидаги тадбиркорлик субъектларига тегишли биноларни, бошқа
иморатларни, иншоотларни ёки дов-дарахтларни зарарнинг ўрнини мазкур
мол-мулкнинг бозор қиймати бўйича олдиндан ва тўлиқ қопламаган ҳолда
бузиб ташлаш мансабдор шахсларга энг кам иш ҳақининг эллик бараваридан
юз бараваригача миқдорда жарима солишга сабаб бўлади.

Еттинчи бўлим. ЖИНОЯТ
ҲУҚУҚИ

1-БОБ. ЖИНОЯТ ҲУҚУҚИГА КИРИШ.

1-§. Жиноят ҳуқуқи тушунчаси.

Жиноят ҳуқуқи тушунчаси бир неча маъноларда қўлланилади, булар: 1)
қонун соҳаси; 2) ҳуқуқ тармоғи; 3) фан тармоғи; 4) ўқув предмети.

Жиноят ҳуқуқи қонун ҳужжатлари тармоғи сифатида Ўзбекистон
Республикаси қонун чиқарувчи ҳокимияти олий органи – Олий Мажлис
томонидан қабул қилинадиган, жиноий жавобгарликнинг умумий асослари ва
принципларини, жиноят деб ҳисобланадиган қилмишлар доираси, уларни
содир этганлик учун жавобгарлик, жазо тайинлаш, жазо турлари ва ҳажми,
жиноий жавобгарлик ва жазодан озод қилиш асослари, жазо
ҳисобланмайдиган бошқа жиноий-ҳуқуқий таъсир чораларини белгиловчи
ҳуқуқ нормалари тизимини ўзида ифода этади.

Жиноят ҳуқуқи ҳуқуқ тизими тармоғи, соҳаси сифатида жиноят
қонунига нисбатан анча кенг тушунча ҳисобланади. Жиноят ҳуқуқи ҳуқуқ
соҳаси сифатида қонун ижодкорлиги ва ҳуқуқни қўллаш билан боғлиқ бўлган
жиноят қонунчилиги ва жиноят-ҳуқуқий муносабатларни ҳам ўз ичига олади.

Жиноят ҳуқуқи юридик фан тармоғи сифатида жиноят ҳуқуқининг
ривожланиш тарихини ўрганиш; жиноят қонунини шарҳлаш; миллий ва
халқаро ҳуқуқни қиёслаш, халқаро жиноят ҳуқуқини тадқиқ қилиш; жиноят-
ҳуқуқий нормаларни қўллаш самарадорлигини, жиноят қонунчилигини
қўллашнинг назарий муаммоларини тадқиқ қилиш; ҳуқуқбузарликнинг бошқа
шакллари билан боғлиқ бўлган жиноят ҳуқуқининг ижтимоийлашувини ишлаб
чиқишга асосланган қарашлар, ғоялар тизимини ифодалайди.

Эсда тутинг! Жиноят ҳуқуқи тушунчаси ҳозирги кунда юридик
ихтисосликка асосланган олий ўқув юртлари, коллежлар ва лицейларда
ўқитиладиган ва ушбу ўқув масканларида ўқийдиган талабалар томонидан
ўрганиладиган ўқув курсини англатади.

Жиноят ҳуқуқи тушунчаси ҳуқуқ соҳаси, юридик фан ва ўқув курси
сифатида қўлланилиши ягона норматив ҳуқуқий база – жиноят-ҳуқуқий
нормалар тизимидан иборат бўлган амалдаги жиноят қонунига асосланади.

2-§. Жиноят кодекси – жиноят ҳуқуқининг асоси.

Жиноят ҳуқуқи Ўзбекистон Республикасининг Конституциясига
асосланган Жиноят кодексидан иборат. Жиноя кодекси жиноят ҳуқуқининг
ягона манбаи ҳисобланиб, қандай турдаги ижтимоий хавфли қилмишлар
жиноят эканлиги, бунинг учун қайси жазо тури ва миқдори белгиланишини
тартибга солади. Ўзбекистон Республикасининг Жиноят кодекси
1994 йилнинг 22 сентябрида қабул қилинган ва 1995 йилнинг 1 апрелидан
кучга кирган.

Жиноят кодекси икки қисмдан иборат. Унинг умумий қисмида жиноят
ҳуқуқининг умумий қоидалари – жиноят кодексининг вазифалари ва
принциплари, амал қилиш доираси, жиноят тушунчаси, жавобгарлик асослари,
жазо ва уни тайинлаш, жавобгарлик ва жазодан озод қилиш асослари ва шу
кабилар белгиланган. Жиноят кодексининг махсус қисмида аниқ жиноятлар ва
улар учун жиноий жазолар ҳамда уларнинг миқдорлари белгилаб қўйилган.

Жиноят кодексининг принциплари – Жиноят кодексининг раҳбарий
қоидалари бўлиб жиноят содир этган ҳар бир шахсни жиной жавобгарликка
тортиш, унга жиноий жазо тайинлаш, жавобгарлик ёки жазодан озод қилишда
ушбу қоидаларга амал қилиш лозим.

Жиноят кодексининг принциплари қуйидагилардан иборат:
қонунийлик;
фуқароларнинг қонун олдида тенглиги;
демократизм;
инсонпарварлик;
одиллик;
айб учун жавобгарлик;
жавобгарликнинг муқаррарлиги.

Эсда тутинг! Содир этилган қилмишнинг жиноийлиги, жазога
сазоворлиги ва бошқа ҳуқуқий оқибатлари фақат Жиноят кодекси билан
белгиланиши, ҳеч ким суднинг ҳукми бўлмай туриб жиноят содир қилишда
айбли деб топилиши ва қонунга хилоф равишда жазога тортилиши мумкин
эмаслиги, жиноят содир этишда айбдор деб топилган шахс қонунда белгиланган
ҳуқуқлардан фойдаланиши ва мажбуриятларни бажариши қонунийлик
принципини англатади.

Эсда тутинг! Жиноят содир этган шахслар жинси, ирқи, миллати, тили,
дини, ижтимоий келиб чиқиши, эътиқоди, шахсий ва ижтимоий мавқеидан
қатъи назар, бир хил ҳуқуқ ва мажбуриятларга эгалиги ҳамда қонун олдида
тенглиги фуқароларнинг қонун олдида тенглиги принципини англатади.

Эсда тутинг! Жамоат бирлашмалари, фуқароларнинг ўзини ўзи
бошқариш органлари ёки жамоалар жиноят содир этган шахслар ахлоқини
тузатиш ишига қонунда назарда тутилган ҳолларда жалб қилинишлари
мумкинлиги демократизм принципини англатади.

Эсда тутинг! Жазо ва бошқа ҳуқуқий таъсир чоралари жисмоний азоб
бериш ёки инсон қадр-қимматини камситиш мақсадини кўзламаслиги,
жазолашдан кўзланган мақсадга ушбу Жиноят кодекси Махсус қисмининг
тегишли моддаларида назарда тутилган енгилроқ чораларни қўллаш орқали
эришиб бўлмайдиган тақдирдагина оғирроқ жазо чоралари тайинланиши
мумкинлиги инсонпарварлик принципиини англатади.

Эсда тутинг! Жиноят содир этишда айбдор бўлган шахсга нисбатан
қўлланиладиган жазо ёки бошқа ҳуқуқий таъсир чораси одилона бўлиши, яъни
жиноятнинг оғир-енгиллигига, айбнинг ва шахснинг ижтимоий хавфлилик
даражасига мувофиқ бўлиши одиллик принципини англатади.

Эсда тутинг! Шахс қонунда белгиланган тартибда айби исботланган
ижтимоий хавфли қилмишлари учунгина жавобгар бўлиши айб учун
жавобгарлик принципини англатади.

3-§. Жиноят кодексининг амал қилиши.

Жиноят кодекси ҳам бошқа қонунлари сингари маълум бир ҳудудда ва
вақт оралиғида ҳамда шахсларга нисбатан амал қилади. Жиноят кодексининг
амал қилиши орқали жиноят содир этган шахслар жиноий жавобгарликка
тортилиши ёки улар жавобгарлик ва жазодан озод қилиши мумкин. Бироқ
Жиноят кодексининг амал қилиши бўйича ҳудуд ва вақт ҳамда шахслар
бўйича аниқ талаблар мавжуд бўлади. Масалан, Ўзбекистон
Республикасининг Жиноят кодекси фақат Ўзбекистон Республикаси ҳудудида
қўлланилади. Шунингдек, бошқа давлатларнинг бундай кодекслари ҳам
Ўзбекистон Республикаси ҳудудида қўлланилмайди. 1995 йилнинг
1 апрелидан кучга кирган Ўзбекистон Республикасининг Жиноят кодекси
ҳозирга кунда ҳам амалда бўлиб, бугунги кунга қадар унинг айрим нормалари
бекор қилинган ёки янги нормалар киритилган.

Эсда тутинг! Жиноят кодексининг амал қилиши дейилганда, ушбу
кодекснинг маълум бир ҳудудда (маконда), вақтда (замонда) ва шахсларга
нисбатан қўлланилиши тушунилади.

Эсда тутинг! Қилмишида жиноят таркибининг мавжудлиги аниқланган
ҳар бир шахс жавобгарликка тортилиши шартлиги жавобгарликнинг
муқаррарлиги принципини англатади.

Эсда тутинг! Ўзбекистон Республикасининг Жиноят кодекси
республиканинг бутун ҳудудида бир хил қўлланилади.

Жиноят кодексининг Ўзбекистон ҳудудида жиноят содир этган шахсларга
нисбатан амал қилиши унинг ҳудуд бўйича амал қилиши дейилади.

Қуйидаги жиноятлар Ўзбекистон Республикаси ҳудудида содир этилган
деб ҳисобланади:

Ўзбекистон ҳудудида бошланган, тамомланган ёки тўхтатилган бўлса;
Ўзбекистон ҳудудидан ташқарида содир этилиб, жиноий оқибати эса,

Ўзбекистон ҳудудида юз берган бўлса;
Ўзбекистон ҳудудида содир этилиб, жиноий оқибати эса, Ўзбекистон

ҳудудидан ташқарида юз берган бўлса;
бир неча қилмишлардан иборат ёки бошқа қилмишлар билан биргаликда

содир этилган бўлиб, унинг бир қисми Ўзбекистон ҳудудида юз берган бўлса,
Ўзбекистон ҳудудида содир этилган жиноят деб топилади.

Ўзбекистон байроғи остидаги ёки Ўзбекистон портида рўйхатга олинган
ҳаво, денгиз ёки дарё кемасида Ўзбекистон ҳудудидан ташқарида бўлиб, чет
эл давлати ҳудуди ҳисобланмаган жойда жиноят содир этилса, бундай жиноят
учун ушбу Кодекс бўйича жавобгарликка тортилади.

Эсда тутинг! Жиноят кодексининг аниқ вақт оралиғида амал қилиш
унинг вақт бўйича амал қилиши дейилади. Бунда шахс жиноят содир
этилганда амалда бўлиб турган қонун бўйича жавобгарликка тортидади.

Жиноят кодекси умумий асосларга орқага қайтиш кучига бўлмайди,
яъни у кучга киргунга қадар содир этилган жиноятларга нисбатан тадбиқ
этилмайди. Бироқ, қилмишнинг жиноийлигини бекор қиладиган, жазони
енгиллаштирадиган ёки шахснинг аҳволини бошқача тарзда яхшилайдиган
ҳолларда орқага қайтиш кучига эга.

Қилмишни жиноят деб ҳисоблайдиган, жазони кучайтирадиган ёки
шахснинг ҳолатини бошқача тарзда ёмонлаштирадиган қонун орқага қайтиш
кучига эга бўлмайди.

Эсда тутинг! Ўзбекистон Республикаси фуқаролари, шунингдек
Ўзбекистонда доимий яшовчи фуқаролиги бўлмаган шахслар, башарти бошқа
давлат ҳудудида содир этган жиноят учун ўша давлат судининг ҳукми билан
жазоланган бўлмасалар, ушбу Кодекс бўйича жавобгарликка тортиладилар.

2-БОБ. ЖИНОИЙ ЖАВОБГАРЛИК АСОСЛАРИ.

4-§. Жиноят тушунчаси, белгилари ва таснифланиши.

Жиноят ҳуқуқбузарликларнинг турларидан бири бўлиб, ижтимоий
хафвлилик даражасига кўра энг оғир ҳуқуқбузарлик ҳисобланади. Жиноят
содир этилиши натижасида шахснинг ҳуқуқ ва эркинликларини, жамият ва
давлат манфаатларини, мулкчликка, табиий муҳитга, тинчлик ва инсоният
хавфсизлигини таъминлаш билан боғлиқ ижтимоий муносабатларга жиддий
зарар етказилади ёки шундай зарар етказишнинг реал хавфини вужудга
келтиради.

Эсда тутинг! Жиноят кодекси билан тақиқланган, айбли ижтимоий
хавфли қилмиш (ҳаракат ёки ҳаракатсизлик) жазо қўллаш таҳдиди билан
жиноят деб топилади.

Жиноятнинг бошқа ҳуқуқбузарликлардан фарқланадиган ўзига хос
белгилари қуйидагилардан иборат:

Жиноят кодекси билан тақиқланганлиги – муайян қилмиш Жиноят
кодексининг махсус қимида жиноят сифатида белгилаб қўйилиши ва унинг
содир этилиши ман этилиши ҳисобланади;

айблилиги – шахснинг ўзи томонидан содир этилаётган жиноятга
нсбатан онгли ички руҳий муносабати ҳисобланиб, қасд ёки эҳтиётсзлик
оқибатида шаклига эга бўлади;

ижтимоий хавфлилиги – билан қўриқланадиган объектларга зарар
етказиши ёки шундай зарар етказишнинг реал хавфини келтириб чиқариши;

жазога сазоварлиги – содир этилганлиги учун Жиноят кодексининг
махсус қисмидаги нормаларда аниқ жиноий жазо ва унинг миқдори белгилаб
қўйилганлиги.

Жиноятларнинг таснифланиши.
Жиноятлар ўз хусусияти ва ижтимоий хавфлилик даражасига кўра:

ижтимоий хавфи катта бўлмаган; унча оғир бўлмаган; оғир; ўта оғир
жиноятларга бўлинади.

Жиноятларнинг бундай таснифланиши жиноят содир этган шахсларга
нисбатан жиноий-ҳуқуқий таъсир чораларини улар томонидан содир этилган
жиноятнинг хусусияти ва ижтимоий хавфлилик даражасини ҳисобга олган
ҳолда адолатли ва тўғри қўлланилишини таъминлаш ҳисобланади.

Эсда тутинг! Ижтимоий хавфи катта бўлмаган жиноятларга қасддан
содир этилиб, қонунда уч йилдан кўп бўлмаган муддатга озодликдан маҳрум
қилиш тарзидаги жазо назарда тутилган жиноятлар, шунингдек эҳтиётсизлик
оқибатида содир этилиб, қонунда беш йилдан кўп бўлмаган муддатга
озодликдан маҳрум қилиш тарзидаги жазо назарда тутилган жиноятлар
киради.

Эсда тутинг! Унча оғир бўлмаган жиноятларга қасддан содир этилиб,
қонунда уч йилдан ортиқ, лекин беш йилдан кўп бўлмаган муддатга озодликдан
маҳрум қилиш тарзидаги жазо назарда тутилган жиноятлар, шунингдек
эҳтиётсизлик оқибатида содир этилиб, қонунда беш йилдан ортиқ муддатга
озодликдан маҳрум қилиш тарзидаги жазо назарда тутилган жиноятлар киради.

Эсда тутинг! Оғир жиноятларга қасддан содир этилиб, қонунда беш
йилдан ортиқ, лекин ўн йилдан кўп бўлмаган муддатга озодликдан маҳрум
қилиш жазоси назарда тутилган жиноятлар киради.

Эсда тутинг! Ўта оғир жиноятларга қасддан содир этилиб, қонунда ўн
йилдан ортиқ муддатга озодликдан маҳрум қилиш ёхуд умрбод озодликдан
маҳрум қилиш жазоси назарда тутилган жиноятлар киради.

Жиноятларнинг таснифланиши.

Т/Р Жиноятнинг
таснифланиши

Қасддан содир этилганда Эҳтиётсизлик
оқибатида содир
этилганда

1

Ижтимоий
хавфли катта

бўлмаган
жиноятлар

уч йилдан кўп бўлмаган
муддатга озодликдан маҳрум
қилиш тарзидаги жазо
назарда тутилган жиноятлар

беш йилдан кўп
бўлмаган муддатга
озодликдан маҳрум
қилиш тарзидаги жазо
назарда тутилган
жиноятлар

шунингдек, озодликдан маҳрум қилиш билан боғлиқ
бўлмаган жазолар назарда тутилган жиноятлар

2
Унча оғир
бўлмаган

жиноятлар

уч йилдан ортиқ, лекин беш
йилдан кўп бўлмаган
муддатга озодликдан маҳрум
қилиш тарзидаги жазо
назарда тутилган жиноятлар

беш йилдан ортиқ
муддатга озодликдан
маҳрум қилиш тарзидаги
жазо назарда тутилган
жиноятлар

3 Оғир
жиноятлар

беш йилдан ортиқ, лекин ўн
йилдан кўп бўлмаган
муддатга озодликдан маҳрум
қилиш жазоси назарда
тутилган жиноятлар

–

4 Ўта оғир
жиноятлар

ўн йилдан ортиқ муддатга
озодликдан маҳрум қилиш
ёхуд умрбод озодликдан
маҳрум қилиш жазоси

–

назарда тутилган жиноятлар
киради.

5-§. Жиноят учун жавобгарлик ва унинг асослари.

Жиноий жавобгарлик содир этилган жиноятнинг юридик оқибати
сифатида жиноят содир этишда айбдор бўлган шахсга нисбатан суд томонидан
ҳукм қилиш, жазо ёки бошқа ҳуқуқий таъсир чораси қўлланилишида
ифодаланади.

Жиноий жавобгарлик суд томонидан қуйидаги шаклларда амалга
оширилади:

ҳукм қилиш;
жазо қўллаш;
бошқа ҳуқуқий таъсир чорасини қўлланилиш.
Жиноят учун жавобгарликка тортиш учун фактик ва юридик асослар

талаб қилинади.
Жиноий жавобгарликнинг фактик асослари – шахснинг содир этган

қилмишида жиноят таркибининг барча аломатлари мавжудлиги ҳисобланади;
Жиноий жавобгарликнинг юридик асослари – содир этилган қилмиш

учун Жиноят кодексида жавобгарликнинг белгилаб қўйилиши ҳисобланади.

Жавобгарликка тортилиши лозим бўлган шахслар, жиноий
жавобгарликка тортиш ёши, ақли расолик ва норсолик, айб.

Амалдаги Жиноят кодексига кўра жиноий жавобгарликка жисмоний
шахслар тортиладилар. Унга кўра жисмоний шахслар қуйидаги талабларга
жавоб берши керак:

жиноий жавобгарликка ториш ёшига етган бўлиши;
ақли расо бўлиши;
жиноят содир этишда айбдор бўлиши.
Демак, жиноий жавобгарликка ториш ёшига етган, ақли расо ва жиноят

содир этишда айбдор бўлган шахслар жиноий жавобгарликка тортиладилар.

Жиноий жавобгарликка тортиш ёши.
Умумий асосларга кўра жиноят содир этиш вақтида ўн олти ёшга тўлган

жисмоний шахслар жиной жавобгарликка тортиладилар. Лекин Жиноят
кодексида белгиланган айрим ҳолатларда ўн олти ёшга тўлмаган шахслар ҳам
жиноий жавобгарликка тортилиши ёки ўн олти ёшга тўлган шахслар ҳам
жиноий жавобгарликка тортилмаслиги мумкин.

Эсда тутинг! Жиноий жавобгарликка тортиш ёши дейилганда,
шахсни жиноий жавобгарликка тортиш мумкин бўлган жиноят содир этиш
вақтидаги ёши тушунилади.

Шундай қилиб жиноий жавобгарликка тортиш ёши қуйидагича
белгиланган:

ўн уч ёшга тўлган пайтдан бошлаб – жавобгарликни оғирлаштирадиган
ҳолатларда қасддан одам ўлдирганлиги учун;

ўн тўрт ёшга тўлган пайтдан бошлаб – Жиноят кодексида аниқ
белгиланган асосларга кўра (масалан, кучли руҳий ҳаяжонланиш ҳолатида
қасддан одам ўлдириш, қасддан баданга оғир шикаст етказиш, қасддан
баданга ўртача оғир шикаст етказиш, кучли руҳий ҳаяжонланиш ҳолатида
қасддан баданга оғир ёки ўртача оғир шикаст етказиш, босқинчилик,
товламачилик, талончилик, ўғрилик);

ўн саккиз ёшга тўлган пайтдан бошлаб – Жиноят кодексида аниқ
белгиланган асосларга кўра (масалан, ота-онани моддий таъминлашдан бўйин
товлаш, вояга етмаган шахсни ғайриижтимоий хатти-ҳаракатларга жалб
қилиш, жисмоний ва юридик шахсларнинг мурожаатлари тўғрисидаги қонун
ҳужжатларини бузиш, виждон эркинлигини бузиш, экология хавфсизлигига
оид нормалар ва талабларни бузиш).

Ақли расолик.
Шахс жиноий жавобгарликка тортилиши учун жиноий жавобгарликка

тортиш ёшига етган бўлиши билан бирга унинг ақли ҳам расо бўлиши керак.

Эсда тутинг! Жиноят содир этиш вақтида ўз қилмишининг ижтимоий
хавфли хусусиятини англаган ва ўз ҳаракатларини бошқара олган шахс ақли расо
деб топилади.

Шахсни ақли расо деб топишнинг қуйидаги мезонлари мавжуд:
ақлий мезон – шахс жиноят содир этиш вақтида ўз қилмишининг

ижтимоий хавфли хусусиятини, моҳиятини тушуниб етган, унинг оқбатларини
англаган бўлиши лозим;

иродавий мезон – шахс жиноят содир этиш вақтида ўз ҳаракатларини
бошқара олган бўлиши лозим.

Эсда тутинг! Мастлик ҳолатида ёки гиёвандлик воситалари, уларнинг
аналоглари, психотроп ёки одамнинг ақл-иродасига таъсир этувчи бошқа
моддалар таъсири остида жиноят содир этган шахс жавобгарликдан озод
қилинмайди. Бундай ҳолат шахсни ақли норасо деб топиш учун асос
бўлмайди.

Айб.
Жиноий жавобгарликка тортиш учун яна бир асос жиноят содир этиш

вақтида шахс айбдор бўлиши лозим. Ҳар қандай ақли расо шахс ўз хатти-
ҳаракатларининг моҳиятини англаши билан бирга унда ушбу ҳаракатларни
содир этишга истак, ҳоҳиш ёки бошқача кўринишдаги руҳим муносабати
мавжуд бўлади. Жиноят содир этаётган шахс ҳам ўзи томонидан содир

этилаётган жиноятни исташи, унга онгли равишда йўл қўйиши каби руҳим
муносабда бўлади.

Эсда тутинг! Айб шахснинг ўзи содир этган жиноятга нисбатан қасд
ёки эҳтиётсизлик шаклидаги ички руҳий муносабати ҳисобланади.

Айб қуйидаги шаклларга бўлинади:
қасд – агар шахс ўз қилмишининг ижтимоий хавфлилик хусусиятини

англаган ва шундай қилмишни содир этишни истаган бўлса, бундай жиноят
қасддан содир этилган деб топилади;

эҳтиётсизлик – ўз-ўзига ишониш ёки бепарволик орқасида содир
этилган ижтимоий хавфли қилмиш эҳтиётсизлик орқасида содир этилган
жиноят деб топилади.

Қасд тўғри қасд ва эгри қасдга, эҳтиётсизлик эса ўз-ўзига ишониш ёки
бепарволикка бўлинади.

6-§. Жиноятда иштирокчилик.

Одатда барча жиноятлар ҳам бир шахс томонидан якка ҳолда содир
этилавермайди. Кўп ҳолларда жиноятлар икки ёки ундан ортиқ шахслар
томонидан биргалашиб, яъни иштирокчиликда содир этилади. Бундай
жиноятларнинг ижтимоий хавфлилик даражаси юқори бўлади. Чунки
жиноятни иштирокчиликда содир этиш уни бир киши томонидан якка ҳолда
содир этишга қараганда енгилроқ бўлади ва жиноят ҳуқуқи билан муҳофаза
этиладиган ижтимоий муносабатларга кўпроқ зарар етказилади. Шунинг учун
иштирокчиликда содир этилган жиноятлар учун жавобгарлик
оғирлаштирилган таркибда белгиланади ёки биргарликда жиноят содир этиш
жиноий жавобгарликни оғирлаштирувчи ҳолат сифатида баҳоланади.

Эсда тутинг! Икки ёки ундан ортиқ шахснинг қасддан жиноят содир
этишда биргалашиб қатнашиши иштирокчилик деб топилади ҳамда уни содир
этишда қатнашган шахслар иштирокчилар дейилади.

Жиноят иштирокчиларининг турлари.
Жиноят иштирокчилари унинг объектив томонини қандай

бажарганлигига қараб қуйидаги турларга бўлинади:
бажарувчи;
ташкилотчи;
далолатчи;
ёрдамчи.

Эсда тутинг! Жиноятни бевосита тўла ёки қисман содир этган ёхуд
жиноий жавобгарликка тортилиши мумкин бўлмаган шахслардан (масалан,
ақли норосо шахслар, жиной жавобгарликка тортиш ёшига етмаган шахслар)
ёки бошқа воситалардан фойдаланиб, жиноят содир этган шахс бажарувчи деб
топилади.

Эсда тутинг! Жиноятга тайёргарлик кўрилишига ёки жиноят содир
этилишига раҳбарлик қилган шахс ташкилотчи деб топилади.

Эсда тутинг! Жиноят содир этилишига қизиқтирувчи шахс далолатчи
деб топилади.

Эсда тутинг! Жиноят содир этилишига ўз маслаҳатлари, кўрсатмалари
билан, воситалар бериш ёки тўсиқларни йўқотиш билан кўмаклашган,
шунингдек жиноятчини, жиноят содир этиш қуроли, излари ва воситаларини
ёхуд жиноий йўл билан қўлга киритилган нарсаларни яширишга, шунингдек
бундай нарсаларни олиш ва ўтказиш тўғрисида олдиндан ваъда берган шахс
ёрдамчи деб топилади.

Иштирокчиликнинг шакллари.
Жиноятни содир этишда иштирокчилар сони, улар ўртасидаги

муносабат ҳамда иштирокчиларнинг жиноий фаолияти турлича бўлиши
мумкин. Масалан, жиноятни содир этишда фақат икки нафар шахс иштирок
этиши ёки бир неча шахслар узоқ вақт мобайнида узоқ йиллар мобайнида
иштирок этиши мумкин.

Жиноятда иштирокчиликнинг шакллари қуйидагилардан иборат
бўлади:

оддий иштирокчилик;
мураккаб иштирокчилик;
уюшган гуруҳ;
жиноий уюшма.

Эсда тутинг! Икки ёки ундан ортиқ шахснинг олдиндан тил бириктирмай
жиноят содир этишда қатнашиши оддий иштирокчилик деб топилади.

Эсда тутинг! Икки ёки ундан ортиқ шахснинг олдиндан тил бириктириб
жиноят содир этилишида иштирок қилиши мураккаб иштирокчилик деб
топилади.

Эсда тутинг! Икки ёки ундан ортиқ шахснинг биргаликда жиноий фаолият
олиб бориш учун олдиндан бир гуруҳга бирлашиши уюшган гуруҳ деб топилади.

3-БОБ. ҚИЛМИШНИНГ ЖИНОИЙЛИГИНИ ИСТИСНО
ҚИЛАДИГАН ҲОЛАТЛАР.

7-§. Қилмишнинг жиноийлигини истисно қиладиган ҳолатлар
тушунчаси.

Шундай ҳолатлар бўладики бирон шахс жиноий жавобгарлик
белгиланган қилмишни содир этса-да, у жиноий жавобгарликка тортлмайди.
Нима учун? Гап шундаки, шахс томонидан содир этилган ва Жиноят кодекси
билан ман этилган қилмишлар ҳам доим ҳам гарчан расмий жиҳатдан
жиноятнинг барча белгиларини ўзида акс эттирса ҳам жиноят деб топилмайди
ва бунинг учун жиноий жавобгарлик назарда тутилмайди. Бунда шахс
томонидан содир этилган ва жиной жавобгарлик белгиланган қилмиш
ижтимоий хавфли, ғайриқонуний ёки айбли бўлмайди. Масалан, шахс ўзини
ёки бошқа шахсларни тажовуз қилаётган шахсга зарар етказиб ҳимоя қилса
бунинг учун жавобгарлик белгиланмаслиги мумкин ёки ижтимоий хавфли
қилмиш содир этган шахсни ҳокимият органларига топшириш мақсадида
ушлаш вақтида унга зарар етказиб ушлаганлик учун ҳам жиноий жавобгарлик
белгиланмаслиги мумкин.

Қилмишнинг жиноийлигини истисно қиладиган ҳолатларнинг турлари:
аҳамиятли қилмишлар;
зарурий мудофаа;
охирги зарурат;
ижтимоий хавфли қилмиш содир этган шахсни ушлаш чоғида зарар

етказиш;
буйруқни ёки бошқача тарздаги вазифани бажариш;
касб ёки хўжалик фаолияти билан боғлиқ бўлган асосли таваккалчилик;
жисмоний ёки руҳий мажбурлаш ёхуд қўрқитиш натижасида қилмиш

содир этиш.

Эсда тутинг! Гарчи ушбу Кодексда жиноят сифатида назарда тутилган
қилмишнинг аломатлари мавжуд бўлса-да, ўзининг кам аҳамиятлилиги туфайли
ижтимоий хавфли бўлмаган ҳаракат ёки ҳаракатсизлик жиноят деб топилмайди.

Эсда тутинг! Зарурий мудофаа ҳолатида содир этилган, яъни
мудофааланувчи ёхуд бошқа кишининг шахси ёки ҳуқуқларини, жамият ёки
давлат манфаатларини қонунга хилоф тажовузлардан тажовузчига зарар
етказган ҳолда ҳимоя қилиш чоғида қилинган ҳаракат, агар зарурий мудофаа
чегарасидан четга чиқилмаган бўлса, жиноят деб топилмайди.

Тажовузнинг хусусияти ва хавфлилиги даражасига бутунлай мувофиқ
келмайдиган мудофаа, зарурий мудофаа чегарасидан четга чиқиш деб топилади.

Бошқа шахсларга ёки ҳокимият органларига ёрдам сўраб мурожаат қилиш
ёхуд тажовуздан ўзга йўсинда қутулиш имконияти бор-йўқлигидан қатъи назар,

зарурий мудофаа ҳуқуқи шахсга тегишлидир.
Зарар етказиш мақсадида қасддан ҳужум қилиш истагини қўзғатиш

зарурий мудофаа деб топилмайди.
Эсда тутинг! Охирги зарурат ҳолатида, яъни шахснинг ёки бошқа

фуқароларнинг шахсига ёхуд ҳуқуқларига, жамият ёки давлат манфаатларига
таҳдид солувчи хавфни қайтариш учун қонун билан қўриқланадиган ҳуқуқ ва
манфаатларга зарар етказган ҳолда содир этилган қилмиш, башарти, шу хавфни
ўша ҳолатда бошқа чоралар билан қайтаришнинг иложи бўлмаса ҳамда
келтирилган зарар олди олинган зарарга қараганда камроқ бўлса, жиноят деб
топилмайди.

Шахснинг охирги зарурат ҳолатида содир этган қилмиши, башарти,
охирги зарурат чегарасидан четга чиқилмаган бўлса, қонуний деб топилади.

Агар бошқа воситалар орқали хавфнинг олдини олиш мумкин бўлса ёки
келтирилган зарар олди олинган зарардан ошиб кетса, қонун билан
қўриқланадиган ҳуқуқ ва манфаатларга бундай зарар етказиш охирги зарурат
чегарасидан четга чиқиш деб топилади.

Охирги зарурат ҳолатида содир этилган қилмишнинг қонунийлигини
баҳолашда олди олиниши лозим бўлган хавфнинг хусусияти ва хавфлилик
даражаси, шундай хавфнинг ҳақиқатан мавжуд ёки мавжуд эмаслиги ва юз
бериш вақтининг яқинлиги, хавфни қайтарувчи шахснинг мавжуд
имкониятлари, вужудга келган вазиятдаги руҳий ҳолати ва ишнинг бошқа
ҳолатлари ҳисобга олинади.

Эсда тутинг! Ижтимоий хавфли қилмиш содир этган шахсни ҳокимият
органларига топшириш мақсадида ушлаш вақтида унга зарар етказиш, агар уни
ушлаш учун зарур бўлган чораларнинг чегарасидан четга чиқилмаган бўлса,
жиноят деб топилмайди.

Ушлаш воситалари ва усулларига, қилмишнинг ҳамда уни содир этган
шахснинг хавфлилик даражасига, шунингдек ушлаш шароитига бутунлай мос
келмайдиган, ушлаш зарурати тақозо этмаган ҳолда ушланаётган шахсга
қасддан зарар етказиш ушлаш чоралари чегарасидан четга чиқиш деб топилади.

Ижтимоий хавфли қилмишни содир этган шахсни ушлаш вақтида унга
етказилган зарарнинг қонунийлигини баҳолашда, қилмишни содир этган
шахснинг ушланишдан қочиш мақсадида қилган ҳаракатлари, ушловчининг
кучи ва имкониятлари, руҳий ҳолати ва ушлаш билан боғлиқ бўлган бошқа
ҳолатлар ҳисобга олинади.

Махсус ваколатли шахслар билан бир қаторда жабрланувчи ва бошқа
фуқаролар ҳам ижтимоий хавфли қилмишни содир этган шахсни ушлаш
ҳуқуқига эгадирлар.

Эсда тутинг! Шахснинг буйруқ ёки бошқа фармойишни, шунингдек
мансаб вазифаларини қонунан бажариши туфайли зарар етказилган бўлса,
жиноят деб топилмайди.

Жиноийлиги олдиндан аён бўлган буйруқ ёки бошқа фармойишни
бажариб, жиноят содир этган шахс, умумий асосларда жавобгарликка
тортилади.

Ғайриқонуний равишда берилган буйруқ ёки фармойишни ёхуд мансаб
вазифасини бажармаган ёки бузган шахс жавобгарликка тортилмайди.
Шахснинг амалда содир этган қилмишида бошқа бир жиноят таркибининг
барча аломатлари мавжуд бўлсагина, у жавобгарликка тортилади.

Эсда тутинг! Ижтимоий фойдали мақсадга эришиш учун касб ёки хўжалик
фаолиятига боғлиқ асосли таваккалчилик қилиб, ҳуқуқлар ва қонун билан
қўриқланадиган манфаатларга зарар етказиш жиноят деб топилмайди.

Агар содир этилган ҳаракат замонавий илмий-техника билимлари ва
тажрибаларига мувофиқ келган, қўйилган мақсадга эса, таваккал қилмай
эришишнинг иложи бўлмаган ҳамда шахс ҳуқуқлар ва қонун билан
қўриқланадиган манфаатларга зарар етказилишининг олдини олиш учун тегишли
чораларни кўрган бўлса, бундай таваккалчилик асосли деб топилади.

Касб ёки хўжалик фаолиятига боғлиқ асосли таваккалчилик қилишда
кўзланган ижтимоий фойдали натижага эришилмаган ва келтирилган зарар
ижтимоий фойдали мақсадга эришиш натижасида олиниши мумкин бўлган
фойдали натижадан кўпроқ бўлган тақдирда ҳам етказилган зарар жавобгарликка
сабаб бўлмайди.

Таваккалчилик одамларнинг ҳалок бўлиш хавфи, экология ҳалокати ёхуд
бошқача оғир оқибатларнинг келиб чиқиши мумкинлигини била туриб қилинган
бўлса, асосли деб топилмайди.

Тадбиркорлик субъектларининг ўзларига кўрсатилган хизматлар, шу
жумладан берилган кредитлар юзасидан банклар ва бошқа молия ташкилотлари
олдидаги шартнома мажбуриятларини тадбиркорлик таваккалчиликлари ҳамда
бошқа тижорат таваккалчиликлари билан боғлиқ ҳолда бажармаганлиги банклар
ва бошқа молия ташкилотлари ходимларини жиноий жавобгарликка тортиш учун
асос бўлмайди.

Эсда тутинг! Жисмоний ёки руҳий мажбурлаш ёхуд шундай мажбурлашни
қўллаш билан қўрқитиш натижасида ушбу Кодекс билан қўриқланадиган ҳуқуқ
ва манфаатларга зарар етказилиши, агар бундай мажбурлаш ёхуд қўрқитиш
оқибатида шахс ўз ҳаракатларини (ҳаракатсизлигини) бошқара олмаган бўлса,
жиноят ҳисобланмайди.

Ушбу Кодекс билан қўриқланадиган ҳуқуқ ва манфаатларга жисмоний ёки
руҳий мажбурлаш ёхуд шундай мажбурлашни қўллаш билан қўрқитиш
натижасида зарар етказганлик учун жиноий жавобгарлик тўғрисидаги масала,
агар бундай мажбурлаш ёки қўрқитиш оқибатида шахс ўз ҳаракатларини
(ҳаракатсизлигини) бошқариш имкониятини сақлаб қолган бўлса, ушбу Кодекс
38-моддасининг қоидалари инобатга олинган ҳолда ҳал этилади.

4-БОБ. ЖАЗО ТУШУНЧАСИ, МАҚСАДЛАРИ ВА ТУРЛАРИ.

8-§. Жазо тушунчаси.

Жиноят ҳақида сўз юритилганда албатда унга нисбатан жазо
муқаррарлиги ҳам эсланади. Гап шундаки, ҳар бир жиноят учун қонунда, яъни
Жиноят кодексида аниқ жазо тури ва миқдори белгилаб қўйилган. Жиноий
жазо чораси Жиноят кодексининг мақсадига эришишнинг асосий
воситаларидан бири ҳисобланади. Шу билан бирга жиноий жазо орқали давлат
жиноятчиликка қарши курашиш, жиноятларнинг олдини олиш, ҳуқуқ-
тартиботни сақлаш, шахс ҳуқуқ ва эркинликларини, жамият ва давлат
манфаатларини жиноий тажовузлардан ҳимоя қилишни таъминлайди.

Жиноий жазо содир этилган қилмишнинг ҳуқуқий оқибати бўлиб, уни
содир этишда айбдор деб топилган шахсга нисбатан давлат номидан
қўлланадиган ҳамда уни муайян ҳуқуқ ва эркинликлардан маҳрум қилиш ёки
уларни чеклашдан иборат мажбурлов чораси ҳисобланади.

Жиноий жазо давлат номидан қўлланилади ва бошқа жазо ёки таъсир
чораларидан фарқли равишда суднинг ҳукмига асосан қўлланилади. Жиноий
жазолар таъсир этиш хусусиятига кўра бошқа жазоларнинг энг оғири
ҳисобланади.

Сўнги йилларда мамлакатизда жиноий жазоларни қўллашда жиддий
ислоҳотлар амалга оширилди. Бунда шахсни озодликдан маҳрум қилмасдан
туриб, уни жамиятдан бутунлай ажратмасдан ахлоқан тузатишга алоҳида
эътибор қаратилмоқда.

Эсда тутинг! Жазо жиноят содир этишда айбли деб топилган шахсга
нисбатан давлат номидан суд ҳукми билан қўлланадиган ва маҳкумни қонунда
назарда тутилган муайян ҳуқуқ ва эркинликлардан маҳрум қилиш ёки уларни
чеклашдан иборат мажбурлов чорасидир.

9-§. Жазонинг мақсади ва жазо тизими.

Жиноий жазо шахсни жазолаш учун қўлланилмайди, шунингдек у
жиноят содир этишда айбдор шахснинг шаъни ва қадр-қимматини камситиш
учун ҳам қўлланилмайди. Мамалакатизда жиноий жазонинг мақсади
қуйидагилардан иборат:

маҳкумни ахлоқан тузатиш;
маҳкумнинг жиноий фаолиятни давом эттиришига тўсқинлик қилиш;
маҳкум ва бошқа шахслар янги жиноят содир этишининг олдини олиш.
Жазо тизими – жиноий жазо чораларининг енгилидан оғир турига қраб

жойлаштирилган рўйхати ҳисобланади ва жиноят содир этишда айбли деб
топилган шахсларга нисбатан қуйидаги асосий жазолар қўлланилиши мумкин:

жарима;
муайян ҳуқуқдан маҳрум қилиш;

мажбурий жамоат ишлари;
ахлоқ тузатиш ишлари;
хизмат бўйича чеклаш;
озодликни чеклаш;
интизомий қисмга жўнатиш;
умрбод озодликдан маҳрум қилиш.
Шу билан бирга маҳкумларга асосий жазолардан ташқари ҳарбий ёки

махсус унвондан маҳрум қилиш тарзидаги қўшимча жазо ҳам қўлланилиши
мумкин.

Хизмат бўйича чеклаш ёки интизомий қисмга жўнатиш тариқасидаги
жазолар фақат ҳарбий хизматчиларга нисбатан қўлланилади.

Муайян ҳуқуқдан маҳрум қилиш фақат асосий жазо сифатидагина эмас,
балки қўшимча жазо тариқасида ҳам қўлланилиши мумкин.

Жарима – айбдордан давлат даромадига ушбу Жиноят кодексда
белгиланган миқдорда пул ундиришдир.

Жарима энг кам ойлик иш ҳақининг беш бараваридан олти юз
бараваригача миқдорда белгиланади.

Шахсни муайян ҳуқуқдан маҳрум қилиш – суд тайинлаган муддат
давомида айбдорнинг корхоналар, муассасалар ёки ташкилотларда у ёки бу
мансабни эгаллашини ёхуд у ёки бу фаолият билан шуғулланишини
тақиқлашдан иборатдир. Ана шундай мансаб ёки фаолиятнинг тури суд
томонидан айблов ҳукмида кўрсатилади.

Муайян ҳуқуқдан маҳрум қилиш айбдорнинг мансаби ёки иш фаолияти
билан бевосита боғлиқ бўлган жиноятни содир этганлиги учун асосий жазо
тариқасида тайинланганда – бир йилдан беш йилгача муддатга, қўшимча жазо
тариқасида тайинланганда – бир йилдан уч йилгача муддатга белгиланади.

Тадбиркорлик фаолияти билан шуғулланаётган шахсларга нисбатан
тадбиркорлик фаолияти билан шуғулланиш ҳуқуқидан маҳрум қилиш
тарзидаги жазо тайинланмайди, бундан одам ўлишига ёки бошқа оғир
оқибатларга сабаб бўлган ҳоллар мустасно.

Мажбурий жамоат ишлари – маҳкумни ҳақ тўланмайдиган фойдали
жамоат ишларини бажаришга мажбурий тарзда жалб қилишдан иборатдир.
Маҳкум ишлаётган ёки ўқиётган бўлса, мажбурий жамоат ишлари ишдан ёки
ўқишдан бўш вақтда ўталади.

Мажбурий жамоат ишлари бир юз йигирма соатдан тўрт юз саксон
соатгача бўлган муддатга тайинланади ва олти ой давомида кунига тўрт
соатдан кўп бўлмаган вақтда, маҳкумга боғлиқ бўлмаган ҳолатлар юзага
келган тақдирда эса, бир йилгача бўлган муҳлатда кунига тўрт соатдан кўп
бўлмаган вақтда ўталади.

Мажбурий жамоат ишлари қуйидаги шахсларга қўлланилмайди:
пенсия ёшига етган шахсларга;

ўн олти ёшга тўлмаган шахсларга;
ҳомиладор аёлларга;
уч ёшга тўлмаган болалари бор аёлларга;
биринчи ва иккинчи гуруҳ ногиронларига;
ҳарбий хизматчиларга;
чет эл фуқароларига ва Ўзбекистон Республикасида доимий

яшамайдиган шахсларга.

Ахлоқ тузатиш ишлари – шахс иш ҳақининг ўн фоизидан ўттиз
фоизигача миқдорини давлат даромади ҳисобига ушлаб қолган ҳолда уни
меҳнатга мажбуран жалб қилишдан иборат бўлиб, жазо суднинг ҳукмига
мувофиқ маҳкумнинг ўз иш жойи ёки мазкур жазо ижросини назорат қилувчи
органлар белгилаб берадиган бошқа жойларда ўталади.

Ахлоқ тузатиш ишлари олти ойдан уч йилгача муддатга тайинланади.
Ахлоқ тузатиш ишлари қуйидагиларга қўлланмайди:
пенсия ёшига етганларга;
меҳнатга қобилиятсизларга;
ҳомиладор аёлларга;
уч ёшга тўлмаган болалари бор аёлларга;
ҳарбий хизматчиларга.

Хизмат бўйича чеклаш – ҳарбий хизматни контракт бўйича ўтаётган
ҳарбий хизматчини суд ҳукмида кўрсатилган муддат давомида муайян ҳуқуқ
ва имтиёзлардан маҳрум қилиб, пул таъминотининг ўн фоизидан ўттиз
фоизигача бўлган миқдорини давлат даромади ҳисобига ушлаб қолишдан
иборатдир.

Озодликни чеклаш – суд томонидан маҳкумга нисбатан яшаш жойини
у ёки бу сабаб билан тарк этишни бутунлай тақиқлашдан ёки сутканинг
муайян вақтида яшаш жойидан чиқишни чеклашдан иборат.

Озодликни чеклаш бир ойдан беш йилгача муддатга тайинланади ҳамда
суд томонидан белгиланадиган органлар назорати остида ўталади. Озодликни
чеклаш, уни маҳкумнинг яшаш жойида ўташ шартлари содир этилган
қилмишнинг хусусияти ва суд чиқарган қарорни ижро этишдан бўйин
товлашнинг олдини олиш ҳисобга олинган ҳолда суд томонидан белгиланади.

Қўлланилаётган тақиқнинг (чеклашнинг) хусусиятларини ҳисобга олган
ҳолда, суд маҳкумнинг зиммасига қуйидаги қўшимча тақиқларни
(чеклашларни) юклаши мумкин:

муайян жойларга бормаслик;
оммавий ва бошқа тадбирлар ўтказишда иштирок этмаслик;
муайян фаолият билан шуғулланмаслик;
муайян буюмларга эга бўлмаслик ёки уларни ўзида сақламаслик;
транспорт воситасини бошқармаслик;

маҳкумларни назорат қилувчи органнинг розилигисиз яшаш жойини, иш
ва (ёки) ўқиш жойини ўзгартирмаслик, тегишли маъмурий ҳудуддан
ташқарига чиқмаслик;

муайян шахслар билан алоқа ўрнатмаслик;
алоқа воситаларидан, шу жумладан Интернетдан фойдаланмаслик;
алкоголли ичимликлар истеъмол қилмаслик.
Суд озодликни чеклашга ҳукм қилинган шахснинг зиммасига ўзи

етказган моддий ва маънавий зарарнинг ўрнини қоплаш, ишга ёки ўқишга
жойлашиш мажбуриятларини, шунингдек унинг тузалишига кўмаклашувчи
бошқа мажбуриятларни юклаши мумкин.

Интизомий қисмга жўнатиш – муддатли ҳарбий хизмат ҳарбий
хизматчисини суд томонидан белгиланган муддат мобайнида ички тартиби
анча қаттиқ бўлган махсус ҳарбий қисмга жойлаштириш орқали, муайян ҳуқуқ
ва имтиёзлардан маҳрум этишдир.

Интизомий қисмга жўнатиш жазоси ушбу Жиноят кодекс Махсус
қисмининг моддасида назарда тутилган ҳолларда уч ойдан бир йилгача
муддатга қўлланилади. Суд иш ҳолатлари ва маҳкумнинг шахсини ҳисобга
олган ҳолда уч йилдан кўп бўлмаган муддатга озодликдан маҳрум қилиш
жазоси ўрнига шу муддатга интизомий қисмга жўнатиш жазосини қўллаши
мумкин.

Озодликдан маҳрум қилиш – маҳкумни жамиятдан ажратиб жазони
ижро этиш колонияси ёки турмага жойлаштиришдан иборатдир.

Озодликдан маҳрум қилиш бир ойдан йигирма йилгача муддатга
белгиланади.

Узоқ муддатли озодликдан маҳрум қилиш йигирма йилдан ортиқ, лекин
йигирма беш йилдан кўп бўлмаган муддатга белгиланади ва фақат
жавобгарликни оғирлаштирадиган ҳолатларда қасддан одам ўлдириш ва
терроризм учун тайинланиши мумкин.

Узоқ муддатга озодликдан маҳрум қилиш жазоси аёлга, ўн саккиз ёшга
тўлмасдан жиноят содир этган шахсга ва олтмиш ёшдан ошган эркакка
нисбатан тайинланиши мумкин эмас.

Озодликдан маҳрум қилиш ушбу Кодекснинг 60-моддасида назарда
тутилган бир неча жазоларни қўшиш тартибида тайинланганда, унинг муддати
йигирма беш йилгача белгиланиши мумкин.

Озодликдан маҳрум этишга ҳукм қилинаётган аёлларга ҳамда олтмиш
ёшдан ошган эркакларга нисбатан тайинланаётган жазо муддати ушбу Кодекс
Махсус қисмининг тегишли моддасида назарда тутилган озодликдан маҳрум
этиш энг кўп муддатининг учдан икки қисмидан ортиқ бўлиши мумкин эмас.

Умрбод озодликдан маҳрум қилиш – фавқулодда жазо чораси бўлиб,
маҳкумни махсус тартибли жазони ижро этиш колониясига жойлаштириш
орқали жамиятдан муддатсиз ажратиб қўйишдан иборатдир.

Умрбод озодликдан маҳрум қилиш жазоси фақат жавобгарликни
оғирлаштирадиган ҳолатларда қасддан одам ўлдириш ва терроризм учун
белгиланади.

Умрбод озодликдан маҳрум қилиш жазоси аёлга, ўн саккиз ёшга
тўлмасдан жиноят содир этган шахсга ва олтмиш ёшдан ошган эркакка
нисбатан тайинланиши мумкин эмас.

Ҳарбий ёки махсус унвонга эга бўлган шахс оғир ёки ўта оғир жиноят
учун ҳукм қилинганида суд ҳукми билан мазкур унвондан маҳрум қилиниши
мумкин.

Олий ҳарбий ёки махсус унвонга ёхуд Ўзбекистон Республикасининг
давлат мукофотига эга бўлган шахс оғир ёки ўта оғир жинояти учун ҳукм
қилинганида суднинг ҳукм асосида киритадиган тақдимномасига биноан
мазкур унвон ёки мукофотдан маҳрум қилиниши мумкин.

5-БОБ. ЖАЗО ТАЙИНЛАШ.

10-§. Жазо тайинлашнинг умумий асослари ва мақсади.

Жазо тайинлаш ижтимоий муносабатларни жиноят-ҳуқуқий муҳофаза
қилиш жараёнидаги асосий усуллардан биридир. Жазо тайинлаш
институтининг бундай аҳамияти шу билан изоҳланадики, жазонинг ўзи
жиноий-ҳуқуқий муҳофаза қилиш механизми тизимидаги асосий элемент
бўлиб, давлат мажбурлов чорасини танлаш жараёни қанчалик тўғри ва
самарали ташкил этилганлигига унинг таъсир этишининг самараси анча
даражада боғлиқ бўлади.

Адолатли жазо тайинланиши ундан кўзланган мақсадларга ‒
маҳкумни ахлоқан тузатиш, маҳкум ва бошқа шахслар томонидан янги
жиноятлар содир этилишининг олдини олишга эришиш самарадорлигини
оширишга хизмат қилади. Бундан ташқари, асослантирилган жазони тайинлаш
қонунийлик, хавфсизлик ва фуқароларнинг конституциявий ҳуқуқларини
судда ҳимоя қилишнинг энг муҳим таркибий қисми бўлади, шу билан бирга
инсон ҳуқуқлари соҳасида демократик институтларни ривожлантиришнинг
ишончли кафолати бўлади.

Ҳукм чиқаришда судлар жазо тайинлашнинг умумий асослари
тўғрисидаги қонун талабларига оғишмай риоя қилиш шартлигига, жиноят
қонунининг асосий принципларидан бири инсонпарварлик принципи
эканлигига ва унинг мазмунига кўра жиноят содир этган шахсга нисбатан у
ахлоқан тузалиши ва янги жиноят содир этишининг олдини олиш учун зарур
ҳамда етарли бўладиган жазо ёки бошқа ҳуқуқий таъсир чораси қўлланилиши
кераклигига эътибор қаратилиши керак.

Жазо тайинлашнинг умумий асослари жиноят содир этишда қонунда
белгиланган тартибда айбли деб топилган шахс жазога тортилади. Суд
Жиноят кодекс Махсус қисмининг жиноят содир этганлик учун жавобгарлик
назарда тутилган моддасида белгиланган доирада Умумий қисмнинг
қоидаларига мувофиқ жазо тайинлайди.

ЖК Умумий қисми нормаларининг предметли акс этиши бўлади. Айни
пайтда улар жазо тайинлашда алоҳида мажмуалар бўлмай қолади, балки яхлит
ва тизимли қоидаларга – моҳияти қўлланадиган давлат мажбурлов чораларини
индивидуаллаштириш бўлган асосларга айланади. Шуни айтиб ўтиш лозимки,
жазони индивидуаллаштириш жазони тайинлаш жараёнида бошқа умумий
меъёрларга: инсонпарварлик ва одиллик тамойилларига амал қилишни
истисно этмайди, балки талаб этади.

Эсда тутинг! Жазони индивидуаллаштириш жазо тайинлаш
институтининг мазмуни бўлиб, суд томонидан ЖК Махсус қисми
моддасининг санкцияси доирасида жиноятни содир этишда айбдор
деб топилган шахсга муайян давлат мажбурлов чорасини
белгилашдир.

Шундай қилиб, жазони индивидуаллаштириш икки даражада бўлиб
ўтади, яъни: содир этилган қилмиш учун жавобгарлик назарда тутилиши керак
бўлган нормани белгилаш даражасида ҳамда ушбу норманинг санкциясида
назарда тутилган зарур ва етарли жазо чорасини танлаш даражасида амалга
ошади.

Жазони индивидуаллаштиришнинг муҳим таркибий қисми содир
этилган қилмиш учун жавобгарлик назарда тутилиши керак бўлган нормани
тўғри белгилаш – содир этилган қилмишни квалификация қилиш бўлади.

11-§. Жазо тайинлашда инобатга олинадиган ҳолатлар.

Жазо тайинлаш мураккаб процессуал жараён бўлиб, бунда содир
этилган жиноят юзасидан барча ҳолатлар ҳисобга олиниб аниқ жазо тури ва
миқдори белгиланади. Тайинланган жазонинг адолатли ва мақсадга мувофиқ
бўлиши учун жиноят қонунчилигида жазо тайинлашда инобатга олинадиган
ҳолатлар белгилаб қўйилган.

Жазо аниқ жиноят учун белгиланган миқдор доирасида ҳамда қуйидаги
омиллар ва ҳолатлар инобатга олнган ҳолда тайинланади:

содир этилган жиноятнинг хусусияти ва ижтимоий хавфлилик даражаси;
қилмишнинг сабаби;
етказилган зарарнинг хусусияти ва миқдори;
айбдорнинг шахси;
жазони енгиллаштирувчи ва оғирлаштирувчи ҳолатлар.

Эсда тутинг! Ҳуқуққа хилоф тажовузнинг ижтимоий хавфлилик
даражаси – бу тажовузнинг жиноят қонуни билан қўриқланадиган
ижтимоий муносабатларга қай даражада салбий таъсир қилишини
кўрсатувчи миқдорий тавсифидир.

Эсда тутинг! Жиноятнинг ижтимоий хавфлилик хусусияти
тажовуз сифат белгиларининг тавсифи бўлиб, жиноят қонуни билан
қўриқланадиган ижтимоий муносабатларга таъсир қилишини ифодалайди.

Эсда тутинг! Етказилган зарарнинг хусусияти – бу етказилган
зарарнинг жисмоний, мулкий ёки маънавий бўлиши мумкин бўлган
хоссасини намоён қилувчи тавсифидир.

Етказилган зарарнинг миқдори – бу унинг миқдорий тавсифи
бўлиб, зарарнинг даражасини, яъни етказилган зарарнинг муҳофаза
қилинадиган ижтимоий муносабатга нисбатини акс эттиради.

Эсда тутинг! Жиноят мотиви – бу шахс жиноят содир этишининг
муайян эҳтиёж ва манфаатлар билан шартланган англанган ёки
англанмаган етакчи ички эҳтиёжидир.

12-§. Жазони енгиллаштирувчи ҳолатлар.

Қуйидаги ҳолатлар жазони енгиллаштирувчи ҳолатлар деб топилади:
айбни бўйнига олиш тўғрисида арз қилиш, чин кўнгилдан пушаймон

бўлиш ёки жиноятни очиш учун фаол ёрдам бериш;
етказилган зарарни ихтиёрий равишда бартараф қилиш;
оғир шахсий, оилавий шароитлар оқибатида ёки бошқа мушкул аҳволда

жиноят содир этиш;
мажбурлаш ёки моддий томондан, хизмат жиҳатидан ёхуд бошқа

жиҳатдан қарамлик сабабли жиноят содир этиш;
жабрланувчининг зўрлик, оғир ҳақорат ёки бошқача ғайриқонуний

ҳаракатлари туфайли вужудга келган кучли руҳий ҳаяжонланиш ҳолатида
жиноят содир этиш;

зарурий мудофаанинг, охирги заруратнинг асосли чегарасидан четга
чиқиб жиноят содир этиш, ижтимоий хавфли қилмишни содир этган шахсни
ушлашда, касб ёки хўжалик фаолиятига боғлиқ бўлган асосли
таваккалчиликда зарар етказиш;

вояга етмаганнинг жиноят содир этиши;
ҳомиладор аёлнинг жиноят содир этиши;
жабрланувчининг ғайриқонуний ёки ахлоққа зид хулқ-атвори таъсири

остида жиноят содир этиш.
Жазо тайинлашда суд юқорида назарда тутилмаган бошқа ҳолатларни

ҳам енгиллаштирувчи ҳолат деб топиши мумкин.
Енгиллаштирувчи ҳолат Жиноят кодекси Махсус қисмининг моддасида

жиноят таркибининг зарурий белгиси сифатида назарда тутилган бўлса, жазо
тайинлашда ҳисобга олинмайди.

13-§. Жазони оғирлаштирувчи ҳолатлар.

Қуйидаги ҳолатларда жиноят содир этиш жазони оғирлаштирувчи
ҳолатлар деб топилади:

ҳомиладорлиги айбдорга аён бўлган аёлга нисбатан;
ёш бола, қария ёки ожиз аҳволдаги шахсга нисбатан;
хизмат вазифаси ёки фуқаролик бурчини бажарганлиги муносабати

билан шахсга ёки унинг яқин қариндошларига нисбатан;
айбдорга моддий томондан, хизмат жиҳатидан ёки бошқа жиҳатдан

қарам шахсга нисбатан;
ўта шафқатсизлик билан;

Эсда тутинг! Айбдорнинг шахси жиноят содир этган шахснинг
руҳий ва биологик хусусиятларини, шунингдек, унинг ижтимоий
моҳиятини қамраб оладиган тушунча ҳисобланади.

кўпчилик учун хавфли бўлган усулда;
ёш бола ёки руҳий касаллиги айбдорга аён бўлган шахсдан фойдаланган

ҳолда;
жиноят натижасида оғир оқибатларнинг келиб чиққанлиги;
умумий офат шароитидан фойдаланган ҳолда ёки фавқулодда ҳолат

вақтида ёхуд оммавий тартибсизликлар жараёнида;
ғаразли ёки бошқача паст ниятларда;
ирқий ёки миллий душманлик ёхуд адоват замирида;
бир гуруҳ шахслар томонидан олдиндан тил бириктирган ҳолда ёки

уюшган гуруҳ ёхуд жиноий уюшма томонидан;
илгари ҳам қасддан жиноят содир этган шахснинг такроран ёки қасддан

янги жиноят содир этиши;
мастлик ҳолатида ёки гиёвандлик воситалари, уларнинг аналоглари,

психотроп ёхуд кишининг ақл-идрокига таъсир қилувчи бошқа моддалар
таъсири остида жиноят содир этиш.

Суд содир этилган жиноятнинг хусусиятини эътиборга олиб, юқорида
назарда тутилган ҳолатларни оғирлаштирувчи ҳолат деб топмаслиги ҳам
мумкин. Суд жазо тайинлашда юқорида назарда тутилмаган ҳолатларни
оғирлаштирувчи ҳолат деб топиши мумкин эмас.

6-БОБ. СУДЛАНГАНЛИК.

14-§. Судланганлик тушунчаси ва унинг жиноят-ҳуқуқий аҳамияти.

Шахс жиноят таркибининг барча белгилари мавжуд бўлган ижтимоий
хавфли қилмишни содир этганликда айбдор деб топилиб, айблов ҳукми эълон
қилингандан сўнг судланган деб ҳисобланади.

Эсда тутинг! Судланганлик – бу шахс учун салбий, биринчи навбатда,
жиноят-ҳуқуқий хусусиятдаги оқибатларнинг келиб чиқарган жазонинг
муайян тури ва миқдорига ҳукм қилинишидан келиб чиққан шахснинг алоҳида
ҳуқуқий ҳолатидир.

Жиноят кодексининг 77-моддаси 1-қисмида судлaнгaнликнинг ҳуқуқий
тaбиaти бeлгилaнгaн бўлиб, унга кўра судлaнгaнлик шaxснинг жaзoгa ҳукм
этилгaнлигидaн кeлиб чиқaдигaн вa муaйян ҳуқуқий oқибaтлaргa oлиб
кeлaдигaн ҳуқуқий ҳoлaтдир.

Жиноят кодексининг 77-моддаси 2-қисмида Жазо тайинланган айблов
ҳукми қонуний кучга кирган кундан бошлаб шахс судланган деб ҳисобланади.
Суд томонидан жазодан озод қилинган шахс судланмаган деб ҳисобланади.

Эсда тутинг! Аммо ҳукм қилинишнинг ҳар қандай факти ҳам
судланганликни келтириб чиқармайди. Ҳукм қилиш айбдорга жазо
тайинлашда ҳам, қонунда мавжуд бўлган асосларга кўра жазодан озод
қилишда ҳам мавжуд бўлиши мумкин. Судланганликнинг келиб чиқиши эса
жазонинг муайян тури ва миқдорини тайинлаган ҳолда айблов ҳукмини
чиқариш билан боғлиқ. Мазкур қоида ЖК 77-моддаси 2-қисмида белгиланган:
«Жазо тайинланган айблов ҳукми қонуний кучга кирган кундан бошлаб шахс
судланган деб ҳисобланади. Суд томонидан жазодан озод қилинган шахс
судланмаган деб ҳисобланади».

Жиноят кодексининг 77-моддаси 3-қисмида судланганлик жиноят
қонунида назарда тутилган ва фақат шахс томонидан янги жиноят содир
этилган ҳоллардагина ҳуқуқий аҳамиятга эгалиги кўрсатилган.

Эсда тутинг! Шахснинг судланганлиги ҳам умумҳуқуқий, ҳам жиноят-
ҳуқуқий аҳамиятга эга.

Жиноят содир этганлик учун ҳукм қилинган шахс ҳуқуқий ҳолатининг
умумҳуқуқий аҳамияти унинг Ўзбекистоннинг жиноят қонунини ташкил
қилмайдиган норматив-ҳуқуқий ҳужжатларда мустаҳкамланишида ва жиноят-
ҳуқуқий маънода аҳамиятга эга бўлмаслигидадир.

Судланганлик, шахс ҳуқуқий мақомининг тавсифи бўлиб, судланмаган
шахс билан солиштирганда, судланган шахсга ҳуқуқларни чеклаш билан бирга

унга мажбурият ҳам юклайди ва бошқа ҳуқуқий бўлмаган оқибатларни
келтириб чиқармайди. Судланганлик шахс содир этган жиноят учун ҳукм
қилинганлигидан келиб чиқадиган ҳуқуқий ҳолатдир. Қонун судланганликни
фақат шахснинг содир этган жинояти учун ҳукм этилганлиги билан боғлашни
назарда тутади.

Судланганликнинг жиноий-ҳуқуқий аҳамияти қуйидагилардан иборат:
шахсда судланганлик ҳолатининг мавжудлиги хавфли ва ўта хавфли

рецидивист деб топилишига таъсир этади (ЖК 34-моддаси);
шахсни айрим ҳолатларда жиноий жавобгарликдан озод қилишга

тўсқинлик қилади;
қилмишни квалификация қилишга таъсир кўрсатади (ЖК 140-моддаси);
жазо тайинлашда оғирлаштирувчи ҳолат сифатида эътироф этилади;
судланганлик озодликдан маҳрум қилиш жазосини тайинлашда жазони

ижро этиш муассасаси турини аниқлашга таъсир қилади (ЖК 50-моддаси);
алоҳида тартибда жазо тайинланишига сабаб бўлади.

15-§. Судланганлик ҳолатининг тугалланиши.

Судланганлик ҳолатининг тугалланиши деганда, муайян муддатларнинг
ўтиши билан мазкур масалага оид суднинг махсус қарори қабул қилинмасдан
барча ҳуқуқий оқибатлар ва чекланишларнинг тугалланиши тушунилади.

Эсда тутинг! Судланганлик ҳолатининг тугалланиши автоматик тарзда
рўй бериб, бунинг учун ҳеч қандай ҳужжат талаб қилинмайди. Шахс
судланганлик муддати ўтмасидан янги жиноят содир қилса, бу муддатнинг
ўтиши узилади. Илгари судланган шахс томонидан янги жиноят содир
этилганда судланганликнинг тугатилганлиги масаласи шарҳланаётган модда
ва Жиноят кодексининг 80-моддасида кўрсатилган қоидалар асосида суд-
тергов органлари томонидан ҳал қилинади.

Шахснинг судланганлик ҳолати қуйидаги пайтларда тугалланади:
шартли ҳукм қилинганларга нисбатан – синов муддати тугаган кундан

бошлаб;
мажбурий жамоат ишлари, хизмат бўйича чеклаш ёки интизомий қисмга

жўнатиш тарзидаги жазоларини ўтаб чиққач;
жарима жазоси ижро этилган кундан кейин, шунингдек муайян

ҳуқуқдан маҳрум қилиш ёки ахлоқ тузатиш ишлари жазолари ўталганидан
кейин бир йил ўтгач;

озодликни чеклаш жазоси ўталганидан кейин – икки йил ўтгач;
беш йилдан кўп бўлмаган муддатга озодликдан маҳрум қилиш жазоси

ўталганидан кейин – тўрт йил ўтгач;
беш йилдан ортиқ, лекин ўн йилдан кўп бўлмаган муддатга озодликдан

маҳрум қилиш жазоси ўталганидан кейин – етти йил ўтгач;

ўн йилдан ортиқ, лекин ўн беш йилдан кўп бўлмаган муддатга
озодликдан маҳрум қилиш жазоси ўталганидан кейин – ўн йил ўтгач.

16-§. Судланганликнинг олиб ташланиши.

Эсда тутинг! Судланганликнинг олиб ташланиши – бу қонунда
кўрсатилган судланганликнинг тугалланиши муддати ўтмасдан бекор
қилинишидир.

Судланганликнинг олиб ташланиши, суд томонидан унинг ажрими
асосида ёхуд тегишли афв этиш ёки амнистия акти асосида амалга оширилади.
Жиноят кодексининг 13-моддаси 2-қисмида кўрсатилган ҳоллар бундан
мустасно.

Жиноят кодексининг 77-моддаси биринчи қисми шахс озодликдан
маҳрум қилиш жазосини ўтаб бўлганидан кейин унга нисбатан маъмурий жазо
ёки интизомий таъсир чоралари қўлланилмаган бўлса, жамоат бирлашмаси,
фуқароларнинг ўзини-ўзи бошқариш органи, жамоа ёки жазони ўтаб чиққан
шахснинг ўзи берган илтимосномасига кўра суд Жиноят кодекснинг 78-
моддасида назарда тутилган муддатларнинг камида ярми ўтганидан кейин
унинг судланганлигини олиб ташлаши мумкин.

Судланганликни олиб ташлаш тўғрисидаги масала судья томонидан
жазони ўтаб бўлган шахснинг, унинг ҳимоячиси ёки қонуний вакилининг ёхуд
жамоат бирлашмаси ёки жамоанинг илтимосномасига асосан кўриб чиқилади.

Судланганликнинг олиб ташланиши суд томонидан ажрим чиқариш
йўли билан амалга оширилади. Шу билан бирга, ушбу модданинг бешинчи
қисмига мувофиқ, судланганлик амнистия акти ёки афв этиш асосида олиб
ташланиши мумкин.

7-БОБ. ВОЯГА ЕТМАГАНЛАРНИНГ ЖАВОБГАРЛИГИ.

17-§. Вояга етмаганлар жиноий жавобгарлиги ва уларга жазо
тайинлаш хусусиятлари.

«Бола, у жисмоний ва ақлий жиҳатдан камолатга етмаганлиги туфайли,
махсус равишда муҳофаза ва ғамхўрликка, бинобарин, туғилгунча ва
туғилгандан кейин ҳам муносиб даражада ҳуқуқий ҳимояга муҳтож»1. Бола
ҳуқуқлари тўғрисидаги Конвенцияда мустаҳкамланган, ушбу халқаро ҳуқуқий
қоида ватанимиз қонун ижодкорлари томонидан мутаносиб равишда қабул
қилиниб, айтиш мумкинки, 1994 йил Жиноят кодексида вояга етмаганларни
жиноий жавобгарликка тортиш ва жазони индивидуаллаштириш ва
дифференциаллаштириш халқаро ҳуқуқ асослари сифатида ёритилган.

Шу муносабат билан ишонч билан таъкидлаш мумкинки, 1994 йилда
Ўзбекистон Республикаси Жиноят кодексини ишлаб чиқишда, вояга
етмаганлар жавобгарлигининг хусусиятларини белгиловчи махсус нормаларни
бир бўлимда – ЖК Умумий қисми олтинчи бўлимида жамлаш тўғрисида
мутлақ асосланган қонунчилик қарори қабул қилинди. Мазкур бўлимга икки
боб (XV ва XVI) киритилди. Бу ўз навбатида, энг аввало, вояга етмаганлар
жиноий жавобгарлиги ва жазо масалалари билан боғлиқ барча нормаларни
тизимлаш, шунингдек, вояга етмаганларнинг нисбатан фуқаровий, жисмоний
ва маънавий камолга етмаганлигини ҳисобга олган ҳолда уларга
жавобгарликни юклаш ва жазони қўллашнинг янада инсонпарвар
принциплари ва шартларини умумлаштириш имконини берди.

Эсда тутинг! «Жазо ва уни тайинлаш» деб номланган ХV боб вояга
етмаганларга қўлланиладиган жазо тизими ва турларини (81-85-моддалар),
вояга етмаганларга жазо тайинлаш тартибларини (86-модда) тавсифловчи
умумий қоидаларни ифодалайди, «Жавобгарликдан ва жазодан озод
қилиш» деб номланган ХVI боб эса вояга етмаганларни жавобгарликдан ва
жазодан озод қилиш шартларини тарбиявий таъсирнинг мажбурий чораларини
қўллаш ва бу чоралар тавсифи билан (87-88-моддалар), жазони ўташдан
муддатидан илгари озод қилиш асосларини (89-модда) ва жазонинг ўталмаган
қисмини енгилроқ жазо турларига алмаштиришни (90-модда) ифодалайди.

Жиноий жавобгарлик ва жазонинг у ёки бу масаласи (масалан,
жавобгарликка тортиш ва жазо ўташ, судланганликни ўташ ва судланганликни
олиб ташлаш муддати ўтганлиги ва ҳ.к.) кўрсатилган бобларда тартибга
солинмаган бўлса, у ҳолда, жиноят содир этган барча шахсларга тегишли

1 Бола ҳуқуқлари тўғрисидаги Конвенция (1989 йил 20 ноябрда БМТ Бош
Ассамблеясининг 44/25-сонли резолюциясига асосан қабул қилинган ва имзолаш,
ратификация қилиш ва кушилиш учун очик деб эълон қилинган., 1990 й. 2 сентябр- дан
кучга кирган, Ўзбекистон Республикаси Олий Мажлисининг 1992 й. 9 декабрдаги 757-Х11-
сон қарорига мувофик Ўзбекистон Республикаси кушилган, Ўзбекистон Республикаси учун
1994 й. 29 июлдан кучга кирган.), преамбула.

бўлган жиноий жавобгарлик ва жазонинг умумий шартларини назарда тутувчи
ЖК Умумий қисмининг тегишли қоидаларига риоя қилиш лозим. Бунда, ЖК
17-моддаси 5-қисмига биноан: «ўн саккиз ёшга тўлгунга қадар жиноят содир
этган шахслар умумий қоидаларга мувофиқ ва Жиноят кодекснинг Умумий
қисми олтинчи бўлимида назарда тутилган хусусиятлар ҳисобга олинган
ҳолда жавобгарликка тортиладилар».

Вояга етмаганлар жавобгарлигининг асосий хусусиятлари
қуйидагиларда ифодаланади:

биринчидан, уларга нисбатан тайинланадиган жазо турларининг рўйхати
қисқартилган ҳамда уларнинг муддати ва миқдорлари жиддий равишда
камайтирилган (ЖК 81-м.);

иккинчидан, уларга нисбатан жазо тайинлашда ҳисобга олиниши лозим
бўлган қўшимча шартлар назарда тутилган (ЖК 86-м.);

учинчидан, уларни жавобгарлик ва жазодан озод қилишда (ЖК 87-м.)
қўшимча турлар назарда тутилган;

тўртинчидан, вояга етмаган шахсга нисбатан қўлланиладиган алоҳида
мажбурлов чоралари кўрсатилган (ЖК 88-м.);

бешинчидан, бундай шахсларга нисбатан қўлланиладиган бошқа
жиноий-ҳуқуқий нормаларининг муддатлари жиддий равишда қис-
қартирилган (ЖК 89-90-м.).

18-§. Вoягa етмaгaнларга нисбaтaн қўллaнилaдигaн жазо тизими ва
турлари.

Жиноий қонун (ЖК 81-моддаси) фақат вояга етмаганларга нисбатан
қўлланиши мумкин бўлган жазонинг махсус турларини ўрнатмайди, фақат ЖК
43-моддасида вояга етмаганлар учун белгиланган жазо тизимида назарда
тутилган алоҳида жазо турларини қўлланишини чеклайди, холос.

Эсда тутинг! ЖК 81-моддаси 1-қисмига мувофиқ, вояга етмаганлар
учун жазо тизими асосий жазоларнинг фақат бешта турини назарда тутади:

– жарима;
– мажбурий жамоат ишлари;
– ахлоқ тузатиш ишлари;
– озодликни чеклаш;
– озодликдан маҳрум қилиш.

ЖК 81-моддаси 2-қисмида тўғридан-тўғри кўрсатилганига мувофиқ, ўн
саккиз ёшга тўлмасдан жиноят содир этган шахсларга нисбатан қўшимча
жазолар тайинланиши мумкин эмас. Вояга етмаган судланганларга қўшимча
жазо тарзидаги давлат мажбурлов чораларини тайинлаш ҳукмни бекор
қилинишига сабаб бўлувчи жиноят қонунини қўпол бузилиши сифатида тан
олинади.

Вояга етмаган шахслар учун жазо тизими ЖК 43-моддасида

белгиланган барча хусусиятларга эга:
– давлат мажбурлов чораларининг алоҳида турларидан ташкил топган;
– жазо тизими элементлари ўзаро боғланган, ўзаро тобе ва ўзаро бир-

бирини тўлдирувчи;
– ЖК 81-моддасида санаб ўтилган давлат мажбурлов чоралари

тугалланган якунга эга ва кенгайтирилган тарзда шарҳланиши мумкин эмас.
Шунинг учун вояга етмаганларга жазонинг қандайдир бошқа турлари, ҳатто
қонунда назарда тутилган бўлса ҳам (ЖК 43-моддаси), аммо ЖК 81-
моддасида тўғридан-тўғри кўрсатилмаган бўлса қўлланиши мумкин эмас;

– ушбу жазолар тизимда енгилидан оғирига қараб жойлаштирилган.
Жарима ЖК 81-моддасида назарда тутилган жазо турларининг энг

енгилидир.

19-§. Вояга етмаганларга жазо тайинлаш.

Алоҳида нормаларда тартибга солиш – ЖК 86-моддаси вояга етмаган
жиноят содир этган шахсларга жазо тайинлаш хусусияти, жиноят қонунини
бир тарзда қўллаш учун ҳуқуқни қўллаш фаолиятида вояга етмаганларга
нисбатан инсонпарварлик ва одиллик принципларини кетма-кет
мужассамланишига шароит яратади ҳамда шу тоифа шахслар учун жазонинг
индивидуаллашувини аниқ ўтказиш имконини беради.

ЖК 86-моддаси 1-қисмига мувофиқ суд вояга етмаганларга жазо
тайинлашда жазо тайинлашнинг умумий асосларига амал қилади, вояга
етмаганнинг ривожланганлик даражаси, турмуш шароити ва тарбиясини,
соғлиғини, содир этган жиноятининг сабабларини, катта ёшдагиларнинг ва
бошқа ҳолатларнинг унинг шахсига таъсирини ҳисобга олади.

Эсда тутинг! Вояга етмаганнинг ривожланганлик даражаси
деганда, кўрсатилган меъёрлар мазмунида, ўн саккиз ёшга етмаган шахснинг
унинг тенгдошига нисбатан аниқланган ақлий ривожланиш даражаси
тушунилади.

Шахснинг ривожланиш даражаси, шундай ёшдаги шахсларга
қўйиладиган умумий талабларга мос бўлиши (меъёрий ривожланиш даражаси)
ёки мос бўлмаслиги ҳам мумкин. Охирги ҳолатда шахснинг ривожланиши
илгарилаб кетган (шу ёшдагиларга нисбатан ақлий ривожланиш даражаси
умумий ривожланиш даражасидан анча ошиб кетади) ёки орқада қолган
(ақлий ривожланиш даражаси меъёрдан анча паст).

Вояга етмаган шахсни турмуш шароити ва тарбиясини аниқлаш
тартибида суд унинг ота-онаси ёки улар ўрнини босувчи шахс борлигини,
уларнинг вояга етмаган шахсга муносабатини ҳамда оиладаги бошқа
шахсларнинг борлигини ва уларнинг айбдор билан муносабатларини аниқлаб
чиқиши лозим.

Соғлиқининг ҳолати деганда, вояга етмаган шахснинг нафақат

касаллик ёки жисмоний камчиликлари йўқлиги ёки мавжудлигини, шу билан
бирга унинг жисмоний, маънавий ва ижтимоий ҳолати даражасини ҳам
тушуниш зарур. Соғлиқининг ҳолатини аниқлашда суд, энг аввало, унинг
жисмоний ва психик ривожланиши даражасини ҳамда ижтимоий
муносабатларни тавсифловчи иш ҳолатларини ўрганмоғи лозим.

Вояга етмаганга жазо тайинлашда суд қилмишнинг субъектив томонига
жиддий эътибор қаратмоғи лозим бўлади. Лекин жазо тайинлашда мотивлар,
яъни вояга етмаган шахснинг жиноят содир этишга нисбатан ички
кечинмалари ҳисобга олинмоғи лозим. Паст ниятли мотивлар ва мақсадлар
(кўролмаслик, ғараз, миллатлараро ёки ирқий душманлик, бошқа жиноятни
яшириш мақсади ёки уни содир этишни енгиллаштириш ва ҳ.к.), одатда,
судланган шахснинг аҳволини оғирлаштиради, ижтимоий қабул қилса
бўладиган мотивлар (ёлғон ўртоқлик туйғуси, айрим ҳолатларда рашк, ўч
олиш) унинг иштирокини енгиллаштиради.

Катталарнинг вояга етмаганларга таъсири қонун билан, вояга
етмаган айбдор шахсни тавсифловчи ва суд жазо тайинлаётганида ҳисобга
олиниши лозим бўлган алоҳида ҳолат сифатида ажратилган.

Жазо тайинлашда суд ҳисобга олиши лозим бўлган вояга етмаган
шахсга таъсир этувчи бошқа ҳолатларга, вояга етмаганнинг ёши, биринчи
марта жиноят содир этганлиги, амалда пушаймонлиги, айбини бўйнига олиб
келиши, жиноятнинг очилишига фаол ёрдам бериши, жиноятни оғир шахсий
ва оилавий ҳолатлар туфайли содир этганлиги киради. Назарда тутиш
лозимки, суд томонидан айбдор шахсга таъсир этувчи бошқа ҳолатлар
аниқланса, улар суд ҳукмида кенг ифодаланган бўлиши лозим.

8-БОБ. ТИББИЙ ЙЎСИНДАГИ МАЖБУРЛОВ ЧОРАЛАРИ.

20-§. Мажбурлов чораларининг тушунчаси ва мақсади.

Жазодан фарқли равишда тиббий йўсиндаги мажбурлов чоралари
жиноий жавобгарлик элементи ҳисобланмайди. Улар шахсларга нисбатан
қўлланилганда объектив равишда, уларни жазога, уларга азият келтиришга,
улар ҳуқуқларидан маълум даражада маҳрум қилиш ёки чеклашни келтириб
чиқармайди, уларга тузатувчи таъсир ўтказмайди ҳамда умумий ва хусусий
превенцияни таъминлайди, бу шахслар томонидан содир этилган қилмишлар
давлат номидан салбий баҳода ифодаланмайди ва судланганлик муддатини
аниқлашда ҳисобга олинмайди. Агар жазо ҳамма вақт суд томонидан аниқ
миқдорда ва конкрет аниқланган муддатга тайинланса, кўрсатилган чорани
қўллаш муддати бутун ва тўла ҳолда мажбурий даволанишга жалб этилган
шахс соғлиқининг ҳолатига боғлиқ бўлади.

Эсда тутинг! Тиббий йўсиндаги мажбурлов чоралари давлат номидан
суд ажрими билан, ижтимоий хавфли қилмиш ёки жиноят содир этган руҳий
касалларга, шунингдек, алкоголизм, гиёҳвандлик ва заҳарвандлик касаллигига
йўлиққан шахсларга қўлланиб, бу шахсларга руҳий ва бошқа тиббий ёрдамни
мажбурлов тартибида кўрсатилишидан иборатдир (бутунлай тузалиб
кетгунича ёки турғун яхшиланиш келгунича ва касал жамиятга хавфлилигини
йўқотгунича).

Эсда тутинг! Даволаниш деб, касалга уни ижтимоий тиклаш ва руҳий
ҳолатини ижобий ўзгартириш учун аниқ таъсир қилиш жараёнини тушунмоқ
лозим. Бу ҳолатда даволаниш шахсни бутунлай тузатиш мақсадини
кўзламайди, бироқ руҳий ҳолатининг ўзи учун ҳам, атрофдагилар учун ҳам
хавф туғдирмайдиган ҳолатгача яхшиланишига таъсир кўрсатади.

Эсда тутинг! Алкоголга нисбатан оғриқли тортиш, меъёр ҳиссини
йўқотиш, истеъмол қилаётган спиртли ичимлик миқдорини назорат қила
олмаслик, руҳий ва соматик касалликлар ва ижтимоий ахлоқ меъёрларини
бузиш мавжуд бўлган шахс алкоголизм билан оғриган шахс деб топилади.

Гиёҳвандлик наркотик воситаларга психожисмоний боғлиқлиги билан
шартлашилган касалликни ўзида ифодалайди.

Заҳарвандлик – бу психотроп моддаларга ҳамда руҳий фаол ҳаракати
билан наркотик воситаларга ўхшаш бўлган дори бўлмаган сунъий ва табиий
келиб чиққан моддаларга психофизиологик боғлиқлиги билан шартлашилган
касалликдир.

Руҳий касалларга тиббий йўсиндаги мажбурлов чорасини тайинлашдаги

каби, алкоголизм, гиёҳвандлик, заҳарвандлик билан оғриган шахсларга
нисбатан тиббий йўсиндаги мажбурлов чорасини тайинлаш уларни даволаш
мақсадини назарда тутади.

21-§. Тиббий йўсиндаги мажбурлов чораларининг турлари.

Тиббий йўсиндаги мажбурлов чораларига қуйидагилар киради:

а) мажбурий амбулатория кузатувида бўлиш ва руҳий касаллик
мутахассисида даволаниш;

б) умумий тартибли руҳий касалликлар шифохонасида мажбурий
даволаниш;

в) умумий тартибли руҳий касалликлар шифохонасининг соғлиқни
тиклаш махсус бўлимида мажбурий даволаниш;

г) кузатув кучайтирилган руҳий касалликлар шифохонасида ёки
бўлинмасида мажбурий даволаниш.

9-БОБ. АЙРИМ ТУРДАГИ ЖИНОЯТЛАР УЧУН ЖИНОИЙ
ЖАВОБГАРЛИК.

22-§. Айрим турдаги жиноятлар ва улар учун жиноий жавобгарлик.

Қасддан одам ўлдириш (ЖК 97-модда)

Эсда тутинг! Қасддан одам ўлдириш деганда, ҳуқуққа хилоф равишда,
қасддан бошқа шахсни ҳаётидан маҳрум қилиш тушунилади. Одам ўлдириш
жиноятининг жиноий-ҳуқуқий хусусиятини баҳолашда «ҳуқуққа хилофлик»
зарурий белги ҳисобланади.

Мазкур белги ҳуқуқ доирасида содир этилган одам ўлдиришни қасддан
одам ўлдиришдан фарқлашга имкон беради.

Эҳтиётсизлик орқасида одам ўлдириш (ЖК 102-модда)

Эсда тутинг! Эҳтиётсизлик орқасида одам ўлдириш деганда, жиноий
ўз-ўзига ишониш ёки жиноий бепарволик орқасида ҳуқуққа хилоф равишда
бошқа шахснинг ўлимини келтириб чиқариш тушунилади.

ЖК 102-моддасининг 1-қисмига мувофиқ, эҳтиётсизлик орқасида одам
ўлдирганлик учун жиноий жавобгарлик белгиланган.

ЖК 102-моддасининг 2-қисмига мувофиқ, эҳтиётсизлик орқасида икки
ва ундан ортиқ одам ўлдирганлик учун жиноий жавобгарлик белгиланган.

Қасддан баданга оғир шикаст етказиш (ЖК 104-модда).

Эсда тутинг! Қасддан баданга оғир шикаст етказиш деганда, содир
этилаётган пайтда ҳаёт учун хавфли бўлган қасддан баданга оғир шикаст
етказиш натижасида кўриш, сўзлаш, эшитиш қобилиятини йўқотиш ёхуд
бирон аъзонинг ишдан чиқиши ёки унинг фаолияти тамоман йўқолишига,
руҳий касалга чалинишга ёки умуман соғлиғи бузилиб, умумий меҳнат
қобилиятининг ўттиз уч фоизидан кам бўлмаган қисмининг доимий
йўқолишига ёки ҳомиланинг тушиши ёхуд баданнинг тузалмайдиган даражада
хунуклашиши тушунилади.

Қасддан баданга енгил шикаст етказиш (ЖК 109-модда).

Қасддан баданга енгил шикаст етказганлик учун жиноий жавобгарлик
Жиноят кодексининг 109-моддасида белгиланган.

Жиноят кодекси 109-моддаси икки қисмдан иборат бўлиб, унинг
биринчи қисмида соғлиқнинг қисқа муддатга ёмонлашувига ёки меҳнат
қобилиятининг унча узоқ бўлмаган муддатга йўқолишига олиб келмаган
қасддан баданга енгил шикаст етказганлик учун жавобгарлик назарда
тутилган.

Эсда тутинг! Соғлиқнинг қисқа муддатга ёмонлашувига ёки меҳнат
қобилиятининг унча узоқ бўлмаган муддатга йўқолишига сабаб бўлмаган
енгил шикаст етказганлик учун Ўзбекистон Республикаси Маъмурий
жавобгарлик тўғрисидаги кодексининг 52-моддаси иккинчи қисмида (енгил
тан жароҳати етказиш) маъмурий жавобгарлик белгиланган.

Одам савдоси (ЖК 131-модда).
Одам савдоси деганда, одамни олиш-сотиш ёхуд одамни ундан

фойдаланиш мақсадида ёллаш, ташиш, топшириш, яшириш ёки қабул қилиш
тушунилади.

Одам савдоси жиноятининг турлари: (ЖК 135-м. 2-қ.)
ўғирлаш, зўрлик ишлатиш ёки зўрлик ишлатиш билан қўрқитиш ёхуд

мажбурлашнинг бошқа шаклларини қўллаш орқали;
икки ёки ундан ортиқ шахсга нисбатан;
ожиз аҳволдалиги айбдорга аён бўлган шахсга нисбатан;
айбдорга моддий жиҳатдан ёки бошқа жиҳатдан қарам бўлган шахсга

нисбатан;
такроран ёки хавфли рецидивист томонидан;
бир гуруҳ шахслар томонидан олдиндан тил бириктириб;
хизмат мавқеидан фойдаланган ҳолда;
жабрланувчини Ўзбекистон Республикасининг Давлат чегарасидан олиб

ўтган ҳолда ёки уни чет элда қонунга хилоф равишда ушлаб турган ҳолда;
қалбаки ҳужжатлардан фойдаланган ҳолда, худди шунингдек

жабрланувчининг шахсини тасдиқловчи ҳужжатларни олиб қўйган, яширган
ёхуд йўқ қилиб юборган ҳолда;

киши аъзоларини кесиб олиб, бошқа кишига кўчириш (трансплантат)
мақсадида содир этилган бўлса, –

Одам савдоси жиноятининг турлари: (ЖК 135-м. 3-қ.)
ўн саккиз ёшга тўлмаганлиги айбдорга аён бўлган шахсга нисбатан

содир этилган бўлса;
жабрланувчининг ўлимига ёки бошқа оғир оқибатларга сабаб бўлса;
ўта хавфли рецидивист томонидан содир этилган бўлса;
уюшган гуруҳ томонидан ёки унинг манфаатларини кўзлаб содир

этилган бўлса.

Терроризм (ЖК 155-модда).

Эсда тутинг! Терроризм – сиёсий, диний, мафкуравий ва бошқа
мақсадларга эришиш учун шахснинг ҳаёти, соғлиғига хавф туғдирувчи, мол-
мулк ва бошқа моддий объектларнинг йўқ қилиниши (шикастлантирилиши)
хавфини келтириб чиқарувчи ҳамда давлатни, халқаро ташкилотни, жисмоний
ёки юридик шахсни бирон-бир ҳаракатлар содир этишга ёки содир этишдан
тийилишга мажбур қилишга, халқаро муносабатларни мураккаблаштиришга,
давлатнинг суверенитетини, ҳудудий яхлитлигини бузишга, хавфсизлигига
путур етказишга, қуролли можаролар чиқаришни кўзлаб иғвогарликлар
қилишга, аҳолини қўрқитишга, ижтимоий-сиёсий вазиятни
беқарорлаштиришга қаратилган, Ўзбекистон Республикасининг Жиноят
кодексида жавобгарлик назарда тутилган зўрлик, зўрлик ишлатиш билан
қўрқитиш ёки бошқа жиноий қилмишлар.

Босқинчилик (ЖК 164-модда).

Эсда тутинг! Босқинчилик деганда, ўзганинг мол-мулкини талон-
торож қилиш мақсадида ҳужум қилиб, ҳаёт ёки соғлиқ учун хавфли бўлган
зўрлик ишлатиш ёхуд шундай зўрлик ишлатиш билан қўрқитиш тушунилади.

ЖК 164-моддасининг 1-қисмига мувофиқ, босқинчилик, яъни ўзганинг
мол-

Товламачилик (ЖК 165-модда).

Эсда тутинг! Товламачилик деганда, жабрланувчи ёки унинг яқин
кишиларига зўрлик ишлатиш, мулкка шикаст етказиш ёки уни нобуд қилиш
ёхуд жабрланувчи учун сир сақланиши лозим бўлган маълумотларни ошкор
қилиш билан қўрқитиб ўзгадан мулкни ёки мулкий ҳуқуқни топширишни,
мулкий манфаатлар беришни ёхуд мулкий йўсиндаги ҳаракатлар содир
этишни талаб қилиш ёхуд жабрланувчини ўз мулки ёки мулкка бўлган
ҳуқуқини беришга мажбур қиладиган шароитга солиб қўйиш тушунилади.

Талончилик (ЖК 166-модда).

Эсда тутинг! Ўзганинг мулкини очиқдан-очиқ талон-торож қилиш
талончилик дейилади.

Фирибгарлик (ЖК 168-модда).

Эсда тутинг! Қонунга кўра, алдаш ёки ишончни суиистеъмол қилиш
йўли билан ўзганинг мулкини ёки ўзганинг мулкига бўлган ҳуқуқни қўлга
киритиш фирибгарлик дейилади.

Ўғрилик (ЖК 169-модда).

Эсда тутинг! Жабрланувчининг ёки бошқаларнинг йўқлигида ёки улар
бор бўлса-да, уларга билдирмасдан ўзганинг мол-мулкини яширин талон-
торож қилиш ўғирлик ҳисобланади.

Саккизинчи бўлим. ҲУҚУҚБУЗАРЛИКЛАР
ПРОФИЛАКТИКАСИ

1-§. Ҳуқуқбузарликлар профилактикаси тушунчаси ва турлари.

Давлатнинг жиноятчиликка қарши курашиш сиёсатида
ҳуқуқбузарликлар профилактикаси устувор фаолият йўналишидир.

Ҳуқуқбузарликларнинг сабаб ва шароитларини бартараф этиш ҳамда
ҳуқуқбузарликлар профилактикасининг самарали чораларини ишлаб чиқиш
масаласи инсониятнинг энг илғор қисмини, айниқса, ижтимоий-табиий фанлар
турли соҳаларининг намояндалари (сиёсатчилар, файласуфлар,
руҳиятшунослар, тиббиёт олимлари, ҳуқуқшунослар ва бошқ.)ни ҳар доим
қизиқтириб, ташвишга солиб келган.

Шу нуқтайи назардан жамият тараққиётнинг ҳар бир даврида
ҳуқуқбузарликлар профилактикасининг чоралари фан-техника ютуқлари
асосида қўлланилиб келинганлигини ва ўзининг зарур илмий-назарий
асосларига эга бўлганлигини кўриш мумкин.

Ҳуқуқбузарликлар профилактикаси ҳақидаги таълимотлар –
ҳуқуқбузарликлар профилактикаси, хусусан ҳуқуқбузарликларнинг сабаб ва
шароитларини бартараф этиш тўғрисидаги ғоялар, фикрлар, қарашлар ва
нуқтаи назарлар мажмуидир.

Эсда тутинг! Ҳуқуқбузарликлар профилактикаси – бу, мустақил фан,
илм соҳаси, ҳуқуқ соҳаси, фаолият йўналиши ва устувор вазифадир.

Ҳуқуқбузарликлар профилактикасига доир асосий тушунчалар:
ижтимоий реабилитация қилиш ва ижтимоий мослаштириш –

ҳуқуқбузарликдан жабрланувчига, ғайриижтимоий хулқ-атворли, ҳуқуқбузарлик
содир этишга мойил бўлган, ҳуқуқбузарлик содир этган шахсларга ҳуқуқий,
ижтимоий, психологик, тиббий, педагогик ва бошқа турдаги ёрдам кўрсатишга,
шунингдек уларга жамиятда қабул қилинган хулқ-атвор нормалари ва
қоидаларини сингдиришга қаратилган чора-тадбирлар мажмуи;

ғайриижтимоий хулқ-атвор – шахснинг жамиятда қабул қилинган
хулқ-атвор нормалари ва қоидаларини бузувчи турмуш тарзи, ҳаракати ёки
ҳаракатсизлиги;

ҳуқуқбузарлик – содир этилганлиги учун маъмурий ёки жиноий
жавобгарлик назарда тутилган айбли ғайриҳуқуқий қилмиш (ҳаракат ёки
ҳаракатсизлик);

ҳуқуқбузарликдан жабрланувчи – жисмоний, маънавий ёки мулкий
зарар етказилганлиги оқибатида ҳуқуқбузарликдан жабрланган шахс;

ҳуқуқбузарликлар профилактикаси – ҳуқуқ-тартиботни сақлаш ҳамда
мустаҳкамлаш, ҳуқуқбузарликларни аниқлаш, уларга барҳам бериш,
шунингдек ҳуқуқбузарликларнинг содир этилиши сабабларини ва уларга
имкон бераётган шарт-шароитларни аниқлаш, бартараф этиш мақсадида
қўлланиладиган ҳуқуқбузарликлар умумий, махсус, якка тартибдаги ва
виктимологик профилактикасининг ҳуқуқий, ижтимоий, ташкилий ва бошқа
чора-тадбирлари тизими;

ҳуқуқбузарлик содир этишга мойил бўлган шахс – ўзининг
ғайриижтимоий хулқ-атвори хавфлилиги туфайли ҳуқуқбузарлик содир этиш
эҳтимоли ҳолатида бўлган жисмоний шахс.

Ҳуқуқбузарликлар профилактикасининг турлари:
ҳуқуқбузарликларнинг умумий профилактикаси;
ҳуқуқбузарликларнинг махсус профилактикаси;
ҳуқуқбузарликларнинг якка тартибдаги профилактикаси;
ҳуқуқбузарликларнинг виктимологик профилактикаси.

Ҳуқуқбузарликлар профилактикасининг тури ҳақида сўз юритилганида,
шундай бир оддий ҳақиқат мавжудлигини унутмаслик керакки,
профилактиканинг ҳар бир тури ўзининг мақсади, вазифаси, ўзига хос
хусусиятлар ва афзалликларга эга бўлиб, ушбу турлардан бирини амалга
ошириб эришиладиган натижага бошқаси орқали эришиб бўлмайди.
Профилактик чора-тадбирлар эса айнан мазкур турлар доирасида ишлаб
чиқилади ва амалга оширилади. Мазкур чора-тадбирлар тизимининг қанчалик
пухта ўйланиб, ишлаб чиқилганлиги ҳуқуқбузарликлар профилактикаси
турларининг самарадорлигини кафолатлайди1.

2-§. Ҳуқуқбузарликлар профилактикасининг мақсади ва
вазифалари.

Ҳуқуқбузарликлар профилактикасининг мақсади – ҳуқуқ-тартиботни
сақлаш ҳамда мустаҳкамлаш, ҳуқуқбузарликларни аниқлаш, уларга барҳам
бериш, шунингдек ҳуқуқбузарликларнинг содир этилиши сабабларини ва
уларга имкон бераётган шарт-шароитларни аниқлаш, бартараф этишдан
иборат.

Ҳуқуқбузарликлар профилактикасининг асосий вазифалари:
1. Шахснинг ҳуқуқлари, эркинликлари ва қонуний манфаатлари

ҳимоя қилинишининг таъминланиши – ҳуқуқбузарликларнинг махсус
профилактикаси ҳамда ҳуқуқбузарликлар профилактикаси субъектларининг
жамоат тартибини сақлаш ва фуқаролар хавфсизлигини таъминлаш орқали
амалга оширилади;

2. Жамиятда ҳуқуқий онг ва ҳуқуқий маданиятни юксалтириш –
ҳуқуқбузарликлар профилактикасининг асосий воситаларидан бири
ҳисобланади. Чунки ҳуқуқий маданиятли шахс ҳуқуқ нормаларидан бохабар
бўлиши билан бирга уларга тўлиқ амал қилади ва бундай тоифадаги шахслар
ҳуқуқбузарлик содир этишдан йироқ бўлади;

3. Ҳуқуқбузарликларнинг содир этилиши сабабларини ва уларга
имкон бераётган шарт-шароитларни аниқлаш, ўрганиш, бартараф этиш –

1Хўжақулов С.Б. Ҳуқуқбузарликлар умумий профилактикасини такомиллаштириш (Ички ишлар органлари
фаолияти мисолида). Юридик фанлар бўйича фалсафа доктори (Doctor of Philosophy) илмий даражасини олиш учун
ёзилган диссертация. ‒ Т., 2018, ‒ Б. 75.



299

ҳуқуқбузарликларга доир ишларни юритувчи мансабдор шахслар томонидан
Ўзбекистон Республикасининг Жиноят-процессуал кодексининг «Жиноятларнинг
олдини олиш чоралари» деб номланган олтинчи бўлими, Маъмурий жавобгарлик
тўғрисидаги кодекснинг 196 ва 313-моддаларида белгиланган тартибда амалга
оширилади.

Ўзбекистон Республикаси Президентининг 2017 йил 18 апрелдаги «Ички
ишлар органларининг ҳуқуқбузарликлар профилактикаси бўлинмалари
фаолиятини тубдан такомиллаштириш чора-тадбирлари тўғрисида»ги
ПҚ-2896-сон қарори 2-иловаси билан тасдиқланган «Ички ишлар органлари таянч
пункти тўғрисидаги низом»нинг «Профилактика инспекторларининг давлат
ташкилотлари, бошқа ташкилотлар ва аҳоли билан ҳамкорлиги»га бағишланган
5-бобига кўра профилактика инспекторлари давлат ташкилотлари, бошқа
ташкилотлар ҳамда аҳоли билан амалга оширадиган ҳамкорликда
ҳуқуқбузарликлар профилактикаси, уларга имкон берувчи сабаблар ва шарт-
шароитларни аниқлаш ҳамда бартараф этиш бўйича қўшма тадбирларини
режалаштиради ва ўтказади;

4. Ҳуқуқбузарликдан жабрланувчиларни, ҳуқуқбузарликлар содир
этишга мойил бўлган, ҳуқуқбузарлик содир этган, шу жумладан илгари
судланган ва озодликдан маҳрум этиш жойларидан озод қилинган
шахсларни ижтимоий реабилитация қилиш ва ижтимоий мослаштириш –
ҳуқуқбузарликларнинг якка тартибдаги профилактикасини амалга ошириш орқали
таъминланади.

5. Жисмоний шахсларнинг ҳуқуқбузарликдан жабрланувчига
айланиши хавфини камайтириш – ушбу натижага ҳуқуқбузарликларнинг
виктимологик профилактикасини амалга ошириш орқали эришилади.

Эсда тутинг! Жисмоний шахсларнинг ҳуқуқбузарликдан жабрланувчига
айланиши хавфи «виктимлик» дейилади. Мазкур хавф ёки виктимлик учта,
яъни виктимлик паст, ўртача ва юқори бўлган даражаларга ажратилади.

Виктимлик даражаси паст бўлган шахслар - жисмонан бақувват,
воқеликка тўғри ёндашувчи ва бошқалар.

Виктимлик даражаси ўртача бўлган шахслар: нейтрал шахслар, яъни
ўзи низоли ҳолатни келтириб чиқармайдиган, лекин ноҳақликка чидай
олмайдиган шахслар.

Виктимлик даражаси юқори бўлган шахслар: объектив омилларга кўра:
маънавий ва жисмоний жиҳатдан ожизлар, аёллар, қариялар, ёш болалар,
ногиронлар, пассив характерга эга бўлганлар (қўрқоқлар, журъатсизлар);

субъектив омилларга кўра: ишонувчилар, беэътиборлар, мақтанчоқлар
(бойлигини, ўзини кўз-кўз қилувчилар), урушқоқлар.

Жисмоний шахсларнинг ҳуқуқбузарликдан жабрланувчига айланиши
хавфини камайтиришда аввало, виктимлик даражаси юқори бўлган шахсларга
эътибор қаратилади.

6. Ҳуқуқбузарликлар профилактикасини бевосита амалга
оширувчи ва унда иштирок этувчи органлар ҳамда муассасалар



300

фаолиятининг ўзаро ҳамкорлиги – амалдаги қонун ва бошқа норматив-
ҳуқуқий ҳужжатлар, давлат ва ҳудудий дастурлар, қўшма қарор, қўшма
буйруқ, қўшма режа ёки дастурлар билан таъминланади ва уларнинг фаолияти
мувофиқлаштирилади.

Ҳуқуқбузарликлар профилактикасига доир фаолиятни
мувофиқлаштириш қуйидагилар томонидан амалга оширилади:

1) Ҳуқуқбузарликлар профилактикаси ва жиноятчиликка қарши
курашиш бўйича республика идоралараро комиссияси;

2) Вояга етмаганлар ишлари бўйича республика идоралараро
комиссияси;

3) Одам савдосига қарши курашиш бўйича республика идоралараро
комиссияси;

4) Коррупцияга қарши курашиш бўйича республика идоралараро
комиссияси.

Ўзбекистон Республикаси Президентининг 2017 йил
14 мартдаги «Ҳуқуқбузарликлар профилактикаси ва жиноятчиликка қарши
курашиш тизимини янада такомиллаштириш чора-тадбирлари тўғрисида»ги
ПҚ–2833-сон қарорига кўра Ўзбекистон Республикаси Бош прокуратураси
юқорида келтирилган идоралараро комиссиялар бўйича ягона
мувофиқлаштирувчи орган ҳисобланади.

3-§. Ҳуқуқбузарликлар профилактикасининг принциплари.

Ҳуқуқбузарликлар профилактикаси принциплари унинг моҳиятини
ифодаловчи асосий жиҳатлардан бирини, асл ўзагини ташкил этади.
Ҳуқуқбузарликлар профилактикаси принциплари деганда, ҳуқуқбузарликлар
профилактикаси тизимининг шаклланиш жараёни, ривожланиши ва
ҳаракатланишининг раҳбарий тамойиллари ва устувор қоидалари тушунилади.

Мазкур раҳбарий тамойиллар ва устувор қоидалар ҳуқуқбузарликлар
профилактикаси субъектларининг бутун фаолияти учун йўналтирувчи машъал
бўлиб хизмат қилади.

Кундек равшанки, ҳуқуқбузарликлар профилактикаси тизимининг
барқарорлиги ва самарадорлиги унинг принципларига риоя этиш даражасига
бевосита боғлиқ.

Принциплар, одатда, бевосита қонун ҳужжатларида мустаҳкамланади;
баъзан ҳуқуқ нормаларининг мазмунидан келиб чиқади.

Ўзбекистон Республикасининг «Ҳуқуқбузарликлар профилактикаси
тўғрисида»ги қонунига мувофиқ, ҳуқуқбузарликлар профилактикасининг
асосий принциплари қуйидагилардан иборат:

1) қонунийлик;
2) инсонпарварлик;
3) тизимлилик;
4) ишонтириш усулининг устуворлиги;

5) таъсир кўрсатиш чора-тадбирларини фарқлаш ва якка тартибдаги
ёндашиш (5-модда).

Қонунийлик принципи – ҳуқуқбузарликлар профилактикаси субъектлари
ҳуқуқбузарликлар профилактикаси фаолиятини батамом қонунга мос
равишда, яъни қонун талабига оғишмай риоя қилган ҳолда амалга оширишида
намоён бўлади.

«Қонунийлик умумийлик ва ягоналик сифатлари билан тавсифланади.
Қонунга итоат этиш барча субъектлар учун умумий талабдир. Айни вақтда,
қонундаги ҳар бир қоида ҳуқуқий муносабатнинг барча иштирокчилари учун
ягона талаб сифатида майдонга чиқади. Бошқача айтганда, қонун устувор ва
бутун мамлакат ҳудудида ягонадир. У бир хилда тушунилиши ва бир хилда
бажарилиши лозим»1.

Инсонпарварлик принципи – ҳуқуқбузарликлар профилактикаси
субъектлари ҳуқуқбузарликлар профилактикаси фаолиятини адолат, шахсни
эъзозлаш ва унинг шаънини қадрлаш мезонларига таяниб амалга оширишида
намоён бўлади.

Ҳуқуқбузарликлар профилактикаси фаолиятини амалга оширишда
одамларга руҳан ва жисмонан тазйиқ ўтказишга, шахсга нисбатан шафқатсиз
муносабатда бўлишга мутлақо йўл қўйилмайди ва бу давлат томонидан
кафолатланади.

Ўзбекистон Республикасининг «Ҳуқуқбузарликлар профилактикаси
тўғрисида»ги қонунининг 46-моддасида ҳуқуқбузарликлар профилактикасини
амалга оширишда шахсларнинг ҳуқуқлари, эркинликлари ва қонуний
манфаатларининг кафолатлари мустаҳкамланган. Унга кўра,
ҳуқуқбузарликлар профилактикасини амалга оширишда шахсларнинг
ҳуқуқлари, эркинликлари ва қонуний манфаатлари чекланишига, шафқатсиз
ёки инсон қадр-қимматини камситувчи муомалада бўлишга, шахсий ҳаёт,
ёзишмалар, телефонда сўзлашувлар, почта, телеграф хабарлари ва бошқа
хабарлар сир сақланиши, бир жойдан иккинчи жойга эркин кўчиш ва яшаш
жойини танлаш, шунингдек шахсий дахлсизлиги, уй-жой дахлсизлиги
бузилишига йўл қўйилмайди, бундан қонун ҳужжатларида назарда тутилган
ҳоллар мустасно.

Ўзига нисбатан профилактика чора-тадбирлари қўлланилаётган шахслар
ҳуқуқбузарликлар профилактикасини бевосита амалга оширувчи органнинг
ёки муассасанинг қарорлари, мансабдор шахсларнинг ҳаракатлари
(ҳаракатсизлиги) устидан қонун ҳужжатларида назарда тутилган тартибда
шикоят қилишга ҳақли.

Тизимлилик принципи. «Тизимлилик, жамиятнинг табиий ҳолати ва
мавжудлигининг зарур шартидир»2. Ҳуқуқбузарликлар профилактикасини
амалга оширишда тизимлилик – профилактик таъсир кўрсатиш чора-
тадбирларининг бир бутун муштараклиги, ўзаро чамбарчас боғлиқлиги ҳамда

1 Давлат ва ҳуқуқ назарияси: Дарслик / Х.Т.Одилқориев, И.Т.Тультеев ва бошқ. – Т.:
Ўзбекистон Республикаси ИИВ Академияси, 2009. – Б. 204-205.

2 Давлат ва ҳуқуқ назарияси: Дарслик / Х.Т.Одилқориев, И.Т.Тультеев ва бошқ. – Т.:
Ўзбекистон Республикаси ИИВ Академияси, 2009. – Б. 161.

алоқадорлиги бўлиб, уларнинг мақсадли қўлланилиши натижасида ҳуқуқ-
тартиботни сақлаш ва мустаҳкамлашда юксак натижадорликка эришилади.

Ишонтириш усулининг устуворлиги принципи. Ишонтириш усулининг
моҳияти шундаки, ушбу усул, аввало, тарбивий-профилактик таъсирга эга
бўлиб шахсда ҳуқуқбузарлик содир этилишининг олдини олишга қаратилган
маънавий ва ахлоқий ҳамда ҳуқуқий қадрятларга ишонч уйғотади. Шу билан
бирга ишонтириш усули камхаражатлилиги, кенг кўламда амалга ошириш
имкониятига эгалиги, барвақт профилактик характерга эгалиги билан ҳам
аҳамиятли ҳисобланади.

Ишонтириш усулининг устуворлиги дейилганда, ҳуқуқбузарликлар
профилактикасини амалга оширишда, аввало, мазкур усулга таяниш
тушунилади.

Таъсир кўрсатиш чора-тадбирларини фарқлаш ва якка тартибдаги
ёндашиш. Ҳуқуқбузарликлар профилактикасини бевосита амалга оширувчи
органлар ва муассасалар ҳуқуқбузарликлар профилактикасини амалга
оширишда махсус таъсир кўрсатиш чораларини қўллаш ваколатига эга бўлиб,
мазкур таъсир кўрсатиш чоралари ҳар бир шахснинг маънавий ва руҳий
олами, маълумоти, ёши, соғлиғи, илгари ҳуқуқбузарлик содир этган ёки
этмаганлиги, содир этган ҳуқуқбузарлиги кабиларни инобатга олган ҳолда ҳар
бир шахс учун индивидуал ёндашув асосида қўлланилади.

4-§. Ҳуқуқбузарликлар профилактикасининг объектлари.

Миллий қонунчиликда «ҳуқуқбузарликлар рофилактикасининг
объектлари» тушунчасига таъриф берилмаган. Боз устига, илмий-назарий
адабиётларда ҳам ушбу тушунчанинг таърифи бўйича ягона тўхтамга
келинмаган.

Эсда тутинг! Ҳуқуқбузарликлар профилактикаси объектлари –
ҳуқуқбузарликлар профилактикаси субъектларининг мулкчилик шаклидан
қатъи назар, давлат, жамоат органлари, корхона, муассаса ва ташкилотларнинг
ижтимоий-иқтисодий ва ташкилий-бошқарув фаолиятида, одамлар ва
ижтимоий гуруҳларнинг ҳаётий фаолиятида, шахслараро муносабатларда
ҳуқуқбузарликларнинг содир этилишига сабаб ва шарт-шароит бўладиган
салбий ҳодиса ва жараёнларни олдини олишга қаратилган профилактик таъсир
кўрсатиш фаолиятидир.

Профилактик таъсир кўрсатиш чора-тадбирлари йўналтирилган ҳодиса
ва жараёнларга кўра, ҳуқуқбузарликлар профилактикаси объектларини
қуйидагича таснифлаш мумкин:

1) жамоат хавфсизлиги ва жамоат тартиби;
2) шахс, жамият ва давлат манфаатлари;
3) жамоат хавфсизлиги ва жамоат тартибига, шахс, жамият ва давлат

манфаатларига тажовуз қилувчи хатарлар ва таҳдидлар;
4) ғайриижтимоий хулқ-атвор;
5) ҳуқуқбузарлик;



303

6) ҳуқуқбузарликларнинг содир этилиши сабаблари ва уларга имкон
бераётган шарт-шароитлар.

Профилактик таъсир кўрсатиш чора-тадбирлари йўналтирилган шахслар
доирасига кўра, ҳуқуқбузарликлар профилактикаси объектларини қуйидагича
таснифлаш мумкин:

1) фуқаролар;
2) ғайриижтимоий хулқ-атворли шахслар;
3) ҳуқуқбузарлик содир этган, шу жумладан илгари судланган ва

озодликдан маҳрум этиш жойларидан озод қилинган шахслар;
4) ҳуқуқбузарликлар содир этишга мойил бўлган шахслар;
5) ҳуқуқбузарликдан жабрланувчилар;
6) ҳуқуқбузарликдан жабрланиш эҳтимоли ҳолатида бўлган шахслар.
Ушбу тушунчаларга миллий қонун ҳужжатларида таърифлар берилган:
ғайриижтимоий хулқ-атвор – шахснинг жамиятда қабул қилинган хулқ-

атвор нормалари ва қоидаларини бузувчи турмуш тарзи, ҳаракати ёки
ҳаракатсизлиги (ЎзР «Ҳуқуқбузарликлар профилактикаси тўғрисида»ги
қонуни 3-моддаси, Ўзбекистон Республикаси Вазирлар Маҳкамасининг
2017 йил 7 февралдаги 60-сон қарори билан тасдиқланган «Ҳуқуқбузарликлар
профилактикасини бевосита амалга оширувчи орган ва муассасаларнинг
мансабдор шахслари томонидан расмий огоҳлантиришни чиқариш тартиби
тўғрисида»ги низомнинг 3-банди);

ғайриижтимоий хатти-ҳаракатлар – вояга етмаганнинг мунтазам
равишда спиртли ичимликлар, гиёҳвандлик воситалари, психотроп ёки ақл-
ирода фаолиятига таъсир этувчи бошқа моддаларни истеъмол қилишида,
фоҳишалик, тиланчилик билан шуғулланишида ифодаланадиган хатти-
ҳаракатлари, шунингдек ўзга фуқароларнинг ҳуқуқлари, эркинликлари ва
қонуний манфаатларини бузадиган бошқа хатти-ҳаракатлари (ЎзР «Вояга
етмаганлар ўртасида назоратсизлик ва ҳуқуқбузарликларнинг профилактикаси
тўғрисида»ги қонуни 3-моддаси);

ҳуқуқбузарлик – содир этилганлиги учун маъмурий ёки жиноий
жавобгарлик назарда тутилган айбли ғайриҳуқуқий қилмиш (ҳаракат ёки
ҳаракатсизлик) (ЎзР «Ҳуқуқбузарликлар профилактикаси тўғрисида»ги
қонуни 3-моддаси);

ҳуқуқбузарликдан жабрланувчи – жисмоний, маънавий ёки мулкий зарар
етказилганлиги оқибатида ҳуқуқбузарликдан жабрланган шахс (ЎзР
«Ҳуқуқбузарликлар профилактикаси тўғрисида»ги қонуни 3-моддаси);

ҳуқуқбузарлик содир этишга мойил бўлган шахс – ўзининг
ғайриижтимоий хулқ-атвори хавфлилиги туфайли ҳуқуқбузарлик содир этиш
эҳтимоли ҳолатида бўлган жисмоний шахс (ЎзР «Ҳуқуқбузарликлар
профилактикаси тўғрисида»ги қонуни 3-моддаси, Ўзбекистон Республикаси
Вазирлар Маҳкамасининг 2017 йил 7 февралдаги 60-сон қарори билан
тасдиқланган «Ҳуқуқбузарликлар профилактикасини бевосита амалга
оширувчи орган ва муассасаларнинг мансабдор шахслари томонидан расмий
огоҳлантиришни чиқариш тартиби тўғрисида»ги низом 3-банди).

Ҳуқуқбузарликлар профилактикаси объектларига нисбатан профилактик
таъсир кўрсатиш чора-тадбирларини амалга оширилиши натижасида:

– шахс, унинг ҳуқуқлари, эркинликлари ва қонуний манфаатлари,
жамият ва давлат манфаатлари, мулк, табиий муҳит, тинчлик, инсоният
хавфсизлигининг дахлсизлиги шахснинг ҳуқуқлари, эркинликлари ва қонуний
манфаатлари ҳимоя қилинади;

– қонунийлик, ҳуқуқ-тартибот мустаҳкамланади, шу жумладан
жамиятда ҳуқуқий онг ва ҳуқуқий маданият юксалтирилади, фуқароларга
қонунга ҳурмат ва қонун бузилишининг ҳар қандай кўринишига муросасизлик
муносабати сингдирилади, қонунга итоаткорлик хулқ-атвори
рағбатлантирилади;

– ҳуқуқбузарликларнинг барвақт олди олинади, шу жумладан
ғайриижтимоий хулқ-атвор ва ҳуқуқбузарликлар содир этилишига йўл
қўйилмайди;

– ҳуқуқбузарликлар аниқланади ва уларга барҳам берилади;
– ҳуқуқбузарликларнинг содир этилиши сабаблари ва уларга имкон

бераётган шарт-шароитлар аниқланади ва бартараф этилади;
– ғайриижтимоий хулқ-атворли шахслар тарбияланади ва қулай турмуш

шароити билан таъминланади;
– жисмоний шахсларнинг ҳуқуқбузарликдан жабрланувчига айланиши

хавфи камаяди.

5-§. Ҳуқуқбузарликлар профилактикасининг субъектлари.

Ҳуқуқбузарликлар профилактикаси субъекти – ҳуқуқбузарликлар
профилактикаси субъекти – ҳуқуқбузарликлар профилактикасида давлат
сиёсатини белгилаб берувчи, ҳуқуқбузарликлар профилактикасини бевосита
амалга оширувчи, иштирок этувчи ва ҳуқуқбузарликлар профилактикасини
мувофиқлаштирувчи давлат органлари, нодавлат нотижорат ташкилотлар
(фуқаролик жамияти институтлари), мансабдор шахслар ва Ўзбекистон
Республикасида яшовчи Ўзбекистон Республикаси фуқаролари, хорижий
давлатлар фуқаролари ва фуқаролиги бўлмаган шахслардир.

Ҳуқуқбузарликлар профилактикаси субъектларини қуйидагича
таснифлаш мумкин:

1) ҳуқуқбузарликлар профилактикасида давлат сиёсатини белгилаб
берувчи субъектлар (Президент, Олий мажлис, Вазирлар Маҳкамаси)

2) ҳуқуқбузарликлар профилактикасини бевосита амалга оширувчи
субъектлар (ички ишлар, прокуратура, Миллий гвардия, давлат хавфсизлик
хизмати, адлия, давлат божхона хизмати, давлат солиқ хизмати, меҳнат ҳамда
Экология ва атроф-муҳитни муҳофаза қилиш давлат қўмитаси органлари,
таълимни давлат томонидан бошқариш органлари ва таълим муассасалари,
давлат соғлиқни сақлаш тизимини бошқариш органлари ва соғлиқни сақлаш
муассасалари);

3) ҳуқуқбузарликлар профилактикасида иштирок этувчи
субъектлар (ҳуқуқбузарликлар профилактикасини ташкил этишда иштирок
этувчи субъектлар: маҳаллий давлат ҳокимияти органлари; ҳуқуқбузарликлар
профилактикасини амалга оширишда иштирок этувчи
субъектлар:фуқароларнинг ўзини ўзи бошқариш органлари, нодавлат
нотижорат ташкилотлари, оммавий ахборот воситалари, вояга етмаганларга
ижтимоий-ҳуқуқий ёрдам кўрсатиш марказлари, маданият ва спорт
муассасалари, туризм соҳасидаги ташкилотлар, бошқа орган ва муассасалар,
ота-она (ота-она ўрнини босувчи шахс)лар,фуқаролар);

4) ҳуқуқбузарликлар профилактикасини мувофиқлаштирувчи
субъектлар (ҳуқуқбузарликлар профилактикаси ва жиноятчиликка қарши
курашиш бўйича, вояга етмаганлар ишлари бўйича, одам савдосига қарши
курашиш бўйича ҳамда коррупцияга қарши курашиш бўйича идоралараро
комиссиялар, прокуратура органлари ҳузуридаги ҳуқуқбузарликлар
профилактикаси бўйича мувофиқлаштирувчи кенгашлар).

6-§. Ҳуқуқбузарликлар профилактикасининг усуллари.

Ҳар бир фаолият ўз усулига эга бўлиб, уларнинг пухта ишлаб
чиқилганлиги ва тўғри қўлланиши фаолиятнинг самарадорлигини
кафолатлайди.

«Усул» сўзи ўзбек тилида бирор нарсани юзага чиқариш, амалга
ошириш йўли, ҳаракат тарзи, тартиби маъноларини англатади.

Демак, ҳуқуқбузарликлар профилактикасининг усуллари ҳуқуқбузарликлар
профилактикасини бошқаришнинг асосий мақсадларига амалий эришишни,
асосий функцияларининг амалга оширилиши ҳамда самарали профилактик таъсир
кўрсатишни таъминлаш йўлларини ўзида намоён этади.

Инсонларнинг онги ва иродасига таъсир кўрсатишнинг иккита универсал
усули – ишонтириш ва мажбурлаш усулларидир.

Ҳуқуқбузарликлар профилактикаси усуллари ўзига хос жиҳатларга эга
бўлиб, объект ва субъектларининг хусусиятидан келиб чиққан ҳолда
қўлланади. Бу эса мазкур усулларнинг ҳар бири қўлланиш асослари ва
тартибига эга бўлиши лозимлигини талаб этади.

Эсда тутинг! Ҳуқуқбузарликлар профилактикасининг усули деганда,
ҳуқуқбузарликлар профилактикасида қўлланиладиган асосий хатти-
ҳаракатлар, шунингдек профилактикани амалга ошириш йўли, ҳаракатланиш
тарзини билдириб, аксарият ҳолларда ҳуқуқбузар-ликлар профилактикаси
объектларига (шахсларга) профилактик таъсир кўрсатиш йўли тушунилади.

Ҳуқуқбузарликлар профилактикасида профилактик таъсир кўрсатиш
усуллари қуйидагиларни ташкил этади:

1. Огоҳлантириш;
2. Ишонтириш;
3. Рағбатлантириш;
4. Мажбурлаш.

Ҳуқуқий адабиётларда айнан «огоҳлантириш» тушунчасига берилган
таърифни кузатиш қийин. Шу боис, ўзбек тилининг изоҳли луғатида
огоҳлантиришга – «маълум иш-ҳаракат ҳақида хабардор, огоҳ қилиш»
мазмунида изоҳ берилган. Мазкур изоҳга асослансак, огоҳлантириш усули –
бу, ҳуқуқбузарликлар профилактикаси объектларини расмий ва норасмий
тарзда оғзаки ёки ёзма шаклда ҳуқуқбузарлик учун жазонинг муқаррарлиги
ҳамда виктимлик ҳолатлар ҳуқуқбузарликдан жабрланишни тақозо этиши
ҳақида хабардор қилиш ва ҳушёрликка чақиришдан иборат.

Ишонтириш бошқарув усули сифатида бошқарув субъектининг
бошқарилувчилар онги ва иродасига, кишиларнинг хулқига ахлоқий,
психологик, моддий таъсир кўрсатишини билдиради. Ишонтириш – таъсир
кўрсатишнинг шундай усулидирки, у ақл ва ҳис-туйғуларга биргаликда таъсир
кўрсатади, нотўғри қарашлар ва муносабатларни ўзгартиради, фанга ёки
жамиятнинг ахлоқий талабларига мос келувчи янги қарашлар ва
муносабатларни шакллантиради. Ишонтириш – тарбия ва тушунтириш,
намунали хулқни рағбатлантириш ва ижобий намуналарни кўрсатиш,
шунингдек огоҳлантириш-олдини олувчи ҳаракатлар, маълум қилиш,
ташвиқот-тарғибот, ундаш ва шу каби шаклларда ҳам амалга оширилади. Шу
билан бирга, ишонтириш усули ўқитиш, ташвиқот, тарғибот, тушунтириш
ишлари, танқид, ҳуқуқбузарлик ёки ғайриижтимоий хулқ-атворни муҳокама
қилиш, тажриба алмашиш каби воситалар (чоралар) орқали амалга оширилади.

Демак, ишонтириш усули – ҳуқуқбузарликлар профилактикаси
объектларида ҳуқуқбузарлик учун жазонинг муқаррарлигини ҳамда
виктимлик ҳолатлар ҳуқуқбузарликдан жабрланишни тақазо этишини хис
қилдириш, шунингдек уларнинг онгли равишда ўз ўзини ҳуқуқбузарлик содир
этишдан тийилиши ва ҳуқуқбузарликдан жабрланиб қолишдан сақланишини
таъминлашга йўналтирилган  комплекс профилактик чора-тадбирларда ўз
ифодасини топади.

Юридик адабиётларда, рағбатлантириш усули тушунчасига нисбатан
ҳам турлича ёндашувлар мавжуд, баъзи адабиётларда рағбатлантириш
ижтимоий ундаш методининг бир тури сифатида қайд этилади. Ю.С. Пулатов,
И.У. Исмаилов, А. Қурбоновларнинг фикрича, рағбатлантириш деганда, шахс
ўз ишида ёки ижтимоий бурчини бажаришида эришган муваффақиятлари учун
унинг хизматларини оммавий равишда эътироф этиш, мукофотлаш, жамоада
шарафлаш кабилар тушунилади1. Бироқ мазкур таъриф ҳам
рағбатлантиришнинг ижтимоий-ҳуқуқий мазмунини тўлиқроқ очиб
беролмаган. Ўзбек тилининг изоҳли луғатида «рағбат» тушунчасига, «инсон
ҳис-туйғулари, руҳий ҳолатларини ривожлантирувчи, уни фаолликка ундовчи
руҳий (психик) таъсир» мазмунида изоҳ берилган.

Шундай экан, рағбатлантириш усули – айрим профилактик ҳисобда
турган шахсларнинг ахлоқан тузалаётган ва ўзида ижтимоий ижобий хулқ-
атворни шакллантира бошлаганликларини эътироф этиш ҳамда шу муносабат

1 Пулатов Ю.С., Исмаилов И.У., Қурбонов А. Ички ишлар органларида бошқарув асослари: Ўзбекистон
Республикаси Ички ишлар вазирлиги олий таълим муассасалари учун дарслик. – Т.: Ўзбекистон Республикаси ИИВ
Академияси, 2005. – 323 б.

билан уларга имтиёз ёки имкониятлар бериш ёхуд фуқароларни
ҳуқуқбузарликдан жабрланишдан ҳимояланиш усул ва воситаларини тўлиқ
ўзлаштириш ва улардан самарали фойдаланишга қизиқтириш, ундаш,
шунингдек ҳуқуқбузарликлар профилактикасида фаол иштирок этган
субъектларни мукофотлаш кабилардан иборат.

Кишилар онги ва иродасига таъсир этишнинг универсал усулларидан
яна бири «мажбурлаш» усулидир. Ушбу усул ишонтириш усулидан мазмун,
шакл, қўллаш асослари ва тартиби жиҳатдан фарқланади. Қолаверса,
ишонтириш усулидан ҳуқуқбузарликлар профилактикасининг барча
субъектлари фойдаланиши мумкин бўлса, мажбурлаш усулини эса фақат
махсус ваколатга эга шахсларгина қўллаши мумкин.

Мажбурлаш усули интизомий, моддий, маъмурий ёки жиноий
жавобгарлик чоралари сифатида намоён бўлади. Мажбурлаш усули муайян
шахснинг ҳуқуққа хилоф хатти-ҳаракати учун таъсир чорасини қўллашни
назарда тутиши ёки айрим ҳолларда ҳуқуқий-тартибот, жамоат тартиби ва
хавфсизлигини таъминлашга қаратилган бўлиши мумкин.

Мажбурлаш усули – ғайриижтимоий хулқ-атворга эга, ҳуқуқбузарлик
содир этишга мойил ва ҳуқуқбузарлик содир этган шахсларни ахлоқан
тузатиш, жамиятда ўрнатилган қонун-қоидаларга риоя этишга, шунингдек
ҳуқуқбузарликлар профилакти-каси субъектларини ўз зиммасига юклатилган
вазифаларни бажаришига мажбурлаш  кабилардан иборат, деб таъриф бериш
мумкин ҳисобланади.

7-§. Ҳуқуқбузарликлар профилактикасининг шакллари.

Ҳуқуқбузарликлар профилактикасининг шакллари ҳам усуллари каби
ўзига хосликка эга.

Эсда тутинг! Ҳуқуқбузарликлар профилактикасининг шакли – бу,
ҳуқуқбузарликлар профилактикасида фаолият, хатти-ҳаракатлар мазмунининг
ташқи кўринишидир. Профилактика шаклининг моҳиятини ёритишда
ҳуқуқбузарликлар профилактикасининг мақсади, вазифалари ва
функцияларига таяниш лозим.

Ҳуқуқбузарликлар профилактикаси шаклларини қуйидагилар ташкил этади:
– ёзма;
– оғзаки;
– кўргазмали;
– электрон;
– аралаш;
– назорат;
– қўриқлаш;
– қутқарув;
– белгили каби шакллардан иборат.
Ҳуқуқбузарликлар профилактикасининг ёзма шакли, ўз мазмунига кўра,

газета ва журналларда ҳуқуқбузарликларнинг сабаб ва шароитлари ҳақида

мақолалар, содир этилган ҳуқуқбузарликлар бўйича ҳикоя, қисса, очерклар
чоп этиш, одамлар гавжум бўладиган жойларда ёзма эълонлар осиш,
аниқланган ҳуқуқбузарликнинг сабаб ва шароитлари, ҳуқуқбузарлик учун
жазонинг муқаррарлигини, шунингдек ҳуқуқбузарликдан жабрланиш
омиллари ҳақида фуқароларга огоҳлик ва ҳушёрликка чақиришга
йўналтирилган хатлар юбориш кабиларда намоён бўлади.

Оғзаки шаклда амалга ошириладиган профилактика асосан маъруза,
суҳбат, савол-жавоб, аудио ёзувли эълон ва огоҳлантирув чақириқларини
эшиттириш, радиода чиқишлар қилиш каби профилактик чора-тадбирларда
намоён бўлади.

Ҳуқуқбузарликлар умумий профилактикасининг кўргазмали шакли
телевидение орқали ҳуқуқбузарликлар ҳақида кўрсатувлар, кинофильмлар,
видеороликлар тайёрлаб эфирга узатиш, аҳоли гавжум жойларда
ҳуқуқбузарликлар профилактикаси мазмунига эга плакатлар, эълонлар осиш,
видеороликлар намойиш қилиш, учрашув, маъруза жараёнларида
мультимедиа воситаларидан фойдаланиш, саҳна чиқишларини амалга ошириш
кабиларда намоён бўлади.

Шундай профилактик тадбирлар борки, улар ҳам оғзаки, ҳам ёзма ва ҳам
кўргазмали шаклда амалга оширилиб, ҳуқуқбузарликлар умумий
профилактикасининг аралаш шакли мақомига эга бўлади (буларга маъруза
ўқиш, профилактик мазмунга эга учрашувлар, давра суҳбатлари,
конференцияларда чиқишлар қилиш кабиларни мисол қилиб келтириш
мумкин. Ушбу ҳолатда профилактика субъекти бир вақтнинг ўзида оғзаки,
ёзма, кўргазмали, электрон шакллардан фойдаланган ҳолда профилактик
тадбирларни амалга ошириши мумкин).

Назорат шакли ҳам ҳуқуқбузарликлар умумий профилактикасининг
муҳим усулларидан бири ҳисобланиб, назорат функциясини таъминлаш
асосида ҳуқуқбузарликларнинг олдини олишга эришилади. Ушбу шаклнинг
ўзи ҳам бир неча турларга бўлинади:

– техник назорат - бу, техника ва электрон тизим имкониятларидан
фойдаланган ҳолда жамоат жойларида, аҳоли кўп қатнайдиган йўлакларда,
светафор ўрнатилган чорраҳаларда кузатув камераларни ўрнатиш, ҳуқуқбузар
шахс ҳамда ҳуқуқбузарликлар сабаб ва шароитларининг марказлаштирилган
электрон ҳисобини юритиш каби йўллар билан амалга оширилади;

– қўриқлаш назорати - марказий қўриқлаш пульти ҳамда қўриқлаш
хизмати орқали муҳим тоифаланган объектлар, давлат органлари жойлашган
бино ва иншоотлар, аҳолининг уй-жойи, автотранспорт воситаларининг
хавфсизлигини таъминлашга, уларга нисбатан турли тажовузлар амалга
оширилишининг олдини олишга эришилади;

– ҲМҚО назорати - назорат-лицензия фаолияти, йўл-ҳаракати
хавфсизлигини таъминлаш, божхона назорати, блок постлар назорати, кўча ва
жамоат жойларида патруллик хизматлари назорати кабиларни ўз ичига қамраб
олади;

– жамоатчилик назорати – назоратнинг ушбу турида иккита мақсад,
яъни бири ҳуқуқбузарликлар профилактикаси субъектларининг жамоатчилик

олдида ҳисобдорлигини таъминлаш тизими орқали ҳуқуқбузарликлар
профилактикаси самарадорлигига эришиш, иккинчиси, фуқароларнинг ўзини
ўзи бошқариш органлари ҳузуридаги «маҳалла посбонлари» каби
жамоатчилик тузулмалари назорати ва фаолияти орқали бевосита
ҳуқуқбузарликларнинг олди олинишини таъминлаш кўзланади.

Қутқарув шакли «Ҳуқуқбузарликлар профилактикаси тўғрисида»ги
қонуннинг 44-моддаси талаблари асосида ҳуқуқбузарликлар
профилактикасини бевосита амалга оширувчи орган ёки муассаса ҳузурида
ташкил этиладиган қутқарув хизматлари фаолиятида намоён бўлади. Ушбу
шаклнинг бошқаларидан фарқи шундаки, у реал хавф юзага келганида, уни
бартараф этиш мақсадида амалга ошириладиган ҳаракатларда намоён бўлади.

Белгили шакли кўргазмали шаклга ўхшаб кетсада, у кўргазма учун эмас,
балки муайян тартиб-қоидаларга амал қилишни таъминлаш мақсадида
фойдаланилиши билан фарқланади. Ушбу шакл асосан йўл ҳаракати
хавфсизлигини, шунингдек белгиланмаган жойда таъмаки маҳсулотларнини
чекмаслик, ахлат тўкмаслик, тақиқланган объектларга кирмаслик кабиларни
таъминлашда кенг фойдаланилади. Ўзбекистон Республикаси Президентининг
2017 йил 11 июлдаги «Йўл ҳаракати хавфсизлигини таъминлаш тизимини
янада такомиллаштириш чора-тадбирлари тўғрисида»ги қарорида айни пайтда
йўл белгиларини ўрнатиш аҳволи танқид остига олиниб, Ўзбекистонда
«Uzavtoyo‘lbelgi» давлат унитар корхонаси ташкил этилди. Дарҳақиқат, йўл
белгиларининг аниқ ва кўринарли тарзда жойлашуви, уларни нур қайтарувчи
махсус қопламалардан фойдаланилган ҳолда тайёрланиши ҳаракатланиш
хавфсизлигини таъминлаш самарадорлигини ошириб, йўл-траспорт
ҳодисаларининг олдини олишга катта хизмат қилади.

Хуллас, профилактик усул ва шакллар ҳуқуқбузарликлар
профилактикасининг самарадорлигини таъминловчи асосий воситалар бўлиб,
улардан ўз вақти ва ўрнида фойдаланилсагина, юқори натижаларга эришиш
кафолатланади.

8-§. Ҳуқуқбузарликларнинг умумий профилактикаси.

Ҳуқуқбузарликларнинг умумий профилактикаси – ҳуқуқбузарликлар
профилактикасини амалга оширувчи ва унда иштирок этувчи органлар ҳамда
муассасаларнинг ҳуқуқбузарликларнинг олдини олиш, ҳуқуқбузарликларнинг
содир этилиши сабабларини ва уларга имкон бераётган шарт-шароитларни
аниқлаш, бартараф этиш бўйича фаолиятидир.

Эсда тутинг! Ҳуқуқбузарликлар профилактикасининг ҳар бир тури,
хусусан умумий профилактика ўзига хос жиҳатларга: мақсад ва вазифаларга,
объектига, субъектига, профилактик чора-тадбирлар тизимига, уларни
ўтказиш асослари ва тартибига, шунингдек муайян афзалликларга эга.

Ҳуқуқбузарликлар умумий профилактикасининг мақсади –
«ҳуқуқбузарликлар профилактикасига кенг жамоатчиликни жалб этиш,
ҳуқуқбузарликлар профилактикасига доир қонунчиликни такомиллаштириш,

аҳолининг ҳуқуқий онги ва маданиятини юксалтириш, ҳуқуқбузарликларнинг
содир этилиши сабабларини ва уларга имкон бераётган шарт-шароитларни
аниқлаш, ҳисобини юритиш, таҳлил қилиш ва бартараф этиш чора-
тадбирларини ишлаб чиқиш ҳамда амалга ошириш, кам куч ва вақт сарфлаб
аҳолига профилактик таъсир кўрсатган ҳолда уларда қонунга итоаткорлик
хулқ-атворини шакллантириш ва ҳуқуқбузарлик учун жавобгарликнинг
муқаррарлиги ҳиссини уйғотиш, шунингдек фуқароларни
ҳуқуқбузарликларнинг ижтимоий хавфи ҳақида огоҳ этиш ҳамда
ҳуқуқбузарликлардан ҳимояланишнинг усуллари ва воситалари тўғрисида
хабардор қилиш орқали уларнинг жабрланувчига айланиши хавфини
камайтиришдан иборат.

Ҳуқуқбузарликларнинг умумий профилактикаси объектлари:
– ҳуқуқбузарликлар умумий профилактикаси таъсири остига тушувчи

жисмоний (фуқаролар, чет эл фуқаролари, фуқаролиги бўлмаган шахслар) ва
юридик шахслар;

– жамоат тартиби ва фуқаролар хавфсизлиги;
– қўриқловга олинган давлат органлари бино ва иншоотлари, аҳолининг

кўчмас мулклари;
– ҳуқуқбузарликларнинг содир этилиши сабаблари ва уларга имкон

бераётган шарт-шароитлар.
Ҳуқуқбузарликларнинг умумий профилактикаси мазмунан

қуйидаги ўзига хослик ва афзалликларга эга:
– бир вақтнинг ўзида ўнлаб, юзлаб, минглаб, ҳаттоки, миллионлаб

инсонларга профилактик таъсир кўрсатиш имконияти мавжуд;
– кам куч ва маблағ сарфланади;
– вақт тежамкорлигига эришилади;
– ҳуқуқбузарликлар профилактикасига комплекс ёндашилади;
– ҳуқуқбузарликларнинг содир этилиш сабаблари ва уларга имкон

бераётган шарт-шароитларни бартараф этишни талаб қилиш кучига эга.

9-§. Ҳуқуқбузарликларнинг махсус профилактикаси.

Ҳуқуқбузарликларнинг махсус профилактикаси – ҳуқуқбузарликлар
профилактикасини бевосита амалга оширувчи органлар ва муассасаларнинг
айрим турдаги ҳуқуқбузарликлар профилактикасига, бу турдаги
ҳуқуқбузарликларнинг содир этилиши сабабларини ва уларга имкон бераётган
шарт-шароитларни бартараф этишга, айрим тоифадаги шахсларни аниқлаш ва
уларга профилактик таъсир кўрсатишга қаратилган махсус тадбирларни ишлаб
чиқиш ҳамда амалга оширишга доир фаолиятидир.

Ҳуқуқбузарликларнинг махсус профилактик фаолияти фақат
ҳуқуқбузарликлар профилактикасини бевосита амалга оширувчи органлар ва
муассасалар томонидан мавсумий ёки криминоген вазиятдан келиб чиққан
ҳолда соҳавий норматив-ҳуқуқий ҳужжатлар талаблари асосида амалга
оширилади.

Ҳуқуқбузарликларнинг махсус профилактикаси республикада,
минтақада ёки шаҳар-туман миқёсида ёхуд алоҳида кичик худуд ва объектда
айрим турдаги ҳуқуқбузарликларнинг профилактикаси, бу турдаги
ҳуқуқбузарликларнинг содир этилиш сабабларини ва уларга имкон берган
шарт-шароитларни бартараф этишга, айрим тоифадаги шахсларни аниқлаш ва
уларга профилактик таъсир кўрсатиш мақсадида амалга оширилади.

Эсда тутинг! Қуйидагилар ҳуқуқбузарликларнинг махсус
профилактикасини амалга ошириш учун асос бўлади:

– айрим турдаги ҳуқуқбузарликларнинг, шахслар тоифаларининг
кўпайиши;

– жамоат хавфсизлиги ва жамоат тартибига, шахс, жамият ва давлат
манфаатларига тажовуз қилувчи хатарлар ва таҳдидларнинг юзага келиши.

Айрим турдаги ҳуқуқбузарликларнинг махсус профилактикаси:
1) терроризм ва диний экстремизм билан боғлиқ ҳуқуқбузарликларнинг

махсус профилактикаси;
2) гиёҳвандлик воситалари ва психотроп моддаларнинг ғайриқонуний

муомаласи билан боғлиқ ҳуқуқбузарликларнинг махсус профилактикаси;
3) ахлоққа қарши ҳуқуқбузарликларнинг махсус профилактикаси;
4) одам савдосининг махсус профилактикаси;
5) ўғирликнинг махсус профилактикаси;
6) фирибгарликнинг махсус профилактикаси;
7) бошқа ҳуқуқбузарликларнинг махсус профилактикаси кабилар.
Айрим тоифадаги шахслар ўртасида ҳуқуқбузарликлар махсус

профилактикаси:
1) илгари судланган шахслар ўртасида ҳуқуқбузарликларнинг махсус

профилактикаси чора-тадбирлари;
2) алкоголни суиистеъмол қилувчи ёки гиёҳвандлик воситаларини,

психотроп моддаларни ва ақл-ирода фаолиятига таъсир этувчи бошқа
моддаларни истеъмол қилувчи шахслар ўртасида ҳуқуқбузарликларнинг
махсус профилактикаси чора-тадбирлари;

3) вояга етмаганлар ўртасида назоратсизлик ва ҳуқуқбузарликлар
профилактикаси;

4) аёллар ўртасида ҳуқуқбузарликлар профилактикаси;
5) бошқа тоифадаги шахслар ўртасида ҳуқуқбузарликларнинг махсус

профилактикаси кабилар.

10-§. Ҳуқуқбузарликларнинг якка тартибдаги профилактикаси.

Ҳуқуқбузарликларнинг якка тартибдаги профилактикаси –
ҳуқуқбузарликлар профилактикасини бевосита амалга оширувчи органлар ва
муассасаларнинг ғайриижтимоий хулқ-атворли, ҳуқуқбузарликлар содир
этишга мойил бўлган, ҳуқуқбузарликлар содир этган шахсларни аниқлаш,
уларнинг ҳисобини юритиш ва уларга тарбиявий таъсир кўрсатишга доир
фаолиятидир.

Ҳуқуқбузарликларнинг якка тартибдаги профилактикаси
ҳуқуқбузарликлар профилактикасини бевосита амалга оширувчи орган ва
муассасалар томонидан ғайри ижтимоий хулқ-атворли, ҳуқуқбузарлик содир
этишга мойил бўлган ва ҳуқуқбузарлик содир этган шахсларнинг ҳисобини
юритиш, тарбиявий таъсир кўрсатиш орқали уларни аҳлоқан тузатиш, уларда
ижтимоий хаётга мос хулқ-атвор ва турмуш тарзини шакллантириш ҳамда
назорат қилиш мақсадида амалга оширилади.

Ҳуқуқбузарликнинг якка тартибдаги профилактикаси объектларини
қуйидагилар ташкил этади:

1) ғайриижтимоий хулқ-атворга эга шахслар;
2) ҳуқуқбузарлик содир этишга мойил шахслар;
3) ҳуқуқбузарлик содир этган шахслар;
4) ижтимоий ҳимояга муҳтож болалар.
Шахснинг ғайриижтимоий хулқ-атворга эгалиги қуйидагиларда намоён

бўлади:
а) шахснинг жамиятда қабул қилинган хулқ-атвор нормалари ва

қоидаларини бузувчи турмуш тарзи: қонуний никоҳсиз эр-хотин бўлиб яшаш,
кўп қаватли уйларда яшаб, баланд овозда мусиқа оҳангларини эшитиб,
қўшниларнинг тинчини бузиш ёки шундай оқибатни келтириб чиқарувчи
бошқа машғулотлар билан шуғулланиш, оилада низоли ва жанжалли
вазиятларни юзага келтириш, гиёҳвандлик ёки спиртли ичимликка ружу
қўйиш кабиларда;

б) шахснинг жамиятда қабул қилинган хулқ-атвор нормалари ва
қоидаларини бузувчи ҳаракатлари: жамоат жойларида спиртли ичимлик
истеъмол қилган ҳолда юриш, жамоат жойида юрганда ёки ўтирганда писта
чақиб ёхуд жамоатчилик фойдаланадиган йўл ва йўлакларни туфлаб (нос)
ифлослантириш, гап ташиш, ғийбат қилиш, кишиларни уруштириб қўйиш
каби ҳаракатларида;

в) шахснинг жамиятда қабул қилинган хулқ-атвор нормалари ва
қоидаларини бузувчи ҳаракатсизлиги: асосли сабаб бўмасдан жамоат
транспортларида қарияларга, ногиронларга ёки ҳомиладор аёлларга жой
бермаслик ёки маҳаллада уюштириладиган оммавий ҳашарларда иштирок
этмаслик сингари ҳаракатсизликларда ифодаланиши мумкин.

Қуйидагилар ҳуқуқбузарлик содир этишга мойил шахслар сифатида
эътироф этилиши мумкин:

а) тажовузкор руҳий касаллар;
б) ихтисослаштирилган ўқув-тарбия муассасаларидан қайтганлар (хулқ-

атвори тузалганлиги сабабли ушбу таъсир чорасини қўллашни давом
эттиришга муҳтож эмас деб топилиб, мазкур муассасаларда бўлиши юзасидан
суд томонидан белгиланган муддат ўтишидан олдин чиқарилган шахслар
бундан мустасно);

в) ҳеч қаерда ишламайдиган, иш ёқмас, текинтомоқ фуқаролар;
г) мустақил фикрга эга бўлмаган, бировларга кўр-кўрона эргашиб

кетадиган ва диний фундаменталистик ғояларга берилувчан шахслар;

д) олиб борилаётган давлат сиёсатига нисбатан асоссиз қарши фикр
билдирувчилар;

и) ўзига нисбатан қамоққа олиш билан боғлиқ бўлмаган эҳтиёт чораси
танланган жиноят содир этишда айбланувчилар;

е) иш фақат жабрланувчининг шикояти билан қўзғатиладиган ҳолларда
унинг шикояти бўлмаганлиги учун жиноят иши тугатилганлар.

Юқоридаги кўрсатиб ўтилганлар ҳуқуқбузарлик содир этмаган ёки содир
этган бўлса-да, ҳуқуқбузарлик тариқасида ҳуқуқий баҳо берилмаган ёхуд содир
этилган ҳуқуқбузарлик бўйича айбдорлиги исботланмаган, аммо ўзининг
ғайриижтимоий хулқ-атвори хавфлилиги туфайли ҳуқуқбузарлик содир этиш
эҳтимоли ҳолатида бўлган жисмоний шахслар сифатида эътироф этиладилар.

Ҳуқуқбузарликлар профилактикасини бевосита амалга оширувчи
субъектлар ўзига нисбатан якка тартибда профилактика иши олиб
бориладиган шахсларнинг ижтимоий-демографик (ёши, жинси, оилавий
аҳволи, касби, маълумоти, яшаш ва ўқиш жойлари кабилар), маънавий-руҳий
(эҳтиёжи, қизиқиши, ижтимоий жараёнларга, умуминсоний ва миллий
қадриятларга, меҳнатга, ўқиш ва ишга, ён-атрофидагиларга бўлган
муносабати, дунёқараши, темперамент ва характери кабилар) ва
биофизиологик (жисмонан ва руҳан соғлиғи, генетик хусусиятлари, жисмоний
тузилиши, жисмоний ва руҳий имкониятлари, ёш даврига хос биофизиологик
белгилари кабилар) хусусиятларини ўрганиши ҳамда ўрганиш натижалари
асосида якка тартибдаги профилактик чора-тадбирларни ишлаб чиқиши ва
амалга ошириши мумкин.

Умуман олганда, ҳуқуқбузарликларнинг якка ва умумий тартибдаги
профилактикаси профилактик таъсир кўрсатиш объектининг бир ёки бир
гуруҳ шахслар ташкил этиши билан фарқланади.

Ҳуқуқбузарликларнинг якка тартибдаги профилактикаси ички ишлар
органларининг ҳуқуқбузарликлар профилактикасини бевосита амалга
оширувчи соҳавий хизматлари томонидан ўз фаолият йўналишлари ва
ваколатларидан келиб чиққан ҳолда амалга оширилади.

Ҳуқуқбузарликларнинг якка тартибдаги профилактикасини амалга
оширишда шахснинг, унинг ижтимоий муҳитининг ўзига хос хусусиятлари,
ижтимоий-маиший шароитлари ва турмуш тарзи, шахснинг ғайриижтимоий
хулқ-атворини, ҳуқуқбузарлик содир этишга мойиллигини, шунингдек содир
этилган ҳуқуқбузарликнинг ижтимоий хавфлилик даражасини тавсифловчи ва
бошқа омиллар ҳисобга олиниши шарт ҳисобланади.

Вояга етмаганларга нисбатан якка тартибдаги профилактик ишлар
профилактика (катта) инспекторлари ва вояга етмаганлар ўртасида
ҳуқуқбузарликларнинг профилактикаси (катта) инспекторлари томонидан
амалга оширилади.

Ҳуқуқбузарликларнинг якка тартибдаги профилактикаси чора-
тадбирлари:

1) профилактика суҳбати;
2) расмий огоҳлантириш;

3) ҳуқуқбузарликларнинг содир этилиши сабаблари ва уларга имкон
бераётган шарт-шароитлар тўғрисида хабардор қилиш;

4) ижтимоий реабилитация қилиш ва ижтимоий мослаштириш;
5) профилактик ҳисобга олиш;
6) мажбурий даволанишга юбориш;
7) маъмурий назорат.
Профилактика суҳбати.
Профилактика суҳбати шахсни жамиятда қабул қилинган хулқ-атвор

нормалари ва қоидаларига риоя этишга ишонтириш, ғайриижтимоий хулқ-
атворнинг ижтимоий ва ҳуқуқий оқибатларини ҳамда ҳуқуқбузарлик содир
этганлик учун қонунда белгиланган жавобгарликни тушунтириш мақсадида
амалга оширилади.

Бу борада мазкур қонуннинг 5-моддасида келтирилган «ишонтириш
усулининг устиворлиги» принципига қатъий амал қилиниши лозим бўлади.
Ана шундагина профилактика суҳбати амалга оширилаётган шахс
ғайриижтимоий хулқ-атворнинг ижтимоий ва ҳуқуқий оқибатларини ҳамда
ҳуқуқбузарлик содир этганлик учун қонунда белгиланган жавобгарликнинг
муқаррарлигини англаб етиши мумкин.

Профилактика суҳбати шахсни жамиятда қабул қилинган хулқ-атвор
нормалари ва қоидаларига риоя этишга ишонтиришдан, ғайриижтимоий хулқ-
атворнинг ижтимоий ва ҳуқуқий оқибатларини ҳамда ҳуқуқбузарлик содир
этганлик учун қонунда белгиланган жавобгарликни тушунтириш мақсадида
ғайриижтимоий хулқ-атворга эга, ҳуқуқбузарлик содир этишга мойил бўлган,
ҳуқуқбузарлик содир этган ҳамда профилактик ҳисобга олинган шахсларга
нисбатан амалга оширилади.

Профилактика суҳбати ушбу қонуннинг 6-моддасида келтирилган
ҳуқуқбузарликлар профилактикасини бевосита амалга оширувчи орган ёки
муассасаларнинг ҳуқуқбузарликларнинг якка тартибдаги профилактикасини
амалга оширишга масъул вакили томонидан ўтказилади. Масалан, ички ишлар
органлари тизимида профилактика суҳбати жамоат тартибини сақлаш ва
фуқаролар хавфсизлигини таъминлаш, йўл ҳаракати ва ёнғин хавфсизлиги,
паспорт-виза, назорат-лицензия, мулк ва объектларни қўриқлаш қоидаларига
риоя қилиш устидан бевосита текширув ва назоратни амалга оширувчи ҳамда
унда иштирок этишга жалб этилган ички ишлар органининг масъул вакили
томонидан амалга оширилади. Шу жумладан, профилактик ҳисобга олишни
амалга оширувчи профилактика хизмати ҳамда жиноий жазо ва бошқа
жиноий-ҳуқуқий таъсир чораларининг ижросини таъминловчи хизматлар
ходимлари ҳам амалга оширади.

Профилактика суҳбати ҳуқуқбузарликлар профилактикасини бевосита
амалга оширувчи орган ёки муассаса ёхуд уларнинг қуйи бўғинлари (Мисол
учун, ички ишлар идораларининг таянч пунктлари)да, шунингдек
ғайриижтимоий хулқ-атворга эга, ҳуқуқбузарлик содир этишга мойил бўлган,
ҳуқуқбузарлик содир этган ҳамда профилактик ҳисобга олинган шахсларнинг
яшаш, ўқиш, иш жойида ёхуд бевосита ғайриижтимоий хулқ-атвор ёки
ҳуқуқбузарлик аниқланган жойда ўтказилади.

Профилактика суҳбатини амалга оширган ходим бу ҳақда
«Профилактика суҳбатини қайд этиш» китобига қайд этади ҳамда келгусида
жамиятда қабул қилинган хулқ-атвор нормалари ва қоидаларига риоя
этмаслик ҳолатларини давом эттирмаслик, акс ҳолда қонунда белгиланган
маъмурий жавобгарлик келиб чиқиши мумкинлигини тушунтиради.

Профилактика суҳбатини амалга оширган ходим профилактика суҳбати
давомида шахснинг ўзига хос хусусиятлари (жамиятда, яъни оилада, ўқиш ёки
меҳнат жамоаларида тутган ўрни, характери, билими, маълумот даражаси,
мутахассислиги, дунёқариши, қизиқиши, эҳтиёжлари, яшашга нисбатан
муносабати кабилар), унинг турмуш тарзи ва ижтимоий-маиший яшаш
шароитлари (оилавий аҳволи, қаерда яшаши, фаолият тури, оиласи ва ўзининг
моддий таъминланганлик даражаси кабилар), шунингдек ғайриижтимоий
хулқ-атворнинг ёки содир этилган ҳуқуқбузарликнинг сабаблари ва шарт-
шароитлари (моддий эҳтиёж, етишмовчилик, қизиқиш, оиладаги тарбияда йўл
қўйилган сусткашлик ёки салбий жисмоний ва маънавий-руҳий таъсир
кабилар)ни аниқлаши ва бу ҳақда белгиланган шаклдаги китобга қайд этиши
талаб этилади.

Шахс ўзининг ғайриижтимоий хулқ-атворини ёки содир этган
ҳуқуқбузарлигининг моҳиятини англаб етса ва пушаймон бўлса, ходим
профилактик суҳбат билан чегараланади. Аксинча, шахс ўзининг
ғайриижтимоий хулқ-атворини ёки ҳуқуқбузарлик содир этишининг
моҳиятини англаб етмаса ва пушаймон бўлмаса, шунингдек ходим аниқланган
ғайриижтимоий хулқ-атворни давом эттиришга йўл қўйиб бўлмайди деб
топса, у ҳолда шахсга нисбатан расмий огоҳлантириш қўлланилади.

Расмий огоҳлантириш.
Ўзининг ғайриижтимоий хулқ-атворини ёки ҳуқуқбузарлик содир этишга

мойиллигининг моҳиятини англаб етмаган ва пушаймон бўлмаган, профилактик
ҳисобга олинган ҳамда маъмурий назоратда турувчи шахслар расмий
огоҳлантириладилар ва бу ҳақда улардан огоҳлантириш хатлари олинади. Бунда
олинган огоҳлантириш хатлари огоҳлантирилган шахсга нисбатан юритилаётган
профилактик ҳисоб ишига ёки йиғма жилдга тикилади.

Шахсдаги ғайриижтимоий хулқ-атвор, шунингдек ҳуқуқбузарлик содир
этишга мойиллик ҳолати аниқланганда, унда ходим қонун ҳужжатларида
белгиланган тартибда ушбу шахс илгари расмий огоҳлантирилган-
огоҳлантирилмаганлигини текшириши шарт.

Агарда шахснинг бир йил ичида илгари расмий огоҳлантирилганлиги
аниқланса, у ҳолда унинг илгари ҳуқуқбузарлик содир этганлик учун
жавобгарлик ҳақида расмий огоҳлантирилганлиги оғирлаштирувчи ҳолат
сифатида баҳоланиши лозим.

Жамиятда қабул қилинган хулқ-атвор нормалари ва қоидаларини
бузувчи турмуш тарзи, ҳаракати ёки ҳаракатсизлигини ёхуд ўзининг
ғайриижтимоий хулқ-атвори хавфлилиги туфайли ҳуқуқбузарлик содир этиш
эҳтимоли ҳолатида бўлган жисмоний шахс аниқланган жойнинг ўзида масъул
шахс томонидан ушбу шахсга нисбатан расмий огоҳлантириш чиқарилади.

Расмий огоҳлантириш масъул шахс томонидан ўз хизмат вазифасини
бажараётган пайтда, олиб борилаётган профилактик тадбирлар жараёнида,
шунингдек қонун ҳужжатларида назарда тутилган бошқа ҳолларда
чиқарилади.

Расмий огоҳлантириш бланкасининг шакли икки қисмдан – фуқарога
тақдим қилинадиган расмий огоҳлантириш ҳамда масъул шахсда қоладиган
унинг қирқиб олинадиган қисмидан иборат бўлади.

Расмий огоҳлантириш бланкаси расмийлаштирилганда унга барча
ёзувлар қора ёки ҳаворанг сиёҳда, тушунарли қилиб ёзилади.

Масъул шахс расмий огоҳлантириш бланкасини расмийлаштираётган
пайтда шахснинг ёнида унинг шахсини тасдиқловчи ҳужжат бўлмаса, расмий
огоҳлантириш бланкасининг тегишли графалари шахснинг сўзидан
тўлдирилади.

Масъул шахс расмий огоҳлантириш бланкасини расмийлаштирганидан
сўнг уни имзолайди.

Расмий огоҳлантириш бланкасининг қирқиб олинадиган қисми расмий
огоҳлантирилаётган шахс томонидан ҳам имзоланади. Расмий
огоҳлантирилаётган шахс имзо қўйишдан бош тортган тақдирда эса расмий
огоҳлантириш бланкасига бу ҳақда ёзиб қўйилади.

Расмий огоҳлантириш расмийлаштирилганидан сўнг у расмий
огоҳлантирилган шахсга берилади, бланканинг қирқиб олинадиган қисми
масъул шахсда қолади.

Расмий огоҳлантириш бланкаси қатъий ҳисобда турувчи ҳужжат
ҳисобланиб, ўз серияси ҳамда рақамига эга бўлади.

Расмий огоҳлантириш бланкалари ҳуқуқбузарликлар профилактикасини
бевосита амалга оширувчи вазирликлар ва идоралар томонидан қуйи турувчи
тизим учун марказлаштирилган ҳолда белгиланган тартибда тайёрланади.

Ҳуқуқбузарликлар профилактикасини бевосита амалга оширувчи
субъектлар томонидан эълон қилинган расмий огоҳлантиришлар жамланиб
борилади.

Масъул шахс, расмий огоҳлантириш чиқарилганлиги тўғрисида у қайси
шахсга эълон қилинган бўлса, ўша шахснинг иш (ўқиш) жойидаги иш
берувчига (маъмуриятга) ёки яшаш жойидаги фуқароларнинг ўзини ўзи
бошқариш органига қуйидаги ҳолларда хабар қилишга ҳақли:

шахс ғайриижтимоий хулқ-атворга эга эканлигини англаб етмаган ва
қилган ишидан пушаймон бўлмаган ҳолларда;

шахснинг ғайриижтимоий хулқ-атвори унинг иш (ўқиш) жойидаги
жамоага, шунингдек яшаб турган жойидаги маҳалла фуқароларининг
тинчлиги ва хавфсизлигига таҳдид солиши ёки тарбияси ва руҳиятига салбий
таъсир кўрсатиши мумкин бўлган ҳолларда;

шахсда ғайриижтимоий хулқ-атворнинг ёки ҳуқуқбузарлик содир
этишга мойилликнинг шаклланишига туртки берган омил ёхуд шахснинг
ҳуқуқбузарлик содир этишига имкон берган шарт-шароит бевосита унинг иш
(ўқиш) жойидаги жамоа ёки яшаш жойидаги фуқароларнинг муносабати ёхуд

фуқароларнинг ўзини ўзи бошқариш органларининг ҳаракатсизлиги
(бефарқлиги, лоқайдлиги) билан боғлиқ бўлган ҳолларда.

Ҳуқуқбузарликлар профилактикасини бевосита амалга оширувчи
субъектлар ўз ваколатлари доирасида, ғайриижтимоий хулқ-атворли шахслар,
ҳуқуқбузарликлар содир этишга мойил бўлган, ҳуқуқбузарликлар содир этган
шахслар ҳақида иш (ўқиш) жойидаги иш берувчини (маъмуриятни), яшаш
жойидаги фуқароларнинг ўзини ўзи бошқариш органини ғайриижтимоий
хулқ-атворнинг ва содир этилган ҳуқуқбузарликнинг ҳолатларини, шунингдек
уларга имкон бераётган сабаблар ва шарт-шароитларни кўрсатган ҳолда
хабардор қилишга ҳақли.

Ҳуқуқбузарликлар профилактикасини бевосита амалга оширувчи
субъектлар шахснинг расмий огоҳлантирилганлиги ёки ғайриижтимоий хулқ-
атворнинг ҳолати, шунингдек унга имкон бераётган сабаблар ва шарт-
шароитлар ҳамда уларни бартараф этиш ҳақида юборган хабарномасига ўз
муносабатини билдирмаган ва бир ойлик муддатда жавоб бермаган корхона,
муассаса, ташкилот, шунингдек фуқароларнинг ўзини ўзи бошқариш
органлари ҳақида прокуратура органлари ҳузурида тузиладиган
ҳуқуқбузарликлар профилактикасини мувофиқлаштирувчи кенгашга
мурожаат қилиши мумкин.

Ҳуқуқбузарликлар профилактикасини бевосита амалга оширувчи барча
субъектлар тизимида расмий огоҳлантириш Ўзбекистон Республикаси
Вазирлар Маҳкамасининг 2017 йил 7 февралдаги «Ҳуқуқбузарликлар
профилактикасини бевосита амалга оширувчи орган ёки муассасаларнинг
мансабдор шахслари томонидан чиқариладиган расмий огоҳлантириш
шаклини ҳамда уни чиқариш тартиби тўғрисидаги низомни тасдиқлаш
ҳақида»ги 60-сонли қарори билан тасдиқланган ягона шаклда бўлади.

Ҳуқуқбузарликларнинг содир этилиши сабаблари ва уларга имкон
бераётган шарт-шароитлар тўғрисида хабардор қилиш.

Ҳуқуқбузарликлар профилактикасини бевосита амалга оширувчи ёки
унда иштирок этувчи орган ёки муассаса, ўз ваколатлари доирасида,
ғайриижтимоий хулқ-атворли шахслар, ҳуқуқбузарликлар содир этишга мойил
бўлган, ҳуқуқбузарликлар содир этган шахслар ҳақида яшаш жойидаги
фуқароларнинг ўзини ўзи бошқариш органини ғайриижтимоий хулқ-
атворнинг ва содир этилган ҳуқуқбузарликнинг ҳолатларини, шунингдек
уларга имкон бераётган сабаблар ва шарт-шароитларни кўрсатган ҳолда
хабардор қилишга ҳақли.

Ушбу ҳолат гарчи ҳуқуқбузарликни содир этиш сабабларини ҳамда  уни
содир  этишга олиб келувчи шарт-шароитларни бартараф этиш  юзасидан
киритиладиган тақдимнома талабларини бажариш жараёнига ўхшаш бўлса-да,
аммо «хабардор қилиш» мазмун ва шакл жиҳатдан қуйидагилар билан
фарқланади:

– «тақдимнома» муайян чоралар кўриш мажбуриятини юкласа,
«хабардор қилиш»да огоҳликка, хушёрликка чақириш мақсади кўзланади ва
профилактик таъсир кўрсатиш чораларини кўриш ёки кўрмаслик маҳалланинг

ҳукмига ҳавола этилади. Бироқ ушбу вазиятда ҳам маҳалла масалага
совуққонлик билан қарамаслиги ва уни эътиборсиз қолдирмаслиги лозим;

– «хабардор қилиш»да кўрилган чоралар ҳақида жавоб хати ёзиш талаб
этилмайди;

– ғайриижтимоий хулқ-атворли шахслар, ҳуқуқбузарликлар содир
этишга мойил бўлган, ҳуқуқбузарликлар содир этган шахслар ҳақида берилган
хабарнома уч йилгача маҳалла архивида сақланиши ва шу давр мобайнида
сўралган жойга унга нисбатан тавсифнома беришда хабарнома мазмуни
эътиборга олиниши мақсадга мувофиқ ҳисобланади.

Ижтимоий реабилитация қилиш ва ижтимоий мослаштириш чора-
тадбирларини қўллаш.

Ҳуқуқбузарликлар профилактикасини бевосита амалга оширувчи
соҳавий хизматлари томонидан ҳуқуқбузарликлардан жабрланувчиларга,
ҳуқуқбузарликлар содир этишга мойил бўлган, ҳуқуқбузарликлар содир этган
шахсларга нисбатан ижтимоий реабилитация қилиш ва ижтимоий
мослаштириш чора-тадбирлари қонун ҳужжатларида белгиланган тартибда
қўлланилади.

Ҳуқуқбузарликдан жабрланувчини «ижтимоий реабилитация қилиш» -
жисмоний зарар кўрган шахснинг соғлиғини тиббий ва психологик ёрдам
кўрсатиш орқали қайта тиклаш, маънавий ёки мулкий зарар етказилган
ҳолларда эса зарарни қоплаш асосида амалга оширилади.

«Ижтимоий мослаштириш» деганда ҳуқуқбузарликлар натижасида оғир
психологик жароҳат олган шахсларни оиласига, маҳалласига ёки умуман
жамиятга мослаштириш каби чораларни мисол тариқасида келтириш мумкин
(Масалан, ишсизлик сабабли одам савдоси жиноятининг қурбони бўлган
шахсларга иш ёки ўқишга жойлашишларида ёрдам бериш).

Ҳуқуқбузарга нисбатан «ижтимоий реабилитация қилиш» тушунчаси
ишлатилган – бевосита уни ахлоқан тузатиш ёки судланганлик ҳолатини олиб
ташлаш сингари чораларда намоён бўлади.

«Ижтимоий мослаштириш» эса бевосита жазони ижро этиш муассасасидан
жазо ўтаб қайтган шахсни ўқишга ёки ишга жойлаштириш, маълум муддатга уй-
жой билан таъминлаш, ҳокимиятлар ҳузуридаги махсус комиссиялар томонидан
моддий, шунингдек ҳуқуқни муҳофаза қилувчи органлар томонидан ҳуқуқий
ёрдам бериш каби ҳолатларда ўз ифодасини топади.

Профилактик ҳисобга олиш.
Ҳуқуқбузарлик содир этган шахсларнинг тузалишини таъминлаш ва

қайта ҳуқуқбузарлик содир этишининг олдини олиш мақсадида профилактика
инспекторлари томонидан ҳуқуқбузарликлар профилактикасини бевосита
амалга оширувчи орган ва муассасалар билан ҳамкорликда амалга
ошириладиган профилактик тадбирлар мажмуидан иборат профилактик ҳисоб
юритилади.

Ўзига нисбатан профилактик ҳисобга олиш юритиладиган шахслар:
1) илгари судланганларга улар жиноий жазони ўтаганидан сўнг, ўзига

нисбатан маъмурий назорат ўрнатилган шахслар бундан мустасно;

2) ўзига нисбатан суднинг жазо тайинланмаган айблов ҳукми қонуний
кучга кирган шахсларга;

3) Ўзбекистон Республикаси Жиноят-процессуал кодексининг
84-моддасига мувофиқ айбдорлик тўғрисидаги масала ҳал қилинмасдан туриб
ўзига нисбатан жиноят иши тугатилган ёхуд реабилитация қилмайдиган
асослар бўйича жиноят ишини қўзғатишни рад этиш тўғрисидаги қарор
чиқарилган шахсларга;

4) ўзига нисбатан қамоққа олиш билан боғлиқ бўлмаган эҳтиёт чораси
танланган жиноят содир этишда айбланувчиларга;

5) Ўзбекистон Республикаси Маъмурий жавобгарлик тўғрисидаги
кодексининг тегишли моддаларида назарда тутилган маъмурий
ҳуқуқбузарликларни содир этганларга;

6) ихтисослаштирилган ўқув-тарбия муассасаларидан қайтганларга.
Профилактика (катта) инспектори профилактик ҳисоб ишини юритиш

чоғида қуйидагиларни амалга оширади:
профилактик ҳисобга олинган шахсни ғайриижтимоий хулқ-атворни

давом эттирмаслик ҳақида огоҳлантиради;
профилактик ҳисобга олинган шахсни унинг иш (ўқиш) ва яшаш

жойидан текширади, унинг хулқ-атвори ҳақида маълумотлар олади;
якка тартибдаги барча чора-тадбирларни («Ҳуқуқбузарликлар

профилактикаси тўғрисида»ги қонуннинг 5-моддаси «Ҳуқуқбузарликлар
профилактикасининг асосий принциплари»да) белгиланган таъсир кўрсатиш
чора-тадбирларини фарқлаш ва якка тартибдаги ёндашиш тамойилига қатъий
амал қилган ҳолда олиб боради;

жазони ижро этиш муассасасидан бўшатилган шахсларнинг оиласига,
шунингдек жамиятга мослашишида кўмак беради;

профилактик ҳисобга олинган шахсни ўқиш ёки ишга
жойлаштирилишида, шунингдек вақтинча яшаш жойи билан
таъминланишида, ижтимоий ҳаётга мослашиши учун моддий кўмак олишида
ёрдам кўрсатади;

профилактик ҳисобдаги шахслардан ахлоқан тузалаётган ва ўзида
ижтимоий ижобий хулқ-атворни шакллантира бошлаганларини
рағбатлантириш ёки аксинча ғайриижтимоий хулқ-атворини давом эттирган
шахсларга нисбатан эса, қонунда белгиланган тартибда мажбурлаш
чораларини қўллайди.

Профилактик ҳисоб ишини юритаётган профилактика (катта)
инспектори қуйидаги ҳуқуқларга эга:

ички ишлар органи ҳуқуқбузарликлар профилактикаси бўлинмалари
бошлиғи номидан ёки шахсан ўзи профилактик ҳисобга олинган шахсга
нисбатан ижтимоий реабилитация қилиш ва ижтимоий мослаштириш чора-
тадбирларини амалга оширишда кўмак беришни сўраб тегишли давлат
органларига, корхона, муассаса, ташкилот ҳамда жамоат тузилмаларига
мурожаат қилишга;

профилактик ҳисобга олинган шахсни яшаш ва иш (ўқиш) жойидан соат
06.00 дан 22.00 гача хулқ-атворини, ҳаёт тарзини ва атрофидагиларга

муносабатини кузатишга, ўрганишга, сўраб-суриштиришга ҳамда назорат
қилишга;

ғайриижтимоий хулқ-атворни ёки ҳуқуқбузарлик содир этишга
мойилликни давом эттирган ва тузалиш йўлига ўтмаган шахслар масаласини
унинг яшаш ва иш (ўқиш) жойида муҳокама қилиш учун йиғилиш кун
тартибига қўйиш ташаббуси билан чиқишга;

шахснинг муддатидан олдин тўлиқ тузалганлиги тўғрисида далолат
берувчи маълумотлар мавжуд бўлганда муддатидан илгари шахсни
профилактик ҳисобдан чиқариш тўғрисида қарор қабул қилишга ва ички
ишлар органи бошлиғига таклиф билан чиқишга;

ҳисоб профилактика ишларини юритиш чоғида бошқа орган, муассаса
ва жамоат тузилмаси билан амалга ошириладиган ҳамкорлик масалаларига
доир муаммолар юзасидан мувофиқлаштирувчи кенгашга мурожаат қилишга.

Профилактик ҳисоб ишини юритаётган профилактика хизмати ходими
қонун ҳужжатларига мувофиқ бошқа ҳуқуқлардан ҳам фойдаланиши мумкин.

Профилактик ҳисоб ишини юритаётган профилактика (катта)
инспектори қуйидаги мажбуриятларга эга:

профилактик ҳисобга олинган шахс билан ишлашда ҳуқуқбузарлик
профилактикасининг асосий принципларига тўлиқ риоя этиш;

профилактик ҳисобда турган шахснинг хулқ-атворини тезкор-
профилактик кузатувга олиш ҳамда шахсга унинг индивидуал ва ижтимоий-
психологик хусусиятларидан келиб чиқиб профилактик чора-тадбирларни
белгилашга ёндашиш ва шу асосда профилактик таъсир этиш усул ва
шаклларини танлаш, шунингдек қўллаш;

профилактик ҳисобга олинган шахсга якка тартибдаги профилактик
чора-тадбирларнинг асослари ва ҳуқуқий оқибатларини тушунтириш, ўзига
нисбатан юритилаётган профилактик ҳисоб ҳужжатлари билан таништириш,
юридик ёрдам кўрсатиш, шунингдек ижтимоий ва моддий жиҳатдан (иш,
ўқиш, яшаш жойи билан таъминланиши, оиласи ва яшаш жойидаги маҳалла
аҳли билан киришиб кетиши кабиларда) ёрдам бериш чораларини кўриш;

юқори турувчи орган, мансабдор шахс ҳамда мувофиқлаштирувчи
кенгашнинг сўровига биноан профилактик ҳисоб ишларини тақдим этиш,
шунингдек уларнинг профилактик ҳисобга олинган шахсга нисбатан якка
тартибдаги профилактик чора-тадбирларни амалга ошириш юзасидан берган
буйруқ, кўрсатма, топшириқ ва қарорларини тўлиқ ва ўз вақтида ижро этиш.

Профилактика (катта) инспектори ҳуқуқбузарликларнинг якка
тартибдаги профилактикаси тўғрисидаги қонун ҳужжатларига мувофиқ бошқа
мажбуриятларни ҳам бажаришлари мумкин.

Шахсни профилактик ҳисобга қўйиш қачонки, қонуний асослар
бўлсагина амалга оширилади. Акс ҳолда қонунийлик принципи талаблари
қўпол равишда бузилган ҳисобланади.

Эсда тутинг! Шахсни профилактик ҳисобга қўйишда қуйидаги асослар
ва уларнинг мазмунини билиш ўта муҳимдир:

1. Ваколатли органнинг ёки мансабдор шахснинг Ўзбекистон
Республикаси Маъмурий жавобгарлик тўғрисидаги кодексининг тегишли
моддаларида назарда тутилган маъмурий ҳуқуқбузарликлар бўйича маъмурий
жазо қўллаш тўғрисидаги қарори;

2. Ваколатли органнинг ёки мансабдор шахснинг жиноят ишини
тугатиш тўғрисидаги ёхуд реабилитация қилмайдиган асослар бўйича жиноят
ишини қўзғатишни рад этиш тўғрисидаги қарори;

3. Ўзига нисбатан қамоққа олиш билан боғлиқ бўлмаган эҳтиёт чораси
танланган айбланувчи сифатида ишда иштирок этишга жалб қилиш
тўғрисидаги терговчининг ёки прокурорнинг қарори;

4. Суднинг қонуний кучга кирган айблов ҳукми;
5. Шахснинг жазони ижро этиш муассасасидан озод қилинганлиги

тўғрисидаги маълумотнома;
6. Вояга етмаганлар ишлари бўйича идоралараро комиссиянинг қарори.
Шахсни профилактик ҳисобга қўйиш тартиби.
Ўзбекистон Республикаси ИИВнинг 2017 йил 25 август куни қабул

қилинган буйруғи билан тасдиқланган «Ички ишлар органлари томонидан
ҳуқуқбузарликлар профилактикасини амалга ошириш тартиби тўғрисидаги
Йўриқнома»нинг 67-бандида («Ҳуқуқбузарликлар профилактикаси
тўғрисида»ги Қонуннинг 36-моддаси биринчи қисмида) кўрсатилган
асослардан бири мавжуд бўлганда, профилактик ҳисобга олишни амалга
ошириш учун профилактика (катта) инспектори шахсни профилактик ҳисобга
қўйиш тўғрисида шаҳар, туман ички ишлар органи бошлиғи томонидан
тасдиқланадиган қарор чиқаради.

Шахсни профилактик ҳисобга қўйиш тўғрисидаги қарор профилактика
(катта) инспектори томонидан шахсни профилактик ҳисобга қўйиш учун
асослар мавжудлигидан далолат берувчи ҳужжатлар мансабдор шахсга келиб
тушган кундан эътиборан ўн кун ичида чиқарилади. Жазони ижро этиш
муассасаларидан бўшатилган шахсларга нисбатан шахсни профилактик
ҳисобга қўйиш тўғрисидаги қарор улар яшаш жойига етиб келган кундан
эътиборан уч кун ичида чиқарилади.

2. Шахсни профилактик ҳисобга қўйиш тўғрисидаги қарорда
профилактика (катта) инспекторининг лавозими, фамилияси, исми, отасининг
исми, қарор чиқарилган сана ва жой, профилактик ҳисобга олинаётган шахс
тўғрисидаги маълумотлар (фамилияси, исми, отасининг исми, туғилган
санаси, яшаш, иш, ўқиш жойи) ва профилактик ҳисобга қўйиш асослари
кўрсатилади. Шахсни профилактик ҳисобга қўйиш тўғрисидаги қарор мазкур
қарорни чиқарган профилактика (катта) инспектори томонидан имзоланади ва
сўнгра ИИБ бошлиғи томонидан тасдиқланади.

3. Шахсни профилактик ҳисобга қўйиш тўғрисидаги қарор профилактик
ҳисобга қўйилган шахсга имзо қўйдириб эълон қилинган пайтдан эътиборан
кучга киради. Бироқ профилактик ҳисобга олиш муддати қарор чиқарилиб,
ИИБ бошлиғи тасдиқлаган кундан ҳисобланади. Қарор ушбу шахсга
тасдиқланган пайтдан эътиборан уч кун ичида, у яшаш жойида бўлмаган
ҳолларда эса, унинг турган жойи аниқланган пайтдан эътиборан уч кун ичида

эълон қилиниши керак. Қарор эълон қилинганда шахсга унинг қонун ва
қонуности ҳужжатларда белгиланган ҳуқуқ ва мажбуриятлари тушунтирилиб,
бу ҳақда қарорда қайд қилинади. Акс ҳолда ҳуқуқбузарликлар
профилактикасига доир қонун ҳужжатларида белгиланган талаб ва тартиблар
қўпол равишда бузилган ҳисобланади.

4. Шахснинг хулқ-атворини назорат қилиш ва унга нисбатан
ҳуқуқбузарликларнинг якка тартибдаги профилактикаси чора-тадбирлари ўз
вақтида қўлланилишини таъминлаш мақсадида шахсни профилактик ҳисобга
қўйган профилактика (катта) инспектори томонидан ҳисоб профилактика иши
очилади ва юритилади, шунингдек ички ишлар органи раҳбари томонидан
тезкор, хорижга чиқиш, келиш ва фуқароликни расмийлаштириш ҳамда
заруратга қараб бошқа соҳавий хизматларга аниқ топшириқлар берилади.
Профилактика иши ички ишлар органларининг ҳуқуқбузарликлар
профилактикаси бўлинмаларида юритиладиган «Ҳисоб профилактика ишини
қайд этиш» китобига қайд этиб, тартиб рақами берилади.

Шахсни профилактик ҳисобга олиш муддати.
Шахсни профилактик ҳисобга олиш у профилактик ҳисобга қўйилган

пайтдан эътиборан бир йил мобайнида амалга оширилади.
Шахсни профилактик ҳисобга олинган деб топиш учун қуйидагилар

тўлиқ бажарилган бўлиши лозим:
- шахсни профилактик ҳисобга олиш ҳақида асослантирилган қарор

қабул қилинган бўлиши;
- шахсни профилактик ҳисобга олиш ҳақида қабул қилинган қарор ИИБ

бошлиғи томонидан тасдиқланган бўлиши;
- ўзига нисбатан профилактик ҳисобга олиш тўғрисида қарор қабул

қилинган шахсга қонунда белгиланган муддатда бу ҳақда эълон қилинган
бўлиши.

Бироқ шахсни профилактик ҳисобга олиш муддати профилактик ҳисобга
олиш ҳақида асослантирилган қарор қабул қилинган пайтдан ҳисобга олинади
ва бир йил этиб белгиланади.

Шахсни профилактик ҳисобдан чиқариш асослари.
Профилактик ҳисобда турган шахс билан бир йил давомида

профилактик иш олиб борилади ҳамда унинг фаолиятини иш (ўқиш) ва яшаш
жойида назорат қилиб турилишини таъминлайди, шунингдек, профилактик
ҳисоб муддати тугагандан сўнг ҳисобдан чиқариш тўғрисида қуйидаги
асослардан бири мавжуд бўлганда ички ишлар органи бошлиғи томонидан
тасдиқланадиган қарор чиқарилади:

1) профилактик ҳисобга олиш муддатининг тугаши;
2) реабилитация қилувчи асосларга кўра жиноят ишини тугатиш

тўғрисида терговчи ёки прокурор томонидан қарор қабул қилиниши ёки
суднинг оқлов ҳукмининг қонуний кучга кириши;

3) суднинг шахсни озодликдан маҳрум этиш тарзидаги жазога ҳукм
қилиш тўғрисидаги айблов ҳукмининг ёки тиббий йўсиндаги мажбурлов
чорасини қўллаш тўғрисидаги суд ажримининг қонуний кучга кириши;

4) қамоққа олиш тарзидаги эҳтиёт чорасини танлаш тўғрисида суд
томонидан ажрим чиқарилиши;

5) шахснинг муддатидан олдин тўлиқ тузалганлиги тўғрисида далолат
берувчи маълумотларнинг мавжудлиги;

6) профилактик ҳисобда турган шахс Ўзбекистон Республикаси
ҳудудидан ташқарига доимий яшаш жойига қонунда белгиланган тартибда
чиқиб кетган тақдирда;

7) профилактик ҳисобда турган шахснинг вафот этиши.
Профилактик ҳисобда турган шахс доимий яшаш жойини ўзгартирган

тақдирда, унга нисбатан ҳисоб профилактика иши кўчиб борган жойдаги ички
ишлар органига юборилади ва у ерда ҳисобга қўйилиб якка тартибдаги
профилактик чора-тадбирлар янги доимий яшаш жойи бўйича амалга
оширилади.

Шахсни мажбурий даволанишга юбориш.
Жамоат тартибини, бошқа шахсларнинг ҳуқуқларини бузаётган, ёхуд

аҳолининг осойишталигига, саломатлигига ва маънавиятига хавф
туғдираётган сурункали алкоголизм, гиёҳвандлик ёки заҳарвандликка мубтало
бўлган беморларга нисбатан мажбурий даволаш қўлланади.

Шахсни мажбурий даволанишга юбориш билан асосан ички ишлар
идораларининг ҳуқуқбузарликларнинг олдини олиш хизмати профилактика
(катта) инспекторлари шуғулланадилар. Улар профилактик ҳисобга олинган,
шунингдек расмий огоҳлантирилган сурункали алкоголизм, гиёҳвандлик ёки
заҳарвандликка чалинган шахсларни унинг яқин қариндошларининг аризаси
ёки фуқаролар йиғини мурожаати ҳамда ушбу касалликка чалинганлик ҳақида
тиббий хулосага асосан Ўзбекистон Республикасининг 1992 йил 9 декабрдаги
«Сурункали алкоголизм, гиёҳвандлик ёки заҳарвандликка мубтало бўлган
беморларни мажбурий даволаш тўғрисида»ги қонунда ва бошқа қонун
ҳужжатларида белгиланган тартибда ҳужжатларни расмийлаштиради ва
тўпланган ҳужжатларни шахсни мажбурий даволашга юбориш масаласини ҳал
қилиш учун судга тақдим этади.

Ички ишлар органларининг маъмурий назорати.
Маъмурий назорат Ўзбекистон Республикасининг 2019 йил

2 апрелдаги «Жазони ижро этиш муассасаларидан озод қилинган айрим
тоифадаги шахслар устидан маъмурий назорат тўғрисида»ги қонуни ҳамда
Ички ишлар вазирлигининг идоравий норматив ҳужжатларига асосан амалга
оширилади.

Ҳуқуқбузарликларнинг якка тартибдаги профилактикаси қонун
ҳужжатларига мувофиқ бошқа чора-тадбирларни ҳам ўз ичига олиши мумкин.

Ўзига нисбатан ҳуқуқбузарликларнинг якка тартибдаги
профилактикаси чора-тадбирлари қўлланилаётган шахсларнинг ҳуқуқ ва
мажбуриятлари:

1) ўзига нисбатан қўлланилаётган ҳуқуқбузарликларнинг якка
тартибдаги профилактикаси чора-тадбирларининг асослари ва ҳуқуқий
оқибатларини билишга;

2) ўзига нисбатан тўпланган ҳужжатлар ва бошқа материаллар билан
танишишга;

3) илтимослар қилишга;
4) юридик ёрдам олишга;
5) ҳуқуқбузарликлар профилактикасини бевосита амалга оширувчи

органнинг ёки муассасанинг қарорлари, мансабдор шахсларнинг ҳаракатлари
(ҳаракатсизлиги) устидан қонун ҳужжатларида белгиланган тартибда шикоят
қилишга ҳақли.

Ўзига нисбатан ҳуқуқбузарликларнинг якка тартибдаги профилактикаси
чора-тадбирлари қўлланилаётган шахслар ҳуқуқбузарликлар
профилактикасини бевосита амалга оширувчи органлар ва муассасалар
мансабдор шахсларининг қонуний талабларини бажариши шарт.

Ўзига нисбатан ҳуқуқбузарликларнинг якка тартибдаги профилактикаси
чора-тадбирлари қўлланилаётган шахслар қонун ҳужжатларига мувофиқ
бошқа ҳуқуқларга ҳам эга бўлиши ва уларнинг зиммасида бошқа
мажбуриятлар ҳам бўлиши мумкин.

11-§. Ҳуқуқбузарликларнинг виктимологик профилактикаси.

Эсда тутинг! «виктимология» тушунчаси икки сўз бирикмасидан ҳосил
бўлиб, лотин тилида «victima» – жабрланган, қурбон; «lоgоs» – таълимот, яъни
жабрланувчи ҳақидаги таълимот деган маънони англатади.

«Виктимология», ўз мазмунига кўра, нафақат жиноятчилик натижасида
жабрланганларга етказилган зарарни ўрганади, балки бахтсиз ҳодиса, табиий
офат, уруш, геноцид, давлатнинг нотўғри сиёсати оқибатида юзага келган
жабрланишларни ҳам ўз ичига олади.

Ҳуқуқбузарликларнинг виктимологик профилактикаси инсонларнинг
маъмурий ёки жиноий қилмишлардан жабрланиши билан боғлиқ ижтимоий-
ҳуқуқий муносабатларни комплекс тарзда ўрганишга ҳамда жабрланиш
эҳтимолини максимал даражада камайтиришга йўналтирилади.

Бу борада виктимоген омилларни аниқлаш, бартараф этиш, зарар-
сизлантириш ва уларнинг таъсирини камайтиришга ҳамда виктимлик
даражаси юқори бўлган шахсларни аниқлаш, улардаги виктимлик даражасини
пасайтириш ва уларнинг жиноий тажовузлар қурбони бўлиш хавфини
камайтиришга қаратилган комплекс ҳимоя-тарбия чора-тадбирлари амалга
оширилади.

Виктимологик профилактикада ушбу чора-тадбирларни амалга ошириш
бўйича фаолият ҳуқуқбузарлик содир этишга мойил бўлган шахсга эмас,
балки ҳуқуқбузарликдан жабрланишга мойил бўлган шахсларга ҳамда
улардаги бундай мойилликни шакллантирувчи омилларни бартараф этишга,
ҳуқуқбузарликдан жабрланган шахсларни ижтимоий реабилитация вилишга
қаратилади.

Шахс объектив ва субъектив омиллар таъсири остида жиноятдан
жабрланиш эҳтимолига эга ҳолат ёки вазиятга тушиб қолади. Шу боис,

«виктимлик» деганда, инсоннинг жиноят қурбони бўлиш эҳтимоли юқори
бўлган ҳолати тушунилади.

Виктимликнинг айбли ва айбсиз турлари ажратилади.
Айбли виктимлик потенциал қурбонинг салбий, ҳуқуқ ва ахлоқ нуқтаи

назаридан номуносиб хулқидан иборат бўлиб, у жиноят содир этилишига
имкон берадиган омил ҳисобланади. Бунда, таъкидлаш керакки, айбли
виктимликка нафақат фуқаро хулқининг ғайриқонунийлиги ёки ахлоққа
зидлиги, балки у намоён этган турмушдаги оддий эҳтиётсизлик,
эътиборсизлик, мулоҳазасизлик, енгилтаклик ҳам киради. Айбли виктимлик,
масалан, йўл-транспорт ҳодисаларидан жабрланганларнинг каттагина қисмига
хос.

Айбсиз виктимлик умуман ҳаётда ва, хусусан, жиноятдан аввалги
вазиятда ижтимоий маъқул ахлоққа эга бўлган муайян шахснинг (масалан,
инкассатор, маҳалла посбони) меҳнат ёки жамоат фаолиятининг хусусияти
билан ёки психофизиологик жиҳатлари (масалан, бола, қария, беморлиги
кабилар) билан боғлиқ ҳолат ёки вазиятларда ҳуқуқбузарликлардан жабрланиб
қоладилар.

Шу ўринда виктимлик даражалари мавжудлигини ҳам билиш муҳим
аҳамият касб этади. Бу борада виктимликнинг қуйидаги уч даражаси кўзга
ташланади:

1) виктимлик даражаси кам бўлган шахслар – жисмонан бақувват,
воқеликка тўғри ёндашувчи, танқидий фикрга эга ва бошқалар;

2) виктимлик даражаси ўртача бўлган шахслар – нейтрал шахслар,
яъни ўзи низоли ҳолатни келтириб чиқармайдиган, лекин ноҳақликка чидай
олмайдиган шахслар;

3) виктимлик даражаси юқори бўлган шахслар – касби, ижтимоий
мақоми, биофизиологик хусусияти, моддий аҳволи, маънавий-руҳий
белгилари, характери кабилар билан боғлиқ ҳолда ҳуқуқбузарликлардан
жабрланиш эҳтимоли юқори бўлган шахслар.

Виктимликнинг, келиб чиқиш манбаига кўра, объектив ва субъектив
омиллари мавжуд. Объектив омиллар: маънавий ва жисмоний жиҳатдан
ожизлар, аёллар, қариялар, ёш болалар, ногиронлар, пассив характерга эга
бўлганлар (қўрқоқлар, журъатсизлар). Субъектив омиллар: ишонувчилар,
беэътиборлар, мақтанчоқлар (бойлигини, ўзини кўз-кўз қилувчилар),
уришқоқлар.

Содир этилган ҳуқуқбузарлик ҳолатларини таҳлил қилиб, мавжуд
виктимликнинг айбли ёки айбсизлигини аниқлаш, шунингдек виктимлик
даражаларини билиш виктимологик профилактиканинг тури ҳамда
профилактик таъсир кўрсатиш усул ва шаклларини мақсадга мувофиқ тарзда
белгилаб олиш учун бевосита асос бўлиб хизмат қилади.

Криминал виктимологиянинг объектлари:
– нисбатан кўп содир этилаётган, шунингдек инсон ҳуқуқ ва эркин-

ликларига, манфаатларига тажовуз қилаётган маъмурий ҳуқуқбузарликлар,
уларни содир этиш жойи, вақти, усул ва воситалари;

– нисбатан кўп содир этилаётган, шунингдек инсон ҳуқуқ ва эркин-
ликларига, манфаатларига тажовуз қилаётган ва ижтимоий хавфи катта бўлган
жиноятлар, уларни содир этиш жойи, вақти, усул ва воситалари;

– назарда тутилган ҳуқуқбузарликлар натижасида жабрланаётган
шахсларнинг тоифалари, ижтимоий демографик ва маънавий-руҳий
белгилари;

– ҳуқуқбузарлик содир этилгунига қадар бўлган даврда ҳуқуқбузар шахс
ва жабрланувчи ўртасида мавжуд бўлган ижтимоий (яқин қариндошлик,
қўшничилик, дўстона кабилар), ҳуқуқий (қонун билан белгиланган маълум
бир хизмат ёки фаолиятга доир раҳбар, ходим, ҳамкасб), иқтисодий
(қарздорлик, иқтисодий шерикчилик) ва бошқа шаклдаги муносабатлар;

– «виктимлик» тушунчаси (шахснинг ҳуқуқбузарликлардан жабрланиш
эҳтимоли юқори бўлган ҳолати), унинг турлари (шахсларнинг назарда
тутилган ҳуқуқбузарликлардан айбли ёки айбсизлик ҳолда жабрланганлиги),
даражалари (виктимликнинг юқори, ўрта, паст даражадалиги);

– назарда тутилган ҳуқуқбузарликлар натижасида жабрланган
шахсларнинг жабрланишига туртки берган сабаблар ва имконият яратган
шароитлар;

– виктимологик профилактиканинг турлари, усул ва шакллари;
– виктимологик профилактик чора-тадбирлар;
– виктимологик профилактикани амалга ошириш йўналишлари;
– виктимологик профилактикани тартибга солувчи ҳуқуқий асослардан

иборат.
Эсда тутинг! Келтириб ўтилган объектларни ўрганмасдан

виктимологик профилактикани самарали ташкил этиб бўлмайди.
«Ҳуқуқбузарликлар профилактикаси тўғрисида»ги қонунда викти-

мологик профилактиканинг турлари, шакллари ва усуллари ҳақида алоҳида
ёндашув мавжуд бўлмаса-да, аммо бу борада назарий қоидалар ишлаб
чиқилган. Айнан шу қоидалар ва тартиблар асосида ҳуқуқбузарликларнинг
виктимологик профилактикасини қуйидаги турларга бўлиб ўрганиш мумкин:

 умумий тартибдаги виктимологик профилактика;
 якка тартибдаги виктимологик профилактика;
 махсус тартибдаги виктимологик профилактика;
 амалий кўринишга эга виктимологик профилактика.
Умумий тартибдаги виктимологик профилактика – ҳуқуқбузарликлар

профилактикаси субъектларининг ҳуқуқбузарликлардан жабрланиш
эҳтимолини камайтиришга йўналтирилган, ҳуқуқбузарликларни содир
этилишида жабрланувчиларнинг тутган ўрнини ҳамда жабрланишнинг
сабаблари ва уларга имкон берган шарт-шароитларни аниқлаш, бартараф
этиш, шунингдек тарғибот-ташвиқот ишларини бир гуруҳ ёки оммага
нисбатан ташкил этиш орқали жабрланиш хавфини туғдираётган омиллар ва
ҳуқуқбузарликлар ҳақида маълумотлар бериш, бу борада огоҳликка,
ҳушёрликка чақириш ҳамда хавфсизликни таъминлашга йўналтирилган чора-
тадбирларни ишлаб чиқиш ва амалга ошириш фаолияти.

Қонун ва қонуности меъёрий-ҳуқуқий ҳужжатлар асосида умумий
тартибдаги виктимологик профилактик чора-тадбирларга ушбу йўналишга
дахлдор бўлган давлат, ҳудудий ва бошқа дастурларнинг ишлаб чиқилиши,
амалга оширилиши, шунингдек ҳуқуқбузарликлар профилактикасини
бевосита амалга оширувчи органлар ва муассасалар томонидан иш
юритувидаги ҳуқуқбузарлик (жиноят ёки маъмурий ҳуқуқбузарлик) иши
бўйича ҳуқуқбузарликлардан жабрланишнинг сабаб ва шароитларини
ўрганиш, аниқлаш ва бартараф этиш юзасидан тақдимномалар киритиш ҳамда
фуқароларни маълум турдаги ҳуқуқбузарликлардан ёки муайян тоифадаги
шахслардан жабрланиш хавфи мавжудлиги ҳақида огоҳлантириш, ҳушёрликка
чақириш, бу борада ҳуқуқий билими ва маданиятини оширишга
йўналтирилган тарғибот-ташвиқот ишларини келтириш мумкин.

Умумий тартибдаги виктимологик профилактиканинг яна бир хусусияти
шундаки, унда бир гуруҳ ёки оммага нисбатан виктимологик профилактик
таъсир кўрсатилади. Бу оммавий ахборот воситалари (радио, телевидение,
газета ва журнал), одамлар гавжум ва кўп тўпланадиган жойларда видео
роликлар намойиш қилиш, ҳушёрликка, огоҳликка чақирувчи овозли матнли
дискларни эшиттириш, плакатлар осиб қўйиш орқали фуқароларни мавжуд
ёки эҳтимол тутилган хавф-хатардан хабардор қилиш ва ўзини ўз ҳимоя
қилишга чақириш кабиларда намоён бўлади.

Республиканинг барча ҳудудларида «Ўз уйингни ўзинг асра» шиори
остида терроризмнинг олдини олиш борасида олиб борилаётган профилактик
ишлар умумий виктимологик профилактиканинг кўринишларидан биридир.

Якка тартибдаги виктимологик профилактика – ҳуқуқбузарликлар
профилактикаси субъектларининг ҳуқуқбузарликлардан жабрланиш
эҳтимолини камайтиришга йўналтирилган, ҳуқуқбузарликларни содир
этилишида жабрланувчиларнинг тутган ўрнини ҳамда жабрланишнинг
сабаблари ва уларга имкон берган шарт-шароитларни аниқлаш, бартараф
этиш, шунингдек тарғибот-ташвиқот ишларини жабрланиш эҳтимоли юқори
(юқори виктимликда) бўлган муайян шахсларга, айрим ҳолларда бир гуруҳ
шахсларга нисбатан ташкил этиш орқали жабрланиш хавфини туғдираётган
омиллар ва ҳуқуқбузарликлар ҳақида маълумотлар бериш, бу борада
огоҳликка, ҳушёрликка чақириш ҳамда хавфсизликни таъминлашга
йўналтирилган чора-тадбирларни ишлаб чиқиш ва амалга ошириш фаолияти.

Якка тартибдаги виктимологик профилактика қуйидаги йўналишларда
олиб борилади:

1. Ўзининг ижтимоий, моддий, жисмоний, руҳий ёки биофизиологик
ҳолати билан ҳуқуқбузарликлардан юқори даражада жабрланиш эҳтимолига
эга бўлган шахсларни аниқлаш, уларнинг индивидуал ва ижтимоий-
психологик хусусиятларидан келиб чиқиб хавфсизлик чораларини кўриш,
виктимологик профилактик таъсир кўрсатиш (фуқароларнинг хонадонлари
ёки юридик шахсларнинг бино ва иншоатларини марказий қўриқлаш пульти
ёки қўриқлаш хизматлари ходимлари орқали қўриқланишини таъминлаш,
ҳужум қилинган тақдирда зарурий мудофаа ва охирги зарурат ҳақидаги
маълумотларни кенг тарқатиш йўли билан аҳолига ҳуқуқий тарбия ва таълим

бериш, қонунда назарда тутилган ўзини ўзи мудофаа қилиш усуллари ва
воситалари тўғрисида хабардор қилиш).

2. Муайян турдаги ҳуқуқбузарликдан маънавий-руҳий, жисмоний ва
моддий зарар кўрган шахсларни ва етказилган зарар миқдорини аниқлаш
ҳамда қоплаш чораларини кўриш, ҳуқуқбузарликдан жабрланганнинг
индивидуал ва ижтимоий-психологик хусусиятларидан келиб чиқиб, ҳуқуқий,
психологик, тиббий ёрдам кўрсатиш ёки ижтимоий мослаштириш ёхуд
ижтимоий реабилитация қилиш чораларини кўриш.

3. Муайян турдаги ҳуқуқбузарликдан жабрланишнинг сабабларини ва
уларга имкон бераётган шарт-шароитларни аниқлаш, бартараф этиш чора-
тадбирларини ишлаб чиқиш, белгилаш ва амалга ошириш (ғайриижтимоий
хулқ-атвор нисбатан тез-тез кузатиладиган ёки ҳуқуқбузарликлар тез-тез
содир бўлиб турадиган жойларни (ҳудудларни) мунтазам равишда назорат
қилиш, профилактика дастурлари ва тадбирлари лойиҳаларининг оммавий
муҳокамаларини ташкил этиш, уларни амалга ошириш жараёнида муаммолар
ва камчиликларни аниқлаш ҳамда бартараф этиш мақсадида жаҳон Интернет
ахборот тармоғида веб-сайтлар, блоглар, чатлар ташкил қилиш кабилар)

Махсус тартибдаги виктимологик профилактика – ҳуқуқбузарликлар
профилактикаси субъектларининг айрим турдаги ҳуқуқбузарликлардан
жабрланиш сабабларини ва уларга имкон бераётган шарт-шароитларни
бартараф этишга, виктимлиги юқори бўлган шахслар тоифасини аниқлаш ва
уларга профилактик таъсир кўрсатишга қаратилган махсус тадбирларни ишлаб
чиқиш ҳамда амалга оширишга доир фаолияти.

Виктимологик профилактиканинг ушбу тури бошқаларидан шуниси
билан фарқ қиладики, бунда шахс, жамият ёки давлатга нисбатан бўладиган
айрим турдаги ҳуқуқбузарликлар ёки уларнинг манфаатларига тажовуз
қилувчи бошқа хатар ва таҳдидлар аниқланади ҳамда уларни бартараф этиш
юзасидан махсус тадбирлар ишлаб чиқилади ва амалга оширилади (буларга:
«Диққат пиёда», «Диққат болалар», «Таътил», «Велосипед», «Диққат темир
йўл» каби махсус тадбирларни келтириш мумкин).

Амалий кўринишга эга виктимологик профилактика ҳуқуқбузарликлар
профилактикаси субъектларининг жисмоний ва юридик шахсларнинг
хавфсизлигини таъминлаш, уларнинг манфаатларига хавф солувчи хатарлар ва
тажовузларни бартараф этишга қаратилган, асосан, хизмат кўрсатишда
ифодаланадиган фаолияти.

Виктимологик профилактика мазкур турининг бошқаларидан фарқи
шундаки, унда жисмоний ва юридик шахсларга ўзаро тузилган шартномаларга
кўра тўлов асосида хизматлар кўрсатилади. Бунга қўриқлаш хизматлари
ходимлари томонидан ёки марказий қўриқлаш пульти ёрдамида
фуқароларнинг хонадонлари ёхуд юридик шахсларнинг бино ва
иншоотларини қўриқланиши каби чора-тадбирларни мисол қилиб келтириш
мумкин.

Виктимологик профилактикани ташкил этиш йўналишларини
қуйидагича ифодалаш мумкин:

– ёнғин хавфсизлигини таъминлаш;

– йўл ҳаракати хавфсизлигини таъминлаш;
– бино ва иншоатларнинг қўриқланишини таъминлаш;
– фуқароларда ҳуқуқий онг ва маданиятни шакллантириш;
– ҳужум қилинган тақдирда зарурий мудофаа ва охирги зарурат

ҳақидаги маълумотларни кенг тарқатиш йўли билан аҳолига ҳуқуқий тарбия
ва таълим бериш;

– ҳуқуқбузарликлардан жабрланганларга етказилган зарарни унди-риш
ва реабилитация марказларига жойлаштириш чораларини кўриш;

– ғайриижтимоий хулқ-атвор нисбатан тез-тез кузатиладиган ёки
ҳуқуқбузарликлар тез-тез содир бўлиб турадиган жойларни (ҳудудларни)
мунтазам равишда назорат қилиш;

– ҳуқуқбузарликлар профилактикасининг замонавий усуллари тўғрисида
электрон адабиётларни тарқатиш;

– аҳолига, шу жумладан ҳуқуқбузарликлардан жабрланувчиларга
шахслар ўртасидаги низоларни ҳал этиш усулларини ўргатиш;

– ҳуқуқбузарликлардан жабрланувчиларга нисбатан шахснинг
индивидуал ва ижтимоий-психологик хусусиятлари ҳисобга олинган ҳолда
профилактика тадбирларини ўтказиш;

– ҳуқуқбузарликдан жабрланувчиларни қонунда назарда тутилган ўзини
ўзи мудофаа қилиш усуллари ва воситалари тўғрисида хабардор қилиш;

– ҳуқуқбузарликлардан жабрланганлар ҳисобини юритиш;
– аҳолининг ҳуқуқбузарликлардан жисмонан ва психологик

жабрланишларининг олди олинишини таъминлашга қаратилган махсус
комплекс чора-тадбирларни ишлаб чиқиш, уларни такомиллаштириб бориш ва
амалиётга жорий этиш.

12-§. «Ҳуқуқбузарликлар профилактикаси куни»ни ташкил этиш ва
мувофиқлаштириш.

Ўзбекистон Республикаси Президентининг 2017 йил 14 мартдаги
«Ҳуқуқбузарликлар профилактикаси ва жиноятчиликка қарши курашиш
тизимини янада такомиллаштириш чора-тадбирлари тўғрисида»ги
ПҚ-2833-сонли қарорига мувофиқ ҳафтанинг ҳар пайшанба куни
«Ҳуқуқбузарликлар профилактикаси куни» этиб белгиланди.

Эсда тутинг! «Ҳуқуқбузарликлар профилактикаси куни»
ҳуқуқбузарликларнинг умумий профилактикаси чора-тадбирларидан бири.

«Ҳуқуқбузарликлар профилактикаси куни»да қуйидаги тадбирларнинг
амалга оширилишига алоҳида эътибор қаратилади:

1) ҳуқуқбузарликларга муросасизлик маданиятини шакллантириш,
ҳуқуқий нигилизмга барҳам бериш ва фуқароларнинг қонунга итоаткорлик
хулқ-атворини оммалаштиришга қаратилган, шу жумладан ички ишлар
органлари таянч пунктлари, ҳуқуқни муҳофаза қилувчи ва бошқа давлат
идоралари ва ташкилотларида «очиқ эшиклар куни»ни ташкил этиш орқали
тизимли чора-тадбирларни амалга ошириш;

2) қонунийлик аҳволини ва ҳуқуқбузарликлар профилактикаси бўйича
чора-тадбирларнинг самарадорлигини атрофлича муҳокама қилиш учун
жойларда, биринчи навбатда криминоген вазият номақбул бўлган ҳудудларда
фуқароларнинг сайёр қабулларини ҳамда давлат идоралари ва ташкилотлари
вакилларининг аҳоли билан учрашувларини ташкил этиш;

3) ижтимоий аҳамияти муҳим бўлган суд муҳокамалари бўйича сайёр
суд мажлисларини ўтказиш;

4) аҳоли турмушининг ижтимоий-иқтисодий шароитларини ўрганиш,
ҳуқуқбузарлик содир этишга кўмаклашувчи шарт-шароитларни аниқлаш ва
бартараф этиш мақсадида уйма-уй юришларни ташкил этиш;

5) ҳуқуқбузарликлар профилактикаси ва жиноятчиликка қарши
курашиш бўйича кўрилаётган чора-тадбирлар ҳақида давлат идоралари ва
ташкилотлари раҳбарларининг ҳисоботларини эшитиш;

6) махсус телекўрсатув ва радиоэшиттиришларда давлат идоралари ва
ташкилотлари вакиллари, жамоатчилик иштирокида жойларда жиноятчилик
аҳволи, ҳуқуқбузарликлар содир этилишининг сабаб ва шарт-шароитлари,
жиноятларни фош этиш ва айбдор шахсларни жавобгарликка тортиш бўйича
ишларнинг натижаларини муҳокама қилиш;

7) ҳуқуқбузарликлар профилактикаси ва жиноятчиликка қарши
курашиш масалалари бўйича оммавий ахборот воситаларида, шу жумладан
Интернет бутунжаҳон ахборот тармоғида мақолалар, шарҳлар ва бошқа
материаллар чоп этилишини ташкил этиш.

Ҳуқуқбузарликлар профилактикаси ва жиноятчиликка қарши курашиш
бўйича Республика идоралараро комиссияси ва ҳудудий идоралараро
комиссиялари ҳуқуқбузарликлар профилактикаси ва жиноятчиликка қарши
курашишни бевосита амалга оширувчи органлар ва муассасаларнинг
ҳафтанинг ҳар пайшанба куни «Ҳуқуқбузарликлар профилактикаси куни»да
амалга ошириладиган фаолиятини мувофиқлаштирувчи орган ҳисобланади.

Бу борада Ҳуқуқбузарликлар профилактикаси ва жиноятчиликка қарши
курашиш бўйича Республика идоралараро комиссиянинг зиммасига қуйидаги
вазифалар юклатилган:

1) қонунийлик ва ҳуқуқ-тартиботни, фуқароларнинг ҳуқуқ ва
эркинликларини, юридик шахслар, жамият ва давлатнинг қонун билан
қўриқланадиган манфаатларини ҳуқуқбузарликлардан ҳимоя қилишни
таъминлаш;

2) ҳуқуқбузарликлар профилактикаси ва жиноятчиликка қарши
курашиш соҳасида ҳуқуқбузарликлар профилактикаси кунларини ўтказиш
бўйича намунавий дастурни ишлаб чиқиш, тасдиқлаш ва уларнинг ижроси
устидан назоратни ташкил этиш;

3) ваколатли органлар ва муассасаларнинг фаолиятини уларнинг
фаолияти самарадорлигини, яқиндан ҳамкорлиги ва иш уйғунлигини
таъминлаш мақсадида мувофиқлаштириш;

4) ҳуқуқбузарликлар профилактикаси ва жиноятчиликка қарши
курашиш бўйича кўрилаётган чораларни баҳолаш, мониторинг қилиш ва
уларнинг самарадорлигини ошириш;

5) жиноятларни фош этиш, тергов қилиш, уларнинг олдини олиш ва
уларга барҳам бериш амалиётини ўрганиш;

6) жиноятлар фош этилишини ҳамда суриштирув, тергов ва суд
органларидан яширинган шахсларнинг қидирувини таъминлаш мақсадида
тезкор-қидирув ва профилактика тадбирларининг самарадорлигини ошириш;

7) тизимли камчиликларнинг сабаб ва шарт-шароитларини аниқлаш,
таҳлил қилиш ҳамда уларни ҳуқуқни қўллаш амалиёти ва қонун
ҳужжатларини такомиллаштириш йўли билан бартараф этиш;

8) ваколатли органлар ва муассасаларнинг ҳуқуқбузарликларнинг
олдини олиш ва уларга барҳам беришдаги ўзаро ҳамкорлигини яхшилаш,
шунингдек ҳуқуқбузарликларни содир этиш сабаблари ва уларга имкон
бераётган шарт-шароитларни аниқлаш юзасидан чора-тадбирларни ишлаб
чиқиш ва амалга ошириш;

9) ҳуқуқбузарликлар профилактикаси ва жиноятчиликка қарши
курашиш борасидаги маълумотларни тўплаш, сақлаш, қайта ишлаш, таҳлил
қилиш ҳамда тегишли органлар ва муассасалар фаолияти самарадорлигини
ошириш мақсадида улардан фойдаланиш;

10) ҳудудий комиссияларнинг фаолиятини мувофиқлаштириш.

13-§. «Ёнғинлар профилактикаси куни»ни ташкил этиш ва
мувофиқлаштириш.

Ўзбекистон Республикаси Президентининг «Ички ишлар органлари
ёнғин хавфсизлиги бўлинмалари фаолиятини тубдан такомиллаштириш чора-
тадбирлари тўғрисида» 2017 йил 23 майдаги ПҚ-2992-сон қарорига мувофиқ
ҳафтанинг ҳар чоршанба куни «Ёнғинлар профилактикаси куни» этиб
белгиланганди.

Мазкур қарор билан Қорақалпоғистон Республикаси Вазирлар Кенгаши,
вилоятлар ва Тошкент шаҳри, шаҳарлар ва туманлар ҳокимликлари ҳузурида
ёнғин хавфсизлиги бўйича комиссиялар ташкил этилиб, уларнинг вазифалари
белгиланди. Шунингдек, Ўзбекистон Республикаси Ички ишлар вазирлиги
Давлат ёнғин хавфсизлиги хизматига ёнғинлар профилактикаси кунларини
ташкил этиш ва ўтказиш вазифаси юкланди.

Эсда тутинг! «Ёнғинлар профилактикаси куни» ҳуқуқбузарликларнинг
виктимологик профилактикаси чора-тадбирларидан бири.

Ушбу йўналишдаги фаолият Ўзбекистон Республикаси Вазирлар
Маҳкамасининг 2017 йил 2 сентябрдаги «Ёнғинлар профилактикаси
кунларини ўтказиш ва ёнғин хавфсизлиги чораларини кучайтириш
тўғрисида»ги 688-сонли қарори билан тартибга солинади ва ташкил этилади.

Бу борада Қорақалпоғистон Республикаси Вазирлар Кенгаши, вилоятлар
ва Тошкент шаҳри ҳокимликлари зиммасига:

– маҳаллий давлат ҳокимияти органлари ҳузурида ташкил этилган ёнғин
хавфсизлиги бўйича комиссиялар фаолияти назорат қилинишини;

– ёнғин хавфсизлигини таъминлаш, ёнғинлар пайдо бўлишига олиб

келадиган сабаблар ва шарт-шароитларни аниқлаш ҳамда бартараф этиш
бўйича комплекс чора-тадбирлар ишлаб чиқилиши ва амалга оширилишини;

– «Тасвирий ойина» ижодий бирлашмаси билан биргаликда жамоат
жойлари ва жамоат транспортида ёнғинга қарши мавзуга бағишланган
кўргазмали ташвиқот материаллари (қўлланмалар, эсдаликлар, флаерлар,
плакатларни) жойлаштирилишини (тарқатилишини);

– жамоатчиликни профилактика кунлари доирасида ўтказиладиган
тадбирларда иштирок этишга кенг жалб этишни;

– ёнғин хавфсизлиги бўйича комиссиялар билан биргаликда ёнғинлар
профилактикаси кунларини ўтказиш доирасида амалга оширилаётган ишлар,
шунингдек, ташкилотлар ва фуқароларнинг ўзини ўзи бошқариш органлари
ўртасида ҳар йили ўтказиладиган танловларни ҳар чоракда таҳлил этиш,
танловлар якунларига кўра ғолибларни эсдалик совғалари билан мукофотлаш
ташкил этилишини таъминлаш вазифалари юклатилган.

Ҳафтанинг ҳар чоршанба куни «Ёнғинлар профилактикаси куни»да
давлат ва хўжалик бошқаруви органлари, бошқа ташкилотлар раҳбарлари
қуйидаги чораларни кўришлари лозим:

1) ҳар чоракда ёнғин хавфсизлигини таъминлаш масаласи юзасидан
йиғилишлар ўтказсин ва уларда идоравий мансуб объектлар, турар жой фонди
ва ҳудудларнинг ёнғинга қарши ҳолатини танқидий таҳлил қилиш;

2) газ, энергетика ва сув хўжалиги, иситиш мосламаларининг ҳолати ва
яроқлилигига алоҳида эътибор қаратиш;

3) идоравий мансуб объектларни ёнғинга қарши ҳолатга мослаштириш
учун ҳар йили мақсадли маблағлар ажратсинлар, шунингдек, улардан қатъий
белгиланган мақсадларда фойдаланилиши назорат қилинишини таъминлаш;

4) ёнғин хавфсизлиги нормалари бузилишининг ҳар бир ҳолати
юзасидан ёнғин келиб чиқишига йўл қўйган мансабдор шахслар ва
ходимларни батафсил текширсинлар ҳамда қонун ҳужжатларига мувофиқ
жавобгарликка тортиш;

5) объектлардаги ёнғин хавфсизлиги бўлинмаларини ёнғин техникаси ва
ускуналари билан таъминлаш чораларини кўриш;

6) ёнғинга қарши тарғибот ҳамда ишчилар, хизматчилар, таълим
муассасалари ўқувчилари ва аҳолини ёнғин хавфсизлиги чораларини қўллаш
бўйича ўқитиш ишларини кучайтирсинлар, ёнғинларнинг олдини олиш
тадбирларига жамоатчиликни кенг жалб этиш;

7) ўзларининг тасарруфидаги ёнғиндан ҳимоя қилиш тизимлари ва
воситалари, ёнғинга қарши сув таъминоти манбаларини (гидрантлар,
резервуарлар, ҳовузлар, ички ёнғин кранлари) яроқли ҳолатга келтириш
чораларини кўриш.

Ўзбекистон Республикаси Фавқулотда вазиятлар вазирлиги, Ўзбекистон
матбуот ва ахборот агентлиги, Ўзбекистон Миллий ахборот агентлиги,
Ўзбекистон Миллий телерадокомпанияси, давлат оммавий ахборот воситалари
қуйидагиларни таъминлайдилар:

1) ёнғинлар профилактикаси кунларини оммавий ахборот воситаларида
кенг ёритилишини, ёнғин хавфсизлиги бўйича мавзуга оид махсус мавзули

видеороликлар ишлаб чиқилишини ва уларнинг мунтазам намойиш
этилишини;

2) фуқароларнинг ўзини ўзи бошқариш органлари ва давлат ёнғин
назорати органлари билан биргаликда ёнғин хавфсизлигини таъминлаш
масаласи узоқ вақтдан буён ҳал этилмаётган объектлар ва аҳоли пунктларига
рейдлар ташкил этилишини;

3) хайр-эҳсон қилувчиларнинг маблағларини жалб этган ҳолда ёнғин
хавфсизлиги мавзусида плакатлар, буклетлар ва бошқа турдаги кўргазмали
ташвиқот материаллари чоп этишнинг ташкил этилишини.

14-§. Ҳуқуқбузарликлар профилактикаси фаолияти устидан
жамоатчилик назорати.

Ҳуқуқбузарликлар профилактикаси фаолияти устидан жамоатчилик
назорати Ўзбекистон Республикасининг 2018 йил 12 апрелдаги «Жамоатчилик
назорати тўғрисида»ги қонун, бошқа қонунлар ва қонуности ҳужжатлар билан
тартибга солинади.

Ўзбекистон Республикаси Президентининг 2017 йил 10 апрелдаги «Ички
ишлар органларининг фаолияти самарадорлигини тубдан ошириш, жамоат
тартибини, фуқаролар ҳуқуқлари, эркинликлари ва қонуний манфаатларини
ишончли ҳимоя қилишни таъминлашда уларнинг масъулиятини кучайтириш
чора-тадбирлари тўғрисида»ги ПФ-5005-сонли Фармонида «Ички ишлар
органлари мансабдор шахсларининг аҳоли олдида мунтазам ҳисобот бериб
бориши тизимини, қилинган ишларга баҳо беришнинг аниқ мезонларини,
шунингдек уларнинг фаолиятида қонунийликни таъминлаш бўйича
жамоатчилик, парламент ва депутатлик назоратининг самарали
механизмларини жорий этиш» Ўзбекистон Республикаси ички ишлар
органлари тизимини ислоҳ қилишнинг энг муҳим йўналишлардан бир
сифатида белгилаб берилди.

Эсда тутинг! Мансабдор шахсларнинг жамоатчилик олдида ҳисобот
бериши – жамоатчилик назоратининг асосий шаклларидан биридир.

Фармон билан, 2017 йил 1 октябрдан қуйидаги янги тартиб ўрнатилди:
1) Ўзбекистон Республикаси Олий Мажлиси Сенати томонидан бир

йилда икки марта Ўзбекистон Республикаси ички ишлар вазирининг
ҳуқуқбузарликларнинг олдини олиш ва профилактикаси ҳолати тўғрисидаги
ҳисоботи эшитилади;

2) Қорақалпоғистон Республикаси Жўқорғи Кенгеси, халқ депутатлари
Тошкент шаҳар ва вилоятлар Кенгашлари томонидан ҳар чоракда тегишинча
Қорақалпоғистон Республикаси ички ишлар вазири, Тошкент шаҳар ички
ишлар бош бошқармаси ва вилоятлар ички ишлар бошқармалари
бошлиқларининг ҳисоботлари эшитилади;

3) халқ депутатлари туман (шаҳар) Кенгашлари томонидан ҳар чоракда
туман (шаҳар) ички ишлар бошқармалари (бўлимлари) бошлиқларининг
ҳисоботлари ҳамда ҳар ойда уларнинг ёшлар масалалари бўйича

ўринбосарлари – ҳуқуқбузарликлар профилактикаси бўлими (бўлинмаси)
бошлиқларининг ҳисоботлари эшитилади.

Ички ишлар органлари мансабдор шахсларининг ҳисоботлари
эшитилаётганда улар зиммасига юклатилган вазифалар бажарилиши юзасидан
кўрилаётган чоралар ва ишлар натижаси танқидий муҳокама қилиниши, улар
фаолиятининг самарадорлигига алоҳида баҳо берилиши, шунингдек эгаллаб
турган лавозимига лойиқ ёки нолойиқлиги ҳақида тавсиялар қабул қилинади.

Профилактика инспекторларининг ҳуқуқбузарликлар профилактикасига
доир фаолияти устидан самарали жамоатчилик назоратини ўрнатиш борасида
улар зиммасига қуйидаги вазифалар юклатилди:

– профилактика инспекторларининг зиммаларига юклатилган
мажбуриятларнинг талаб даражасида бажарилиши учун шахсий
жавобгарлигини кучайтириш, шу жумладан ўзларининг фаолияти ҳақида
жамоатчилик олдида тизимли равишда ҳисобот беришларини йўлга қўйиш,
уларнинг аҳолини ташвишга солаётган муаммоларга юзаки муносабатда
бўлиш ҳолатларига чек қўйиш;

– профилактика инспекторлари фаолияти самарадорлигини
баҳолашнинг таъсирчан мезонларини жорий этиш, бунда, биринчи навбатда
жамоатчилик фикри, уларнинг фаолияти натижаларидан фуқароларнинг
қаноатланиши ҳамда аҳоли билан ҳамкорлик даражасини ҳисобга олиш.

2017 йилнинг 1 октябридан қуйидаги янги тартиб жорий этилди:
1) профилактика инспекторлари ўз лавозимига тегишли фуқароларнинг

ўзини-ўзи бошқариш органлари вакиллари иштирокида бўлиб ўтадиган
муҳокамалар натижаларига кўра қабул қилинадиган халқ депутатлари туман
(шаҳар) Кенгашининг қарори билан тасдиқланади;

2) фуқароларнинг ўзини-ўзи бошқариш органлари ҳар ойда
профилактика инспекторларининг ҳисоботларини эшитади.

Профилактика инспекторларининг ҳисоботларини эшитиш якунларига
кўра улар зиммасига юклатилган вазифаларнинг бажарилиши юзасидан
кўрилаётган чоралар ва иш натижалари танқидий муҳокама қилинади, улар
фаолиятининг самарадорлигига алоҳида баҳо берилади ҳамда эгаллаб турган
лавозимига лойиқ ёки нолойиқлиги ҳақида тавсиялар қабул қилинади.

Юқоридагилардан кўриниб турибдики, ички ишлар органларининг
жиноятчиликка қарши курашиш, хусусан, ҳуқуқбузарликлар профилактикаси
фаолиятида қонунийликни таъминлаш бўйича жамоатчилик, парламент ва
депутатлик назоратининг самарали механизмлари жорий этилган.

Ички ишлар органларининг таянч пунктлари профилактика
инспекторларининг (бундан буён матнда профилактика инспекторлари деб
юритилади) ҳуқуқбузарликлар профилактикаси ва ҳуқуқбузарликларни
олдини олиш холати тугрисидаги ҳисоботини фуқаролар йиғинларида эшитиш
тартиби Ўзбекистон Республикаси Ички ишлар вазирлигининг 2017 йил 6
сентябрдаги 193-сонли буйруғи билан тасдиқланган «Ички ишлар оргаилари
таянч пунктлари профилактика инспекторларининг ҳисоботини фуқаролар
йиғинларида эшитиш тартиби тўғрисидаги Низом» билан белгиланади.

Профилактика инспекторлари ўзларига бириктирилган маъмурий ҳудуд

бўйича тегишли фуқаролар йиғинларида ҳар ой якуни бўйича ҳисобот беради.
Профилактика инспекторининг ҳисоботини эшитиш фуқаролар йиғини

раиси (оқсоқоли), унинг маслаҳатчилари, таълим муассасалари, оилавий
поликлиникалар, қишлоқ врачлик пунктлари вакиллари, фуқаролар
йиғинидаги хонадонларда, кўп қаватли уйларда истиқомат қилувчи аҳоли,
ички ишлар органининг ушбу ҳудудга масъул этиб бириктирилган раҳбари
иштирокида амалга оширилади.

Профилактика инспекторининг ҳисоботини эшитиш куни фуқаролар
йиғини кенгаши томонидан ички ишлар органининг ушбу ҳудудга масъул
этиб бириктирилган раҳбари билан келишилган ҳолда белгиланади.

Йиғин ўтказилишидан уч кун олдин бу ҳақда фуқаролар йиғинида
кўринарли жойга эълон осиб қўйилади ҳамда аҳолига етказиш чоралари
кўрилади.

Профилактика инспекторининг ҳисоботини эшитиш бўйича
ўтказиладиган йиғин фуқаролар йиғини раиси (оқсоқоли) томонидан олиб
борилади. Йиғин баённомаси фуқаролар йиғини раиси (оқсоқоли), фуқаролар
йиғини масъул котиби, ички ишлар органининг ушбу ҳудудга масъул этиб
бириктирилган раҳбари томонидан имзоланади.

Ҳуқуқбузарликлар профилактикасини бевосита амалга оширувчи ва
унда иштирок этувчи орган ва муассасалар вакиллари профилактика
инспекторларининг ҳисоботини эшитиш бўйича ўтказиладиган йиғинга
фуқаролар йиғини томонидан таклиф этилади.

Профилактика инспекторлари қуйидаги асосий йўналишлар бўйича
ҳисобот беради:

1) ҳуқуқбузарликлар профилактикасини, айниқса вояга етмаганлар ва
ёшлар ўртасида ташкил этиш, ҳуқуқбузарликларнинг содир этилиши
сабабларини, уларга имкон берувчи шарт-шароитларни аниқлаш, ўрганиш ва
бартараф этиш;

2) вояга етмаганлар ва ёшлар билан уларни Ватанга муҳаббат,
ватанпарварлик, миллий ва умуминсоний қадриятларга ҳурмат руҳида
тарбиялашга, ёш авлодни терроризм, диний экстремизм, зўравонлик ва
шафқатсизлик ғояларидан ҳимоялашга йўналтирилган ишларни бевосита
амалга ошириш;

3) ҳуқуқбузарликлар профилактикаси, фуқароларнинг ҳуқуқий
маданиятини ошириш масалалари бўйича ички ишлар органларининг бошқа
бўлинмалари, давлат органлари, ташкилотлар, фуқароларнинг ўзини-ўзи
бошқариш органлари билан ўзаро ҳамкорликни амалга ошириш;

4) ҳуқуқбузарликларни аниқлаш ва уларга чек қўйиш,
ҳуқуқбузарликларнинг содир этилиши сабаблари ва уларга имкон берувчи
шарт-шароитларни бартараф этиш бўйича махсус профилактик чора-
тадбирларни, шунингдек, ҳуқуқбузарликларни содир этишга мойил шахслар
билан профилактика ишларини амалга ошириш;

5) ўқувчиларининг таълим муассасаларидаги давоматини назорат
қилиш, ижтимоий хавфли ҳолатда бўлган ва таълим муассасаларига

қатнамайдиган вояга етмаганлар ва ёшлар, шунингдек, ушбу тоифадаги
шахсларнинг ота-оналари билан профилактика ишларини олиб бориш.

Профилактика инспекторлари ҳисобот бериш жараёнида қонун
ҳужжатларига мувофиқ қўриқланадиган давлат ва хизмат сирларини ҳимоя
қилиши ҳамда инсонларнинг шахсий ва оилавий сирларининг даҳлсизлигини
таъминлаши лозим.

Профилактика инспекторларининг фуқаролар йиғинларида ҳисобот
бериши муайян сабабларга кўра мумкин бўлмай қолган ҳолларда
(профилактика инспектори вақтинча меҳнатга лаёқатсиз бўлганда, бошқа
лавозимга ўтганда, нафақага чиққанда) ушбу ҳудудга масъул этиб
бириктирилган ички ишлар органи раҳбари фуқаролар йиғини раиси билан
келишилган ҳолда ҳисобот бериш учун бошқа кунни белгилайди.

Ҳудудга хизмат кўрсатувчи профилактика инспектори лавозимига янги
ходим тайинланса, ушбу ҳудудга масъул этиб бириктирилган ички ишлар
органи раҳбари фуқаролар йиғини раиси (оқсоқол) иштирокида аҳолига
профилактика инспектори лавозимига янги тайинланган ходимни
таништиради.

Профилактика инспектори лавозимга тайинланган кундан бошлаб
амалга оширган ишлари юзасидан фуқаролар йиғинида ҳисобот беради.

Профилактика инспекторлари фаолиятига аҳоли томонидан ҳаққоний
баҳо берилишини таъминлаш мақсадида фуқаролар йиғини раиси ҳудуддаги
ҳовлилар, уйлар, кўчалар ва маҳаллалардаги аҳоли (уларнинг вакиллари)
қатнашишини таъминлайди. Ўтказиладиган йиғинга фуқароларни турли
сабаблар билан қатнашишини тақиқлашга йўл қўйилмайди.

Профилактика инспекторларининг ҳисоботларини эшитиш якунларига
кўра улар зиммасига юклатилган вазифаларнинг бажарилиши юзасидан
кўрилаётган чоралар ва иш натижалари танқидий муҳокама қилинади, улар
фаолиятининг самарадорлигига алоҳида баҳо берилади ҳамда эгаллаб турган
лавозимига лойиқ ёки нолойиқлиги ҳақида тавсиялар қабул қилинади ҳамда
ички ишлар органи бошлиғига тақдим этилади.

Профилактика инспекторининг фаолиятига баҳо бериш йиғин қарори
билан белгиланади. Фуқаролар йиғини унда катнашиш ҳуқуқига эга бўлган
барча аҳолининг ярмидан кўпроғи ҳозир бўлган тақдирда ваколатли.

Фуқаролар йиғинини чақиришнинг имкони бўлмаганда фуқаролар
вакилларининг йиғилиши ўтказилади. Фуқаролар вакилларининг йиғилиши
унда фуқароларнинг ҳовлилар, уйлар, кўчалар ва маҳаллалардаги
вакилларининг камида учдан икки қисми ҳозир бўлган тақдирда ваколатли.

Фуқаролар йиғинида (фуқаролар вакилларининг йиғилишида) қарор
унда қатнашганларнинг кўпчилик овози билан қабул қилинади.

Овозлар тенг бўлган тақдирда йиғинни олиб борувчи масъулларнинг
овози ҳал қилувчи ҳисобланади.

Профилактика инспекторлари ҳисобот беришга тайёргарлик қуриш
жараёнида ўзларига бириктирилган маъмурий ҳудуддаги ҳуқуқбузарликлар
профилактикасини бевосита амалга оширувчи ва унда иштирок этувчи орган

ва муассасалардан ҳуқуқбузарликлар профилактикаси соҳасида амалга
оширилган ишлар юзасидан маълумотларни олади.

